
Voorwoord 

HIERDIE boek, geagte leser, is nie 
uitgegee om ons te vertel dat daar 
sonde, droefheid, en ellende in die 
wêreld is nie. Ons weet dit maar al te 
goed. Hierdie boek is nie uitgegee om 
ons mee te deel dat daar ‘n 
onversoenlike stryd aan die gang is 
tussen duisternis en lig, sonde en 
geregtigheid, goed en kwaad, dood en 
lewe nie. In die diepste van ons wese 
weet ons dit, en ons weet dat ons 
deelnemers, die spelers, in die stryd 
is. Maar met tye ontstaan daar ‘n 



begeerte by elkeen van ons om meer 
van hierdie groot stryd te weet.  
Hoe het dit begin?  
Watter groot beginsels is daar op die 
spel?  
Hoe lank sal die stryd aanhou?  
Hoe sal dit eindig? 
Hoe kan ek nie mislei word nie? 
Hoe kan die stryd in my hart deur die 
goeie oorwin word? 
Kan ons met die dooies praat? 
Wat is die doel van my bestaan? 
Hoe kan ek weet dat die einde naby 
is? 
 Is daar regtig hoop vir ‘n toekoms sonder 
pyn, lyding, ongeregtigheid en die dood? 
 
Skep moed! God, wat in jou daardie 
verlange na ‘n beter bestaan en ‘n 
begeerte vir waarheid, geplaas het, het 
nie hierdie lewegewende kennis van 
jou weerhou nie. 
Jy word uitgenooi op ‘n ongelooflike reis 
deur die Bybel deur die Groot Stryd 
Bybelstudiegids te gebruik. Terwyl jy 
antwoorde vind op bogenoemde vrae en 
baie meer, sal jy ‘n beter begrip kry van 
kritieke eindtydgebeure wat jou beter sal 
voorberei om besluite te neem wat jou 
ewige bestemming SAL bepaal.  
 
 
 
 
 



 

 

Les 1 
Die Oorsprong van Sonde 

 
(1)  WAAROM IS GOD NIE 
VERANTWOORDELIK VIR 
SONDE NIE? 
 
Laat niemand, as hy in versoeking 
kom, sê: Ek word deur God versoek 
nie, en self versoek Hy niemand  nie. 
(Jakobus 1:13) 
     Dit is onmoontlik om die oorsprong 
van die sonde te verklaar, sodat daar ‘n 
rede vir die bestaan daarvan gegee kan 
word. Maar daar kan nogtans genoeg 
verstaan word aangaande die oorsprong 
en die finale uitdelging van die sonde 
om die regverdigheid en goedheid van 
God in al Sy handelinge met die 
boosheid ten volle te openbaar. Daar is 
niks wat duideliker in die Skrifte geleer 



word as die feit dat God geensins 
verantwoordelik is vir die sonde nie; dat 
daar geen willekeurige onttrekking van 
Goddelike genade en geen gebrek in die 
Goddelike regering was wat rede vir die 
opstand in die hemel kon gegee het nie. 
 
(2)  WAT IS DIE BYBELSE 
DEFINISIE VAN SONDE? 
 
Elkeen wat die sonde doen, doen ook 
die wetteloosheid, want die sonde is 
wetteloosheid. (1 Johannes 3:4) 
 Die sonde is ‘n indringer vir wie se 
bestaan geen rede gegee kan word nie. 
Dit is ’n verborgenheid en 
onverklaarbaar; om verskoning daarvoor 
te maak, sou beteken om dit te verdedig. 
As daar ‘n verskoning of ‘n rede voor 
gevind kon word, sou dit nie meer sonde 
wees nie. Ons enigste definisie van 
sonde is dit wat in die Woord van God 
daarvan gegee word: “ongeregtigheid is 
sonde.” (1 Johannes 5:17) Dit is die 
uitwerking van ‘n beginsel wat in stryd 
is met die groot wet van liefde wat die 
grondslag van die Goddelike regering is. 
 
(3) WATTER VIER 
FUNDAMENTELE BEGINSELS 
KENMERK GOD SE REGERING? 
 



Geregtigheid en reg is die grondslag van U 
troon; goedertierenheid  en trou gaan voor 
U aangesig uit. (Psalm 89:15) 
 
 Omdat die wet van liefde die 
grondslag van God se regering is, het die 
geluk van alle geskape wesens afgehang 
van volkome ooreenstemming met die 
groot beginsels van geregtigheid daarvan. 
God verwag van al Sy skepsels 
liefdesdiens — ’n liefde wat sy ontstaan 
in ‘n intelligente besef van Sy karakter 
het. Hy het geen behae in gedwonge 
liefde nie en aan almal het Hy ’n vrye wil 
gegee sodat hulle Hom vrywillig kan 
dien. Maar daar was een wat verkies het 
om hierdie vryheid te misbruik. 
 
(4)  WIE HET GOD SE WET OORTREE 
EN DIE VADER VAN SONDE 
GEWORD?  
 
Hoe het jy uit die hemel geval, o 
môrester, seun van die dageraad! Hoe 
lê jy teen die aarde neergeslaan, 
oorweldiger van die nasies! (Jesaja 
14:12) 
 
 Die sonde het sy ontstaan gehad by 
hom wat, naas Christus, die hoogste 
deur God vereer is en wat in mag en 
heerlikheid die hoogste onder die 
bewoners van die hemele gestaan het. 
 



(5)  IN WATTER STAAT  HET GOD 
LUCIFER GESKEP? 
Jy was volkome in jou weë van die dag 
af dat jy geskape is, totdat daar 
ongeregtigheid in jou gevind is. 
(Esegiël 28:15) 
 
Voor sy val was Lucifer een van die 
beskutengele, heilig en onbesoedeld. 
 
(6)  WAARAAN HET LUCIFER 
BLY DINK WAT HOM 
UITEINDELIK TOT DIE SONDIGE 
BEGEERTE VAN 
SELFVERHEFFING GELEI HET?  
 
Hoogmoedig het jou hart geword oor 
jou skoonheid; jy het hou wysheid 
berderwe weens jou glans... (Esegiël 
28:17) 
 Lucifer kon in die guns van God 
gebly het, bemin en vereer deur die 
engeleskare en hy kon sy edele kragte 
tot seën van andere en tot verheerliking 
van sy Skepper gebruik het... 
Trapsgewyse het Lucifer toegegee aan 
sy begeerte vir selfverheffing... In stede 
van God se  skepsels te leer om Hom 
bo alles lief te hê, het Lucifer pogings 
aangewend om hulle te wen om hom te 
dien en te huldig. En weens die feit dat 
hy die eer begeer het wat deur die 
ewige Vader aan Sy Seun gegee is, het 
hierdie skitterendste van engele na die 



mag wat Christus alleen toekom om uit 
te oefen, gestrewe. 
 
(7)  WAT IS DIE GEVOLG VAN 
SONDE – REBELLIE TEEN GOD SE 
WET? 
 

Want die loon van die sonde is die 
dood, maar die genadegawe van God is 
die ewige lewe in Christus Jesus, onse 
Here. (Romeine 6:23) 
 
      Die ganse heelal het daarin behae 
geskep om die Skepper se heerlikheid te 
weerspieël en Hom te loof. Terwyl God 
op hierdie manier vereer is, het vrede en 
vreugde geheers. Maar nou het daar ‘n 
wanklank in die hemelse harmonie 
gekom. Eersug en selfverheffing is in 
stryd met God se plan en het vrees laat 
ontstaan in harte waarin die heerlikheid 
van God allesoortreffend was. Die 
hemelse rade het met Lucifer gepleit. Die 
Seun van God het aan hom die grootheid 
en goedheid en regverdigheid van die 
Skepper voorgehou, asook die 
onveranderlikheid van Sy wet. God het 
self die orde van die hemel bevestig; en 
deur daarvan af te wyk, sou Lucifer sy 
Skepper onteer en sy eie ondergang 
bewerk. Maar hierdie waarskuwing wat 
in oneindige liefde en genade geskied 
het, het slegs ’n gees van weerstand laat 
ontstaan. Lucifer het sy jaloesie teenoor 



Christus die oorhand laat kry en hy het 
slegs meer vasberade geword. 
 
(8)  WAT HET LUCIFER SE 
SELFTROTS HOM LAAT BEGEER?  
 

En jy het in jou hart gesê: Ek wil 
opklim in die hemel, my troon verhef 
bo die sterre van God en sit op die berg 
van samekoms in die uithoeke van die 
Noorde. Ek wil klim bo die hoogtes van 
die wolke, my gelykstel met die 
Allerhoogste! (Jesaja 14:13-14) 
 
     Hoogmoed weens sy eie heerlikheid 
het sy sug na opperheerskappy gevoed. 
Die hoë eer wat Lucifer aangedoen is, is 
nie waardeer as ‘n gawe van God nie en 
het geen dankbaarheid teenoor die 
Skepper by hom uitgelok nie. Hy het 
hom verlustig in sy glans en 
verhewenheid en hy het hom beywer om 
aan God gelyk te wees. Die hemelse 
lëerskare het hom liefgehad en geëer. 
Dit het die engele behaag om sy bevele 
uit te voer en hy het meer wysheid en 
heerlikheid as hulle almal gehad. Maar 
die Seun van God was die erkende Vors 
van die hemel, een met die Vader in 
mag en gesag. Christus kon deelneem 
aan al die raadsbesluite van God, terwyl 
Lucifer nie toegelaat was om in die 
Goddelike planne seggenskap te hê nie. 
“Waarom,” het hierdie magtige engel 
gevra, “moet Christus, hierdie 



oppergesag hê? Waarom moet Hy 
bokant Lucifer vereer word?” 
 
(9)  WATTER REPUTASIE HET 
LUCIFER SE SAMESWERING EN 
MISLEIDING VIR HOM LAAT 
VERDIEN? 
 
Julle het die duiwel as vader, en die 
begeertes van julle vader wil julle doen. 
Hy was ‘n mensemoordenaar van die 
begin af en staan nie in die waarheid 
nie, omdat daar in hom geen waarheid 
is nie. Wanneer hy leuentaal praat, 
praat hy uit sy eie, omdat hy ‘n 
leuenaar is en die vader daarvan. 
(Johannes 8:44) 
 Lucifer het sy plek in die 
onmiddellike teenwoordigheid van God 
verlaat en die gees van ontevredenheid 
onder die engele versprei. Hy het baie 
geheimsinnig te werk gegaan en sy ware 
doel ’n tyd lank verberg onder ’n skyn 
van eerbied vir God. Hy het getrag om 
ontevredenheid op te wek teenoor die 
wette waaronder die hemelse wesens 
gestaan het, en hy het beweer dat hulle 
onnodige beperkings opgelê het. 
Uitgaande van die standpunt dat hulle 
natuur heilig was, het hy aangevoer dat 
die engele die inspraak van hulle eie wil 
moes gehoorsaam. Hy wou medelyde 
vir homself opwek deur aan te voer dat 
God hom met onreg behandel het deur 



die hoogste eer aan Christus te gee. Hy 
het aangevoer dat hy in sy strewe na 
groter mag en eer nie na selfverheffing 
gemik het nie, maar dat hy getrag het 
om vryheid te verkry vir al die bewoners 
van die hemel, sodat hulle deur middel 
daarvan ’n hoër lewe kon bereik. 
 
(10)  WATTER 
KARAKTEREIENSKAPPE HET 
GOD GETOON IN SY HANDELING 
MET LUCIFER, WAT HY OOK 
MET ONS DOEN?  
 
Of verag jy die rykdom van sy 
goedertierenheid en verdraagsaamheid 
en lankmoedigheid, omdat jy nie besef 
dat die goedertierenheid van God jou 
tot bekering wil lei nie? (Romeine 2:4) 
 
     In Sy groot genade was God lank met 
Lucifer geduldig. Hy is nie onmiddellik 
van sy hoë posisie onthef toe hy die gees 
van ontevredenheid die eerste maal 
geopenbaar het nie, en selfs ook nie toe 
hy sy valse aansprake aan die lojale 
engele begin voorstel het nie. Hy het 
nog lank in die hemel gebly. Keer op 
keer is daar aangebied om hom te 
vergewe, op voorwaarde dat hy hom 
bekeer en onderwerp. Pogings soos 
alleen deur oneindige liefde en wysheid 
aangewend kon word, is aangewend om 
hom van sy dwaling te oortuig Die gees 



van ontevredenheid was voorheen nooit 
in die hemel bekend nie. Lucifer self het 
nie dadelik gesien waarheen hy gevoer 
is nie; hy het nie die ware aard van sy 
gevoelens verstaan nie. Maar toe daar 
bewys is dat daar geen rede vir sy 
ontevredenheid was nie, was Lucifer 
oortuig dat hy verkeerd was, dat die 
Goddelike aansprake regverdig was en 
dat hy dit voor die ganse hemel behoort 
te erken. As hy dit gedoen het, sou hy 
homself en baie engele gered het. In 
hierdie tyd het hy nog nie ten volle sy 
trou aan God versaak nie. Alhoewel hy 
sy posisie as beskutengel verlaat het, 
kon hy weer, as hy gewillig was om tot 
God terug te keer, die wysheid van die 
Skepper te erken en met tevredenheid sy 
plek te beklee wat aan hom gegee is in 
God se groot plan, in sy vorige posisie 
herstel word. Maar hoogmoed wou hom 
nie toelaat om hom te onderwerp nie. 
Hardnekkig het hy die weg wat hy 
ingeslaan het, verdedig; hy het 
aangevoer dat hy nie bekering nodig het 
nie en hy het hom heeltemal oorgegee 
aan die groot stryd teen sy Maker. 
 
(11)  HOEVEEL ENGELE KON 
SATAN GEDURENDE SY 
REBELLIE MISLEI? 
 
En sy stert het die derde van die sterre 
van die hemel meegesleep en hulle op 



die aarde gegooi. (Openbaring 12:4) 
 
Al die kragte van sy meesterverstand het 
hy nou ingespan in die werk van bedrog 
om die medelyde van die engele wat 
onder sy bevel gestaan het, te verkry. 
Selfs die feit dat Christus hom 
gewaarsku en raad gegee het, het hy 
verdraai om sy eie planne te bevorder. 
Aan diegene wat hom die meeste 
vertrou het, het Satan homself 
voorgestel as iemand wat veronreg is, 
dat sy posisie nie gerespekteer is nie en 
dat sy vryheid beperk sou word. Van ‘n 
wanvoorstelling van die woorde van 
Christus het hy oorgegaan tot 
verdraaiing en valsheid en hy het die 
Seun van God beskuldig van ‘n plan om 
hom voor die hemelbewoners te 
verneder. Hy het ook probeer om die 
lojale engele vals te beskuldig. Almal 
wat hy nie kon oorhaal en heeltemal aan 
sy kant kon bring nie, het hy van 
onverskilligheid teenoor die belange van 
die hemelse wesens beskuldig. Hy het 
diegene wat getrou gebly het aan God, 
beskuldig van dieselfde ding waarmee 
hy besig was. In ‘n poging om die 
beskuldiging van God se onreg teenoor 
hom te bewys, het hy hom tot ‘n 
verkeerde uitleg van die woorde en 
handelinge van die Skepper begewe. Sy 
beleid was om die engele met listige 
argumente aangaande die planne van 



God in verwarring te bring. Die 
eenvoudige dinge het hy in 
geheimsinnigheid gehul en deur listige 
verdraaiings het hy twyfel gewek in 
verband met die duidelikste verklarings 
van Jehova. Sy hoë posisie en sy noue 
verbinding met die Goddelike 
administrasie het krag aan sy bewerings 
verleen en vele is oorgehaal om met 
hom saam te staan in sy rebellie teen die 
gesag van die hemel. 
 
(12)  WAAROM HET GOD IN SY 
ONEINDIGE WYSHEID 
TOEGELAAT DAT SATAN SY 
WARE KARAKTER TEN VOLLE 
KON OPENBAAR?  
 
Hy wat in opregtheid wandel, wandel, 
veilig, maar hy wat sy weë krom maak, 
word bekend. (Spreuke 10:9) 
 
 In Sy wysheid het God Satan 
toegelaat om voort te gaan totdat die 
gees van ontevredenheid tot werklike 
opstand oorgegaan het. Dit was nodig 
om sy planne ten volle te laat ontwikkel, 
sodat die aard en strekking daarvan deur 
almal gesien kon word. As gesalfde 
gerub was Lucifer hoog verhewe; die 
hemelse wesens het hom baie liefgehad 
en sy invloed oor hulle was sterk. Nie 
slegs die hemelse wesens het onder God 
se heerskappy gestaan nie, maar ook al 



die wêrelde wat Hy geskape het; en 
Satan het gemeen dat as hy die engele in 
die hemel in sy opstand kon meevoer, 
hy dit ook na die ander wêrelde sou kon 
oordra. Op behendige wyse het hy sy 
kant van die saak gestel en hy het 
drogredes en valsheid gebruik om sy 
doel te bereik. Sy mag om te bedrieg 
was baie groot en deur ‘n mantel van 
valsheid te dra, het hy groot voorsprong 
gekry. Selfs die lojale engele kon nie ten 
volle sy ware karakter besef of die 
gevolge van sy werk vooruit sien nie. 
 
(13)  WAAROM HET GOD 
LUCIFER NIE VERNIETIG AAN 
DIE BEGIN VAN SY REBELLIE 
NIE?   
 
Die Almagtige – ons vind Hom nie; Hy 
is groot  van krag, maar die reg en die 
volheid van geregtigheid krenk Hy nie. 
(Job 37:23) 
 Selfs toe daar besluit is dat hy nie 
langer in die hemel kon vertoef nie, het 
Ewige Wysheid besluit om Satan nie te 
vernietig nie. Aangesien slegs 
liefdesdiens by God aanneemlik is, moet 
die trou van Sy skepsels op ‘n 
oortuiging van Sy regverdigheid en 
goedheid berus. Omdat hulle nie die 
aard en die gevolge van die sonde kon 
besef nie, sou die hemelbewoners en die 
bewoners van die ander wêrelde destyds 



nie die regverdigheid en genade van 
God verstaan het as Hy Satan sou 
verdelg het nie. As God hom dadelik 
vernietig het, sou hulle Hom uit vrees 
eerder as uit liefde gedien het. Die 
invloed van die bedrieër sou dan nie ten 
volle vernietig en die gees van opstand 
volkome verdelg word nie. Die sonde 
moes toegelaat word om te ontwikkel. 
Vir die welsyn van die ganse heelal 
moes Satan toegelaat word om deur die 
ewigheid heen sy beginsels ten volle uit 
te werk, sodat sy beskuldigings teen die 
Goddelike regering in hulle ware lig 
deur al die geskape wesens gesien kon 
word en sodat die regverdigheid en 
genade van God en die 
onveranderlikheid van Sy wet vir ewig 
bevestig kon word. 
Satan se opstand sou deur die eeue heen 
‘n les vir die heelal wees, ‘n gedurige 
getuienis van die aard en die vreeslike 
gevolge van die sonde. Die uitwerking 
van Satan se regering op beide mense en 
engele sou die gevolge van die 
tersydestelling van Goddelike gesag 
aantoon. Dit sou bewys dat die welsyn 
van al God se skepsels aan die 
voortbestaan van Sy regering en Sy wet 
gebonde is. Die geskiedenis van hierdie 
ontsettende opstand sou dus ‘n 
voortdurende vrywaring vir al die 
heilige wesens wees om te belet dat 
hulle bedrieg word wat betref die ware 



aard van oortreding en om hulle te 
bewaar van die sonde en die straf 
daarop. 
 
(14)  WATTER KATASTROFIESE 
GEBEURTENIS HET 
PLAASGEVIND AS GEVOLG VAN 
SATAN SE REBELLIE?  
 
En daar het oorlog in die hemel 
gekom: Migael en sy engele het oorlog 
gevoer teen die draak , en die draak en 
sy engele het oorlog gevoer; en hulle 
kon nie oorwin nie, en hulle plek was 
in die hemel nie meer te vinde nie. En 
die groot draak is neergewerp, die ou 
slang wat genoem word duiwel en 
Satan, wat die hele wêreld verlei, hy is 
neergewerp op die aarde, en sy engele 
is  saam met hom neergewerp. 
(Openbaring 12:7-9) 
 
 Selfs tot aan die einde van die stryd 
in die hemel het die groot indringer 
getrag om homself te regverdig. Toe 
daar aangekondig is dat hy met al sy 
aanhangers uit daardie salige oord 
verban sou word, het die aartsrebel 
reguit sy minagting vir die Skepper se 
wet verklaar. Hy het sy bewering 
herhaal dat die engele nie onderdanig 
behoort te wees nie, maar dat hulle vry 
moes wees om hulle eie wil wat hulle 
altyd reg sou lei, te volg. Hy het die 



Goddelike wette as ‘n beperking van 
hulle vryheid veroordeel en het verklaar 
dat dit sy doel was om die afskaffing 
van wet te verkry, sodat die leërskare 
van die hemel, bevry van hierdie 
beperking, tot ‘n hoër en heerliker 
bestaan kan voortgaan. 
 
(15)  NADAT HY UIT DIE HEMEL 
GEWERP IS, WAAR HET SATAN 
SY KONINKRYK PROBEER 
VESTIG?  
 
En die groot draak is neergewerp, die 
ou slang wat genoem word duiwel en 
Satan, wat die hele wêreld verlei, hy is 
neergewerp op die aarde, en sy engele 
is  saam met hom neergewerp. 
(Openbaring 12:9) 
  
Dieselfde gees wat die rebellie in die 
hemel laat ontstaan het, veroorsaak nog 
steeds rebellie op die aarde. Onder die 
mense volg Satan dieselfde beleid wat 
hy met die engele gevolg het. Sy gees 
heers vandag in die kinders van 
ongehoorsaamheid. Net soos hy, trag 
hulle om die beperkings van God se 
wet af te skaf en hulle beloof vryheid 
aan die mense deur oortreding van die 
gebooie. Bestraffing van die sonde 
verwek nog die gees van haat en 
weerstand. Waar mense oortuig word 
deur God se boodskappe van 



waarskuwing, lei Satan hulle om 
hulleself te regverdig en om die 
medelyde van andere in hulle sondige 
lewe te soek. Pleks van hulle sondes te 
versaak, verwek hulle 
verontwaardiging teenoor die een wat 
hulle bestraf asof hy die enigste 
oorsaak van hulle moeilikheid is. 
Sedert die dae van regverdige Abel tot 
in ons tyd, is dit nog die gees wat 
geopenbaar word teenoor diegene wat 
dit durf waag om die sonde te bestraf. 
Deur dieselfde wanvoorstelling van die 
karakter van God as wat hy in die 
hemel gebesig het, naamlik om God as 
‘n harde en tiranniese meester voor te 
stel, lei Satan die mens tot sonde. En 
omdat hy sover geslaag het, verklaar hy 
dat dit God se onregverdige beperkings 
is wat tot die val van die mens gelei 
het, net soos dit ook die oorsaak was 
van sy eie opstand. 
 
(16)  WAT IS DIE WARE AARD 
VAN GOD SE KARAKTER? 
 
En toe die HERE by hom verbygaan 
het die HERE uitgeroep: HERE, 
HERE, barmhartige en genadige God, 
lankmoedig en groot van 
goedertierenheid en trou... (Exodus 
34:6) 
 



(17)  HOE DEMONSTREER GOD 
SY GROOT LIEFDE EN 
GENADE?  
 
Want so lief het God die wêreld gehad, 
dat Hy sy eniggebore Seun gegee het, 
sodat elkeen wat in Hom glo, nie verlore 
mag gaan nie, maar die ewige lewe kan 
hê. (Johannes 3:16) 
 
 Deur die verbanning van Satan uit 
die hemel het God Sy regverdigheid 
verklaar en die eer van Sy troon 
gehandhaaf. Maar toe die mens 
gesondig het deur toe te gee aan die 
bedrieërye van hierdie afvallige gees, 
het God bewys gelewer van Sy liefde 
deur die opoffering van Sy eniggebore 
Seun om te sterf vir die gevalle 
mensdom. 
In dié versoening word die karakter van 
God geopenbaar. Die kruis openbaar aan 
die ganse heelal dat die regering van 
God nie verantwoordelik was vir die 
sondige weg wat Lucifer ingeslaan het 
nie. 
 
(18)  HOE HET BOSE MANNE 
SATAN SE KWAADWILLIGE 
VOORNEME OM JESUS 
GEDURENDE SY AARDSE 
BEDIENING TE VERNIETIG, 
UITGEVOER? 
 



En hulle skreeu weer: Kruisig Hom! 
(Markus 15:13) 
 
     In die ontmoeting tussen Christus en 
Satan, tydens die Heiland se aardse 
bediening, is die karakter van die groot 
bedrieër geopenbaar. Niks kon op so ‘n 
doeltreffende wyse die liefde vir Satan 
uit die hart van die engele en die ander 
wesens wat getrou gebly het, 
weggeneem het soos sy wrede oorlog 
teen die Verlosser van die wêreld nie. 
Die vermetele godslastering wat 
geopenbaar is in sy versoek dat Christus 
aan hom hulde moes betoon; sy 
aanmatiging deur Hom na die bergtop 
en die dak van die tempel te neem en die 
klaarblyklike, kwaadwillige bedoeling 
toe hy by Christus aangedring het dat 
Hy Homself daarvandaan moes 
neerwerp; sy kwaadwillige vervolging 
van Christus van plek tot plek; sy 
oorreding van die priesters en die volk 
om Christus se liefde te verwerp en 
uiteindelik uit te roep: “Kruisig Hom, 
kruisig Hom!” — dit alles het die 
verbasing en die verontwaardiging van 
die heelal uitgelok.  
Nou was Satan se skuld bewys. Hy het 
sy ware karakter as leuenaar en 
moordenaar geopenbaar. Daar is gesien 
dat dieselfde gees wat hy geopenbaar 
het in sy beheersing van die mense wat 
onder sy mag is, ook geopenbaar sou 



word as hy toegelaat was om die 
hemelbewoners te beheers. Hy het 
beweer dat die oortreding van God se 
wet vryheid en verheffing sou bring; 
daar is getoon dat die uitwerking 
slawerny en verlaging is. 
 
(19)  WAT HET GOD DEUR DIE 
OFFER VAN SY SEUN  BEREIK WAT 
SY KARAKTER AAN DIE HEELAL 
GEOPENBAAR HET?  
 
En dit alles is uit God wat ons met 
Homself versoen het deur Jesus 
Christus en ons die bediening van die 
versoening gegee het. (2 Korinthiërs 
5:18) 
 

 God het Sy afsku vir die beginsels 
van opstand geopenbaar. Die ganse 
hemel het ‘n openbaring van Sy 
regverdigheid gesien, beide in die 
veroordeling van Satan en die 
verlossing van die mens. Lucifer het 
verklaar dat as die wet van God 
onveranderlik en die straf daarop 
onverbiddelik is, elke oortreder vir 
ewig die guns van die Skepper verbeur 
het. Hy het verklaar dat die sondige 
geslag nie verlos kon word nie en dat 
hulle dus aan hom behoort. Maar die 
dood van Christus was ‘n argument ten 
behoewe van die mens wat nie weerlê 
kon word nie. Die straf van die wet het 
op Hom wat gelyk aan God was, geval 



en dit het die mens vrygestaan om die 
geregtigheid van Christus aan te neem 
en deur ’n lewe van boetvaardigheid en 
vernedering te oorwin, net soos die 
Seun van God die mag van Satan 
oorwin het. God is dus regverdig, 
terwyl Hy nogtans almal kan regverdig 
wat in Jesus glo. 
 
(20)  WAT WAS CHRISTUS SE 
SPESIFIEKE SENDING?  
 
Moenie dink dat ek gekom het om die wet 
of die profete te ontbind nie. Ek het nie 
gekom om te ontbind nie, maar om te 
vervul. (Matthéüs 5:17) 
 
 Maar dit was nie alleen om die mens 
te verlos dat Christus na die aarde 
gekom het om te ly en te sterf nie. Hy 
het gekom om die wet groot en heerlik 
te maak, nie alleen sodat die 
aardbewoners die wet so mag beskou 
nie, maar om aan al die wêrelde te toon 
dat God se wet onveranderlik is. As die 
eise van die wet ter syde gestel kon 
word, sou dit nie nodig gewees het vir 
die Seun van God om Sy lewe te gee om 
versoening te doen vir die oortreding 
daarvan nie. Die dood van Christus 
bewys die onveranderlikheid daarvan. 
En die opoffering waartoe ewige liefde 
die Vader en die Seun gedring het vir 
die verlossing van sondaars, toon aan 



die ganse heelal — soos slegs die 
verlossingsplan kan doen — dat 
geregtigheid en genade die grondslag 
van die wet en die regering van God is. 
 
(21)  WAT SAL DIE BELYDENIS 
VAN ELKE GESKAPE WESE 
WEES WANNEER DIE GROOT 
STRYD BEEINDIG IS? 
 
Sodat in die Naam van Jesus sou buig 
elke knie van die wat in die hemel en 
die wat op die aarde en die wat onder 
die aarde is, en elke tong sou bely dat 
Jesus Christus die Here is tot 
heerlikheid van God die Vader. 
(Filippense 2:10-11) 
 
 In die uiteindelike oordeel sal daar 
gesien word dat daar geen verskoning vir 
die sonde is nie. Wanneer die Regter van 
die ganse aarde aan die Satan sal vra: 
“Waarom het jy teen My gerebelleer en 
My beroof van die onderdane van My 
koninkryk?” sal die bewerker van die 
sonde geen verskoning hê nie. Elke mond 
sal toe wees en die opstandige leërskare sal 
spraakloos staan. 
 
(22)  WATTER WOORDE HET 
SATAN SE KOMENDE OORDEEL 
AANGEKONDIG?  
 
En toe Jesus die asyn geneem het, sê 



Hy: Dit is volbring! En Hy het sy hoof 
gebuig en die gees gegee. (Johannes 
19:30) 
 Terwyl die kruis van Golgota aantoon 
dat die wet van God onveranderlik is, 
verklaar dit ook aan die ganse heelal dat die 
loon van die sonde die dood is. Die Heiland 
se sterwenswoorde: “Dit is volbring,” het 
Satan se doodsklok gelui. Die groot stryd 
wat so lank aan die gang was, is toe beslis 
en die uiteindelike verdelging van die sonde 
is verseker. Die Seun van God het deur die 
poorte van die graf gegaan “sodat Hy deur 
die dood hom tot niet kon maak wat mag 
oor die dood het — dit is die duiwel” 
(Hebreërs 2:14). 
 
(23)  WAT IS DIE UITEINDELIKE 
LOT VAN SATAN EN ALMAL WAT 
AAN TROTS EN GODDELOOSHEID 
VASHOU?  
 
Want kyk, die dag kom, en dit brand 
soos ‘n oond. Dan sal al die vermeteles 
en almal wat goddeloosheid bedrywe, 
‘n stoppel wees; en die dag wat kom, 
sal  hulle aan die brand steek, sê die 
HERE van die leërskare; sodat dit vir 
hulle geen wortel of tak sal oorlaat nie. 
(Maleagi 4:1) 
 Lucifer se sug na selfverheffing het 
hom gelei om te sê: “Ek wil. . . my troon 
verhef bo die sterre van God. . . . Ek wil 
. . . my gelykstel met die Allerhoogste” 



(Jesaja 14:13,14). God het gesê: “Ek het 
jou tot as gemaak op die aarde . . . en 
[jy] sal daar nie meer wees tot in 
ewigheid nie” (Esegiël 28:18,19) 
  
(24)  OP WATTER BELOFTE SAL 
DIE VERLOSTES EN DIE GANSE 
HEELAL STAATMAAK AAN DIE 
EINDE VAN DIE GROOT STRYD?  
 
Wat wil julle beraam teen die HERE? 
Hy maak daar ‘n einde aan; die 
benoudheid sal nie twee maal opkom 
nie. (Nahum 1:9) 
 Die ganse heelal sal dan getuies 
wees van die aard en gevolge van die 
sonde. Terwyl die uitdelging daarvan 
aan die begin oneer aan God sou gebring 
en die engele sou laat vrees het, sal dit 
nou Sy liefde bewys en Sy eer bevestig 
voor al die wesens van die heelal wat 
daarin behae skep om Sy wil te doen en 
in wie se harte Sy wet is. Nooit weer sal 
sonde voorkom nie. Die Woord van God 
sê: “Die benoudheid sal nie twee maal 
opkom nie” (Nahum1:9). Die wet van 
God wat deur Satan bestempel was as ‘n 
juk van slawerny, sal geëer word as die 
wet van vryheid. ‘n Getoetste en 
beproefde skepping sal nooit weer 
afwyk van sy trou aan Hom wie se 
karakter so volkome aan hulle as 
grenslose liefde en oneindige wysheid 
geopenbaar is nie. 



 
Ek begryp hoe sonde, deur selftrots, 
eerste in Lucifer se hart ontstaan het. 
Ek weet God kon hom op daardie 
tydstip vernietig het, maar dan sou 
almal Hom uit vrees gehoorsaam het.  
 
Omkring:   Ja     Besluitloos 
 
Ek het die ellende ondervind wat die 
verbreking van God se liefdeswet bring. 
Ek sien liefde, regverdigheid en genade 
gedemonstreer deur gehoorsaamheid 
daaraan. 
    
Omkring:   Ja     Besluitloos 
 
Ek verstaan nou dat God in Sy wysheid 
sonde sy kwaadaardige loop laat neem 
sodat die hele heelal die vreeslike gevolge 
daarvan en die ware karakter van Satan 
kan sien .   
 
Omkring:   Ja     Besluitloos 
 
Ek wil graag God se genade wat deur 
die offer van Sy Seun voorsien is hê. 
Ek is bly dat daar deur hierdie gawe 
aan die eise van die wet voldoen word. 
In Sy wysheid bly Hy regverdig en is 
Hy die Regverdiger van almal wat glo.  
 
Omkring:   Ja    Besluitloos 
________________________________ 



 

Les 2 
Vyandskap Tussen die 

Mens en Satan 
 

(1)  WATTER GROOT BELOFTE 
WAS DEUR GOD AS HOOP AAN 
DIE GEVALLE MENS GEGEE? 
 
Ek sal vyandskap stel tussen jou en die 
vrou, en tussen jou saad en haar saad. 
Hy sal jou die kop vermorsel, en jy sal 
hom in die hakskeen byt. (Genesis 
3:15) 
 Die Goddelike vonnis oor Satan, na 
die val van die mens, het ook ‘n profesie 
bevat wat alle eeue tot by die einde van 
tyd insluit en dit het die groot stryd 
voorspel waarin al die geslagte wat op 
die aarde sou lewe, gewikkel sou word. 



God sê: “Ek sal vyandskap stel.” Hierdie 
vyandskap is nie iets wat van nature in 
die mens is nie. Toe die mens die 
Goddelike wet oortree het, het sy natuur 
sondig geword en hy was in 
ooreenstemming en nie in stryd met 
Satan nie. Van nature is daar geen 
vyandskap tussen die sondige mens en 
die bewerkers van die sonde nie. Albei 
het sondig geword weens afvalligheid. 
Die afvallige rus nooit tensy hy, deur 
ander te oorreed om sy voorbeeld na te 
volg, medelyde en ondersteuning verkry 
nie. Om hierdie rede werk bose engele 
en sondige mense saam in ‘n 
noodgedwonge vennootskap. As God 
nie spesiaal tussenbei gekom het nie, 
sou Satan en die mens ‘n verbond teen 
die Hemel aangegaan het en in stede van 
vyandskap teen Satan te koester, sou die 
ganse mensdom saam met hom teen 
God gewerk het. 
(2)  WAARTEEN HET GOD VIR 
ADAM EN EVA D.M.V. SY 
DUIDELIKE BEVEL 
GEWAARSKU?  
 
Maar van die boom van die kennis van 
goed en kwaad, daarvan mag jy  nie eet 
nie; want die dag as jy daarvan eet, sal 
jy sekerlik sterwe. (Genesis 2:17) 
 
(3)  WATTER VYANDIGE DAAD 
HET VERNIETIGING OOR DIE 



AARDE GEBRING EN ‘N 
GEVALLE NATUUR OOR DIE 
HELE MENSDOM?  
 
Toe sien die vrou dat die boom goed was 
om van te eet en dat hy ‘n lus was vir die 
oë, ja, ‘n boom wat ‘n mens kan begeer 
om verstand te verkry; en sy neem van sy 
vrugte en eet een gee ook aan haar man 
by haar, en hy het geëet. (Genesis 3:6) 
 

(4)  WAT IS VERSOEKING? 
 

Ag dit louter vreugde, my broeders, 
wanneer julle in allerhande 
versoekinge val, omdat julle weet dat 
die beproewing van julle geloof 
lydsaamheid bewerk. (Jakobus 1:2-3) 
 

(5)  WIE IS DIE BEWERKER VAN 
ALLE VERSOEKING? 
 
En toe die duiwel elke versoeking 
geëindig het, het hy ‘n tyd lank van 
Hom gewyk. (Lukas 4:13) 
 

 Satan het die mens tot sonde verlei en 
hy het die engele tot opstand beweeg om 
sodoende hulle medewerking in sy stryd 
teen die Hemel te verkry. Wat hulle haat 
vir Christus betref, was daar 
eenstemmigheid tussen hom en die engele, 
hoewel hulle dit op alle ander punte nie 
eens was nie,  was hulle onwrikbaar eens 
in hulle weerstand teen die gesag van die 



Heerser van die heelal. Maar toe Satan 
hoor dat daar vyandskap tussen hom en die 
vrou gestel is en tussen sy saad en haar 
saad, het hy geweet dat sy pogings om die 
menslike natuur te verlaag, onderbreek sou 
word; hy het geweet dat die mens op die 
een of ander manier in staat gestel sou  
word om sy mag te weerstaan. 
 

(6)  IN WIE SE BEELD WAS DIE 
MENS GESKAPE, WAT DIE 
MOTIEF IS VIR SATAN OM DIE 
MENSDOM TE VERNIETIG?  
 

En God het die mens geskape na sy 
beeld; na die beeld van God het Hy 
hom geskape; man en vrou het Hy 
hulle geskape. (Genesis 1:27) 
 

 Satan se vyandskap het teen die 
mensdom ontbrand omdat hulle, deur 
Christus, die voorwerpe van God se 
liefde en genade is. Sy begeerte is om 
die Goddelike plan vir die redding van 
die mens in die war te stuur, om God te 
onteer deur Sy handewerk te skend; en 
hy sou droefheid in die hemel laat 
ontstaan en die aarde met ellende en 
verwoesting vul. En dan sou hy na al 
hierdie ellende wys en beweer dat dit die 
gevolg van God se werk in die skepping 
van die mens is. 
(7)  HOE WORD ONS 
DEELGENOTE VAN DIE 



GODDELIKE NATUUR EN 
WEERSTAAN SATAN? 
 
Waardeur Hy ons die grootste en kosbare 
beloftes geskenk het, sodat julle daardeur 
deelgenote kan word van die goddelike 
natuur, nadat julle die verdorwenheid 
ontvlug het wat deur begeerlikheid in die 
wêreld is. (2 Petrus 1:4) 
 Dit is die genade wat Christus in die 
siel inplant wat in die mens vyandskap 
teenoor Satan opwek. Sonder hierdie 
reddende genade en vernuwende krag, 
sou die mens ‘n gevangene en slaaf van 
Satan bly wat altyd gereed is om sy 
bevele uit te voer. Maar die nuwe 
beginsel in die siel verwek ‘n stryd waar 
daar voorheen vrede was. Die krag wat 
Christus meedeel, stel die mens in staat 
om hierdie tiran en indringer te 
weerstaan. Wie ook al die sonde verfoei 
in stede van dit lief te hê, en wie daardie 
drifte weerstaan en oorwin wat binne-in 
die hart heerskappy voer, toon die 
werking van ’n beginsel wat geheel en al 
van bo kom. 
 
(8)  WATTER GODDELIKE 
EIENSKAP IN CHRISTUS SE 
LEWE HET VYANDSKAP IN DIE 
GODDELOSE SE HARTE 
OPGEWEK TOTDAT HULLE HOM 
GEKRUISIG HET? 
 



En julle weet dat Hy verskyn het om 
onssondes weg te neem, en geen sonde 
is in Hom nie. (1 Johannes 3:5) 
 
 Die vyandigheid tussen die Gees 
van Christus en die gees van Satan is 
duidelik in die wêreld se verwerping van 
Jesus geopenbaar. Dit was nie soseer 
omdat Hy sonder wêreldse rykdom, prag 
en praal verskyn het, dat die Jode hom 
verwerp het nie. Hulle het gesien dat Hy 
mag gehad het wat die gebrek aan 
uiterlike vertoon sou vergoed. Dit was 
die reinheid en heiligheid van Christus 
wat die haat van die goddelose uitgelok 
het. Sy lewe van selfverloëning en 
sondelose toewyding was ‘n 
voortdurende bestraffing vir die trotse 
en sinlike volk. Dit was dit wat die 
vyandigheid teenoor die Seun van God 
verwek het. Satan en bose engele het 
met bose mense saamgespan. Al die 
kragte van afvalligheid het saamgesweer 
teen die Kampvegter vir die waarheid. 
 
(9)  WATTER BEHANDELING KAN 
ONS, AS VOLGELINGE VAN 
CHRISTUS, VAN DIE WêRELD 
VERWAG?  
 
En almal wat ook godvrugtig wil lewe 
in Christus Jesus, sal vervolg word. (2 
Timótheüs 3:12) 



 
 Dieselfde vyandigheid wat teen 
hulle Meester geopenbaar is, word 
vandag teen die navolgers van Christus 
geopenbaar. Almal wat die afskuwelike 
aard van die sonde insien en deur krag 
van omhoog versoeking weerstaan, sal 
sekerlik die woede van Satan en sy 
onderdane opwek. Haat vir die reine 
beginsels van waarheid en verwyte en 
vervolging van die voorstanders 
daarvan, sal daar wees solank as daar 
sondaars is. Die navolgers van Christus 
en die diensknegte van Satan is altyd in 
stryd. Die aanstoot van die kruis is nog 
altyd daar. 
 
(10)  WATTER TWEE STAPPE 
MOET ONS VOLG OM SATAN SE 
MAGTE TE OORKOM?  
 
Onderwerp julle dan aan God; 
weerstaan die duiwel, en hy sal van 
julle wegvlug. (Jakobus 4:7) 
 
 Satan roep al sy magte op en werp 
alles in die stryd. Waarom is dit dat hy 
nie groter teenstand ondervind nie? 
Waarom is dit dat gesante van Christus 
so lewendig-dood en onverskillig is? Dit 
is omdat hulle nie in ware verbinding 
met Christus is nie. Dit is omdat hulle 
nie Sy Gees het nie. Die sonde is vir 
hulle nie so afstootlik en afskuwelik 



soos wat dit vir hulle Meester was nie. 
Hulle weerstaan die sonde nie so beslis 
soos wat Christus gedoen het nie. Hulle 
besef nie die ontsettende boosheid en 
afskuwelikheid van die sonde nie en 
hulle is blind, beide vir die karakter en 
die mag van die vors van duisternis. 
Satan en sy werke ondervind min 
weerstand omdat daar sulke groot 
onkunde heers in verband met sy mag en 
kwaadwilligheid, asook aangaande die 
groot omvang van sy stryd teen Christus 
en Sy kerk. Menigtes word op hierdie 
punt mislei. Hulle besef nie dat hulle 
vyand ‘n magtige generaal is wat 
heerskappy voer oor die bose engele en 
wat met weldeurdagte planne en fyn 
uitgewerkte taktiek oorlog voer teen 
Christus om die verlossing van siele te 
verhoed nie. Onder belydende 
Christene, sowel as onder 
evangeliedienaars, word Satan se naam 
byna nooit genoem nie, behalwe 
miskien ‘n toevallige verwysing daarna 
uit die kansel. Hulle sien sy 
voortdurende bedrywigheid en suksesse 
oor die hoof; hulle slaan nie ag op die 
baie waarskuwings teen sy listigheid nie 
en dit skyn asof hulle selfs vergeet het 
dat hy bestaan.  
 

(11)  WAT IS SATAN SE GEDURIGE 
DOEL? 
 



Naamlik die ongelowiges in wie die god 
van hierdie wêreld die sinne verblind 
het, sodat die verligting van die 
evangelie van die heerlikheid van 
Christus, wat die beeld van God is, op 
hulle nie sou skyn nie. (2 Korinthiërs 
4:4) 
 Terwyl mense onkundig is 
aangaande sy planne, is hierdie wakkere 
vyand elke oomblik op hulle spoor. Hy 
dring elke deel van die huishouding 
binne, elke straat van ons dorpe, die 
kerke, die raadsvergaderings en die 
geregshowe waar hy bedrieg, verlei, 
moeilikheid veroorsaak en orals die siel 
en liggaam van mans, vrouens en 
kinders verwoes; en hy verbreek 
gesinne, saai saad van haat, afguns, 
stryd, sedisie en moord. Die hele 
Christen-wêreld beskou hierdie dinge 
asof God hulle beskik het en asof hulle 
desnoods so moet wees. 
Satan is gedurig daarop uit om die volk 
van God te oorwin deur die skeidsmure 
af te breek wat hulle van die wêreld 
skei. Israel vanouds is tot die sonde 
verlok toe hulle hulle op verbode grond 
begewe het in omgang met die heidene. 
Op dieselfde manier word hedendaagse 
Israel verlei. “Die god van hierdie 
wêreld [het] die sinne verblind, sodat die 
verligting van die evangelie van die 
heerlikheid van Christus wat die beeld 
van God is, op hulle nie sou skyn nie” (2 



Kor. 4:4). Almal wat nie besliste 
navolgers van Christus is nie, is 
diensknegte van Satan. In die hart wat 
nie wedergebore is nie, is daar ‘n liefde 
vir die sonde en ‘n gesindheid om dit te 
koester en dit te verskoon. In die 
wedergebore hart is daar ‘n haat vir die 
sonde en vasberade weerstand daarteen. 
Wanneer Christene die geselskap soek 
van goddelose en ongelowiges, stel 
hulle hulleself bloot aan versoeking. 
Satan skuil op die agtergrond en op 
slinkse wyse trek hy die sluier van 
bedrog oor hulle oë. Hulle kan nie sien 
dat sulke geselskap skadelik vir hulle is 
nie; en terwyl hulle al die tyd 
gelykvormig word aan die wêreld in 
karakter, woorde en dade, word hulle 
steeds meer en meer verblind. 
 
(12)  HOE SAL ONS ALLEEN 
VEILIG WEES VAN 
GELYKVORMIGHEID AAN DIE 
WêRELD? 
 
Kom nie op die pad vaan die goddelose 
en betree die weg van die slegtes nie. 
(Spreuke 4:14) 
 
 Gelykvormigheid aan die wêreldse 
gebruike bekeer die kerk tot die wêreld; 
dit bekeer nooit die wêreld tot Christus 
nie. Om eie te wees met die sonde sal dit 
gewis minder afskuwelik laat lyk. Die 



persoon wat verkies om met die 
diensknegte van Satan om te gaan, sal 
baie gou nie meer vrees vir hulle 
Meester hê nie. As ons in die uitvoering 
van ons plig in beproewing kom, soos 
byvoorbeeld Daniël aan die koninklike 
hof, kan ons daarop reken dat God ons 
sal beskerm; maar as ons onsself in 
versoeking bring, sal ons vroeër of later 
val. 
(13)  TEEN WIE WORD ONS 
GEWAARSKU OM HULLE NIE TE 
VOLG EN TE ADMIREER NIE?  
 
Wees nie afgunstig op die 
kwaaddoeners nie, en begeer nie om 
met hulle saam te wees nie. (Spreuke 
24:1) 
 
 Die versoeker werk dikwels met die 
grootste sukses deur diegene van wie ons 
die minste verwag dat hulle onder sy mag 
is. Diegene wat geleerd is en talente het, 
word bewonder en geëer, asof hierdie 
hoedanighede hulle gebrek aan die vrees 
van God kan vergoed of Sy guns kan 
win. Alle talente is op sigself gawes van 
God; maar as hierdie dinge in die plek 
van godsvrug gestel word liewer as 
middele om die siel nader aan God te 
bring, sal hulle ‘n mens van God weglei 
en ‘n vloek en ‘n strik word. Baie mense 
is onder die indruk dat alles wat na 
hoflikheid of verfyndheid lyk, 



noodwendig iets Christeliks is. Maar nog 
nooit is daar ‘n groter fout begaan nie. 
Hierdie hoedanighede behoort die 
karakter van elke Christen te verfyn, 
want hulle oefen ‘n groot invloed ten 
gunste van ware godsdiens uit, maar 
hulle moet aan God gewy wees, anders 
sal hulle ‘n mag ten kwade wees. Menige 
man met ‘n goeie verstand en aangename 
maniere wat hom nie sal verlaag tot wat 
in die omgang bekend is as ‘n onsedelike 
daad nie, is slegs ‘n verfynde werktuig in 
die hande van Satan. Die listige en 
bedrieglike invloed wat hy uitoefen, 
maak hom ‘n gevaarliker vyand teen die 
saak van Christus as diegene wat 
onkundig en onverfynd is. 
 
(14)  WIE IS DIE ENIGSTE BRON 
VAN WYSHEID EN GEESTELIKE 
KRAG? 
 
God is vir ons ‘n toevlug en sterkte; as 
hulp in benoudhede is Hy in hoë mate 
beproef. (Psalm 46:2) 
 
 Deur ernstige gebed en 
afhanklikheid van God het Salomo 
wysheid wat die verbasing en 
bewondering van die wêreld verwek het, 
verkry. Maar toe hy hom van die Bron 
van sy krag afgekeer en op homself 
begin vertrou het, het hy die prooi van 
versoeking geword. Toe het die 



wonderkragte wat hierdie wysste van 
alle konings gehad het, hom slegs ‘n 
doeltreffender werktuig van die 
sielevyand gemaak.  
 
(15)   WATTER STRATEGIE 
GEBRUIK SATAN IN SY POGING 
OM DIE GROOT STRYD TE WEN?  
 
Wees nugter en waaksaam, want julle 
teëstander, die duiwel, loop rond soos 
‘n brullende leeu en soek wie hy kan 
verslind. (1 Petrus 5:8) 
 
 Van die dae van Adam af tot in ons 
tyd beoefen ons groot vyand sy mag om 
te verdruk en te vernietig. Hy is nou 
besig met voorbereidings vir sy laaste 
veldtog teen die kerk. Almal wat Jesus 
graag wil volg, sal in stryd kom met 
hierdie meedoënlose vyand. Hoe nader 
die Christen aan die Goddelike 
Voorbeeld kom, hoe sekerder kan hy 
daarvan wees dat hy deur die Satan 
aangeval sal word. Almal wat  aktief in 
die saak van God besig is, wat soek om 
die bedrog van die bose vyand aan die 
kaak te stel en om Christus aan die 
mense voor te stel, sal saam met Paulus 
kan getuig waar hy sê dat hy die Here 
dien met alle nederigheid en baie trane 
en beproewinge. 
 



(16) WAT SAL ONS TEEN DIE 
SLINKSHEID VAN SATAN 
BESKERM?  
 
Trek die volle wapenrusting van God 
aan, sodat julle staande kan bly teen die 
liste van die duiwel. (Efesiërs 6:11) 
 
    Satan het Christus aangeval met sy 
kwaaiste en listigste versoekings; maar 
elke keer is hy teruggeslaan. Daardie 
botsings het ten behoewe van ons 
plaasgevind; daardie oorwinnings maak 
dit moontlik vir ons om te oorwin. 
Christus sal krag gee aan almal wat 
daarom vra. Geen mens kan ooit sonder 
sy eie toestemming deur Satan oorwin 
word nie. Die versoeker het geen mag 
om die wil te beheers of die siel tot 
sonde te dwing nie. Hy kan ’n mens 
kwel en folter, maar nie besoedel nie. 
Die feit dat Christus oorwin het, behoort 
Sy volgelinge te besiel om manmoedig 
teen die sonde te stry. 
 
(17)  HOE KAN ONS LEWENS 
SKOON GEHOU WORD? 
 
Waarmee sal die jongeling sy pad 
suiwer hou? Deur dit te hou na U 
woord. (Psalm 119:9) 
 
(18)  OP WATTER BELOFTE VAN 
GOD KAN ONS STAATMAAK?  
 
Geen versoeking het julle aangegryp 
behalwe ‘n menslike nie; maar God is 



getrou, wat nie sal toelaat dat julle bo 
julle kragte versoek word nie; maar Hy 
sal saam met die versoeking ook die 
uitkoms gee, sodat julle dit sal kan 
verdra. (1 Korinthiërs 10:13) 
Ek is dankbaar dat God die belofte 
gegee het om vyandskap in die harte 
van Sy kinders teenoor Satan te plaas.    
 
Omkring:   Ja    Besluitloos 
 
Ek bid vir geestelike wysheid en ‘n 
groter begeerte om God se Woord te 
lees en te bestudeer, en deur Sy genade 
neem ek my voor om die duiwel te 
weerstaan. 
 
Omkring:   Ja    Besluitloos 
 
Ek maak staat op God se belofte dat ek 
nie bo dit wat ek in staat is om te dra 
versoek sal word nie, en bid vir wysheid 
om die weg daaruit te kies. 
 
Omkring:   Ja    Besluitloos 
 
Ek besef dat almal wat vir Christus 
lewe vervolg sal word en ek is gewillig 
om dit te ly in liefde vir Hom.  
 
Omkring:   Ja    Besluitloos 
________________________________
________________________________ 



 

 

Les 3 
Die Werk van Bose Geeste 

 
(1)  HOE IDENTIFISEER DIE SKRIF 
BOSE MAGTE IN DIE GROOT 
STRYD? 
Want ons worstelstryd is  nie teen vlees 
en bloed nie, maar teen die owerhede, 
teen die magte, teen die wêreldheersers 
van die duisternis van hierdie eeu, teen 
die bose geeste in die lug. (Efesiërs 
6:12) 
 Die verbinding tussen die sigbare en 
die onsigbare wêreld, die bediening van 
die engele van God en die werk van 
bose geeste word duidelik in die Skrifte 
geopenbaar as iets wat onafskeidelik 
met die menslike geskiedenis 
saamgeweef is. Daar is ‘n toenemende 
neiging om geen geloof aan die bestaan 
van bose geeste te heg nie, terwyl die 



engele “wat vir diens uitgestuur word ter 
wille van die wat die saligheid sal 
beërwe” (Hebreërs 1:14), deur vele 
beskou word as die geeste van die 
afgestorwenes. Dog die Skrifte leer nie 
alleen die bestaan van goeie en bose 
engele nie, maar verskaf ook 
onweerlegbare bewys dat hulle nie die 
geeste van afgestorwe mense is nie. 
 
(2)  WAAR HET AL DIE ENGELE 
GEBLY VOOR DIE GROOT 
STRYD BEGIN HET? 
 
Toe sien ek, en ek hoor ‘n stem van 
baie engele rondom die troon en van 
die lewende wesens en die ouderlinge; 
en hulle getal was tienduisende van 
tienduisende en duisende van duisende. 
(Openbaring 5:11) 
 
(3)  WATTER NAAM WORD IN DIE 
SKRIF GEBRUIK MET 
BETREKKING TOT DIE GEVALLE 
ENGELE?  
 
Jy glo dat God één is. Jy doen goed; die 
duiwels glo dit ook, en hulle sidder. 
(Jakobus 2:19) 
 
(4) WAAR BLY HIERDIE 
GEVALLE WESENS NOU?  
 



En die groot draak is neergwerp, die ou 
slang, wat die hele wêreld verlei, hy is 
op die aarde neergewerp, en sy engel is 
saam met hom neergewerp. 
(Openbaring 12:9) 
 
(5)  OP WATTER VLAK WAS DIE 
MENS RELATIEF TOT ENGELE 
GESKAPE? 
 
U het hom ‘n weinig minder as ‘n 
goddelike wese gemaak en hom met eer en 
heerlikheid gekroon. (Psalm 8:6) 
 
 Voor die skepping van die mens het 
daar engele bestaan; want by die 
grondlegging van die aarde het “die 
môresterre saam gejubel en al die seuns 
van God [het] gejuig” (Job 38:7). Na die 
sondeval is engele gestuur om die boom 
van die lewe te bewaak; en dit het 
geskied vóórdat daar mense op die aarde 
gesterf het. Wat hulle natuur betref, 
staan die engele hoër as mense; want 
van die mens sê die psalmis: “U het hom 
‘n weinig minder gemaak as ‘n 
goddelike wese” (Ps. 8:6). (Die Engelse 
vertaling lui: “U het hom ‘n weinig laer 
as die engele gemaak.”) 
 
(6)  HOE BESKRYF DIE SKRIF DIE 
GETAL ENGELE WAT GOD 
GESKAPE HET? 
 



Toe sien ek, en ek hoor die stem van 
baie engele rondom die troon en van 
die lewende wesens en die ouderlinge; 
en hulle getal was tienduisende van 
tienduisende en duisende van duisende. 
(Openbaring 5:11) 
 
 In die Skrifte kan ons lees aangaande 
die getal, die mag en heerlikheid van die 
hemelse wesens, hulle verhouding tot die 
regering van God, asook hulle 
verhouding tot die verlossingswerk. “Die 
Here het sy troon in die hemel gevestig, 
en sy koninkryk heers oor alles” (Psalm 
103:19). “Ek hoor ‘n stem van baie 
engele rondom die troon” (Openbaring 
5:11). Voor die troon van die Koning van 
die konings dien die engele—“kragtige 
helde wat sy woord volbring, in 
gehoorsaamheid aan die stem van sy 
woord” (Psalm 103:20). Die profeet 
Daniël het tienduisend maal tienduisend 
en duisende van duisende engele gesien 
(Daniël 7:10), Die apostel Paulus praat 
van “tienduisende engele” (Hebreërs 
12:22). 
 
(7)  HOEVEEL ENGELE HET DIE 
KWAAD GEKIES? 
 En sy stert het die derde van die 
sterre van die hemel meegesleep en 
hulle op die aarde gegooi. (Openbaring 
12:4) 



 
(8)  WAT IS DIE FISIESE 
VOORKOMS VAN ENGELE? 
 
Aangaande die gestalte van die wesens: 
hulle voorkoms was soos gloeiende 
vuurkole, soos die voorkoms van 
fakkels; die vuur het heen en weer 
beweeg tussen die wesens, en die vuur 
het ‘n helder glans gehad, en uit die 
vuur het blitse uitgeslaan. En die 
wesens het heen en weer gesnel, in 
aansien soos ‘n bliksemstraal. (Esegiël 
1:13-14) 

 As God se boodskappers gaan hulle 
uit “in aansien soos ‘n bliksemstraal”— 
so verblindend is hulle heerlikheid en so 
vinnig vlieg hulle. Die engel wat by die 
Heiland se graf verskyn het, se 
“gedaante was soos weerlig en sy 
kleding wit soos sneeu, en uit vrees vir 
hom het die wagte gebewe en soos 
dooies geword” (Matthéüs 28:3, 4). 
 

(9)  WATTER GEBEURTENIS IN 
HIERDIE VERS OPENBAAR DIE 
KRAG WAT EEN ENGEL VAN 
GOD BESIT? 
 

En in dieselfde nag het die engel van 
die HERE uitgetrek en in die laer van 
die Assiriërs honderd-vyf-en-
tagtigduisend verslaan; en toe hulle die 
môre vroeg klaarmaak  -  was dit almal 
dooie liggame. (2 Konings 19:35) 



 Toe Sanherib, die trotse Assiriër, 
God gesmaad en gelaster en Israel met 
vernietiging bedreig het, het die engel 
van die Here uitgetrek en in die laer van 
die Assiriërs honderd vyf-en-tagtig 
duisend verslaan. “En dié het al die 
dapper helde en bevelhebbers en 
owerstes in die laer van die koning van 
Assirië verdelg, sodat hy met ‘n 
beskaamde aangesig na sy land 
teruggegaan het” (2 Konings 19:35; 2 
Kronieke 32:21). 
 
(10) WATTER ROL HET GOD AAN 
DIE GETROUE ENGELE NA DIE 
SONDEVAL TOEVERTROU? 
 
Is hulle nie almal dienende geeste wat 
vir diens uitgestuur word ter wille van 
die wat die saligheid sal beërwe nie? 
(Hebreërs 1:14) 
 
 Engele word na die kinders van God 
op genade-sendings gestuur. Tot 
Abraham het hulle gekom met beloftes 
van seëninge; by die poorte van Sodom 
het hulle verskyn om regverdige Lot van 
die verwoestende vuur te red; aan Elia 
het hulle voedsel gebring toe hy wou 
omkom van vermoeienis en honger in 
die woestyn; na Elisa het hulle gekom 
met waens en perde van vuur waar hy in 
die dorpie omsingel was deur sy vyande; 
aan Daniël het hulle verskyn toe hy aan 



die hof van ‘n heidense koning om 
wysheid gebid het en toe hy in die 
leeukuil gegooi is; hulle het na Petrus 
gekom toe hy op die dood gewag het in 
die tronk van Herodes; hulle het aan die 
gevangenes te Filippi verskyn; aan 
Paulus en sy metgeselle in die storm op 
see; hulle het gekom om die verstand 
van Cornelius te open om die evangelie 
te ontvang; hulle het Petrus gestuur met 
die boodskap van verlossing na die 
heidense vreemdeling; ja, deur die eeue 
heen het die engele die volk van God 
gedien.  
(11)  WAT DOEN ENGELE VIR 
ONS PERSOONLIK? 
 
Die engel van die HERE trek ‘n laer 
rondom die wat Hom vrees,en red hulle 
uit. (Psalm 34:1) 
 
 Elke navolger van Christus het ’n 
beskermengel. Hierdie hemelse wagters 
beskerm die regverdiges teen die mag 
van die bose. Satan self het dit besef toe 
hy gesê het: “Is dit verniet dat Job God 
vrees? Het U nie self hom en sy huis en 
alles wat hy het, aan alle kante rondom, 
beskut nie?” (Job 1:9, 10). Die wyse 
waarop God Sy volk beskerm, is 
geopenbaar in die woorde van die 
psalmis: “Die Engel van die Here trek ‘n 
laer rondom die wat Hom vrees, en red 
hulle uit” (Psalm 34:8). Van diegene wat 



in Hom glo, het die Heiland gesê: “Pas 
op dat julle nie een van hierdie kleintjies 
verag nie; want Ek sê vir julle dat hulle 
engele in die hemele altyd die aangesig 
sien van my Vader wat in die hemele is” 
(Matthéüs 18:10). Die gedienstige 
engele van die kinders van God het ten 
alle tye toegang tot Sy teenwoordigheid. 
God se volk wat blootgestel is aan die 
verleidende krag en boosheid van die 
vors van duisternis en wat die stryd teen 
al die bose magte moet voer, kan dus 
verseker wees van die onophoudelike 
beskerming van die hemelse engele. En 
hierdie versekering word nie sonder rede 
gegee nie. As God aan Sy kinders 
beloftes van genade en beskerming 
gegee het, is dit omdat daar magtige 
bose werktuie is—ontelbare en 
gedetermineerde werktuie en wesens 
wat nooit moeg word nie, waarteen 
gestry moet word en wie se 
kwaadaardigheid en mag deur niemand 
met veiligheid veronagsaam kan word 
nie. 
(12)  WAT HET DIE HEILIGE 
ENGELE IN DUIWELS 
VERANDER? 
 
Want as God die engele wat gesondig 
het, nie gespaar het nie... (2 Peter 2:4) 
 
 Bose geeste wat in die begin 
sondeloos geskape is, was wat hulle 



natuur, krag en heerlikheid betref, gelyk 
aan die heilige wesens wat nou as God se 
boodskappers optree. Maar, tot ‘n val 
gebring deur die sonde, werk hulle nou 
saam vir die ontering van God en die 
vernietiging van die mens. Verbonde met 
Satan in sy rebellie en saam met hom uit 
die hemel gewerp, het hulle deur die eeue 
heen met hom in sy oorlog teen die 
Goddelike gesag saamgestaan. In die 
Skrifte lees ons van hulle sameswering en 
regering, van hulle verskillende ordes, van 
hulle intelligensie en listigheid, en van 
hulle kwaadwillige planne teen die vrede 
en geluk van die mens. 
 
(13)  WATTER METODES 
GEBRUIK SATAN OM DIE 
MENSDOM TE MISLEI EN TE 
BEHEER? 
 
Want dit is geeste van duiwels wat tekens 
doen, wat uitgaan na die konings van die 
aarde en die hele wêreld, om hulle te 
versamel vir die oorlog van daardie groot 
dag van die almagtige God. (Openbaring 
16:14) 
 
 In die Ou Testament word daar af en 
toe van hulle bestaan en hulle werk 
melding gemaak; maar dit was tydens 
Christus se verblyf op aarde dat die bose 
geeste hulle mag op so ‘n doeltreffende 
wyse geopenbaar het. Christus het 



gekom om die verlossingswerk vir die 
mens te begin en Satan was vasbeslote 
om sy reg van heerskappy in hierdie 
wêreld te handhaaf. 
 
(14)  WAAR SAL BOSE MAGTE 
BLY AS SONDIGE MENSE DIT 
TOELAAT?  
 
En toe dit aand geword het, het hulle 
baie na Hom gebring, wat van duiwels 
besete was; en Hy het die geeste met ‘n 
woord uitgedrywe; en almal wat 
ongesteld was, het Hy gesond gemaak. 
(Matthéüs 8:16) 
 

 Die feit dat mense deur duiwels 
besete was, word duidelik in die Nuwe 
Testament verklaar. Die mense wat op 
hierdie manier besete was, het nie slegs 
aan siekte wat natuurlike oorsake gehad 
het, gely nie. Christus het ten volle 
verstaan waarmee Hy te doen gehad het 
en Hy het die regstreekse 
teenwoordigheid en werk van bose geeste 
gesien. 
‘n Treffende voorbeeld van hulle getal, 
hulle mag en kwaadwilligheid, asook van 
die mag en genade van Christus, word 
gegee in die beskrywing van die genesing 
van die duiwelbesetenes van Gadara. 
Hierdie ellendige besetenes wat alle 
bedwang veronagsaam en die lug laat 
weergalm het met hulle geskreeu, was 
rasend en het hulleself geweld aangedoen 



en probeer om almal aan te rand wat 
naby hulle gekom het. Hulle bebloede en 
verwonde liggame en hulle 
kranksinnigheid was ‘n skouspel 
waarmee die vors van duisternis hoogs 
tevrede was. 
 
(15)  HOEVEEL DUIWELS WAS IN 
DIE MAN VAN GADARA? 
 
En Hy vra vir hom: Wat is jou naam? 
En hy antwoord en sê: Legio is my 
naam, want ons is baie. (Markus 5:9) 
 
 In die Romeinse leër het ‘n legioen 
bestaan uit van drie tot vyfduisend man. 
Satan se leërskare was ook in groepe 
aangevoer en die groep waaraan hierdie 
duiwels behoort het, was nie minder as 
‘n legioen nie. 
 

(16)  DEUR DIE KRAG VAN WIE 
SE NAAM SAL DIE MAGTE VAN 
BOOSHEID VLUG? 
En die sewentig het met blydskap 
teruggekom en gesê: Here, ook die 
duiwels onderwerp hulle aan ons in U 
Naam (Lukas 10:17) 
 

   Op bevel van Jesus het die bose geeste 
hulle slagoffers verlaat sodat hulle kalm, 
bedaard, intelligent en sagmoedig aan 
die Heiland se voete bly sit het.. . . 
Dit was ook Sy wil dat die volk van 
daardie streek Sy krag sou sien om die 



slawerny van Satan te verbreek en Sy 
gevangenes vry te stel. En hoewel Jesus 
self vertrek het, het die manne wat so 
wonderbaarlik verlos is, agtergebly om 
te getuig van die genade van hulle 
Weldoener. 
 

(17)  WAT WAS DIE GEKOSE 
BEROEP VAN ELIMAS, WAT WYS 
DAT DUIWELBESETENHEID 
DEUR KEUSE KAN WEES? 
 
Maar Elimas die towenaar – want so 
word sy naam vertaal – het hulle 
teëgestaan en het probeer om die 
goewerneur afkerig te maak van die 
geloof. (Handelinge 13:8) 
 
 Volgens die beskrywing van 
diegene wat deur duiwels besete was, 
blyk dit dat hulle baie gely het; maar 
daar was ook uitsonderings. Ten einde 
bonatuurlike krag te verkry, het 
sommige die sataniese invloed 
verwelkom; hulle het natuurlik geen 
stryd met die duiwels gehad nie. In 
hierdie klas was diegene wat 
waarsêende geeste gehad het soos die 
towenaars Simon en Elimas en die 
slavin wat Paulus en Silas te Filippi 
agtervolg het. 
 
(18)  HOE BESKRYF HIERDIE 
VERS DIE FISIESE VOORKOMS 



VAN LUCIFER WAT NOU SATAN 
GENOEM WORD? 
 
Hoogmoedig het jou hart geword oor 
jou skoonheid; jy het jou wysheid 
verderwe weens jou glans. Ek het jou 
op die grond gewerp, Ek het jou 
oorgegee voor die aangesig van 
konings, dat hulle op  jou neer kan 
sien. (Esegiël 28:17) 
 
 Daar is niks wat die groot bedrieër 
so vrees nie as dat mense sy bedrog sal 
agterkom. Ten einde sy ware karakter en 
doel te bedek, het hy mense daartoe 
gelei om hom so voor te stel dat dit op 
sy ergste ‘n gevoel van spot of 
minagting laat ontstaan. Hy gee glad nie 
om om beskryf te word as ‘n belaglike, 
afskuwelike gedrog, wanskapig, half-
dier en half-mens nie. Dit behaag hom 
om sy naam in ‘n spottende sin te hoor 
wat gebruik word deur diegene wat 
meen dat hulle intelligent en goed 
ingelig is. 
 
(19)  WAT LEER DIE BYBEL ONS 
OM TE DOEN WAT ONS 
WYSHEID SAL GEE OM 
MISLEIDING TE VOORKOM? 
 
Trek die volle wapenrusting van God 
aan, sodat julle staande kan bly teen die 



liste van die duiwel. (Efesiërs 6:11) 
 
Lê jou daarop toe om jou beproef voor 
God te stel as ‘n werker wat hom nie 
hoef te skaam nie, wat die woord van die 
waarheid reg sny. (2 Timótheüs 2:15) 
  
    Dit is omdat hy hom so goed vermom 
het dat die vraag orals gevra word: “Is 
daar regtig so iets as ‘n duiwel?” Dit is 
‘n bewys van sy sukses dat teorieë wat 
die duidelike verklaring van die Skrifte 
loën, so algemeen in die godsdienstige 
wêreld aangeneem word. Dit is omdat 
Satan so maklik die verstand van 
diegene wat nie bewus is van sy invloed 
nie, kan beheers, dat die Woord van God 
ons so baie voorbeelde gee van sy 
kwaadaardige werk, en sy geheime 
magte aan ons openbaar om ons so op 
ons hoede te stel vir sy aanvalle. 
 
(20)  WATTER BELOFTE KAN 
ONS OPEIS VIR BESKERMING 
WANNEER ONS DEUR BOSE 
MAGTE AANGEVAL WORD?  
 
O Liefhebbers van die HERE, haat die 
kwaad! Hy bewaar die siele van sy 
gunsgenote, Hy red hulle uit die hand 
van goddelose. (Psalm 97:10) 
 
 As dit nie was dat ons veiligheid en 
verlossing kan vind in ons Verlosser wat 



sterker is nie, sou ons met reg die krag 
en kwaadwilligheid van Satan kon 
vrees. Baie sorgvuldig sluit ons ons 
huise sodat diewe nie ons besittings 
steel en bose mense ons lewens in 
gevaar bring nie; maar hoe selde dink 
ons aan die bose engele wat gedurig trag 
om tot ons in te kom en teen wie ons, in 
ons eie krag, geen beskerming het nie. 
As hulle toegelaat word, sou hulle ons 
kranksinnig maak, ons liggame teister 
en ons besittings en ons lewens 
vernietig. Hulle skep alleen behae in 
ellende en verwoesting. Vreeslik is die 
toestand van diegene wat die Goddelike 
aansprake weerstaan en hulleself aan 
Satan se versoekings oorgee totdat God 
hulle eindelik oorlaat aan die beheer van 
bose geeste. Maar diegene wat Christus 
volg, is altyd veilig onder Sy wakende 
oog. Magtige engele word uit die hemel 
gestuur om hulle te beskerm. Die duiwel 
kan nie deur die mag wat God rondom 
Sy volk opgestel het, dring nie. 
 
Ek verstaan uit die Skrif dat ek 
vasgevang is in ‘n kosmiese stryd 
tussen goed en kwaad. Ek besef dat 
duiwelse magte nie die geeste van 
dooies is nie maar eerder gevalle 
engele wat my vernietiging wil bewerk 
omdat ek God se gawe van genade 
opeis. 
 



Omkring:   Ja    Besluitloos 
 
Ek is dankbaar dat God sy ongevalle 
hemelse boodskappers stuur om na my 
behoeftes om te sien en my te beskerm 
in hierdie groot stryd.  
 
Omkring:   Ja    Besluitloos 
 
Ek besef dat ek nie opgewasse is teen 
Satan en sy bose engele se intelligensie, 
krag en vermoëns nie. Ek dank God dat 
ek  bonatuurlike krag kan opeis in die 
Naam van Christus vir verlossing uit 
die magte van die bose. 
 
Omkring:   Ja    Besluitloos 
 
Ek weet dat die magte van duisternis in 
die laaste dae wonderwerke en tekens 
sal gebruik om my te mislei. Ek bid vir 
die Heilige Gees om my te lei in die 
studie van God se Woord sodat ek nie 
mislei sal word  nie.  
 
Omkring:   Ja    Besluitloos 
________________________________
________________________________
________________________________
________________________________
________________________________
________________________________
________________________________ 



 

Les 4 
Satan se Strikke 

 

(1)  WAT IS SATAN SE 
UITEINDELIKE DOEL IN 
HIERDIE GROOT STRYD? 
 
En hom in die afgrond gewerp en hom 
toegesluit en dit bo hom verseël, sodat hy 
die nasies nie meer sou verlei totdat die 
duisend jaar voleindig is nie. Daarna moet 
hy dan ‘n kort tydjie ontbind word. 
(Openbaring 20:3) 
 
 Die groot stryd tussen Christus en 
Satan wat vir byna sesduisend jaar al 
voortduur, sal binnekort afgesluit word; 
daarom verdubbel die Bose sy pogings 
om die werk van Christus ten behoewe 
van die mens te verydel en om siele in 



sy strikke te vang. Om die mense in 
duisternis en onboetvaardigheid te hou 
totdat die Heiland se middelaarswerk 
beëindig is en daar geen versoening 
meer vir die sonde is nie—dit is sy doel.  
 
(2)  WATTER TWEELEDIGE 
INSTRUKSIE WORD AAN ONS 
GEGEE OM ONS TEEN SATAN SE 
MISLEIDINGS TE BESKERM? 
 

Onderwerp julle dan aan God; 
weerstaan die duiwel, en hy sal van 
julle wegvlug. (Jakobus 4:7) 
 

 Wanneer daar nie spesiale pogings 
aangewend word om hom te weerstaan 
nie en wanneer daar onverskilligheid in 
die kerk en in die wêreld heers, 
bekommer Satan hom nie, want daar 
bestaan geen gevaar dat hy diegene sal 
verloor wat volgens sy wil gevange 
gehou word nie. Maar wanneer die 
aandag van mense gevestig word op die 
ewige dinge en siele begin vra, “Wat 
moet ek doen om gered te word?” dan 
tree hy handelend op; hy stel sy mag 
teenoor die mag van Christus en hy 
werk die invloed van die Heilige Gees 
teen. 
(3)  WATTER BYBELSE RAAD 
SAL ONS HELP OM DIE 
BEGEERLIKHEID VAN DIE 
VLEES TE OORKOM? 
 



Maar ek sê: Wandel deur die Gees, dan 
sal julle nooit die begeerlikheid van die 
vlees volbring nie. (Galasiërs 5:16) 
 
 En dan weer sien Satan hoedat die 
diensknegte van die Here hulle 
bekommer oor die duisternis wat die 
mense omhul. Hy hoor hoedat hulle bid 
om Goddelike genade en krag om die 
onverskilligheid, die sorgloosheid en die 
lusteloosheid te verbreek. Dit is dan 
wanneer hy sy lis met nog groter ywer 
gebruik. Hy lei mense tot die botviering 
van hulle aptyt of tot die een of ander 
vorm van selfbevrediging en sodoende 
verdof hy hulle gevoelens, sodat hulle nie 
in staat is om die dinge te hoor waaraan 
hulle so groot behoefte het nie. 
 
(4)  WATTER DRIE 
HOOFAFLEIDINGS GEBRUIK 
SATAN OM ONS AANDAG VAN 
EWIGE DINGE AF WEG TE LEI? 
 
En die sorge van hierdie wêreld en die 
verleiding van die rykdom en die 
begeerlikhede in verband met die ander 
dinge kom in en verstik die woord, en 
dit word onvrugbaar. (Markus 4:19) 
 
 Satan weet goed dat alle mense wat 
beweeg kan word om gebed en die 
ondersoek van die Skrifte te 
verwaarloos, sal beswyk voor sy 



aanvalle. Daarom dink hy allerhande 
moontlike dinge uit om die verstand in 
beslag te neem. 
 
(5)  HOE GEBRUIK SATAN 
DIEGENE WAT Sê HULLE IS 
CHRISTENE, MAAR DIT NIE IS 
NIE?   
 
En ek vermaan julle, broeders, hou ulle 
in die oog wat tweedrag en aanstoot 
veroorsaak teen die leer wat julle geleer 
het, en vermy hulle. (Romeine 16:17) 
 

 Daar is altyd mense met ‘n skyn van 
godsvrug wat, pleks van die waarheid na 
te jaag, dit ‘n deel van hulle godsdiens 
maak om foute te soek in die karakter of 
geloof van diegene met wie hulle nie 
saamstem nie. Sulke mense is die 
handlangers van Satan. Beskuldigers 
van die broeders is daar baie en hulle is 
altyd bedrywig wanneer God werk en 
wanneer Sy diensknegte ware hulde aan 
Hom betoon. Hulle sal ‘n valse uitleg 
gee aan woorde en dade van diegene wat 
die waarheid liefhet en gehoorsaam. 
Hulle sal diensknegte van Christus wat 
ernstig, ywerig en selfopofferend is, 
voorstel as bedrieërs of as diegene wat 
bedrieg is. Dit is hulle werk om die 
motiewe agter elke ware en edele daad 
vals voor te stel; hulle versprei gerugte 
en verwek agterdog by diegene wat min 
ondervinding het. Op elke moontlike 



manier trag hulle om wat rein en reg is 
voor te stel as iets slegs en bedriegliks. 
 
(6)  HOE IDENTIFISEER DIE 
SKRIF HIERDIE MISLEIERS? 
 
Aan hulle vrugte sal julle hulle ken. ‘n 
Mens pluk tog nie druiwe van dorings of 
vye van distels nie! (Matthéüs 7:16) 
 
 Maar niemand hoef aangaande hulle 
bedrieg te word nie. Dit kan sommer 
maklik gesien word wie se kinders hulle 
is, wie se voorbeeld hulle volg en wie se 
werk hulle doen.  “Aan hulle vrugte sal 
julle hulle ken” (Matt. 7:16). Hulle werk 
stem ooreen met die van Satan, die 
giftige kwaadspreker, “die aanklaer van 
ons broeders” (Openbaring 12:10). 
Die groot bedrieër het baie handlangers 
wat steeds gereed is om enige en alle 
soorte dwaalleer te verkondig om siele 
te verstrik — dwalings volgens die 
verskillende smake en vermoëns van 
diegene wat hy ten gronde wil bring. Dit 
is sy plan om in die kerk persone in te 
bring wat nie opreg en wedergebore is 
nie, wat twyfel en ongeloof sal 
aanmoedig en wat diegene sal verhinder 
wat God se werk wil bevorder en ook 
self vordering wil maak. Baie wat nie 
ware geloof in God en Sy Woord het 
nie, neem sommige van die beginsels 
van waarheid aan, en hulle word beskou 



as Christene; op hierdie manier word 
hulle in staat gestel om hulle dwaalleer 
as skriftuurlike leerstellings te 
verkondig. 
 
(7)  WAT SAL DIE GEVOLG WEES 
WANNEER WAARHEID 
AANGENEEM WORD? 
 
En julle sal die waarheid ken, en die 
waarheid sal julle vrymaak. (Johannes 
8:32) 
 
 Die stelling dat dit nie eintlik saak 
maak wat ‘n mens glo nie, is een van 
Satan se suksesvolste vorms van bedrog. 
Hy weet goed dat die waarheid, 
aangeneem uit liefde, die siel van 
diegene wat dit aanneem, heilig; daarom 
is hy gedurig daarop uit om valse 
teorieë, fabels en ‘n ander evangelie in 
die plek daarvan te stel. Van die begin af 
moes die diensknegte van God stry teen 
valse leraars, nie alleen omdat hulle 
bose mense was nie, maar omdat hulle 
valshede verkondig het wat noodlottig is 
vir die siel. Elia, Jeremia en Paulus het 
onwrikbaar en onverskrokke opgetree 
teen diegene wat mense van die Woord 
van God weggelei het. Daardie soort 
grootmoedigheid, wat ‘n regte geloof as 
onbelangrik beskou, het geen guns by 
hierdie heilige verdedigers van die 
waarheid gevind nie. 



 
(8) WAT SAL MET DIEGENE 
WAT DIE SKRIF VERDRAAI OM 
BY HUL GELOOF AAN TE PAS, 
GEBEUR?  
 
Net soos in al die briewe. Hy spreek 
daarin oor hierdie dinge, waarvan 
sommige swaar is om te verstaan, wat 
die ongeleerde en onvaste mense 
verdraai, net soos die ander Skrifte, tot 
hul eie verderf. (2 Petrus 3:16) 
 
 Die vae en fantastiese 
Skrifverklarings en baie van die botsende 
teorieë in verband met die geloof wat ons 
in die Christen-wêreld aantref, is die 
werk van ons groot teenstander om die 
verstand van mense te verwar, sodat hulle 
nie die waarheid kan sien nie. En die 
tweedrag en verdeeldheid onder die 
verskillende Christelike genootskappe is 
in ‘n groot mate toe te skryf aan die 
gewoonte om die Skrifte uit verband te 
ruk om ‘n geliefkoosde teorie te staaf. 
Pleks van God se Woord met ‘n nederige 
hart te ondersoek ten einde Sy wil te 
verstaan, soek baie mense na iets 
sonderlings en oorspronkliks. 
 
(9) WATTER WAARSKUWING 
WORD AAN DIEGENE GEGEE 
WAT DAARAAN MAG DINK OM 



DIE BETEKENIS VAN GOD SE 
WOORD TE VERANDER? 

 
Want ek betuig aan elkeen wat die 
woorde van die profesie van hierdie boek 
hoor: As iemand by hierdie dinge byvoeg, 
dan sal God oor hom die plae byvoeg 
waarvan in hierdie boek geskrywe is. En 
as iemand iets van die woorde van die 
boek van hierdie profesie wegneem, dan 
sal God sy deel wegneem uit die stad en 
uit die dinge waarvan in hierdie boek 
geskrywe is. (Openbaring 22:18-19) 
 
 Met die doel om verkeerde 
leerstellings en onchristelike gebruike te 
handhaaf, sal sommige van hulle 
Skrifgedeeltes uit verband neem, en 
miskien net die helfte van ‘n teks 
aanhaal om hulle stelling te bewys, 
terwyl die res van die teks presies die 
teenoorgestelde bewys. Met die 
listigheid van die slang sal hulle skuil 
agter Skrifgedeeltes wat uit verband 
geneem is en uitgelê word 
ooreenkomstig hulle vleeslike begeertes. 
Op hierdie manier verdraai baie die 
Woord van God. Andere wat ‘n sterk 
verbeeldingskrag het, neem weer van 
die sinnebeelde van die Heilige Skrif en 
verklaar hulle volgens hulle eie idees, 
sonder om in die minste die getuienis 
van die Skrifte, wat self die verklaring 
gee, in ag te neem en dan stel hulle hul 



sonderlinge menings as die leer van die 
Bybel voor.  
As die Skrifte sonder ‘n biddende, 
ootmoedige en gehoorsame gees 
ondersoek word sal die eenvoudigste en 
duidelikste, sowel as die moeilikste 
Skrifgedeeltes uit verband geruk word. 
 
(10)  WAT SAL DIE GETUIENIS 
VAN DIE HERE VIR DIE 
EENVOUDIGES DOEN? 
 
Die wet van die HERE is volmaak: dit 
verkwik die siel; die getuienis van die 
HERE is gewis: dit gee wysheid aan 
dieeenvoudige. (Psalm 19:8) 
 
 Die Bybel is bestem as ‘n gids vir 
almal wat graag die wil van hulle Maker 
wil leer. God het aan die mens die vaste 
profetiese Woord gegee; engele, en selfs 
Christus, het na die aarde gekom om aan 
Daniël en Johannes die dinge te 
openbaar wat binnekort sal gebeur. Die 
belangrike dinge wat ons saligheid raak, 
is nie in verborgenheid gehul nie. Hulle 
is nie geopenbaar op ‘n manier wat ’n 
eerlike soeker na waarheid sal verbyster 
of mislei nie. Aan die profeet Habakuk 
het die Here gesê: “Skryf die gesig op 
en graveer dit op tafels, sodat hulle dit in 
die verbygaan kan lees” (Hábakuk 2:2). 
Die Woord van God is duidelik vir 
almal wat dit ondersoek met ‘n biddende 



hart. Elke opregte siel sal tot ‘n kennis 
van die waarheid kom.”Die lig is vir die 
regverdige gesaai” (Psalm 97: 11) en 
geen kerk kan voortgaan tot heiligheid 
tensy sy lede ernstig na die waarheid 
soos na verborge skatte soek nie. 
 
(11)  HOE SIEN GOD DIE 
WYSHEID VAN HIERDIE 
WêRELD? 
 
Want die wysheid van hierdie wêreld is 
dwaasheid by God; want daar is 
geskrywe: Hy wat die wyse mense in 
hulle listigheid vang. (1 Korinthiërs 
3:19) 
 
 Vir vele het wetenskaplike navorsing 
‘n vloek geword. God het toegelaat dat 
daar ‘n vloed van lig op die wêreld skyn 
deur wetenskaplike ontdekkings en kuns; 
maar selfs die grootste verstande sal 
verwar word in hul pogings om die 
verhouding van wetenskap en openbaring 
te ondersoek as hulle nie deur God se 
Woord in hul navorsing gelei word nie. 
 
(12)  HOE SIEN DIE SKRIF 
SEKULêRE WETENSKAP? 
 
O Timótheüs, bewaar jou pand en 
vermy die onheilige, onsinnige 
praatjies en teëwerpinge van die 
valslik sogenaamde kennis. (1 



Timótheüs 6:20) 
 

 Menslike kennis van beide stoflike 
en geestelike dinge, is maar net ten dele 
en dit is onvolmaak; daarom is daar baie 
wat nie hulle menings oor die wetenskap 
in ooreenstemming met die Skrifte kan 
bring nie. Baie neem blote teorieë en 
gissings aan as wetenskaplike feite en 
hulle meen dat God se Woord getoets 
moet word aan die bevindings van “die 
valslik sogenaamde kennis” (1 Tim. 6: 
20). Die Skepper en Sy werke is bokant 
hulle begrip; en omdat hulle hierdie dinge 
nie deur natuurlike wette kan verklaar 
nie, word die geskiedenis van die Bybel 
as onbetroubaar beskou. Diegene wat 
twyfel aan die betroubaarheid van die 
Ou- en die Nuwe Testament, gaan 
dikwels ‘n stap verder en hulle betwyfel 
die bestaan van God en skryf Goddelike 
krag toe aan die natuur. Omdat hulle hul 
anker gelos het, word hulle op die rotse 
van ongeloof gedryf. 
 
(13)  WAAROM SAL DIE MENS 
GOD NOOIT TEN VOLLE 
VERSTAAN NIE? 
 
O, Diepte van die rykdom en wysheid 
en kennis van God! Hoe 
ondeurgrondelik is sy oordele en 
onnaspeurlik sy weë! (Romeine 11:33) 
 



 Daarom dwaal vele af van die geloof 
en hulle word deur die duiwel verlei. 
Mense het getrag om slimmer te wees as 
hulle Skepper; menslike wetenskap het 
pogings aangewend om verborgenhede 
wat nooit geopenbaar sal word nie, na te 
speur en te verklaar. As die mense maar 
net ondersoek wil instel en wil verstaan 
wat God wel van Homself en Sy planne 
geopenbaar het, sou hulle so ‘n insig van 
die heerlikheid, majesteit en mag van 
Jehova kry dat hulle hul eie nietigheid sal 
besef en tevrede sal wees met wat vir 
hulle en hul kinders geopenbaar is. 
Dit is een van Satan se meestersette om 
mense besig te hou met die ondersoek 
van dinge wat God nie geopenbaar het 
nie en wat Hy ook nie wil hê dat ons 
moet verstaan nie. Dit is op hierdie 
manier dat Lucifer sy posisie in die 
hemel verloor het. Hy het ontevrede 
geword omdat al die verborgenhede van 
God nie vertrouelik aan hom vertel is nie 
en hy het die dinge wat geopenbaar is in 
verband met sy eie werk en die hoë 
posisie wat hy beklee het, heeltemal 
veronagsaam. Deur dieselfde 
ontevredenheid te verwek by die engele 
wat onder sy bevel was, het hy ook hulle 
val veroorsaak. Nou trag hy om mense 
met dieselfde gees te besiel en hulle te 
beweeg om die regstreekse gebooie van 
God te veronagsaam. 
 



(14) WIE IS IN GEVAAR OM 
DWALINGS TE GLO? 
 
En met allerhande verleiding van 
ongeregtigheid in die wat verlore gaan, 
omdat hulle die liefde tot die waarheid 
nie aangeneem het om gered te word 
nie. En daarom sal God hulle die krag 
van die dwaling stuur, om die leuen te 
glo, sodat almal geoordeel kan word 
wat die waarheid nie geglo het nie, 
maar behae gehad het in die 
ongeregtigheid. (2 Thessalonicense 
2:10-12) 
 Diegene wat onwillig is om die 
duidelike, snydende waarhede van die 
Bybel aan te neem, soek steeds na 
strelende fabels wat hulle gewete sal 
stilmaak. Hoe minder geestelikheid, 
selfverloëning en nederigheid die 
leerstellings wat verkondig word, vereis, 
hoe geredeliker sal hulle aangeneem 
word. Hierdie mense verlaag hulle 
verstandelike krag om hulle vleeslike 
begeertes te dien. Te slim in hulle eie 
verwaandheid om die Skrifte met ‘n 
ootmoedige hart en ernstige gebed om 
Goddelike leiding te ondersoek, het 
hulle geen beskerming teen bedrog nie. 
Satan is steeds gereed om te voorsien in 
die begeertes van die hart en hy sal sy 
bedrieglike leerstellings aan hulle 
afsmeer in die plek van die waarheid. 
Dit was op hierdie manier dat die 



pousdom sy mag oor die verstand van 
die mense verkry het; en deur die 
waarheid te verwerp, omdat dit ‘n kruis 
meebring, bewandel Protestante 
dieselfde pad. Almal wat die Woord van 
God verwaarloos ter wille van gerief of 
beleid, sodat hulle nie met die wêreld in 
botsing mag kom nie, loop gevaar om 
verderflike dwaalleer aan te neem vir 
Goddelike waarheid. Alle moontlike 
soorte dwalings sal aangeneem word 
deur diegene wat moedswillig die 
waarheid verwerp. Die persoon wat die 
een bedrog met afsku verwerp, sal 
maklik ‘n ander bedrog in die plek 
daarvan aanneem. Waar die apostel 
Paulus praat van diegene wat nie die 
liefde vir die waarheid aanneem sodat 
hulle gered kan word nie, verklaar hy: 
“Daarom sal God hulle die krag van die 
dwaling stuur, om die leuen te glo, sodat 
almal geoordeel kan word wat die 
waarheid nie geglo het nie, maar behae 
gehad het in die ongeregtigheid” (2 
Thess. 2:10-12). Met so ‘n waarskuwing 
is dit ons plig om op ons hoede te wees 
ten opsigte van die leerstellings wat ons 
aanneem. 
Een van die suksesvolste werktuie van 
die groot bedrieër is die verleidelike 
leerstellings en leuens van Spiritisme. 
Vermom in die gedaante van ‘n engel 
van lig, stel hy sy strikke waar hulle die 
minste verwag word. As die mense maar 



die Boek van God biddend sou 
ondersoek sodat hulle dit kan verstaan, 
sou hulle nie in duisternis gelaat word 
om valse leerstellings aan te neem nie. 
Maar namate hulle die waarheid 
verwerp, word hulle die slagoffers van 
bedrog. 
 
(15)  WAT MOET ONS VERMY? 
 
So ontneem julle die woord van God sy 
gesag deur die tradisies wat julle 
oorgelewer het, en julle doen ook nog 
baie soortgelyke dinge. (Markus 7:13 – 
2020 Vertaling) 
 Daar is vandag talryke verkeerde 
leerstellings en sonderlinge idees in die 
Christelike kerke. Dit is onmoontlik om 
die skade te bereken wat ontstaan as een 
van die bakens wat deur God se Woord 
vasgestel is, verwyder word. Diegene wat 
dit doen, is nie tevrede met die 
verwerping van slegs een waarheid nie. 
Die meerderheid van hulle hou aan om 
die een na die ander van die beginsels 
van die Waarheid te verwerp, totdat hulle 
heeltemal ongelowig word.  
Die teologiese dwalings wat vandag so 
algemeen is, het meer as een siel wat 
andersins in die Skrifte sou geglo het, 
ongelowig gemaak. Dit is onmoontlik 
vir hom om leerstellings aan te neem 
wat bots met sy begrip van 
regverdigheid, genade en goedheid; en 



omdat sulke leerstellings as Bybelse 
leerstellings voorgehou word, weier hy 
om die Bybel as die Woord van God aan 
te neem. 
 
(16)  WATTER GEVAAR IS 
DAARAAN VERBONDE OM DIE 
TRADISIES VAN MENSE HOOG 
TE AG? 
 
En Hy sê vir hulle: Julle verstaan dit 
goed om die gebod van God opsy te sit 
en so julle oorlewering te onderhou. 
(Markus 7:9)  
 
 Dit is die doel wat Satan nastreef. 
Daar is niks wat hy meer begeer as om 
geloof in God en Sy Woord te vernietig 
nie. Satan staan aan die hoof van ‘n 
groot leër twyfelaars en hy werk met 
alle mag om siele te verlei om by sy 
geledere aan te sluit. Dit is heeltemal in 
die mode om te twyfel. Daar is ‘n groot 
menigte wat die Woord van God met 
agterdog bejeën om dieselfde rede as 
wat die Ingewer daarvan gewantrou is 
— omdat dit hulle sondes bestraf en 
veroordeel. Diegene wat onwillig is om 
die Woord te gehoorsaam, probeer om 
die gesag daarvan te ondermyn. Hulle 
lees die Bybel, of hulle luister na preke 
van die kansel, net om fout te soek met 
die Skrifte of die preek. Baie word 
ongelowig om hulleself te regverdig of 



om ‘n verskoning te hê vir hulle 
pligsversuim. Ander is ongelowig weens 
hoogmoed en luiheid. Te lief vir gemak 
om hulleself te onderskei deur iets te 
doen wat die moeite werd is, en wat 
inspanning en selfverloëning verg, trag 
hulle om naam te maak as manne van 
buitengewone wysheid deur die Bybel te 
kritiseer. Daar is veel wat die beperkte 
verstand, sonder die lig van Goddelike 
wysheid, nie kan verstaan nie; en 
daarom word daar tot kritiek oorgegaan. 
Daar is baie wat meen dat dit ‘n deug is 
om te staan aan die kant van 
ongelowiges, twyfelaars en godloënaars. 
Maar mens vind dat sulke persone onder 
die skyn van openhartigheid uit 
selfvertroue en hoogmoed handel. Baie 
skep behae daarin om iets in die Skrifte 
te ontdek wat ander nie kan verklaar nie. 
Ander kritiseer en stry eers teen hulle 
beter wete bloot omdat hulle graag twis. 
Hulle besef nie dat hulle hulself 
daardeur net in die strikke van die bose 
begeef nie. Maar as hulle eers hulle 
ongeloof te kenne gegee het, voel hulle 
dat hulle daardie posisie moet handhaaf. 
Op hierdie manier sluit hulle aan by die 
goddelose en hulle sluit die poorte van 
die paradys teen hulself.  
 
(17)  AAN WIE SAL DIE HEILIGE 
GEES SE HULP GEGEE WORD? 
 



As julle dan wat sleg is, weet om goeie 
gawes aan julle kinders te gee, hoeveel 
te meer sal die hemelse Vader die 
Heilige Gees gee aan die wat Hom bid? 
(Lukas 11:13) 
 
 God bied in Sy Woord 
genoegsame bewys aan van die 
Goddelike oorsprong daarvan. Die 
groot waarhede aangaande ons 
verlossing is duidelik uiteengesit.  Met 
behulp van die Heilige Gees, wat 
beloof is aan almal wat in opregtheid 
daarom vra, kan elkeen die Skrifte vir 
homself verstaan. God het aan die 
mens ‘n sterk fondament gegee om sy 
geloof op te bou. 
 
(18)  OP WATTER WONDERLIKE 
BELOFTE KAN ONS IN HIERDIE 
VERS STAATMAAK?  
 
Dit is beter om by die HERE te skuil as om 
op mense te vertrou. (Psalm 118:8) 
 
 Maar nogtans is die beperkte 
menslike verstand nie in staat om die 
planne en doel van die Ewige God ten 
volle te verstaan nie. Wie kan die 
dieptes van God peil? Ons moenie op 
aanmatigende wyse probeer om die 
gordyn weg te trek waarmee God Sy 
majesteit bedek nie. Die apostel roep uit: 
“O, diepte van die rykdom en wysheid 



en kennis van God!  Hoe 
ondeurgrondelik is sy oordele en 
onnaspeurlik sy weë!” (Rom. 11:33). 
Ons kan genoeg verstaan van Sy 
handelinge met ons en die motiewe wat 
Hom beweeg, sodat ons Sy grenslose 
liefde en genade en ewige krag kan sien. 
Ons hemelse Vader laat alles in wysheid 
en geregtigheid geskied en ons moenie 
ontevrede en ongelowig wees nie, maar 
ons eerbiedig onderwerp. Hy sal aan ons 
net soveel openbaar as wat vir ons goed 
is, en verder as dit moet ons Sy 
almagtige hand en hart van liefde 
vertrou. 
 
(19)  WAT IS DIE GEVAARLIKE 
GEVOLG VAN SONDE EN 
ONGELOOF VOLGENS DIE 
SKRIF?  
 
Sorg daarvoor, broeders, dat daar nie 
miskien in een van julle ‘n bose en 
ongelowige hart is deurdat hy van die 
lewende God afvallig word nie. Maar 
vermaan mekaar elke dag so lank as dit 
VANDAG genoem word, sodat 
niemand van julle deur die verleiding 
van die sonde verhard word nie. 
(Hebreërs 3:12-13) 
 
 Terwyl God genoegsame bewys vir 
geloof gegee het, sal Hy nooit alle 
verskonings vir ongeloof verwyder nie. 



Almal wat hake soek om hul twyfel aan 
te hang, sal dit vind. En almal wat weier 
om God se Woord te aanvaar en te 
gehoorsaam totdat alle besware 
verwyder is en daar nie langer ‘n 
geleentheid is om te twyfel nie, sal nooit 
tot die lig kom nie. 
  
(20)  WAT IS DIE NATUURLIKE 
REAKSIE VAN DIE VLEESLIKE 
GEDAGTES? 
 
En Jesus het dadelik sy hand uitgesteek 
en hom gegryp en vir hom gesê: 
Kleingelowige, waarom het jy getwyfel? 
(Matthéüs 14:31) 
 
    Wantroue in God is ‘n natuurlike 
gevolg van ‘n onwedergebore hart wat 
in vyandskap met Hom verkeer. Geloof 
word deur die Heilige Gees ingegee en 
dit sal vermeerder in die mate waarin dit 
gekoester word. Niemand kan sterk 
word in die geloof sonder vasberade 
pogings nie. Ongeloof word sterker 
namate dit aangemoedig word; en as 
mense, in stede van te peins oor die 
bewyse wat God gegee het as grond vir 
hulle geloof, hulself toelaat om te twyfel 
en fout te soek, sal hulle vind dat hulle 
ongeloof steeds meer en meer bevestig 
word. 
 



(21)  WATTER BYBELSE 
BEGINSEL SAL DIEGENE WAT 
TWYFEL EN GOD WANTROU, 
VOLG? 
 
Moenie dwaal nie; God laat Hom nie 
bespot nie; want net wat die mens saai, 
dit sal hy ook maai. (Galasiërs 6:7) 
 
 Diegene wat twyfel aan God se 
beloftes en die versekering van Sy 
genade wantrou, onteer Hom; en hulle 
invloed, pleks van ander tot Christus te 
trek, sal hulle van Hom weghou. Hulle 
is onvrugbare bome wat hulle donker 
takke wyd en syd uitsprei en sodoende 
die sonskyn weghou van ander plante, 
sodat hulle verwelk en doodgaan onder 
die kille skaduwee. Die werk van sulke 
persone sal ‘n ewige getuienis teen hulle 
wees. Hulle saai saad van ongeloof en 
twyfel wat ‘n gewisse oes sal oplewer. 
 

(22)  WAT IS DIE EERSTE STAP 
NA VRYHEID VAN TWYFEL OOR 
LEERSTELLINGS?  
 

As iemand gewillig is  om sy wil te 
doen, sal hy aangaande die leer weet of 
dit uit God is, en of Ek uit Myself 
spreek. (Johannes 7:17) 
 
 Daar is net een weg om in te slaan 
vir diegene wat eerlik begeer om van 
alle twyfel bevry te word. In stede van te 



twyfel en hare te kloof aangaande dinge 
wat hulle nie verstaan nie, moet hulle 
liewer ag slaan op die lig wat reeds op 
hulle skyn en hulle sal meer lig ontvang.  
Laat hulle elke plig nakom wat vir hulle 
duidelik is en dan sal hulle die pligte 
waarvan hulle nog nie seker is nie, 
verstaan en nakom. 
 

(23)  WATTER TWEE DINGE IS 
VIR ONS BESKIKBAAR OM 
STERKER GELOOF TE 
ONTVANG? 
 

Die geloof is dus uit die gehoor, en die 
gehoor is deur die woord van God. 
(Romeine 10:17) 
En dadelik roep die vader van die kind 
met trane uit en sê: Ek glo, Here, kom 
my ongeloof te hulp! (Markus 9:24) 
 

(24) WAT WORD BELOOF AAN 
DIEGENE WAT SOEK? 
 

Bid, en vir julle sal gegee word; soek, 
en julle sal vind; klop, en vir julle sal 
oopgemaak word. (Matthéüs 7:7) 
 

 Satan kan die waarheid so oulik 
vervals dat dit so presies na die egte lyk 
dat dit diegene sal bedrieg wat graag 
bedrieg wil word en wat terugdeins vir 
die selfverloëning en opoffering wat 
deur die waarheid geverg word; maar dit 
is onmoontlik vir hom om een siel wat 
opreg begerig is, al kos dit ook wat, om 



die waarheid te ken, in sy mag te hou. 
Christus is die ware lig en “die 
waaragtige lig wat elke mens verlig, was 
aan kom in die wêreld” (Joh. 1:9). Die 
Gees van waarheid is in die wêreld 
uitgestuur om mense tot die waarheid te 
lei. 
(25)  WAAROM LAAT GOD TOE 
DAT ONS VERSOEKINGS 
TEëKOM?  
 
Want Hy weet hoe my wandel is; as Hy 
my toets, sal ek soos goud te voorskyn 
kom. (Job 23:10)  
Verwante teksverse: 1 Petrus 1:7 
 
 Die navolgers van Christus weet min 
van die komplotte wat Satan en sy 
leërskare teen hulle smee. Maar Hy wat 
in die hemel is, sal al hierdie planne 
verydel om Sy eie verhewe planne uit te 
voer. Die Here laat toe dat Sy volk die 
vuurproef van versoeking deurmaak, nie 
omdat Hy behae skep in lyding en 
ellende nie, maar omdat hierdie proses 
onontbeerlik vir hulle uiteindelike 
oorwinning is. Hy kan nie, sonder om in 
stryd te wees met Sy eie heerlikheid, 
hulle van versoeking vrywaar nie; want 
die doel van die beproewing is juis om 
hulle voor te berei om die verlokkings 
van die Bose te weerstaan.  
 



(26) VAN WIE AF KRY ONS KRAG 
OM VERSOEKING TE 
WEERSTAAN? 
 
Toe antwoord hy en sê vir my: Dit is die 
woord van die HERE aan Serubbábel, 
naamlik: Nie deur krag of deur geweld 
nie, maar deur my Gees, sê die HERE 
van die leërskare. (Sagaria 4:6) 
 
 Nòg bose mense, nòg duiwels kan 
die werk van God verhinder of Sy 
teenwoordigheid uitsluit, as Sy volk met 
onderworpe en boetvaardige harte hulle 
sondes bely en versaak, en in geloof Sy 
beloftes aanneem. Elke versoeking, elke 
teenstrydige invloed, of dit openlik of 
heimlik is, kan met sukses weerstaan 
word... 
 
(27)  WAAROM HOEF ONS NIE 
DIE MAGTE VAN DIE BOSE TE 
VREES NIE? 
 
Kyk, Ek gee gee aan julle die mag om 
op slange en skerpioene te trap, en oor 
al die krag van die vyand; en niks sal 
julle ooit skade doen nie. (Lukas 10:19) 
 

 Satan weet maar te goed dat die 
swakste siel wat in Christus bly, 
opgewasse is teen die leërskare van die 
duisternis en dat as hy homself openlik 
openbaar, hy weerstaan sal word. 
Daarom trag hy om die kruisgesante uit 



hulle sterk vesting te lok, terwyl hy met 
sy magte wegkruip, gereed om almal te 
vernietig wat hulle op sy grond bevind. 
Alleen deur nederige vertroue op God 
en gehoorsaamheid aan al Sy gebooie, is 
ons veilig. 
 

(28)  WATTER TWEE 
VOORSIENINGS HET JESUS GEGEE 
OM TE VERHOED DAT ONS IN 
VERSOEKING VAL?  
 
Waak en bid, dat julle nie in versoeking 
kom nie. Die gees is wel gewillig, maar 
die vlees is swak. (Matthéüs 26:41) 
Verwante teksvers: Markus 13:33 
 
 Geen mens is vir ’n dag of ’n uur 
sonder gebed veilig nie. Ons moet veral 
die Here smeek vir wysheid om Sy 
Woord te verstaan. Hier word die 
versoeker se planne en die manier hoe 
om dit suksesvol te weerstaan 
geopenbaar. Satan is goed daarin om die 
Skrif aan te haal en sy eie vertolking 
daaraan te gee in die hoop om ons te laat 
struikel. Ons moet die Bybel met 
nederige, ontvanklike harte ondersoek 
en nooit ons afhanklikheid van God uit 
die oog verloor nie. Terwyl ons gedurig 
teen Satan se planne moet waak, moet 
ons gedurig in geloof bid: “Lei ons nie 
in die versoeking nie.” 
  



Ek besef dat die doel van Satan die 
misleiding van die wêreld is en dat hy 
alles in sy vermoë sal doen om my te 
vernietig. Ek is dankbaar vir die belofte 
dat as ek opreg na wysheid en waarheid 
soek, ek dit sal vind en nie sal val vir sy 
misleidings nie.   
 
Omkring:   Ja    Besluitloos 
 
Ek begryp dat Satan beide belydende 
gelowiges sowel as ongelowiges gebruik 
as sy instrumente om my te laat dwaal. 
My gebed is: “Here, gee my asseblief 
wysheid om hierdie sataniese invloede te 
kan onderskei.”  
 
Omkring:   Ja    Besluitloos 
 
Ek bid vir vasberadenheid om gedurig 
Christus se waarskuwing te volg om nie 
in die versoeking van liefde vir geld te 
val wat my sal wegtrek van my 
verhouding met Hom nie.  
 
Omkring:   Ja    Besluitloos 
 
Ek is dankbaar vir die beloftes dat God 
ons krag oor die bose sal gee en nooit 
sal toelaat dat ek bo my kragte versoek 
sal word nie. Ek bid dat ek deur geloof 
en Sy genade sal oorwin en eer aan Sy 
Naam sal gee.  
Omkring:   Ja    Besluitloos 



 

 

 

Les 5 
Die Eerste Groot Bedrog 

 
 Sedert die vroegste geskiedenis van 
die mens dateer Satan se pogings om 
ons geslag te bedrieg. Hy wat opstand 
in die hemel verwek het, was begerig 
om die aardbewoners te beweeg om 
ook met hom saam te staan in sy stryd 
teen God se regering. Adam en Eva 
was heeltemal gelukkig in hulle 
gehoorsaamheid aan God se wet en 
hierdie feit het gedurig getuig teen die 
bewering wat Satan in die hemel 
gemaak het, naamlik dat God se wet 
verdrukking bring en teen die skepsels 
van God was. En wat meer is, Satan 
was jaloers toe hy die pragtige tuiste 
sien wat vir die sondelose mensepaar 
berei was. Hy het besluit om hulle tot 



‘n val te bring, sodat hy, nadat hy hulle 
van God afgeskei en hulle onder sy 
mag gebring het, besit van die aarde 
kon verkry om daar sy koninkryk in 
stryd met die Allerhoogste op te rig. 
 
(1) WAAROM IS OOMBLIKLIKE, 
ONVERSETLIKE 
GEHOORSAAMHEID AAN GOD 
SE WIL NOODSAAKLIK? 
 
Weet julle nie dat aan wie julle julself 
as diensknegte tot beskikking stel  om 
hom gehoorsaam te wees, julle 
diensknegte is van hom aan wie julle 
gehoorsaam is nie – òf van die sonde 
tot die dood, òf van die 
gehoorsaamheid tot geregtigheid? 
(Romeine 6:16) 
 
 As Satan hom in sy ware kleure 
voorgedoen het, sou hy dadelik moes 
terugval, want Adam en Eva was 
gewaarsku teen hierdie gevaarlike 
vyand; maar hy het in die donker 
gewerk, sy ware doel bedek, sodat hy 
beter daarin kon slaag om dit te bereik. 
Deur die slang, wat destyds ‘n baie 
aantreklike voorkoms gehad het, as 
medium te gebruik, het hy Eva 
toegespreek, “Is dit ook so dat God gesê 
het: Julle mag nie eet van al die bome 
van die tuin nie?” (Genesis 3:1). As Eva 
geweier het om ‘n gesprek met die 



versoeker aan te knoop, sou sy veilig 
gewees het, maar sy het met hom 
gepraat en sy het die slagoffer van sy 
liste geword. So word baie vandag nog 
oorwin. Hulle twyfel en stry oor die 
vereistes van God; en in stede van die 
goddelike bevele te gehoorsaam, neem 
hulle menslike teorieë aan wat maar net 
die bedekte planne van Satan is. 
 
(2)  WATTER GROOT 
MISLEIDING HET ADAM EN EVA 
GEKIES OM TE GLO?  
 
Toe sê die slang vir die vrou: Julle sal 
gewis nie sterwe nie. (Genesis 3:4) 
 
 “En die vrou antwoord die slang: 
Van die vrugte van die bome in die tuin 
mag ons eet, maar van die vrugte van 
die boom wat in die middel van die tuin 
is, het God gesê: Julle mag daarvan nie 
eet nie en dit nie aanroer nie, anders sal 
julle sterwe. Toe sê die slang vir die 
vrou: Julle sal gewis nie sterwe nie; 
maar God weet dat as julle daarvan eet, 
julle oë sal oopgaan, sodat julle soos 
God sal wees deur goed en kwaad te 
ken” (Gen.3:2-5). Hy het verklaar dat 
hulle soos God sou word, met groter 
wysheid as wat hulle toe gehad het en 
dat hulle ‘n hoër lewe sou ingaan. Eva 
het toegegee aan die versoeking en deur 
haar is Adam tot die sonde verlei. Hulle 



het die woorde van die slang 
aangeneem, naamlik dat God nie bedoel 
het wat Hy gesê het nie. Hulle het hulle 
Skepper gewantrou en hulle verbeel dat 
Hy hulle vryheid beperk en dat hulle 
groot wysheid en verheffing sou verkry 
deur Sy wet te oortree.  
 
(3)  WAT WAS DIE DIREKTE 
GEVOLG VAN HUL 
OORTREDING? 
 

Maar julle ongeregtighede het ‘n 
skeidsmuur geword tussen julle en julle 
God, en julle sondes het sy aangesig vir 
julle verberg, sodat Hy nie hoor nie. 
(Jesaja 59:2) 
 
Toe sê die HERE God: Nou het die 
mens geword soos een van Ons deur 
goed en kwaad te ken. As hy nou maar 
nie sy hand uitsteek en ook van die 
boom van die lewe neem en eet en lewe 
in ewigheid nie! Toe stuur die HERE 
God hom weg uit die tuin van Eden om 
die grond te bewerk waaruit hy geneem 
is. (Genesis 3:22-23) 
 
(4)  WAT IS SONDE? 
 
Elkeen wat die sonde doen, doen ook 
die wetteloosheid, want die sonde is 
wetteloosheid. (1 Johannes 3:4) 



 
(5)  WAT IS DIE UITEINDE VAN 
SONDE? 
 
Want die loon van die sonde is die 
dood, maar die genadegawew van God 
is die ewige lewe in Christus Jesus, 
onse Here. (Romeine 6:23) 
 
 Maar wat het Adam na sy sonde 
uitgevind dat hierdie woorde beteken, 
“Want die dag as jy daarvan eet, sal jy 
die dood sterwe?”  Het hy gevind dat 
hulle beteken, soos Satan hom 
wysgemaak het, dat hy tot ‘n hoër 
lewe verhef is? As dit die geval was, 
sou oortreding ‘n groot seën gewees 
het en Satan sou dan ‘n groot 
weldoener van die mens gewees het. 
Maar Adam het ontdek dat dit nie die 
betekenis van die goddelike woorde 
was nie. God het verklaar dat die 
mens, as straf vir sy sonde, na die stof 
waaruit hy geneem is, sou terugkeer: 
“Want stof is jy, en tot stof sal jy 
terugkeer” (Genesis 3:19). Die woorde 
van Satan, “Julle oë sal oopgaan,” het 
slegs in die volgende sin waar geblyk: 
nadat Adam en Eva ongehoorsaam 
was aan God is hulle oë geopen om 
hulle dwaasheid in te sien; hulle het 
die kwaad geken en die bitter vrug van 
oortreding gesmaak.  



In die middel van die tuin was die 
boom van die lewe waarvan die vrugte 
die eienskap gehad het om die lewe te 
verleng. As Adam aan God 
gehoorsaam gebly het, sou hy gedurig 
toegang tot hierdie boom gehad het en 
hy sou vir ewig geleef het. Maar toe 
hy sondig, het hy nie meer toegang tot 
die boom van die lewe gehad nie en 
was hy onderhewig aan die dood. Die 
goddelike vonnis, “Want stof is jy, en 
tot stof sal jy terugkeer,” beteken die 
totale vernietiging van die lewe. 
 
(6)  WAT IS DIE MENS SE 
ENIGSTE HOOP OM WEER 
ONSTERFLIKHEID TE VERKRY? 
 
Maar wat nou geopenbaar is deur die 
verskyning van ons Verlosser, Jesus 
Christus, wat die dood tot niet gemaak 
het en die lewe en die onverderflikheid 
aan die lig gebring het deur die 
evangelie. (2 Timótheüs 1:10) 
 

 Die onsterflikheid wat aan die mens 
belowe is op voorwaarde van 
gehoorsaamheid, is deur oortreding 
verbeur. Adam kon nie aan sy nageslag 
oordra wat hy self nie besit het nie; en 
daar sou geen hoop vir die gevalle mens 
gewees het as God nie deur die 
opoffering van Sy Seun die 
onsterflikheid binne sy bereik gebring 
het nie. Terwyl “die dood tot alle mense 



deurgedring het, omdat almal gesondig 
het,” het Christus “die lewe en die 
onverderflikheid aan die lig gebring 
deur die evangelie.” (Romeine 5:12; 2 
Timótheüs 1:10). AIleen deur Christus 
kan die onsterflikheid verkry word. 
Jesus het gesê, “Hy wat in die Seun glo, 
het die ewige lewe; maar hy wat die 
Seun ongehoorsaam is, sal die lewe nie 
sien nie” (Johannes 3:36). Elke mens 
mag hierdie onskatbare seën verkry as 
hy die voorwaardes wil nakom. Almal 
“wat deur volharding in goeie werke 
heerlikheid, eer en onverganklikheid 
soek,” sal die ewige lewe ontvang 
(Romeine 2:7). 
 

(7)  WAT GEBEUR MET DIE SIEL 
WAT SONDIG? 
 
Maar van die boom van die kennis van 
goed en kwaad, daarvan mag jy nie eet 
nie; want die dag as jy daarvan eet, sal 
jy sekerlik sterwe. (Genesis 2:17) 
 
 Die enigste een wat lewe ten spyte 
van ongehoorsaamheid aan Adam 
belowe het, was die groot bedrieër. Die 
woorde van die slang aan Eva in Eden 
—”Julle sal gewis nie sterwe nie”— was 
die eerste preek wat ooit oor die 
onsterflikheid van die siel gelewer is. En 
nogtans word hierdie verklaring, wat 
uitsluitlik op die gesag van Satan berus, 
vanaf die kansels van die Christendom 



gehoor. En dit word deur die 
meerderheid van die mense net so 
geredelik aangeneem as wat dit deur ons 
eerste voorouers aangeneem is. Die 
goddelike vonnis, “Die siel wat sondig, 
dié moet sterwe” (Esegiël 18:20), word 
uitgelê, “Die siel wat sondig sal nie 
sterwe nie, maar sal vir ewig lewe.” Ons 
verwonder ons oor die sonderlinge 
dwaasheid dat die mense so liggelowig 
die woorde van Satan aanneem, maar 
die woorde van God nie wil glo nie. 
 
(8) HOE HET GOD VERHOED DAT 
SONDE EN SONDAARS VIR EWIG 
LEWE? 
 
So het Hy dan die mens weggedrywe en 
gerubs aan die oostekant van die tuin 
van Eden laat woon, met die swaard wat 
vlam en flikker, om die toegang tot die 
boom van die lewe te bewaak. (Genesis 
3:24) 
 As die mens na sy val vrye toegang 
tot die boom van die lewe kon gehad het, 
sou hy vir ewig geleef het en die sonde 
sou verewig gewees het. Maar gerubs het 
met die swaard wat vlam en flikker, die 
toegang tot die boom van die lewe bewaak 
(Gen. 3:24), en nie een van die 
nakomelinge van Adam is toegelaat om 
die lewegewende vrugte te bereik nie. 
Daarom is daar nie ‘n onsterflike sondaar 
nie. 



(9)  WAT GEBEUR MET DIE 
LIGGAAM EN SIEL VAN DIE 
GODDELOSE NA DIE FINALE 
OORDEEL? 
 
En moenie vrees vir die wat die liggaam 
doodmaak, maar die siel nie kan 
doodmaak nie; maar vrees Hom liewer 
wat die siel sowel as die liggaam kan 
verderwe in die hel. (Matthéüs 10:28) 
 

(10) HOE VOEL DIE HERE OOR 
DIE VERNIETIGING VAN 
DIEGENE WAT VERLOSSING 
VERWERP?  
 

Sê vir hulle: So waar as Ek leef spreek 
die Here HERE, gewis, Ek het geen 
behae in die dood van die goddelose 
nie, maar daarin dat die goddelose hom 
bekeer van sy weg en lewe. Bekeer 
julle, bekeer julle van jul verkeerde 
weë! Waarom tog wil julle sterwe, o 
huis van Israel? (Esegiël 33:11) 
 
Die Here vertraag nie die belofte soos 
sommige dit vertraging ag nie, maar 
Hy is lankmoedig oor ons en wil nie hê 
dat sommige moet vergaan nie, maar 
dat almal tot bekering moet kom. (2 
Petrus 3:9) 
 
 Ná die sondeval het Satan sy engele 
gebied om ‘n spesiale poging aan te wend 
om geloof in die natuurlike onsterflikheid 



van die mens te versprei; en nadat hy 
mense beweeg het om hierdie dwaling 
aan te neem, sou hulle tot die oortuiging 
gebring word dat sondaars vir ewig in 
ellende voortlewe. En nou stel die vors 
van duisternis, werkende deur sy 
handlangers, God voor as ‘n 
wraaksugtige tiran en hy verklaar dat 
God almal wat Hom mishaag in die hel 
stort waar Hy hulle Sy wraak laat voel; 
en terwyl hulle daar vreeslike foltering 
verduur en krul in die ewige vlamme sien 
hulle Skepper hulle aan met die grootste 
bevrediging. 
Op hierdie manier skrywe die duiwel sy 
eie eienskappe toe aan die Skepper en 
Weldoener van die mensheid. Wreedheid 
is satanies. God is liefde en alles wat Hy 
geskape het, was rein, heilig en lieflik 
totdat die sonde deur die eerste groot 
rebel ingebring is. Satan self is die vyand 
wat die mens tot die sonde verlei en hom 
daarna vernietig as hy kan; en wanneer 
hy seker is van sy slagoffer verheug hy 
hom in die verwoesting wat hy 
veroorsaak het. As hy sou toegelaat 
word, sou hy die ganse mensdom in sy 
net vang. As dit nie vir die tussenkoms 
van goddelike krag was nie, sou nie een 
seun of dogter van Adam vryspring nie. 
 
(11) WATTER VIER EIENSKAPPE 
BEKRYF GOD SE WARE 
KARAKTER EN REGERING?  



Geregtigheid  en reg is die grondslag 
van U troon; goedertierendeid en trou 
gaan voor U aangesig uit. (Psalm 
89:15) 
 
 Satan trag vandag om mense te 
oorwin net soos hy ons eerste voorouers 
oorwin het, naamlik deur hulle vertroue 
in hulle Skepper te skok en hulle daartoe 
te bring om die wysheid van Sy regering 
en die regverdigheid van Sy wette te 
betwyfel. Satan en sy gesante stel God 
erger as hulleself voor ten einde hulle eie 
rebellie en kwaadwilligheid te regverdig. 
Die groot bedrieër probeer om sy eie 
ontsettende wreedheid op die skouers van 
ons hemelse Vader te skuif, sodat hy 
homself kan voorstel as iemand wat 
vreeslik veronreg is deur sy uitwerping 
uit die hemel, omdat hy hom kamma nie 
aan so ‘n onregverdige Regeerder wou 
onderwerp nie. In teenstelling met die 
slawerny en harde wette wat Jehova 
kamma op die mense sou afdwing, stel 
hy aan die wêreld die vryheid wat hulle 
onder sy goeie regering sal geniet voor. 
Op hierdie manier slaag hy daarin om 
siele van hulle getrouheid aan God weg 
te lok. 
(12)  WAT SAL VAN DIE 
GODDELOSE OORBLY 
WANNEER REGVERDIGE STRAF 
UITGEOEFEN IS? 
 



En julle sal die goddelose vertrap, want 
hulle sal soos stof wees onder julle 
voetsole op die dag wat Ek skep, sê die 
HERE van die leërskare. (Maleagi 4:3) 
 
 Hoe afskuwelik vir alle gevoel van 
liefde en genade en geregtigheid is die 
leerstelling dat die goddelose dode met 
vuur en swael gemartel word in ‘n ewig 
brandende hel; en dat hulle vir die 
sondes van ‘n kortstondige aardse lewe 
gepynig moet word solank as God leef!  
En nogtans is hierdie leerstelling 
algemeen verkondig en dit kom nog 
voor in die geloofsbelydenisse van 
Christelike kerke. 
 
(13)  HOE KOM SATAN AAN SY 
EINDE?   
 
Weens die menigte van jou 
ongeregtighede, deur die onreg van jou 
koophandel, het jy jou heiligdomme 
ontheilig; daarom ht Ek ‘n vuur uit jou 
binneste laat uitgaan; dit het jou 
verteer, en Ek het jou tot as gemaak op 
die aarde voor die oë van almal wat jou 
gesien het. (Esegiël 28:18) 
 
 Watter voordeel sou God daaruit 
trek as ons sou erken dat Hy behae skep 
in die oneindige marteling van Sy 
skepsels; dat Hy dit geniet om die 
kreune en krete en vervloekings aan te 



hoor van die gefolterde skepsels wat Hy 
in die vlamme van die hel hou? Kan 
hierdie afskuwelike geluide soos musiek 
wees in die oor van Ewige Liefde? Daar 
word aangevoer dat die ewige pyniging 
van die goddelose God se haat vir die 
sonde openbaar as ‘n euwel wat die 
vrede en die orde van die heelal 
verwoes. O, die vreeslike godslastering!  
Asof God se haat vir die sonde die rede 
is waarom die sonde verewig moet 
word. Want volgens die leer van hierdie 
teoloë maak die onophoudelike 
marteling, sonder hoop op genade, die 
rampsalige slagoffers mal en namate 
hulle uiting gee aan hulle woede met 
vloeke en godslastering vermeerder 
hulle vir ewig hulle skuldelas. God se 
heerlikheid word nie bevorder deur die 
sonde deur die ewigheid heen te 
bestendig en te vermeerder nie.  
Dit is onmoontlik vir die menslike 
verstand om die skade te bereken wat 
veroorsaak word deur dié dwaalleer van 
ewige pyniging! Die godsdiens van die 
Bybel, vol liefde, goedheid en 
ontferming, word verduister deur 
bygeloof en vrees. As ons daaraan dink 
hoe vals Satan die karakter van God 
voorstel, kan dit dan nog vir ons vreemd 
wees dat ons genadige Skepper gevrees 
en selfs gehaat word? Hierdie 
ontsettende beskouings oor God wat oor 
die hele wêreld vanaf die kansels 



versprei word, het duisende, ja, miljoene 
ongelowig gemaak. 
 
(14)  WATTER BESKRYWING 
WORD IN HIERDIE VERS GEGEE 
WAT VALSE LEERSTELLINGS 
BESKRYF?  
 
En ‘n ander engel het gevolg en gesê: 
Geval, geval het Babilon die groot stad, 
omdat sy al die nasies laat drink het 
van die wyn van die grimmigheid van 
haar hoerery. (Openbaring 14:8) 
 Die teorie aangaande ewige 
pyniging is een van die valse 
leerstellings wat deel uitmaak van die 
wyn van die hoerery van Babilon 
waarmee die bewoners van die aarde 
dronk gemaak word (Openbaring 14:8; 
17:2). Waarom dienaars van Christus 
hierdie dwaalleer aanneem en vanaf die 
kansel verkondig, is vir ons ‘n raaisel. 
Hulle het dit van Rome gekry waar hulle 
ook die valse Sabbat gekry het. Dit is 
waar, hierdie leerstelling is deur 
vooraanstaande en vrome manne 
verkondig; maar hulle het nie die lig oor 
die onderwerp gehad soos ons nie. Hulle 
was verantwoordelik net vir die lig wat 
in hulle tyd geskyn het; ons word 
verantwoordelik gehou vir die lig wat in 
ons tyd skyn. As ons die getuienis van 
God se Woord verwerp en valse 
leerstellings aanneem, omdat ons 



voorvaders hulle geleer het, dan kom 
ons onder die veroordeling wat teen 
Babilon uitgespreek is; ons is besig om 
die wyn van haar hoerery te drink. 
 
(15)  WAT SAL GOD AAN BEIDE 
DIE REGVERDIGES EN DIE 
GODDELOSES GEE? 
 
En kyk, Ek kom gou, en my loon is by 
My, om elkeen te vergeld soos sy werk 
sal wees. (Openbaring 22:12) 
 
 ‘n Groot aantal van diegene wat die 
leerstellings aangaande ewige pyniging 
nie kan sluk nie, word tot die ander 
uiterste gedryf. Hulle sien dat die Skrifte 
God voorstel as ‘n God van liefde en 
ontferming en hulle kan nie glo dat Hy 
Sy skepsels na die vure van ‘n ewig 
brandende hel sal stuur nie. Maar omdat 
hulle glo dat die siel van nature 
onsterflik is, meen hulle dat hulle nie 
anders kan as om te besluit dat die hele 
mensdom uiteindelik gered sal word nie. 
Vele beskou die dreigemente van die 
Bybel slegs as middele om mense bang 
te maak om te gehoorsaam en nie as iets 
wat letterlik vervul sal word nie. 
Volgens hierdie leer kan die sondaar 
maar ‘n lewe van selfsugtige genot voer, 
die vereistes van God veronagsaam en 
nog verwag om eindelik deur Hom 
aangeneem te word. So ‘n leerstelling 



wat staatmaak op God se genade, terwyl 
dit Sy regverdigheid oor die hoof sien, is 
aanneemlik vir die vleeslike hart en dit 
moedig die goddelose aan in hulle 
goddeloosheid..... 
 In Sy Woord het God onweerlegbare 
bewys gegee dat Hy die oortreders van 
Sy wet sal straf. Diegene wat hulle 
daarmee gerusstel dat Hy te genadig is 
om die sondaar te straf, hoef maar net na 
die kruis van Golgota te kyk. Die dood 
van die vlekkelose Seun van God getuig 
dat die “loon van die sonde die dood is” 
en dat elke oortreding van God se wet 
gestraf sal word. Christus, die sondelose, 
het sonde vir die mens geword. Hy moes 
die straf op oortreding dra, die verberging 
van Sy Vader se aangesig verduur, totdat 
Sy hart gebreek en Sy lewe uitgepers is. 
Hierdie opoffering is gemaak sodat 
sondaars verlos kon word. Op geen ander 
manier kan die mens verlos word van die 
straf van die sonde nie. En elke siel wat 
weier om ‘n deelgenoot te word van die 
versoening wat teen sulke ontsettende 
koste verkry is, sal persoonlik die straf op 
sy oortreding moet betaal.  
 
(16) AAN WATTER 
NOODSAAKLIKE VEREISTES 
MOET VOLDOEN WORD 
VOORDAT VERLOSSING 
VERSEKER IS? 
 



En Hy het vir my gesê: Dit is verby! Ek 
is die Alfa en die Omega, die begin en 
die einde. Aan die dorstige sal Ek gee 
uit die fontein van die water van die 
lewe, verniet. Hy wat oorwin, sal alles 
beërwe; en Ek sal vir hom ‘n God wees, 
en hy sal vir My ‘n seun wees. 
(Openbaring 21:6-7) 
 
 Hierdie belofte is alleen aan die 
dorstiges gegee — alleen diegene wat 
behoefte voel aan die water van die 
lewe, en wat gewillig is om alles 
daarvoor op te gee sal dit ontvang. “Hy 
wat oorwin, sal alles beërwe; en Ek sal 
vir hom ‘n God wees, en hy sal vir My 
‘n seun wees” (Openb. 21:7). Hier word 
die voorwaardes ook duidelik gestel: om 
alle dinge te kan beërwe, moet ons die 
sonde weerstaan en oorwin.  
Deur die profeet Jesaja sê die Here: “Sê 
van die regverdige dat dit met hom goed 
sal gaan... Wee die goddelose! Met hom 
gaan dit sleg; want wat sy hande gewerk 
het, sal hom aangedoen word” (Jesaja 
3:10, 11). Salomo sê: “Aangesien ‘n 
sondaar honderd maal kwaad doen en hy 
lank lewe — alhoewel ek weet dat dit 
goed sal gaan met die wat God vrees, 
omdat hulle voor sy aangesig vrees en 
dit nie goed sal gaan met die 
goddelose,” nie (Prediker 8:12, 13). En 
Paulus sê dat die sondaar vir hom toorn 
vergader teen die “dag van die toorn en 



die openbaring van die regverdige 
oordeel van God wat elkeen sal vergeld 
na sy werke: . . . verdrukking en 
benoudheid oor die siel van elke mens 
wat kwaad doen” (Romeine 2:5, 6, 9). 
 

(17)  HOE SAL GOD MET 
REBELLIE EN SONDE HANDEL? 
 

En toe die HERE by hom verbygaan, 
het Hy geroep: HERE, HERE, 
barmhartige en genadige God, 
lankmoedig en groot van 
goedertierenheid en trou; wat die 
goedertierenheid bewaar vir duisende, 
wat ongeregtigheid en oortreding en 
sonde vergewe, maar nooit ongestraf 
laat bly nie; wat die ongeregtigheid van 
die vaders besoek aan die kinders en 
aan die kindskinders, aan die derde en 
aan die vierde geslag. (Exodus 34:6-7) 

Die HERE bewaar almal wat Hom 
liefhet, maar Hy verdelg die goddelose. 
(Psalm 145:20) 
 

 God het aan die mens ‘n 
uiteensetting van Sy karakter gegee, 
asook hoe Hy met die sonde sal 
handel.... Die mag en gesag van die 
goddelike regering sal in werking 
gebring word om die opstand te 
onderdruk; maar al die openbarings van 
vergeldende regverdigheid sal in 
volkome ooreenstemming wees met die 



karakter van God as ‘n genadige, 
lankmoedige en goeie wese. 
 
(18) WAT IS GOD SE PLEIDOOI 
AAN ELKE SONDAAR? 
 
Kom nou en laat ons die saak uitmaak, 
sê die HERE: al was julle sondes soos 
skarlaken, dit sal wit word soos sneeu; 
al was dit rooi soos purpur, dit sal word 
soos wol. (Jesaja 1:18) 
 
 God dwing niemand se wil of 
oordeel nie. Hy skep geen behae in 
slaafse gehoorsaamheid nie. Hy begeer 
dat Sy skepsels Hom sal liefhê omdat 
Hy hulle liefde waardig is. Hy wil hê dat 
hulle Hom moet gehoorsaam, omdat 
hulle ‘n intelligente besef het van Sy 
wysheid, regverdigheid en 
goedertierenheid. En almal wat ‘n 
behoorlike begrip het van hierdie 
eienskappe sal Hom liefhê, omdat hulle 
tot Hom getrek word deur hulle 
bewondering van Sy hoedanighede.  
Die beginsels van goedheid, genade en 
liefde soos geleer en uitgeleef deur ons 
Heiland is ‘n afdruk van die wil en die 
karakter van God. Christus het verklaar 
dat Hy niks geleer het wat Hy nie van 
Sy Vader ontvang het nie. Die beginsels 
van die goddelike regering is in 
volkome ooreenstemming met die 
Heiland se gebod, “Julle moet julle 



vyande liefhê.” God voer ‘n regverdige 
straf op die goddelose uit vir die welsyn 
van die heelal, selfs ook vir die beswil 
van diegene wat Hy met sy oordele 
besoek. Hy sou hulle gelukkig maak as 
Hy dit kon doen ooreenkomstig die 
wette van Sy regering en Sy karakter 
van geregtigheid. Hulle word omring 
deur die bewyse van Sy liefde, Hy gee 
aan hulle ‘n kennis van Sy wet en Hy 
agtervolg hulle met Sy aangebode 
genade, maar hulle versmaai Sy liefde, 
maak Sy wet tot niet en verwerp Sy 
genade. Terwyl hulle steeds Sy gawes 
aanneem, onteer hulle die Gewer; hulle 
haat God omdat hulle weet dat Hy ‘n 
afsku het aan hulle sondes. Die Here is 
lankmoedig met hulle hardnekkigheid, 
maar eindelik sal die uur aanbreek 
wanneer hulle lot beslis sal word. Sal 
Hy dan hierdie rebelle aan Sy sy 
vaskoppel? Sal Hy hulle dwing om Sy 
wil te doen? 
(19)  WAT SAL DIE GODDELOSE 
UITROEP WANNEER HULLE 
GOD SE TEENWOORDIGHEID 
ONDERVIND? 
En vir die berge en die rotse gesê: Val 
op ons en verberg ons vir die aangesig 
van Hom wat op die troon sit, en vir die 
toorn van die Lam. (Openbaring 6:16) 
 
 Diegene wat Satan as hulle leier 
verkies het en wat deur sy mag beheers 



word, is nie bereid om in die 
teenwoordigheid van God te kom nie. 
Hoogmoed, bedrog, losbandigheid en 
wreedheid het ‘n deel van hulle 
karakters geword. Kan hulle die hemel 
binnegaan en daar vir ewig met diegene 
wat hulle op die aarde verag en gehaat 
het, saamwoon? Die waarheid sal nooit 
vir die leuenaar aanneemlik wees nie; 
sagmoedigheid sal eiewaan en 
hoogmoed nooit tevrede stel nie; 
reinheid is nie aanneemlik vir 
besoedeldes nie; onselfsugtige liefde is 
nie aantreklik vir die selfsugtiges nie. 
Watter soort genot bied die hemel aan 
diegene wat heeltemal deur aardse genot 
en eiebelang in beslag geneem word?  
As diegene wat hulle hele lewe lank in 
opstand teen God was, skielik na die 
hemel geneem kon word, en as hulle 
daardie hoë en heilige staat van 
volmaaktheid kon sien, waar elke siel 
met liefde vervul is en elke gelaat straal 
van vreugde en waar betowerende 
musiek gespeel word ter ere van God en 
die Lam en waar oneindige strome van 
lig gedurig op die verlostes straal van 
die aangesig van Hom wat op die troon 
sit — sou diegene wie se harte vervul is 
met haat teenoor God en teenoor die 
waarheid en heiligheid, kan saamsing 
met die hemelse skare in hulle 
lofliedere? Sou hulle die heerlikheid van 
God en die Lam kon verduur? Nee, en 



nogmaals nee; daar is ‘n genadetyd van 
jare aan hulle toegestaan sodat hulle 
karakters kon vorm wat vir die hemel 
geskik sou wees; maar hulle het 
hulleself nooit daarin geoefen om 
reinheid lief te hê nie; hulle het nooit die 
taal van die hemel geleer nie en nou is 
dit te laat. ‘n Lewe van opstand teen 
God het hulle vir die hemel ongeskik 
gemaak. Die reinheid, die heiligheid en 
vrede wat daar heers, sou vir hulle ‘n 
marteling wees; die heerlikheid van God 
sou vir hulle soos ‘n verterende vuur 
wees. Hulle sou smag om van daardie 
heilige plek weg te vlug. Hulle sou 
vernietiging verwelkom, sodat hulle 
verberg kan wees van die aangesig van 
Hom wat gesterf het om hulle te verlos. 
Die lot van die goddelose word deur 
hulle eie keuse beslis. Hulle uitsluiting 
uit die hemel is vrywillig aan hulle kant, 
en regverdig en genadig aan die kant 
van God. 
 

(20) WATTER AANKONDIGING 
VAN GOD SAL DIE LOT VAN DIE 
HELE MENSDOM VIR EWIG 
VERSEëL? 
 

Wie onreg doen, laat hom nog meer 
onreg doen; en wie vuil is, laat hom 
nog vuiler word; en laat die regverdige 
nog regverdiger word, en laat die 
heilige nog heiliger word. (Openbaring 
22:11) 



 Soos die waters van die Sondvloed 
sal die vuur van die groot dag God se 
uitspraak aankondig dat die goddelose 
ongeneesbaar is. Daar is by hulle geen 
neiging om hulle aan die goddelike 
gesag te onderwerp nie. Hulle het hulle 
wil in opstand gebring; en wanneer die 
lewe beëindig word, is dit te laat om 
hulle gedagtegang in die teenoorgestelde 
rigting te stuur; te laat om oortreding te 
versaak vir gehoorsaamheid en haat vir 
liefde. 
 
(21)  WAT WAS DIE GEVOLG VAN 
KAïN SE LEWE WAT GESPAAR IS 
NADAT HY ABEL VERMOOR 
HET? 
 
Toe die HERE sien dat die boosheid 
van die mens op die aarde groot was en 
al die versinsels wat hy in sy hart 
bedink, altyddeur net sleg was... 
(Genesis 6:5) 
 

 Toe God die lewe van Kain, die 
moordenaar, gespaar het, het Hy aan die 
wêreld ‘n voorbeeld gegee van wat die 
gevolge is wanneer ‘n sondaar toegelaat 
word om voort te lewe en steeds voort te 
gaan op die weg van bandelose 
goddeloosheid. Deur die invloed van 
Kain se leer en voorbeeld is menigtes van 
sy afstammelinge tot die sonde verlei, 
totdat “die boosheid van die mens op die 
aarde groot was... en al die versinsels wat 



hy in sy hart bedink altyddeur net sleg 
was... Die aarde was verdorwe voor die 
aangesig van God, en die aarde was vol 
geweld” (Gen. 6:5,11). 
In genade aan die wêreld het God die 
bose bewoners daarvan in Noag se tyd 
uitgedelg. In genade het Hy die verdorwe 
inwoners van Sodom vernietig. Deur die 
verleidende krag van Satan wek die 
bewerkers van die sonde medelyde en 
bewondering en op daardie manier lei 
hulle steeds ander tot rebellie. Dit was so 
in Kain se tyd, in Noag se tyd en in die 
tyd van Abraham en Lot, asook in ons 
tyd. Dit sal ‘n daad van genade aan die 
heelal wees wanneer God uiteindelik die 
verwerpers van Sy genade vernietig. 
 

(22)  HOE KAN CHRISTUS SE 
OFFER AL DIE BEROUVOLLE 
SONDAARS VERLOS? 
  
Want as ten gevolge van die misdaad 
van die één die dood geheers het deur 
die één, veel meer sal hulle wat die 
oorvloed van die genade en van die 
gawe van die geregtigheid ontvang, in 
die lewe heers deur die Één, Jesus 
Christus. Daarom dan, net soos dit 
deur een misdaad vir alle mense tot 
veroordeling gekom het, so ook is dit 
deur een daad van geregtigheid vir alle 
mense tot regverdigmaking van die 
lewe. (Romeine 5:17-18) 
 



 As gevolg van Adam se sonde het 
die dood tot die ganse mensdom 
deurgedring. Een en almal gaan na die 
graf. En deur die voorsiening van die 
verlossingsplan sal almal weer uit hulle 
grafte voortkom. 
 
(23) WAT BEPAAL DIE MATE VAN 
STRAF WAT DIE GODDELOSE 
SAL ONTVANG? 
 
Want die Seun van die mens staan 
gereed om met sy engele in die 
heerlikheid van sy Vader te kom, en dan 
sal Hy elkeen vergeld volgens sy dade. 
(Matthéüs 16:27) 
 Daar sal ‘n opstanding wees van die 
dode, regverdiges sowel as 
onregverdiges; “want soos hulle almal in 
Adam sterwe, so sal hulle ook almal in 
Christus lewendig gemaak word” 
(Hand.24:15; 1 Kor.15:22). Maar daar is 
‘n verskil tussen die twee klasse wat sal 
opstaan. “Daar kom ‘n uur wanneer 
almal wat in die grafte is, sy stem sal 
hoor en sal uitgaan — die wat goed 
gedoen het, tot die opstanding van die 
lewe, en die wat kwaad gedoen het, tot 
die opstanding van die veroordeling” 
(Joh. 5:28, 29). Diegene wat “waardig 
geag is” tot die opstanding van die lewe 
word genoem “salig en heilig... Oor 
hulle het die tweede dood geen mag 
nie.” (Openb.20:6). Maar diegene wat 



nie deur bekering en geloof sulke 
vergifnis ontvang het nie, sal die straf op 
hulle oortreding ontvang — “die loon 
van die sonde.” Wat die duur en 
intensiteit betref, sal die straf verskil — 
dit sal wees “volgens hulle werke,” maar 
uiteindelik sal dit eindig in die tweede 
dood. Aangesien dit onmoontlik is vir 
God om die sondaar in sy sondes te red 
sonder om in botsing met Sy genade en 
regverdigheid te kom, ontneem Hy die 
sondaar daardie lewe wat hy deur sy 
oortredings verbeur het en wat hy nie 
waardig is nie. 
 

(24)  WAT IS DIE UITEINDE VAN 
DIE SIEL WAT SONDIG? 
 
Want die loon van die sonde is die 
dood, maar die genadegawe van God is 
die ewige lewe in Christus Jesus, onse 
Here. (Romeine 6:23) 
Want net soos julle gedrink het op My 
heilige berg, sal al die nasies 
gedurigeur drink, ja, hulle sal drink en 
swelg en word asof hulle nooit bestaan 
het nie. (Obadja 1:16) 
 

 So sal daar ‘n einde gemaak word 
aan die sonde en aan al die ellende en 
verwoesting wat dit veroorsaak het. Die 
psalmis sê, “U het die heidene gedreig, 
die goddelose laat omkom, hulle naam 
uitgedelg vir ewig en altyd. Die vyande 
het omgekom — puinhope vir ewig” 



(Ps. 9:6, 7). In Openbaring, waar hy na 
die ewigheid vooruit gesien het, skryf 
Johannes van ‘n algemene lofsang 
sonder een enkele wanklank. Hy het 
gehoor hoedat elke skepsel in die hemel 
en op die aarde heerlikheid aan God 
toebring (Vgl. Openb. 5:13). Dan sal 
daar nie verlore siele wees om God te 
laster, terwyl hulle in nimmer-
eindigende pyniging gefolter word nie; 
daar sal nie ellendige wesens in die hel 
wees om hulle angskrete te meng met 
die liedere van die verlostes nie. 
 

(25)  WAT IS DIE TOESTAND VAN 
ALMAL WAT STERF? 
 

Want die lewendes weet dat hulle moet 
sterwe, maar die dooies weet glad niks nie, 
en hulle het geen loon meer nie, want 
hulle nagedagtenis word vergeet. Hulle 
liefde sowel as hulle haat, ook hule 
naywer, het lankal verdwyn, en hulle het 
vir ewig geen deel meer aan alles wat 
gebeur onder die son nie. (Prediker 9:5-6) 
 

 Die leerstelling dat mense hulle 
bewussyn in die dood behou, berus op 
die gronddwaling van natuurlike 
onsterflikheid —‘n leerstelling wat soos 
dié van ewige pyniging regstreeks bots 
met die Skrifte, met alle rede en met ons 
gevoelens van menslikheid. Volgens wat 
algemeen geglo word, is die verlostes in 
die hemel bewus van die dinge wat op 
die aarde plaasvind, veral wat met hulle 



vriende wat hulle agtergelaat het gebeur. 
Maar watter bron van geluk kan dit vir 
die dode wees om van die moeilikhede 
van die lewendes te weet, om die sondes 
wat hulle dierbares pleeg te aanskou en 
om te sien hoedat hulle ly, teleurgestel 
en deur die lewe gekwel word? Hoeveel 
van die geluk van die hemel kan deur 
diegene wat oor hulle vriende op aarde 
rondswerwe geniet word? Hoe 
weersinswekkend is die geloof dat die 
siel van die onboetvaardiges 
onmiddellik na die dood in die vlamme 
van die hel beland!  Watter 
onuitspreeklike verdriet moet diegene 
verduur waar hulle ‘n dierbare wat 
onvoorbereid gesterf het, na die graf 
sien gaan om ‘n ewigheid van ellende en 
sonde te begin!  Vele het kranksinnig 
geword as gevolg van hierdie vreeslike 
gedagte.  
Wat sê die Skrifte aangaande hierdie 
dinge? Dawid verklaar dat die mens nie 
sy bewussyn in die dood behou nie. “Sy 
gees gaan uit, hy keer terug na sy aarde 
toe; op daardie dag is dit met sy planne 
gedaan” (Psalm 146:4). 
 

(26) WAT KAN DIE LEWENDES 
DOEN WAT DIE DOOIES NIE KAN 
DOEN NIE? 
 
Want die doderyk sal U nie loof nie, die 
dood U nie prys nie; die wat in die kuil 
neerdaal, sal op U trou nie hoop nie. 



Die lewende, die lewende, dié sal U 
loof, soos ek vandag... (Jesaja 38:18-
19) 
 Toe Hiskia se lewe met vyftien jaar 
in antwoord op sy gebed verleng is, het 
die dankbare koning God vir Sy groot 
genade geloof. In sy loflied gee hy die 
rede vir sy vreugde: “Want die doderyk 
sal U nie loof nie, die dood U nie prys 
nie; die wat in die kuil neerdaal, sal op u 
trou nie hoop nie. Die lewende, die 
lewende, die sal U loof, soos ek vandag” 
(Jesaja 38:18, 19). Oor die algemeen stel 
die teologie die regverdige dode voor as 
in die hemel, in geluksaligheid waar 
hulle God met onsterflike tonge loof; 
maar Hiskia het nie so ‘n heerlike 
vooruitsig gehad nie. Die getuienis van 
die psalmis stem ooreen met syne: 
“Want in die dood word aan U nie 
gedink nie; wie sal U loof in die 
doderyk?” “Die dode en almal wat na 
die stilte neerdaal sal die Here nie loof 
nie” (Psalm 6:6; 115:17). 
 

(27) WAAR IS KONING DAWID 
VANDAG? 
Broeders, ek kan vry-uit met julle 
spreek oor die aartsvader Dawid, dat 
hy gesterf het en ook begrawe is, en 
sy graf is by ons tot vandag toe. 
(Handelinge 2:29) 
 

 Die feit dat Dawid in sy graf sal bly 
tot die opstanding bewys dat die 



regverdiges nie by die dood hemel toe 
gaan nie. Dit is alleen deur die 
opstanding en omdat Christus opgestaan 
het, dat Dawid eendag aan die 
regterhand van God sal sit. 
 

(28) WAARVANDAAN SAL DIE 
DOOIES OP DIE 
OPSTANDINGSDAG KOM? 
 

Moenie julle hieroor verwonder nie. 
Want daar kom ‘n uur wanneer 
almal wat in die grafte is, sy stem sal 
hoor en sal uitgaan, die wat goed 
gedoen het, tot die opstanding van 
die lewe, en die wat kwaad gedoen 
het, tot die opstanding van die 
veroordeling. (Johannes 5:28-29) 
 

(29)  WAT SAL CHRISTUS BY SY 
KOMS GEE, WAT BETEKEN DAT 
DIT NIE LOGIES IS OM TE DINK 
DAT DIEGENE WAT STERF 
HEMEL OF HEL TOE GAAN 
VOORDAT HY KOM NIE? 
 
En kyk, Ek kom gou, en my loon is by 
My, om elkeen te vergeld soos sy werk 
sal wees. (Openbaring 22:12) 
 
 Paulus sê: “Want as die dode nie 
opgewek word nie, dan is Christus ook 
nie opgewek nie; en as Christus nie 
opgewek is nie, dan is julle geloof 
nutteloos, dan is julle nog in julle 
sondes; dan is ook die wat in Christus 



ontslaap het, verlore” (1 Korinthiërs 
15:16-18). As die regverdiges vir 
vierduisend jaar reeds onmiddellik na 
die dood hemel toe gegaan het, hoe kon 
Paulus sê dat as daar geen opstanding is 
nie, “die wat in Christus ontslaap het, 
verlore is”? Geen opstanding sou dan 
nodig wees nie. 
 
(30)  WATTER KOSBARE 
BELOFTE HET CHRISTUS VOOR 
SY HEMELVAART AAN DIEGENE 
WAT UITGESIEN HET NA SY 
WEDERKOMS, GEGEE? 
 
In die huis van my Vader is daar baie 
wonings; as dit nie so was nie, sou Ek 
dit vir julle gesê het. Ek gaan om vir 
julle ‘n plek te berei. En as Ek gegaan 
en vir julle plek berei het, kom Ek weer 
en sal julle na My toe neem, sodat julle 
ook kan wees waar Ek is. (Johannes 
14:2-3) 
 Maar toe Jesus op die punt gestaan 
het om Sy dissipels te verlaat, het Hy nie 
aan hulle gesê dat hulle gou na Hom toe 
sou kom nie.. . Verder sê Paulus: “Die 
Here self sal van die hemel neerdaal met 
‘n geroep, met die stem van ‘n 
aartsengel en met geklank van die 
basuin van God; en die wat in Christus 
gesterf het, sal eerste opstaan. Daarna 
sal ons wat in die lewe oorbly, saam met 
hulle in wolke weggevoer word die Here 



tegemoet in die lug; en so sal ons altyd 
by die Here wees.” En dan laat hy volg, 
“Bemoedig mekaar dan met hierdie 
woorde” (1 Thess.4:16-18)... Paulus 
verwys sy broeders na die aanstaande 
koms van die Here wanneer die bande 
van die graf verbreek sal word “en die 
wat in Christus gesterf het,” opgewek 
sal word tot die ewige lewe. 
 
(31) WATTER GROOT EN 
PLEGTIGE GEBEURTENIS MOET 
EERS PLAASVIND VOORDAT DIE 
REGVERDIGES EN GODDELOSES 
HUL BELONING KAN ONTVANG? 
 
En hy het met ‘n groot stem gesê: 
Vrees God en gee Hom heerlikheid, 
want die uur van sy oordeel het gekom; 
en aanbid Hom wat die hemel en die 
aarde en die see en die waterfonteine 
gemaak het. (Openbaring 14:7) 
 
 Voordat mense die tuiste van die 
saliges kan binnegaan, moet hulle 
lewens ondersoek word en hulle 
karakters en dade moet voor God in 
oënskou kom. Almal moet volgens wat 
in die boeke geskryf staan geoordeel 
word en hulle moet volgens hulle werke 
beloon word. Hierdie oordeel vind nie 
by die dood plaas nie. Let op Paulus se 
woorde: God het ‘n dag bepaal “waarop 
Hy die wêreld in geregtigheid sal 



oordeel deur ‘n Man wat Hy aangestel 
het, en Hy het hiervan aan almal 
sekerheid gegee deur Hom uit die dode 
op te wek” (Hand. 17:31). Hier verklaar 
die apostel duidelik dat daar ‘n bepaalde 
tyd vasgestel is (toe hy geskryf het, was 
dit nog in die toekoms) vir die oordeel 
van hierdie wêreld.  
Judas verwys na dieselfde tydperk: “Die 
engele wat hulle eie beginsel nie bewaar 
het nie, maar hulle eie woning verlaat 
het, het Hy vir die oordeel van die groot 
dag met ewige boeie onder die 
duisternis bewaar.” En dan haal hy die 
woorde van Henog aan: “Kyk, die Here 
het gekom met sy heilige 
tienduisendtalle, om gerig te hou oor 
almal” (Judas 6, 14, 15). Johannes sê, 
“Ek het die dode, klein en groot, voor 
God sien staan, en die boeke is geopen... 
En die dode is geoordeel na wat in die 
boeke geskryf is” (Openb. 20:12). 
Maar as die dode alreeds in hemelse 
geluksaligheid is of in die vlamme van 
die hel gefolter word, watter nodigheid 
is daar dan vir ‘n toekomstige oordeel? 
Die leer van God se Woord op hierdie 
belangrike punte is nie onduidelik of 
teenstrydig nie; hulle kan deur die 
gewone verstand verstaan word. Maar 
watter eerlike mens kan enige wysheid 
of regverdigheid in die huidige teorie 
sien? Sal die regverdiges, na hulle sake 
in die oordeel ondersoek is, die woorde 



hoor, “Mooi so, goeie en getroue 
dienskneg... gaan in in die vreugde van 
jou heer” as hulle miskien reeds vir eeue 
al in Sy teenwoordigheid verkeer? Sal 
die goddelose uit die plek van pyniging 
ontbied word om hulle vonnis van die 
Regter van die hele aarde te hoor: “Gaan 
weg van My, julle vervloektes, in die 
ewige vuur wat berei. is vir die duiwel 
en sy engele”? (Matt.25:21, 41). O die 
bespotting, die skandelike 
wanvoorstelling van die wysheid en 
regverdigheid van God! 
 
(32)  IN WATTER TOESTAND BLY 
DIE DOOIES TOT EN MET DIE 
OPSTANDING? 
 
En baie van die wat in die stof van die 
aarde slaap, sal ontwaak, sommige tot 
die ewige lewe en sommige tot groot 
smaadheid, vir ewig afgryslik. (Daniël 
12:2) 
 Nêrens in die heilige Skrifte lees ons 
dat die regverdiges hulle loon, of die 
goddelose hulle straf by die dood 
ontvang nie. Die patriarge en profete het 
nie so ‘n versekering gehad nie. Christus 
en Sy apostels het niks daarvan gerep 
nie. Die Bybel leer duidelik dat die dode 
nie onmiddellik hemel toe gaan nie. 
Hulle word voorgestel as slapende tot 
die opstanding (vgl. 1Thess.4:14; 
Job.14:10-12). In die dag wanneer die 



silwerdraad afgesny word en die goue 
oliekan stukkend val (vgl. Pred. 12:6) — 
in daardie dag is dit met die gedagtes 
gedaan. Hulle wat na die graf neerdaal, 
is stil. Hulle weet van niks wat aangaan 
nie (vgl. Job 14:21). Salige rus vir die 
afgematte regverdiges! Tyd, of dit lank 
of kort is, is vir hulle soos ‘n oomblik. 
Hulle slaap; hulle word opgewek deur 
die basuin van God tot ‘n heerlike 
onsterflikheid.  “Want die basuin sal 
weerklink en die dode sal onverganklik 
opgewek word... Want hierdie 
verganklike moet met onverganklikheid 
beklee word, en hierdie sterflike moet 
met onsterflikheid beklee word. Dan sal 
vervul word die woord wat geskrywe is: 
Die dood is verslind in die oorwinning” 
(1 Korinthiërs 15:52-54). 
 
(33)  WAT SAL DIE 
OORWINNINGSKREET VAN DIE 
OPGEWEKTE REGVERDIGES 
WEES? 
 
DOOD, WAAR IS JOU ANGEL? 
DODERYK, WAAR IS JOU 
OORWINNING? (1 Korinthiërs 15:55) 
 
 Wanneer hulle uit hulle diepe slaap 
opgewek word, hervat hulle hul 
gedagtes op die punt waar hulle 
opgehou het. Die laaste sensasie was die 
angs van die dood; die laaste gedagte, 



dat hulle onder die mag van die graf val. 
Wanneer hulle uit die graf uit opstaan, 
sal hulle eerste blye gedagte in ‘n 
triomfantelike uitroep weerklink: 
“Dood, waar is jou angel? Doderyk waar 
is jou oorwinning?”  
 
Ek besef dat die eerste misleiding aan 
die mens, “Jy sal gewis nie sterwe 
nie” was. Dit is duidelik dat die Bybel 
leer dat die uiteindelike gevolg van 
onbelyde sonde die finale dood van 
liggaam en siel meebring  
 
Omkring:   Ja    Besluitloos 
 
Ek het in God se Woord ontdek dat ons 
enigste hoop op onsterflikheid is om die 
versoenende offer van Christus te 
aanvaar.  
 
Omkring:   Ja    Besluitloos 
 
Ek sien die bewyse van die groot stryd 
en Satan se poging om die wêreld te 
oortuig dat God se regering streng en 
onredelik is. Maar ons sien duidelik in 
die Skrif dat al God se oordele 
regverdig, reg en barmhartig is.  
 
Omkring:   Ja    Besluitloos 
 
Ek sien God se genade in die feit dat 
die goddelose vernietig sal word in die 



helse vuur nadat hulle hul regverdige 
straf ontvang het. Nie hul liggaam of 
siel sal in die hel brand vir oneindige 
eeue nie.  
 
Omkring:   Ja    Besluitloos 
 
Ek sien in die Skrif dat die dooies nie 
in die hemel is en God loof nie. Hulle 
het geen emosie, gedagte of enige 
bewustheid nie, maar slaap in hulle 
graf wagtend vir die opstanding.  
 
Omkring:   Ja    Besluitloos 
 
Dit gee my vrede om te weet dat hulle 
nie nou hul geliefdes kan sien ly in die 
onreg van hierdie wêreld  nie. Hulle 
rus in die graf wagtend vir die 
opstanding by die tweede koms van 
Christus.  
 
Omkring:   Ja    Besluitloos 
 
Dit is my gebed dat ek onder daardie 
getroues sal wees wat sal uitroep: 
“Dood, waar is jou angel? Doderyk, 
waar is jou oorwinning?” 
 
Omkring:   Ja    Besluitloos 
________________________________
________________________________ 
 
 



 

Les 6 
Kan Die Dode Met Ons 

Kommunikeer? 
 

 Die bediening van heilige engele, 
soos in die Skrifte voorgestel, is ‘n 
waarheid wat baie dierbaar en 
vertroostend vir elke navolger van 
Christus is. Maar die leer van die Bybel 
in hierdie verband is bedek en verdraai 
deur die dwalings van die algemene 
teologie. Die leerstelling van natuurlike 
onsterflikheid, oorspronklik aan 
paganisme ontleen, en in die duisternis 
van die groot afval by die Christelike 
geloof ingelyf, het die waarheid 
vervang wat so duidelik in die Skrifte 
geleer word, naamlik “die dode weet 
glad niks nie.” Menigtes glo vandag dat 
die geeste van die dode die “dienende 
geeste [is] wat vir diens uitgestuur 



word ter wille van die wat die saligheid 
sal beërwe.” En dit word geglo ten 
spyte van die getuienis van die Skrifte 
aangaande die bestaan van hemelse 
engele en die feit dat hulle genoem 
word voordat daar nog ooit ‘n mens 
gesterf het.  
 
(1) WAT SAL DIE DOOIES NIE 
DOEN NADAT HULLE DIE GRAF 
BINNEGEGAAN HET NIE?  
 
Die wolk verdwyn en gaan heen – so 
kom hy nie weer op wat na die doderyk 
neerdaal  nie. (Job 7:9) 
 
 Die leerstelling dat die mens sy 
bewussyn in die dood behou, en veral die 
geloof dat die geeste van die 
afgestorwenes terugkeer om die lewendes 
te dien, het die weg vir hedendaagse 
spiritisme berei. As die dode in die 
teenwoordigheid van God en die heilige 
engele toegelaat word en meer kennis 
verkry as wat hulle ooit voorheen gehad 
het, waarom sou hulle nie na die aarde 
terugkeer om die lewendes te verlig en te 
leer nie? As, soos deur baie teoloë geleer 
word, die geeste van die dode oor hulle 
vriende op aarde rondsweef, waarom kan 
hulle dan nie met hulle praat om hulle te 
waarsku teen kwaad, of hulle te vertroos 
in droefheid nie? Hoe kan diegene wat 
glo dat die mens sy bewussyn in die dood 



behou, die dinge verwerp wat aan hulle 
verkondig word as goddelike lig deur 
verheerlikte geeste? Hier het ons ‘n 
kanaal wat as heilig beskou word, maar 
waardeur Satan werk om sy doel te 
bereik. Die gevalle engele wat sy bevele 
uitvoer, verskyn as boodskappers uit die 
geesteswêreld. Terwyl hulle voorgee om 
die lewende in aanraking met die dode te 
bring, oefen die vors van duisternis sy 
betowerende invloed op hulle uit. 
 

(2)  WATTER VERMOëNS BESIT 
DIE BOSE MAGTE  WAT HULLE 
SAL GEBRUIK IN ‘N POGING OM 
DIE WêRELD TE MISLEI? 
 

Want dit is geeste van duiwels wat 
tekens doen, wat uitgaan na die 
konings van die aarde en die hele 
wêreld, om hulle te versamel vir die 
oorlog van daardie groot dag van die 
almagtige God. (Openbaring 16:14) 
 
 Hy het mag om die gedaantes van 
afgestorwe vriende aan mense te laat 
verskyn. Hierdie vervalsing is volmaak; 
die bekende voorkoms, die woorde, die 
buiging van die stem, word met 
wonderbaarlike juistheid weergegee. 
Vele word vertroos met die versekering 
dat hulle geliefdes in die hemelse 
geluksaligheid is en sonder enige 
vermoede van gevaar, luister hulle na 



“verleidende geeste en leringe van 
duiwels.” 
As hulle eers daartoe gebring word om 
te glo dat die dode werklik kan 
terugkom om met hulle te praat, dan laat 
Satan diegene wat onvoorbereid in die 
graf gegaan het, verskyn. Hulle gee voor 
dat hulle gelukkig in die hemel is en dat 
hulle selfs hoë posisies daar beklee; op 
hierdie wyse word hierdie dwaalleer 
wyd en syd verkondig, naamlik dat daar 
geen verskil is tussen die goddelose en 
die regverdiges nie. Die sogenaamde 
besoekers uit die geesteswêreld gee 
dikwels waarskuwings wat waar is. 
Daarna, wanneer hulle vertroue gewin 
het, stel hulle leerstellings voor wat 
regstreeks geloof in die Skrifte 
ondermyn. Voorgewende om groot 
belangstelling te hê in die welsyn van 
hulle vriende op aarde, verkondig hulle 
die gevaarlikste dwalings. Die feit dat 
sommige van die dinge wat hulle sê 
waar is en dat hulle soms toekomstige 
dinge kan voorspel, gee ‘n skyn van 
betroubaarheid aan hulle verklarings; en 
hulle valse leerstellings word deur die 
groot meerderheid net so geredelik 
aangeneem en geglo asof hulle onder die 
heiligste waarhede van die Bybel is. Die 
wet van God word ter syde gestel, die 
Gees van genade word verag en die 
bloed van die verbond as onheilig 
beskou. Die geeste loën die godheid van 



Christus en hulle plaas selfs die Skepper 
op gelyke voet met hulleself. Onder ‘n 
nuwe dekmantel gaan die groot rebel 
steeds voort met sy stryd teen God wat 
in die hemel begin het en vir byna 
sesduisend jaar al op die aarde 
voortgesit word. 
 
(3) WIE HET DIE BOSE GEESTE 
IN HIERDIE BYBELSE 
VOORBEELD NAGEBOOTS? 
 
Hy vra haar toe: Hoe is sy voorkoms? 
En sy antwoord: ‘n Ou man kom op 
met ‘n mantel om. Toe Saul begryp dat 
dit Samuel is, buig hy met sy aangesig 
na die aarde toe en val neer. (1 Samuel 
28:14) 
 Vele trag om spiritistiese 
verskynsels te verklaar deur alles aan 
bedrog en kunstigheid aan die kant van 
die medium toe te skryf. Maar, hoewel 
dit waar is dat kullery as egte 
verskynsels voorgedoen is, is daar ook 
merkwaardige openbarings van 
bonatuurlike krag. Die geheimsinnige 
geklop waarmee hedendaagse spiritisme 
begin het, was nie die gevolg van 
menslike bedrog of behendigheid nie, 
maar dit is regstreeks veroorsaak deur 
bose engele wat op hierdie manier een 
van die suksesvolste, sielsvernietigende 
dwalings ingevoer het. Baie sal verstrik 
word deur die geloof dat spiritisme blote 



menslike bedrog is. As hulle te staan 
kom voor openbarings van dinge wat 
hulle nie anders as bonatuurlik kan 
beskou nie, sal hulle bedrieg word en 
hulle sal daartoe gebring word om die 
verskynsels aan te neem as die 
openbarings van die krag van God. 
 
(4)  WATTER DRIE KATEGORIEë 
BESKRY DIE MANIFESTASIES 
VAN SATANIESE MAGTE?  
 
Hy wie se koms is volgens die werking 
van die Satan met allerhande kragtige 
dade en tekens en wonders van die 
leuen en met allerhande verleiding van 
ongeregtigheid in die wat verlore gaan 
omdat hulle die liefde tot die waarheid 
nie aangeneem het om gered te word 
nie. (2 Thessalonicense 2:9-10) 
 
 Hierdie persone sien die getuienis 
van die Skrifte oor die hoof aangaande 
die wonders wat deur Satan en sy 
werktuie verrig word. Dit was deur 
sataniese hulp dat die towenaars van 
Farao die werk van God kon namaak. 
Paulus verklaar dat daar voor die 
wederkoms van Christus dergelike 
openbarings van sataniese krag sal wees. 
Die wederkoms van die Here sal 
voorafgegaan word deur “die werking 
van die Satan met allerhande kragtige 
dade en tekens en wonders van die leuen 



en met allerhande verleiding van 
ongeregtigheid” (2 Thess. 2:9, 10). En in 
sy beskrywing van die wonderwerkende 
krag wat in die laaste dae geopenbaar sal 
word, sê die apostel Johannes: “Hy doen 
ook groot tekens, sodat hy selfs vuur uit 
die hemel laat neerdaal op die aarde 
voor die oë van die mense. En hy verlei 
die bewoners van die aarde deur die 
tekens wat hom gegee is, . . . te doen” 
(Openb. 13:13,14). Dit is nie bedrog wat 
hier voorspel word nie. Die mense word 
bedrieg deur wonderwerke wat Satan se 
werktuie werklik doen en nie wat hulle 
voorgee om te doen nie. 
 
(5)  WAT SAL SATAN SE 
MEESTERSTUK VAN 
MISLEIDING WEES?  
 
Want sulke mense is valse apostels, 
bedrieglike arbeiders wat hulleself 
verander in apostels van Christus. En 
geen wonder nie! Want die Satan self 
verander hom in ‘n engel van die lig. (2 
Korinthiërs 11:13-14) 
 
 Die vors van duisternis wat so lank 
reeds die vermoëns van sy 
meesterverstand gebruik om te bedrieg, 
pas sy versoeking behendig aan by alle 
klasse en toestande. 
Aan ontwikkelde en verfynde persone 
stel hy spiritisme voor in verfynde en 



intellektuele aspekte en op hierdie manier 
vang hy hulle in sy net. Die wysheid wat 
spiritisme meedeel, word deur die apostel 
Jakobus beskryf as die wysheid wat nie 
van bo kom nie, maar wat aards is, 
natuurlik, duiwels (vgl. Jak. 3:15). Dit 
bedek egter die bedrieër as dit in sy 
kraam pas. Hy wat voor Christus in die 
woestyn in die gedaante en heerlikheid 
van ‘n hemelse seraf kon verskyn, 
verskyn aan die mens so aantreklik 
moontlik en as ‘n engel van lig. Hy doen 
‘n beroep op die verstand deur hoë en 
verhewe temas voor te stel; hy bekoor die 
verbeelding met verruklike tonele; en hy 
win die liefde deur welsprekende 
beskrywings van liefde en liefdadigheid. 
Hy laat die verbeelding van mense op hol 
gaan deur so ‘n groot hoogmoed in hulle 
te skep oor hulle eie wysheid dat hulle in 
hulle harte selfs die ewige God verag. 
Daardie magtige wese wat die wêreld se 
Verlosser na ‘n hoë berg kon neem en al 
die koninkryke van die aarde en hulle 
heerlikheid voor Hom laat verbygaan het, 
sal sy versoekings aan mense voorstel op 
‘n manier wat die sintuie van almal wat 
nie deur goddelike krag beskerm word 
nie sal bedrieg. 
 
(6) WAT IS DIE BRON VAN 
VERBODE KENNIS EN 
SELFVERHEFFING WAARNA 
BOSE MENSE VERLANG? 



 
Dit is nie die wysheid wat van bo kom 
nie, maar is aards, natuurlik, duiwels. 
(Jakobus 3:15) 
 Satan bedrieg mense vandag net 
soos hy Eva in Eden bedrieg het: deur 
vleiery, deur ‘n begeerte te skep vir 
verbode kennis en deur die begeerte tot 
selfverheffing op te wek. Dit was die 
koestering van hierdie dinge wat sy val 
veroorsaak het en deur middel van hulle 
trag hy vandag nog om die ondergang 
van die mense te bewerk. “Julle sal soos 
God wees deur goed en kwaad te ken,” 
het hy gesê (Gen. 3:5). Spiritisme leer 
“dat die mens ‘n progressiewe wese is; 
dat dit sy bestemming is om van sy 
geboorte af aan vordering te maak – 
selfs deur die ewigheid heen – om soos 
die Godheid te word.” En: “Elke 
verstand sal homself oordeel en niemand 
anders nie... Die oordeel sal regverdig 
wees, omdat dit die oordeel van self sal 
wees... Die troon is binne-in julle.” ‘n 
Spiritiste-leraar het, toe sy “geestelike 
bewussyn” in hom opgewek is, gesê, 
“My medemense almal was halfgode 
wat nie geval het nie.” ’n Ander een het 
gesê, “Enige regverdige en volmaakte 
wese is Christus.” Satan het dus in die 
plek van die geregtigheid en 
volmaaktheid van die ewige God (die 
ware voorwerp van aanbidding) en in 
die plek van die volmaakte geregtigheid 



van Sy wet (die ware maatstaf van die 
mens), die sondige, dwalende natuur van 
die mense self gestel as die enigste 
voorwerp van aanbidding, die enigste 
maatstaf van oordeel en van karakter. 
(Agteruitgang, nie vooruitgang nie.) 
 
(7)  HOE KAN DIE MENS ALLEEN 
VERHOOG WORD?  
 
Maar Hy gee groter genade; daarom sê 
Hy: God weerstaan die hoogmoediges, 
maar aan die nederiges gee Hy 
genade... Verneder julle voor die Here, 
en Hy sal julle verhoog. (Jakobus 4:6, 
10) 
 
 Dit is ‘n wet, sowel op intellektuele 
as geestelike gebied, dat ons deur 
aanskoue verander word. Die verstand 
pas hom geleidelik aan by die 
onderwerpe wat hy bedink; dit neem die 
dinge op wat dit eer en liefhet. Die mens 
sal nooit ’n hoër standaard bereik as die 
maatstaf van reinheid en goedheid en 
waarheid wat hy vir homself stel nie. As 
die eie-ek sy hoogste ideaal is, sal hy 
nooit iets hoërs as die eie-ek bereik nie. 
Hy sal eerder laer en laer sak. Die 
genade van God alleen het mag om die 
mens te verhef. Aan homself oorgelaat, 
sal hy onvermydelik laer sak.  
 



(8)  WAT IS DIE MENS SE DEEL IN 
SAMEWERKING MET GOD TEEN 
SELFBEVREDIGING? 
 
Het ons dan nie die reg om ‘n 
Christen-eggenote saam met ons rond 
te neem soos die ander apostels en die 
Here se broers en Petrus nie? (1 
Korinthiërs 9:5 - NLV) 
 
 Aan selfbevredigende, genotsugtige, 
wellustige persone doen spiritisme hom 
minder vermomd voor as aan die 
verfyndes en geleerdes; in die growwer 
vorms daarvan vind hulle wat 
ooreenstem met hulle begeerte. Satan 
maak ‘n studie van elke aanduiding van 
menslike swakheid, hy merk die sondes 
op waartoe persone geneig is en dan 
sorg hy dat daar voldoende geleentheid 
gegee word om die neigings tot sonde te 
bevredig. Hy verlei mense tot 
onmatigheid in dinge wat op sigself 
wettig is, sodat hulle deur onmatigheid 
hulle liggaamlike, verstandelike en 
sedelike kragte verswak. Hy het 
duisende vernietig deur hulle tot die 
botviering van hulle drifte te beweeg, 
sodat hulle hele natuur verdierlik word; 
en hy doen dit nog steeds. Om sy werk 
te volbring, verklaar hy deur die geeste 
dat “ware kennis die mens bokant die 
wet plaas;” en dat “wat is, reg is;” dat 
“God nie veroordeel nie;” en dat “alle 



sondes wat gepleeg is, onskuldig is.” 
Waar die mense dus gelei word om te 
glo dat begeerte die hoogste wet is, dat 
losbandigheid vryheid is en dat die mens 
slegs aan homself verantwoordelik is, is 
dit geen wonder dat verdorwenheid en 
verlaging aan alle kante gesien word nie. 
Daar is menigtes wat leerstellings 
aanneem wat hulle nie belet om die 
inspraak van hulle eie vleeslike harte te 
gehoorsaam nie. Die teuels van 
selfbeheersing word aan wellus 
oorgegee, die vermoëns van die verstand 
en siel word onderwerp aan die dierlike 
neigings, en triomfantlik vang Satan 
duisende wat voorgee om navolgers van 
Christus te wees in sy net. 
 
(9)  WATTER WAARSKUWING 
GEE DIE SKRIF TEEN 
SPIRITISME? 
 
Begeef julle nie tot die geeste van 
afgestorwenes en die geeste wat waarsê 
nie. Soek hulle nie om julle deur hulle 
te vertontreinig nie. Ek is die HERE 
julle God. (Levitikus 19:31) 
 
 Maar niemand hoef bedrieg te word 
deur die leuenagtige aansprake van 
spiritisme nie. God het aan die wêreld 
genoeg lig gegee om hierdie bedrog aan 
die kaak te stel. Soos ons alreeds 
aangetoon het, is die teorie wat spiritisme 



ten grondslag lê, in stryd met die 
duidelikste verklarings van die Skrifte. 
Die Bybel verklaar dat die dode niks weet 
nie en dat hulle gedagtes vergaan het; dat 
hulle geen aandeel in enigiets onder die 
son het nie en dat hulle niks van die 
vreugde of droefheid van hulle dierbares 
op aarde weet nie. (Prediker 9:5) 
 
(10)  WATTER STRAF HET GOD 
BEVEEL AAN DIEGENE WAT 
BETROKKE GERAAK HET BY 
SPIRITISME OM DIE 
ERNSTIGHEID DAARVAN TE 
BEKLEMTOON? 
 
En as daar in‘n man of vrou ‘n gees 
van ‘n afgestorwene is of ‘n gees wat 
waarsê, moet hulle sekerlik gedood 
word. Hulle moet gestenig word. Hulle 
bloedskuld is op hulle. (Levitikus 
20:27) 
 
 En wat meer is, God het uitdruklik 
alle sogenaamde kommunikasie met die 
geeste van afgestorwenes verbied. In die 
dae van die Hebreërs was daar mense 
wat voorgegee het, net soos spiritiste 
vandag, dat hulle in verbinding met die 
dode kan tree. Maar die “geeste van 
afgestorwenes,” soos hierdie besoekers 
van ander wêrelde genoem word, is 
volgens die Bybel “geeste van duiwels.” 
(Vgl. Num.25:1-3; Ps. 106:28; 1 Kor. 



10:20; Openb. 16:14). Om met die 
geeste van afgestorwenes om te gaan, is 
‘n gruwel vir die Here. Dit was verbode 
en strafbaar met die dood. (Vgl. Lev. 
19:31; 20:27). Die blote benaming 
“towery” word tans met veragting 
bejeën. Die aanspraak dat mense met 
bose geeste kan praat, word beskou as ‘n 
fabel van die Middeleeue. Maar 
spiritisme, wat honderde duisende 
aanhangers het, ja, miljoene, en wat 
selfs wetenskaplike kringe, asook die 
kerke binnegedring het, en wat 
aanhangers in parlemente en selfs 
koninklike howe het — hierdie reuse 
bedrog is slegs ‘n herlewing in ’n nuwe 
vermomming van die towery wat in die 
ou tyd verbied en veroordeel is.  
As daar geen ander bewyse van die ware 
aard van spiritisme was nie, behoort dit 
vir Christene genoeg te wees dat die 
geeste geen verskil maak tussen 
geregtigheid en sonde, tussen die edelste 
en reinste apostels van Christus en die 
mees besoedelde diensknegte van Satan 
nie. Deur te beweer dat die slegte mense 
in die hemel is, en daar hoog aangeskryf 
staan, sê Satan aan die wêreld: “Dit 
maak nie saak hoe sleg jy is nie; en of jy 
God en die Bybel glo of nie. Lewe soos 
jy wil; die hemel is jou tuiste.” Die 
spiritistiese leraars sê feitlik, “Elkeen 
wat kwaad doen, is goed in die oë van 
die Here, en in hulle het Hy ‘n behae; of 



waar is anders die God van die reg?” 
(Maleagi 2:17). Die woord van God sê, 
“Wee hulle wat sleg goed noem, en 
goed sleg, wat die duisternis lig maak, 
en die lig duisternis” (Jesaja 5:20). 
 
(11)  WAAROM IS DIE BYBEL DIE 
ENIGSTE BETROUBARE BRON 
VIR RAAD OOR SPIRITISME?  
 
Heilig hulle in U waarheid, U Woord is 
die waarheid. (Johannes 17:17) 
 
 Waar die leuenagtige geeste hulleself 
as die apostels voordoen, laat hulle die 
apostels weerspreek wat hulle voorheen 
onder ingewing van die Heilige Gees op 
aarde geskryf het. Hulle ontken die 
goddelike oorsprong van die Bybel en 
daardeur vernietig hulle die grondslag 
van die Christen se hoop. Hulle doof die 
lig wat die pad na die hemel aanwys uit. 
Satan wil die wêreld wysmaak dat die 
Bybel blote verdigsel is, of ‘n boek wat 
net vir die kinderjare van die menslike 
geslag geskik was, maar wat nou 
verontagsaam of verwerp moet word as 
ouderwets. In die plek van die Woord 
van God bied hy spiritistiese openbarings 
aan. Hier het ons ‘n kanaal wat totaal 
onder sy beheer is; deur middel daarvan 
kan hy die wêreld laat glo wat hy wil. Die 
Boek wat hom en sy navolgers 
veroordeel, skuif hy opsy; die Verlosser 



van die wêreld word voorgestel as ‘n 
gewone mens. Net soos die Romeinse 
wag by die graf van Christus die 
leuenagtige gerugte versprei het wat die 
priesters en owerstes in hulle mond gelê 
het om Sy opstanding te loënstraf, so ook 
probeer diegene wat in spiritistiese 
verskynsels glo om dit te laat lyk asof 
daar niks bonatuurliks in verband met die 
Heiland se lewe is nie. Nadat hulle dus 
getrag het om Jesus op die agtergrond te 
skuif, vestig hulle die aandag van mense 
op hulle eie wonderwerke en hulle 
verklaar dat dit die werke van Christus 
ver oortref. 
 
(12)  WATTER BRON VAN KRAG 
GEE SPIRITISME VOOR OM OP 
STAAT TE MAAK? 
 
En ‘n sekere man met die naam van 
Simon het vantevore in die stad met 
towery omgegaan en die bevolking van 
Samaria verbyster deur te sê dat hy iets 
besonders was. En almal klein en 
groot, het hom aangehang en gesê: Hy 
is die groot krag van God. (Handelinge 
8:9-10) 
 
 Dit is waar dat spiritisme tans van 
gedaante verander. Sommige van sy 
afstootlikste eienskappe word vermom 
en dit neem nou ‘n Christelike 
voorkoms aan; maar wat hulle gesê en 



geskryf het, is vir jare reeds aan die 
publiek bekend en dit is daarin dat die 
ware karakter van spiritisme geopenbaar 
word. Hierdie leerstelling kan nie 
ontken of verberg word nie. 
Maar is sy huidige vorm, nie dat dit 
verdraagsamer as voorheen is nie, is dit 
baie gevaarliker omdat dit listiger is. 
Waar dit eers Christus en die Bybel 
verwerp het, gee dit tans voor om albei 
aan te neem. Maar die Bybel word 
uitgelê op ‘n manier wat vir die 
onwedergebore hart aanneemlik is, 
terwyl die plegtige en belangrike 
waarhede daarvan van nul en gener 
waarde gemaak word. Liefde word 
beklemtoon as die hoofeienskap van 
God, maar dit word verlaag tot ‘n 
soetsappige sentimentalisme en dit 
onderskei maar min tussen goed en 
kwaad. God se geregtigheid, Sy 
veroordelings van die sonde en die 
vereistes van Sy heilige wet word bedek. 
Die mense word geleer om die 
Dekaloog as dooie letter te beskou. 
Strelende, betowerende fabels vang die 
mense en lei hulle om die Bybel as die 
grondslag van hulle geloof te verwerp. 
Christus word net so gewis verloën as 
voorheen; maar Satan het die oë van die 
mense so verblind dat hulle hierdie 
bedrog nie raaksien nie. 
 



(13)  WATTER RAAD GEE DIE 
SKRIF OM ONS TEEN MISLEIDING 
TE BESKERM?  
 
Lê jou daarop toe om jou beproef voor 
God te stel as ‘n werker wat hom nie 
hoef te skaam nie, wat die woord van die 
waarheid reg sny. (2 Timótheüs 2:15) 
 
 Daar is maar min mense wat ’n regte 
besef van die verleidelike krag van 
spiritisme en die gevaarlike invloed 
daarvan het. Baie mense bemoei hulle 
daarmee uit blote nuuskierigheid. Hulle 
glo nie eintlik daaraan nie en die 
gedagte dat hulle hul aan die beheer van 
geeste oorgee, sou hulle met veragting 
verwerp. Maar hulle beweeg op verbode 
grond en die magtige verwoester bring 
hulle teen hulle wil onder sy mag. As 
hulle maar net eenmaal oorgehaal kan 
word om hulle gedagtes deur hom te laat 
rig, vang hy hulle. Dit is vir hulle 
onmoontlik om in hulle eie krag los te 
kom van die verleidelike betowering. 
Niks behalwe die krag van God, gegee 
in antwoord op die gebed van geloof, 
kan hierdie verstrikte siele verlos nie. 
 
(14)  WAT IS DIE GEVOLG VAN 
TOEGEWING AAN ENIGE 
BEKENDE SONDE? 
 



Maar julle ongeregitighede het ‘n 
skeidsmuur geword tussen julle en julle 
God, en julle sondes het sy aangesig vir 
julle verberg, sodat Hy nie hoor nie. 
(Jesaja 59:2) 
 
 Almal wat toegee aan sondige 
neigings, of willekeurig sondes koester, 
lok die versoekings van Satan uit. Hulle 
skei hulle af van God en van die 
beskerming van Sy engele; wanneer die 
Bose sy verleidings voorstel, is hulle 
sonder beskerming en hulle word ‘n 
maklike prooi. Diegene wat hulle op 
hierdie manier in sy mag stel, besef nie 
waar hulle weg sal eindig nie. Nadat hy 
hulle ondergang bewerk het, sal die 
versoeker hulle gebruik as sy werktuie 
om ander tot ondergang te verlei. 
 
(15)  WAAROM SAL BAIE “STERK 
DWALINGE” GLO?  
 

En met allerhande verleiding van 
ongeregtigheid in die wat verlore gaan, 
omdat hulle die liefde tot die waarheid 
nie aangeneem het om gered te word 
nie. En daarom sal God hulle die krag 
van die dwaling stuur, om die leuen te 
glo. (2 Thessalonicense 2:10-11) 
 

 Die profeet Jesaja sê: “As hulle vir 
julle sê: Raadpleeg die geeste van 
afgestorwenes en die geeste wat waarsê, 
wat piep en mompel — moet ‘n volk nie 



sy God raadpleeg nie? Moet vir die 
lewendes die dooies gevra word? Tot 
die wet en tot die getuienis! As hulle nie 
spreek volgens hierdie woord nie, is 
hulle ‘n volk wat geen dageraad het 
nie!” (Jes. 8:19, 20). As mense gewillig 
was om die waarheid betreffende die 
natuur van die mens en die staat van die 
dode, wat so duidelik in die Skrifte 
gestel word, aan te neem, sou hulle in 
die aansprake en verskynsels van 
spiritisme die werking van Satan met 
krag en tekens en wonders van die leuen 
sien. Maar liewer as om die vryheid wat 
so aanneemlik is vir die vleeslike hart op 
te gee en die sondes wat hulle liefhet te 
versaak, sluit menigtes hulle oë vir die 
lig en hulle gaan voort, ongeag die 
waarskuwings, terwyl Satan sy strikke 
vir hulle stel en hulle sy prooi word. 
“Omdat hulle die liefde tot die waarheid 
nie aangeneem het om gered te word 
nie,” daarom “sal God hulle die krag 
van die dwaling stuur, om die leuen te 
glo.”  
 
(16)  TEEN WIE STAAN ONS OP AS 
ONS OP DIE WAARHEID VAN 
GOD SE WOORD STAAN?  
 
Want ek is versekerd dat geen dood of 
lewe of engele of owerhede of magte of 
teenwoordige of toekomende dinge of 
hoogte of diepte of enige ander skepsel 



ons sal kan skei van die liefde van God 
wat daar in Christus Jesus, onse Here, 
is nie. (Romene 8:38-39) 
 
 Diegene wat die leerstellings van 
spiritisme weerstaan, weerstaan nie 
alleen mense nie, maar Satan en sy 
engele. Hulle het ‘n stryd aanvaar teen 
owerhede, teen die magte en teen bose 
geeste in die lug. Satan sal nie ‘n 
haarbreedte grond prysgee, tensy hy 
deur die mag van hemelse boodskappers 
teruggedryf word nie. Die volk van God 
behoort hom, net soos ons Heiland, met 
die woorde, “Daar is geskrywe,” te 
weerstaan. Satan kan vandag die Skrif 
aanhaal net soos in die tyd van Christus 
en hy sal die Skrifte verdraai om sy 
bedrog te bewys. Diegene wat in tye van 
gevaar wil staande bly, moet self die 
getuienis van die Skrifte verstaan.  
 
(17)  WATTER WAARHEID SAL 
ONS TEEN MISLEIDING 
BESKERM WANNEER ONS DEUR 
BOSE GEESTE WAT AS 
AFGESTORWENES HULSELF 
VOORDOEN, GEKONFRONTEER 
WORD? 
 
Want die lewendes weet dat hulle moet 
sterwe, maar die dooies weet glad niks 
nie, en hulle het geen loon meer nie, 
want hulle nagedagtenis word vergeet. 



(Prediker 9:5) 
 

 Baie sal te staan kom voor geeste 
van duiwels wat hulleself voordoen as 
afgestorwe bloedverwante of vriende en 
wat die gevaarlikste dwalings 
verkondig. Hierdie besoekers sal ‘n 
beroep op ons teerste gevoelens doen en 
hulle sal wonderwerke verrig om te 
bewys wat hulle voorgee. Ons behoort 
gereed te wees om hulle te weerstaan 
met die Bybelse waarheid dat die dooies 
niks weet nie en dat diegene wat 
hulleself voordoen as die dode, die 
geeste van duiwels is. 
 
(18)   OP WATTER GROOT 
BELOFTE KAN ONS IN DIE UUR 
VAN BEPROEWING 
STAATMAAK, AS ONS GOD SE 
WOORD VOLG?  
 
Omdat jy die woord van my 
lydsaamheid bewaar het, sal Ek jou ook 
bewaar in die uur van beproewing wat 
oor die hele wêreld kom om die 
bewoners van die aarde op die proef te 
stel. (Openbaring 3:10) 
 
 Ophande is “die uur van beproewing 
wat oor die hele wêreld kom om die 
bewoners van die aarde op die proef te 
stel” (Openb. 3:10).  Almal wie se 
geloof nie op die Woord van God 
gevestig is nie, sal bedrieg en oorwin 



word. Satan werk “met allerhande 
verleiding van ongeregtigheid” om die 
mensekinders te beheers en sy 
bedrieërye sal steeds toeneem. Maar hy 
sal sy doel bereik alleen namate mense 
vrywillig aan sy versoekings toegee. 
Diegene wat ernstig soek na ‘n kennis 
van die waarheid en wat trag om hulle 
siele te reinig deur gehoorsaamheid en 
doen wat hulle kan om hulself vir die 
stryd voor te berei, sal in die God van 
waarheid ‘n vaste vesting hê. “Omdat jy 
die woord van my lydsaamheid bewaar 
het, sal Ek jou ook bewaar”,  is die 
belofte van die Heiland aan ons. Liewer 
as om een siel wat op Hom vertrou oor 
te laat om deur Satan oorwin te word, 
sal hy al die engele uit die hemel stuur 
om Sy volk te beskerm.  
 
(19)  WATTER GEVAAR Lê IN DIE 
BLINDE AANVAARDING VAN 
GELOOFSOORTUIGINGS 
SONDER DIE ONDERSOEK EN 
AANVAARDING VAN 
WAARHEID, VIR ONSSELF?   
 
My volk gaan te gronde weens gebrek 
aan kennis; omdat jy die kennis 
verwerp het, sal Ek jou verwerp, sodat 
jy vir My die priesteramp nie sal bedien 
nie; omdat jy die wet van jou God 
vergeet het, sal Ek ook jou kinders 
vergeet. (Hosea 4:6) 



 Die profeet Jesaja beskryf die groot 
bedrog wat oor die goddelose sal kom en 
hulle daartoe sal bring om te glo dat die 
oordele van God hulle nie sal tref nie: 
“Ons het ‘n verbond met die dood gesluit 
en met die doderyk het ons ‘n verdrag 
aangegaan; as die golwende gésel 
deurtrek, sal hy na ons nie kom nie; want 
ons het die leuen ons skuilplek gemaak 
en ons in bedrog weggesteek” (Jes. 
28:15). Onder die klas wat hier beskryf 
word, tel ook diegene wat in hulle 
hardnekkige onboetvaardigheid hulleself 
troos met die versekering dat daar geen 
straf vir die sondaar sal wees nie; en dat 
die ganse mensdom, dit maak nie saak 
hoe sondig hulle is nie, tot die hemel 
verhef sal word om soos die engele van 
God te word. Maar diegene wat die 
waarhede, wat die hemel gegee het as ‘n 
beskutting vir die regverdiges in die dag 
van benoudheid, versaak en wat die 
skuilplek van die leuen aanneem wat 
Satan in die plek daarvan aanbied – 
naamlik die verleidelike aansprake van 
spiritisme – maak volstrek ‘n verbond 
met die dood en ‘n ooreenkoms met die 
hel. 
 

(20)  WATTER LEUEN WAT DEUR 
SATAN IN DIE TUIN VAN EDEN 
VERKONDIG IS, IS DIE BASIS 
VAN ALLE SPIRITISME? 
 



Toe sê die slang vir die vrou: Julle sal 
gewis nie sterwe nie. (Genesis 3:4) 
 
     Lank reeds is Satan besig met die 
voorbereidings vir sy laaste poging om 
die wêreld te bedrieg. Hy het die 
grondslag van sy werk gelê met die 
versekering aan Eva in Eden, “Julle sal 
gewis nie sterwe nie. . . . As julle 
daarvan eet, [sal] julle oë oopgaan, sodat 
julle soos God sal wees deur goed en 
kwaad te ken” (Gen.3:4, 5). 
Trapsgewyse  het dit die weg berei vir 
sy meester bedrog in die ontwikkeling 
van spiritisme. Hy het nog nie ten volle 
sy doel bereik nie; maar hy sal dit in die 
laaste bietjie tyd bereik. Die profeet sê: 
“Ek het. . . . drie onreine geeste soos 
paddas sien kom. . . Dit is geeste van 
duiwels wat tekens doen, wat uitgaan na 
die konings van die aarde en die hele 
wêreld, om hulle te versamel vir die 
oorlog van daardie groot dag van die 
Almagtige God” (Openb. 16:13, 14). 
Behalwe diegene wat deur geloof in Sy 
Woord, deur die krag van God bewaar 
word, sal die hele wêreld bedrieg word. 
Die mense word vinnig aan die slaap 
gesus deur ‘n valse gerustheid, waaruit 
hulle alleen gewek sal word deur die 
uitstorting van die wraak van God. 
 
(21)  WAT SAL WORD VAN DIE 
“LEUNDAK” VAN SATAN 



WANNEER HIERDIE GROOT 
STRYD BEEïNDIG WORD? 
 
En Ek sal die reg tot ‘n riglyn maakm, 
en die geregtigheid tot ‘n skietlood; en 
die hael sal die leuendak wegruk en die 
water die skuilplek wegspoel. (Jesaja 
28:17)   
 
Ek besef deur my studie dat die bose een 
sal probeer om sy betowerende invloed 
op ons verstande uit te oefen deur voor 
te gee dat daar kommunikasie tussen die 
dooies en lewendes bestaan.  
 
Omkring:   Ja    Besluitloos 
 
Ek is dankbaar dat God Satan se twee 
grootste misleidings geopenbaar het – die 
onsterflikheid van die siel, en bewustheid 
in die dood, sodat ek deur Sy Woord nie 
mislei sal word nie. 
 
Omkring:   Ja    Besluitloos 
 
Ek sien die belangrikheid daarvan om 
God se Woord te bestudeer. Ek eis God 
se belofte op om waarheid aan my te 
openbaar as ek daarna soek sodat ek 
nie Satan se misleidings ten prooi sal 
val nie.  
 
Omkring:   Ja    Besluitloos 



Ek besef dat die Bybel ons waarsku van 
die gevaarlike tye waarteen ons aan die 
einde van die aarde se geskiedenis te 
staan sal kom, en ek is so dankbaar vir 
die belofte dat as ek Sy Woord bewaar, 
Hy my sal bewaar. Deur Sy krag sal ek 
die belofte van die ewige lewe ontvang. 
 
Omkring:   Ja    Besluitloos 
 
________________________________ 
 
 
 
 
 
 
 
 
 
 
 
 
 
 
 



 

Les 7 
Die Dreigende Gevaar    

 
(1)  WAT IS DIE IMPLIKASIE 
DEUR SLEGS EEN VAN GOD SE 
WETTE TE VERBREEK?  
 

Want wie die hele wet onderhou, maar 
in een opsig struikel, het aan almal 
skuldig geword.(Jakobus 2:10) 
 
 Vandat die groot stryd in die hemel 
begin het, was Satan se doel om die wet 
van God tot niet te maak. Dit was met 
hierdie doel voor oë dat hy teen die 
Skepper gerebelleer het; en hoewel hy 
uit die hemel gewerp is, het hy sy stryd 
op die aarde voortgesit om mense te 
bedrieg en hulle sodoende te lei om God 
se wet te oortree — dit is die doel wat 
hy steeds nastreef. Of hy sy doel bereik 
om die hele wet te verwerp, of net een 
van die gebooie, die gevolge sal 
uiteindelik dieselfde wees. Hy wat een 



gebod oortree, openbaar sy minagting 
vir die hele wet; sy voorbeeld en invloed 
is aan die kant van oortreding en hy “het 
aan almal [die gebooie] skuldig 
geword.” 
 

(2) WAT IS SATAN SE DOEL 
DAARIN OM GOD SE WETTE TE 
VERLAAG? 
 

Wat sal ons dan sê: Is die wet sonde? 
Nee, stellig nie! Inteendeel, ek sou die 
sonde nie anders as deur die wet geken 
het nie.... (Romeine 7:7) 
 

 In ‘n poging om die goddelike 
gebooie in onguns te bring, het Satan die 
leerstellings van die Bybel verdraai met 
die gevolg dat daar dwalings opgeneem 
is in die geloof van duisende wat 
voorgee om in die Skrifte te glo. Die 
laaste groot botsing tussen waarheid en 
dwaalleer is slegs die finale worsteling 
in hierdie eeu-oue stryd aangaande die 
wet van God. Hierdie worsteling het ons 
nou begin — naamlik die stryd tussen 
die wette van mense en die gebooie van 
Jehova; tussen die godsdiens van die 
Bybel en die godsdiens van fabels en 
oorlewering. 
 

(3)  WAT IS DIE DOEL VAN GOD 
SE WOORD EN DIE WET WAT 
DIT BEVAT?  
 



U woord is ‘n lamp vir my voet en ‘n lig 
vir my pad. (Psalm 119:105) 
 

 Die werktuie wat teen die waarheid 
en geregtigheid sal saamspan, is nou 
reeds aan die werk. God se Woord wat 
aan ons oorgelewer is teen so ‘n groot 
prys van lyding en bloed, word maar min 
waardeer. Die Bybel is binne die bereik 
van almal, maar daar is min wat dit 
waarlik as lewensgids aanneem. 
 
(4)  WAT IS DIE HOOFREDE VIR 
ONGELOOF? 
 
Die slim mense kom in die skande, is 
verslae en verstrik. Kyk, hulle het die 
woord van die HERE verwerp, en 
watter wysheid sou hulle hê? (Jeremia 
8:9) 
 Ongeloof heers in ‘n groot mate nie 
alleen in die wêreld nie, maar ook in die 
kerk. Vele loën vandag leerstellings wat 
in der waarheid pilare van die 
Christelike geloof is. Die groot 
waarhede van die skepping, die 
sondeval, die versoening en die 
ewigdurendheid van die wet van God, 
soos voorgestel deur geïnspireerde 
skrywers, word feitlik geheel of 
gedeeltelik deur ‘n groot gedeelte van 
die belydende Christen-wêreld verwerp. 
Duisende wat hulle op hulle wysheid en 
onafhanklikheid beroem, beskou dit as 
‘n teken van swakheid om onwrikbare 



geloof in die Bybel te hê; hulle dink dat 
dit ‘n bewys van groter talente en 
geleerdheid is as hulle hulle begeef tot 
haarklowery oor die Skrifte, en om die 
vernaamste waarhede van die Bybel te 
vergeestelik of weg te redeneer. Baie 
predikante leer hulle gemeentes en baie 
professore en onderwysers leer hulle 
studente dat die wet van God verander 
of afgeskaf is en diegene wat die 
vereistes van die wet nog as bindend 
beskou om letterlik aangeneem en 
gehoorsaam te word, word bespot of 
verag. 
 
(5)  WATTER GEVAAR Lê DAARIN 
OM WAARHEID TE VERWERP? 
 
...Hiervoor  is Ek gebore en hiervoor 
het Ek in die wêreld gekom, om vir die 
waarheid te getuig. Elkeen wat uit die 
waarheid is, luister na My stem. 
(Johannes 18:37) 
 Waar mense die waarheid verwerp, 
verwerp hulle die Bron van waarheid. 
Waar hulle die wet van God onder hulle 
voete vertrap, ontken hulle die gesag 
van die Wetgewer. Dit is net so maklik 
om ‘n afgod van valse leerstellings en 
teorieë te maak as om een van hout of 
klip te maak. Deur die wanvoorstelling 
van die  karaktereienskappe van God, 
slaag Satan daarin om ‘n valse karakter 
van God by die mens te skep. Vele het 



‘n filosofiese afgod opgestel in die plek 
van Jehova; terwyl die lewende God, 
soos Hy in Sy Woord, in Christus en in 
die skepping geopenbaar word, deur 
slegs ‘n paar gedien word. Duisende 
aanbid die natuur, terwyl hulle die God 
van die natuur loën. Hoewel in ‘n ander 
vorm, bestaan afgodediens in die 
Christen-wêreld vandag net so gewis as 
in die tyd van Israel en Elia. Die God 
van baie van die sogenaamde wyse 
manne, filosowe, digters, politici, 
joernaliste — die God van die élite, van 
baie kolleges en universiteite, en selfs 
van sommige teologiese inrigtings, is 
nie veel beter as Baäl, die songod van 
die Fenisiërs, nie. 
 
(6)  HOE LANK SAL DIE WET VAN 
GOD VAN TOEPASSING WEES? 
 
Die hele inhoud van U woord is 
waarheid, en al U regverdige 
verordeninge is tot in ewigheid. (Psalm 
119:160) 
 Geen dwaling wat deur die 
Christenwêreld aangeneem is, tas die 
gesag van die hemel op vermeteler wyse 
aan, nie een is so bepaald in stryd met 
rede en nie een is so skadelik in sy 
gevolge nie as die moderne leerstelling 
wat so vinnig veld wen, naamlik dat 
God se wet nie langer bindend op die 
mens is nie. Elke volk het sy wette wat 



geëerbiedig en gehoorsaam word; geen 
regering kan daarsonder bestaan nie; en 
kan ons ons voorstel dat die Skepper van 
die hemele en die aarde geen wet het vir 
die regering van die wesens wat Hy 
gemaak het nie? Veronderstel dat 
vooraanstaande predikante in die 
openbaar sou leer dat die wette van hulle 
land, wat die regte van die burgers 
beskerm, nie verpligtend is nie — dat 
hulle sou aanvoer dat die wette die 
vryheid van die volk beperk en om 
daardie rede nie gehoorsaam hoef te 
word nie; hoe lank sou sulke manne in 
die kansel geduld word? Maar is dit ‘n 
ernstiger misdaad om die wette van ‘n 
volk te veronagsaam as om die 
goddelike gebooie, wat die grondslag 
van alle regerings is, te verwerp? 
 
(7)  WAT IS WETTELOOSHEID? 
 
Elkeen wat die sonde doen, doen ook 
die wetteloosheid, want die sonde is 
wetteloosheid. (1 Johannes 3:4) 
 
 Die volke kan eerder hulle wette 
afskaf en die mense toelaat om te maak 
soos hulle wil, as vir die Heerser van die 
heelal om Sy wet tot niet te verklaar en 
die wêreld te laat sonder ‘n maatstaf om 
die skuldiges te oordeel en die 
gehoorsames te regverdig. Wil ons 
graag weet watter gevolge daar sal wees 



as God se wet tot niet gemaak word? Dit 
is reeds probeer. Verskriklik was die 
tonele wat in Frankryk afgespeel het toe 
ateïsme aan bewind was. Daar is toe aan 
die wêreld bewys dat die verwerping 
van alle beperkings wat God ingestel 
het, beteken om die regering van die 
wreedste tiran te aanvaar. Wanneer die 
maatstaf van geregtigheid verwerp 
word, word die weg geopen vir die vors 
van boosheid om sy mag op die aarde te 
bevestig. 
Waar die goddelike gebooie verwerp 
word, hou sonde op om sondig en 
geregtigheid om begeerlik te wees. 
Diegene wat weier om hulle te 
onderwerp aan die regering van God, is 
heeltemal ongeskik om hulleself te 
regeer. Deur hulle verderflike leringe 
word die gees van opstand verwek in die 
harte van kinders en jongmense wat van 
nature nie onder gesag wil staan nie; en 
‘n wettelose, bandelose samelewing is 
die gevolg. Terwyl hulle spog met die 
liggelowigheid van diegene wat die 
gebooie van God gehoorsaam, neem die 
massas gretig die bedrog van Satan aan. 
Wellus is aan die orde van die dag en 
hulle doen die sondes wat die oordele 
van God oor die heidene laat kom. 
 
(8)  WATTER BYBELSE BEGINSEL 
SAL DIE GEVOLG WEES 



WANNEER GOD SE WETTE 
AFGESKAF WORD?  
 
Moenie dwaal nie; God laat Hom nie 
bespot nie; want net wat die mens saai, 
dit sal hy ook maai. (Galasiërs 6:7) 
 
 Diegene wat die mense leer om die 
gebooie van God ligtelik op te neem, 
saai ongehoorsaamheid en hulle maai 
ongehoorsaamheid. Laat die beperkings 
wat deur die Goddelike wet opgelê is, 
heeltemal verwerp word en menslike 
wette sal gou veronagsaam word. Omdat 
God oneerlike praktyke, gierigheid, die 
leuen en bedrog verbied, is mense 
gereed om Sy wette te oortree as iets 
wat hulle wêreldlike voorspoed 
verhinder; maar hulle besef nie wat die 
gevolge sal wees as hierdie gebooie sou 
afgeskaf word nie. As die wet nie 
bindend was nie, waarom sou mense dan 
bang wees om te oortree? Niemand se 
besittings sou langer veilig wees nie. 
Mense sou hulle bure se besittings met 
geweld afneem; en die sterkste man sou 
die rykste wees. Selfs die lewe sou 
veronagsaam word. Die huweliksband 
sou nie langer ongeskonde bly as die 
bolwerk wat die gesin beskerm nie. Die 
een wat die mag het, sou as hy dit 
begeer, sy buurman se vrou met geweld 
kon afneem. Die vyfde gebod sou saam 
met die vierde tersyde gestel word. 



Kinders sou nie aarsel om die lewe van 
hul ouers te neem as hulle daardeur kon 
verkry wat hulle verdorwe harte begeer 
nie. Die beskaafde wêreld sou in ‘n hool 
van rowers en moordenaars omskep 
word en vrede, rus en geluk sou van die 
aarde wyk. 
 
WATTER SEëNINGE GAAN 
VERLORE DEUR 
ONGEHOORSAAMHEID AAN 
GOD SE GEBOOIE? 
 
My seun, vergeet my onderwysing nie, en 
laat jou hart my gebooie bewaar; want dit 
sal lengte van dae en jare van lewe en 
vrede vir jou vermeerder. (Spreuke 3:1-2) 
  
Die leerstelling dat mense vrygestel is 
van gehoorsaamheid aan God se wette 
het reeds die krag van sedelike 
verpligting verswak en die sluise van 
sonde op die wêreld oopgemaak. 
Wetteloosheid, losbandigheid en 
verdorwenheid stroom oor die wêreld 
soos ‘n oorweldigende vloedgolf. Satan 
werk in die gesin; sy vlag wapper selfs 
in sogenaamde Christelike huise. Daar is 
afguns, bose agterdog, huigelary, 
vervreemding, wedywer, stryd, 
verbreking van beloftes en die 
botviering van wellus. Die hele stelsel 
van godsdienstige beginsels en 
leerstellings, wat die grondslag en 



raamwerk van die samelewing behoort 
te wees, staan klaar om in duie te stort... 
 
(10)  WAT IS DIE GEVOLG 
WANNEER WETTELOOSHEID 
DIEGENE BEHEER WAT OOR DIE 
MENSE MOET REGEER?  
 
Die afval en verloëning van die HERE 
en afwyking van agter onse God; die 
uitspreek van verdrukking en oortreding, 
die opneem en uitstoot van leuentaal uit 
die hart. (Jesaja 59:13) 
 
 Geregshowe is bedorwe. Regeerders 
is besiel met ‘n begeerte vir wins en ‘n 
liefde vir singenot. Onmatigheid 
benewel die sinne van baie sodat Satan 
hulle byna heeltemal beheers. Diegene 
wat die wet moet handhaaf, word 
omgekoop en mislei. Dronkenskap en 
brassery, hartstog, afguns en alle soorte 
oneerlikheid word onder diegene wat 
moet toesien dat die wette uitgevoer 
word, aangetref. “So word dan die reg 
teruggedring en die geregtigheid bly 
staan van ver; want die waarheid 
struikel op die mark, en wat reg is, kan 
nie binnekom nie” (Jesaja 59:14). 
 
(11)  WAT IS DIE GEVOLG 
WANNEER GELOOF IN GOD SE 
WOORD VERLORE RAAK?   
 



Hulle hart is ongevoelig soos vet; maar 
ek verlustig my in U wet. (Psalm 
119:70) 
 
 Die sonde en geestelike duisternis 
wat onder die opperheerskappy van 
Rome geheers het, was die 
onvermydelike gevolg van haar 
onderdrukking van die Skrifte; maar 
waar moet ons na die oorsaak van die 
algemene ongeloof, die verwerping van 
God se wet en die gevolglike korrupsie, 
onder die volle lig van die evangelie in 
hierdie eeu van godsdiensvryheid, soek? 
Noudat Satan die wêreld nie langer 
onder sy mag kan hou deur die 
uitsluiting van die Skrifte nie, neem hy 
sy toevlug tot ander middele om 
dieselfde doel te bereik. Om geloof in 
die Bybel te vernietig, kom net so goed 
in sy kraam te pas as om die Bybel self 
te vernietig. Deur mense te laat glo dat 
God se wet nie langer bindend is nie, lei 
hy hulle om net so maklik te oortree 
asof hulle glad nie van die gebooie 
geweet het nie. En vandag, net soos in 
vorige eeue, werk hy deur middel van 
die kerk om sy planne te bevorder. Die 
godsdienstige organisasies van vandag 
weier om te luister na die onpopulêre 
waarhede wat so duidelik in die Skrifte 
geleer word en in hulle bestryding van 
daardie waarhede neem hulle 



verklarings en stellings aan wat die saad 
van skeptisisme wyd en syd saai... 
 
(12)  WATTER GODDELIKE 
BELOFTE WORD AANGAANDE 
DIE STABILITEIT VAN GOD SE 
WET GEGEE? 
 
Moenie dink dat Ek gekom het om die 
wet of die profete te ontbind nie. Ek het 
nie gekom om te ontbind nie, maar om 
te vervul. (Matthéüs 5:17) 
 
(13)  WAT SAL KENMERKEND WEES 
VAN GOD SE EINDTYD 
OORBLYFSELVOLK, WAT HOM 
LIEFHET?  
 
Hier kom die lydsaamheid  van die 
heiliges te pas; hier is hulle wat die 
gebooie van God en die geloof van 
Jesus bewaar. (Openbaring 14:12) 
 
(14) WATTER DAG HET GOD ONS 
GEVRA OM TE ONDERHOU AS SY 
SABBAT, ALHOEWEL DIT DEUR 
DIE MEERDERHEID 
VERWAARLOOS WORD? 
 
Gedenk die sabbatdag, dat jy; dit heilig. 
Ses dae moet jy arbei en al jou werk 
doen; maar die sewende dag is die 
sabbat van die HERE jou God; dan 
mag jy géén werk doen nie – jy  of jou 



dogter, of jou dienskneg of jou 
diensmaagd, of jou vee of jou 
vreemdeling wat in jou poorte is nie. 
Want in ses dae het die HERE die 
hemel en die aarde gemaak, die see en 
alles wat daarin is, en op die sewende 
dag het Hy gerus. Daarom het die 
HERE die sabbatdag geseën en dit 
geheilig. (Exodus 20:8-11) 
 
 Waar die vereistes van die vierde 
gebod aan die volk voorgehou is, is dit 
duidelik dat die viering van die 
sewendedag-Sabbat gebied word; maar 
om hulleself te bevry van die plig wat 
hulle nie gewillig is om na te kom nie, 
verklaar baie van die leraars dat die wet 
van God nie langer bindend is nie. Hulle 
verwerp die wet saam met die Sabbat. 
Namate die werk van Sabbathervorming 
uitbrei, sal die verwerping van die 
goddelike wet om die aansprake van die 
vierde gebod te ontduik, so te sê 
algemeen word. Die leringe van 
godsdienstige leiers het die deur vir 
ongeloof, spiritisme en vir die minagting 
van God se heilige wet oopgemaak; en 
dit is op die skouers van hierdie leiers 
wat die vreeslike verantwoordelikheid 
rus vir die sonde wat vandag in die 
Christen-wêreld heers. 
 



(15)  WAT SAL DIE DIERLIKE 
MAG PROBEER VERANDER WAT 
DIE SKRIF VOORSPEL HET?  
 
En hy sal woorde spreek teen die 
Allerhoogste en die heiliges van die 
Allerhoogste mishandel; en hy sal 
probeer om tye en wet te verander, en 
hulle sal in sy hand oorgegee word 
gedurende ‘n tyd en tye en die helfte 
van ‘n tyd. (Daniël 7:25) 
 
(16)  TEEN WATTER SUBTIELE 
VALSHEDE WAT DIE PLEK VAN 
DIE WAARHEID INNEEM, WORD 
ONS GEWAARSKU? 
 
Pas op dat niemand julle as ‘n buit 
wegvoer deur die wysbegeerte en 
nietige misleiding nie, volgens die 
eerste beginsels van die wêreld en nie 
volgens Christus nie. (Kolossense 2:8)  
 
 En nogtans is dit hierdie selfde klas 
wat beweer dat die toenemende 
bedorwenheid grotendeels te wyte is aan 
die ontheiliging van die sogenaamde 
“Christelike Sabbat” en dat verpligte 
Sondagviering die sedes van die 
samelewing baie sou verbeter. Veral in 
Amerika, die land waar die leerstelling 
van die ware Sabbat die meeste versprei 
is, word daarop aangedring. In hierdie 
land word die matigheidswerk, een van 



die belangrikste sedelike hervormings, 
dikwels met die Sondagbeweging 
verbind, en die voorstanders van 
laasgenoemde beweging gee voor dat 
hulle hul beywer vir die hoogste belange 
van die samelewing; diegene wat weier 
om met hulle saam te werk, word as die 
vyande van matigheid en hervorming 
afgemaak. Maar die feit dat ‘n beweging 
vir die bevestiging van dwaalleer 
gepaardgaan met ‘n werk wat op sigself 
goed is, is geen argument ten gunste van 
dwaalleer nie. Ons kan gif vermom deur 
dit met goeie voedsel te meng, maar dit 
sal nie sy aard verander nie; inteendeel, 
ons sal dit net gevaarliker maak, want 
dan sal mense dit makliker inneem. Dit 
is een van Satan se listige planne om net 
genoeg waarheid met dwaalleer te meng 
om dit aanneemlik te maak. Die leiers 
van die Sondagbeweging mag nodige 
hervormings voorstaan, beginsels wat in 
ooreenstemming is met die Bybel; maar 
as hierdie dinge met vereistes wat 
teenstrydig is met God se wet 
gepaardgaan, kan Sy diensknegte nie 
met sulke mense saamwerk nie. Niks 
kan hulle die reg gee om die gebooie 
van God vir die gebooie van mense 
tersyde te stel nie.  
 
(17)  WAT IS DIE UITEINDELIKE 
GEVOLG VAN GEDEELTELIKE 
GEHOORSAAMHEID?  



 
Mense wat ‘n gedaante van 
godsaligheid het, maar die krag 
daarvan verloën het. Keer jou ook van 
hierdie mense af. (2 Timótheüs 3:5) 
En skryf aan die engel van die 
gemeente van die Laodicense: Dit sê 
die Amen, die getroue en waaragtige 
Getuie, die begin van die skepping van 
God: Ek ken jou werke, dat jy nie koud 
is en ook nie warm nie. Was jy tog 
maar koud of warm! Maar nou, omdat 
jy lou is en nie koud of warm nie, sal 
Ek jou uit my mond spuug. 
(Openbaring 3:14-16) 
 
 Die skeidslyn tussen naam-christene 
en die goddelose bestaan byna nie meer 
nie. Kerklede het die dinge lief wat die 
wêreld liefhet en hulle doen mee; Satan 
is vasberade om die twee groepe in een 
liggaam te verenig om sodoende sy saak 
te versterk en almal in die geledere van 
spiritisme op te neem. Pousgesindes wat 
voorgee dat wonderwerke onmiskenbare 
tekens is van die ware kerk, sal baie 
maklik bedrieg word deur hierdie 
wonderwerkende mag; en omdat 
Protestante die skild van waarheid 
verwerp het, sal hulle bedrieg word. 
Katolieke, Protestante en wêreldlinge — 
almal sal ‘n vorm van godsdiens 
aanneem sonder die krag daarvan en in 
hierdie vereniging sal hulle die groot 



beweging ter bekering van die wêreld en 
die inleiding van die langverwagte 
millennium sien. 
 
(18)  WAT SAL DIE UITERSTE 
GEVOLG WEES VAN DIE 
VERWERPING VAN GOD SE WET 
DEUR DIE MENS?  
 
Die aarde treur, dit verwelk; die 
wêreld versmag, dit verwelk; en die 
hoogstes van die mense van die aarde 
versmag. Want die aarde is ontheilig 
onder sy bewoners ; want hulle het 
die wette oortree, die insetting 
geskend, die ewige verbond verbreek. 
(Jesaja 24:4-5) 
 
 Satan werk deur die elemente om sy 
oes van onvoorbereide siele in te samel. 
Hy het die geheime van die 
laboratoriums van die natuur nagegaan 
en hy gebruik al sy krag om die 
elemente te beheers sover as God hom 
toelaat. Toe hy toegelaat is om Job te 
teister, hoe vinnig was die vee en beeste 
en diensknegte en huise en kinders 
weggeveeg!  Die een ramp het op die 
ander gevolg soos in ‘n oomblik. Dit is 
God wat Sy skepsels beskerm en hulle 
beskut teen die mag van die verwoester. 
Maar die Christen-wêreld het sy 
minagting vir die wet van Jehova 
getoon; en die Here sal presies doen wat 



Hy verklaar het dat Hy sal doen — Hy 
sal Sy seëninge aan die aarde onttrek en 
Sy beskerming aan diegene wat in 
opstand is teen Sy wet en wat ander leer 
en dwing om dieselfde te doen, 
ontneem. Satan beheers almal wat nie 
spesiaal deur God beskerm word nie. Hy 
sal sommige begunstig en voorspoedig 
maak om sy eie planne te bevorder; en 
oor ander sal hy moeilikhede laat kom 
om hulle te laat glo dat dit God is wat 
hulle teister. 
Terwyl hy hom aan die mensekinders 
voordoen as die groot geneesheer wat al 
hulle siektes kan genees, sal hy siekte en 
rampe  laat ontstaan totdat digbewoonde 
stede omskep is in ruïnes en 
verwoesting. Hy is nou reeds aan die 
werk. In ongelukke en rampe op see en 
land, in groot brande, in verwoestende 
tornado’s, in verskriklike haelstorms, in 
storms, oorstromings, orkane, 
vloedgolwe en aardbewings — orals en 
in ‘n duisend vorms, beoefen Satan sy 
mag. Hy laat ryp oeste verwoes en 
hongersnood en ellende is die gevolg. 
Hy besoedel die lug en duisende kom 
om in pestilensies. Hierdie rampe sal 
meer dikwels en met ontsettender 
gevolge kom. Verwoestings sal kom oor 
mens en dier. “Die aarde treur, dit 
verwelk; . . .en die hoogstes van die 
mense van die aarde versmag. Want die 
aarde is ontheilig onder sy bewoners; 



want hulle het die wette oortree, die 
insetting geskend, die ewige verbond 
verbreek” (Jesaja 24:4, 5). 
 
(19)  WAT IS DIE VREESLIKE 
GEVOLG WANNEER DIE 
MISLEIDES VOLGENS SATAN SE 
PLAN OPTREE?   
 
Hulle sal julle uit die sinagoges 
ban. Ja, daar kom ‘n uur dat elkeen 
wat julle om die lewe bring, sal dink 
dat hy ‘n diens aan God bewys. 
(Johannes 16:2) 
 
 En dan sal die groot bedrieër die 
mense wysmaak dat diegene wat God 
dien, die oorsaak van al die onheile is. 
Die klas wat die misnoeë van die hemel 
uitgelok het, sal diegene wie se 
gehoorsaamheid aan God se gebooie ‘n 
gedurige bestraffing vir die oortreders 
is, blameer vir al hulle moeilikhede. 
Hulle sal beweer dat die mense God 
mishaag deur die ontheiliging van die 
Sondag-sabbat; en dat dit hierdie sonde 
is wat die oorsaak van die rampe is wat 
nie sal ophou totdat Sondagviering 
nougeset gehandhaaf word nie; en dat 
diegene wat die aansprake van die 
vierde gebod voorhou, daardeur eerbied 
vir Sondag vernietig, dat hulle die 
beroerders van die volk is, en oorsaak is 
dat die goddelike guns verbeur en 



tydelike voorspoed verhinder word. Op 
hierdie manier sal die beskuldiging wat 
in die ou tyd teen God se dienskneg 
ingebring is, weer herhaal word: “En net 
toe Agab Elia sien, vra Agab vir hom: 
‘Is dit jy, jou beroerder van Israel?’ Toe 
sê hy: ‘Ek het Israel nie in beroering 
gebring nie, maar u en u familie, deurdat 
u die gebooie van die Here verlaat het 
en agter die Baäls aan geloop het’” (1 
Kon.18:17, 18). Namate die woede van 
die volk deur die valse beskuldigings 
opgewek word, sal hulle teen God se 
gesante optree net soos afvallige Israel 
teen Elia opgetree het. 
 

(20) WATTER KRAGTIGE BRON 
VAN MISLEIDING SAL SATAN IN 
DIE LAASTE DAE GEBRUIK OM 
DIE MEERDERHEID TE MISLEI 
VIR SY SAAK? 
 
Want dit is geeste van duiwels wat 
tekens doen, wat uitgaan na die 
konings van die aarde en die hele 
wêreld, om hulle te versamel vir die 
oorlog van daardie groot dag van die 
almagtige God. (Openbaring 16:14) 
 

Want daar sal valse christusse en valse 
profete opstaan, en hulle sal groot 
tekens en wonders doen om, as dit 
moontlik was, ook die uitverkorenes te 
mislei. (Matthéüs 24:24) 
 



 Die wonderwerkende krag deur 
spiritisme geopenbaar, sal ‘n invloed 
uitoefen teen diegene wat verkies om 
God te gehoorsaam liewer as die mens. 
Boodskappe van die geeste sal verklaar 
dat God hulle gestuur het om die 
verwerpers van Sondag te oortuig van 
hulle dwaling en hulle sal beweer dat die 
landswette gehoorsaam moet word net 
soos die wet van God. Hulle sal die 
boosheid van die wêreld betreur en die 
getuienis van godsdienstige leraars 
bevestig dat die verlaagde sedelike peil 
veroorsaak is deur die ontheiliging van 
Sondag. Groot sal die verontwaardiging 
wees teen diegene wat weier om hulle 
getuienis aan te neem. 
Satan se beleid in die finale stryd teen 
God se volk is dieselfde as die wat hy 
gevolg het by die aanvang van die groot 
stryd in die hemel. Hy het voorgegee dat 
hy gewerk het ter bevordering van die 
goddelike regering, terwyl hy heimlik 
alle kragte ingespan het om dit omver te 
werp. 
 

(21)  WAT IS SATAN SE 
ONDERLIGGENDE DOEL IN 
HIERDIE DREIGENDE KONFLIK 
IN AANWENDING VAN SY 
METODES VAN VERLEIDING EN 
BEHEER? 
 

Wees nugter en waaksaam, want julle 
teëstander, die duiwel, loop rond soos 



‘n brullende leeu en soek wie hy kan 
verslind. (1 Petrus 5:8) 
 

 God dwing nooit die wil of die 
gewete nie; maar ten einde diegene wat 
hy nie andersins kan verlei nie te 
beheers, neem Satan steeds sy toevlug 
tot dwang deur wreedheid. Deur vrees 
by mense in te boesem of deur geweld 
probeer hy om die gewete te beheers en 
om huldebetoning vir homself te verkry. 
Om dit te bewerkstellig, werk hy sowel 
deur godsdienstige as wêreldlike 
owerhede en hy beweeg hulle om 
menslike wette te handhaaf en om God 
se wet te verwerp. 
 
(22)  WATTER EIENSKAP VAN 
GOD SE LAASTE DAG 
OORBLYFSEL SAL DIE HAAT 
VAN SATAN EN SY VOLGELINGE 
OPWEK?  
 

En die draak was vertoornd op die 
vrou, en hy het weggegaan om oorlog 
te voer teen haar ander nakomelinge 
wat die gebooie van God bewaar en die 
getuienis van Jesus Christus hou. 
(Openbaring 12:17) 
 

 Diegene wat die Bybelse Sabbat 
vereer, sal uitgeskel word as vyande van 
wet en orde, as diegene wat die sedelike 
beperkings van die samelewing 
vernietig, wat wanorde en verderf 



veroorsaak en wat die oordele van God 
op die aarde uitlok. Hulle 
gewetensbesware sal bestempel word as 
koppigheid, hardnekkigheid en 
minagting van gesag. Hulle sal 
beskuldig word van ontrouheid aan die 
regering. Predikante wat die verpligtings 
van die goddelike wet ontken, sal van 
die kansel af die plig om die burgerlike 
owerhede te gehoorsaam as magte wat 
deur God verorden is beklemtoon. In 
parlemente en geregshowe sal diegene 
wat die gebooie bewaar, vals voorgestel 
en veroordeel word. ‘n Valse betekenis 
sal aan hulle woorde gegee word, en 
hulle motiewe sal opsetlik verkeerd 
opgeneem word. 
 

(23)    WAT SAL DIE PUBLIEKE 
GESAG DOEN WAT DEUR DIE 
GODSDIENSTIGE MEERDERHEID 
ONDERSTEUN SAL WORD IN ‘N 
POGING OM GOD SE MENSE 
WAT SY GEBOOIE ONDERHOU 
TE DWING OM HUL GEWETENS 
TE SKEND?  
 

Sodat niemand kan koop of verkoop 
nie, behalwe hy wat die merk of die 
naam van die dier of die getal van sy 
naam het. (Openbaring 13:17) 
 

 Namate die Protestantse kerke die 
duidelike, Skriftuurlike argumente ter 
verdediging van God se wet verwerp, sal 



hulle verlang om diegene wie se geloof 
hulle nie deur die Bybel kan vernietig 
nie, die swye op te lê. Hoewel hulle hul 
oë sluit vir dié feit, is hulle reeds besig 
om die weg te baan wat sal lei tot die 
vervolging van diegene wat uit 
oortuiging weier om soos die res van die 
Christenwêreld, wat die aansprake van 
die pouslike Sabbat erken, te maak. 
Die waardigheidsbekleërs van kerk en 
staat sal saamstaan om alle klasse om te 
koop, te oorreed of te dwing om Sondag 
te eerbiedig. Wette van verdrukking sal 
vergoed vir goddelike gesag wat 
ontbreek. Politieke korrupsie is besig 
om die liefde vir reg en waarheid te 
vernietig; selfs in vrye Amerika sal 
heersers en wetgewers, ten einde 
openbare guns te verkry, toegee aan die 
algemene eis vir wette om 
Sondagviering verpligtend te maak. 
Gewetensvryheid wat sulke groot 
opoffering gekos het, sal nie langer 
eerbiedig word nie. In die vinnig-
naderende stryd sal ons die profeet se 
woorde bewaarheid sien: “En die draak 
was vertoornd op die vrou, en hy het 
weggegaan om oorlog te voer teen haar 
ander nakomelinge wat die gebooie van 
God bewaar en die getuienis van Jesus 
Christus hou” (Openbaring 12:17). 
 [Sien Aanhngsel vir ‘n volledige 
verduideliking van die geskiedenis van 



die Bybelse Sabbat en die mens se 
poging om dit te verander.] 
 

Ek is nou bewus daarvan dat die Skrif 
duidelik ‘n naderende konflik beskryf 
“soos daar nog nooit was nie” wat sal 
begin soos wat ons die einde van hierdie 
wêreld se geskiedenis nader.  
 
Omkring:   Ja    Besluitloos 
 
Ek besef dat die fokus van Satan se 
aanval, van die begin van sonde af in 
hierdie groot stryd, God se ewige heilige 
wette – die grondslag van Sy regering, 
was. 
 
Omkring:   Ja    Besluitloos 
 
Openbaring 12:17 openbaar dat Satan 
se uiteindelike doel die skending van 
God se wette is met die doel dat hierdie 
heilige beginsels uiteindelik heeltemal 
verwerp sal word.  
 
Omkring:   Ja    Besluitloos 
 
Ek weet dat die Skrifte bevestig dat God 
se gebooie heilig en ewig is ten spyte van 
Satan en die mens se poging om  te 
probeer om “tye en wette” te verander. 
Daniël 7:25. 
 
Omkring:   Ja    Besluitloos 
 



Ek  sien nou dat die Bybel die 
belangrikheid daarvan leer om al God 
se heilige gebooie te onderhou en om 
een te breek is om almal te breek. 
Jakobus 2:10. 
 
Omkring:   Ja    Besluitloos 
 
Ek kies om onder die lojale 
oorblyfselvolk van God te wees wat die 
gebooie van God gehoorsaam en die 
geloof van Jesus bewaar. Openbaring 
14:12.  
 
Omkring:    Ja    Besluitloos    
_______________________________ 
 
 
 
 
 
 
 



 

Les 8 
Die Skrifte ‘n Bron van 

Veiligheid 
 
(1) WAT SAL ONS BESKERM 
TEEN SATAN SE MISLEIDINGS? 
 
Maar Jesus antwoord en sê vir hom: 
Daar is geskrywe: Die mens sal nie van 
brood alleen lewe nie, maar van elke 
woord van God. (Lukas 4:4) 
Tot die wet en tot die getuienis! As 
hulle nie spreek volgens hierdie woord 
nie, is hulle ‘n volk wat geen dageraad 
het nie. (Jesaja 8:20) 
 
 Die volk van God word na die 
Skrifte verwys as hulle bron van 
veiligheid teen die invloed van valse 
leraars en die verleidelike krag van die 
geeste van duisternis. Satan gebruik alle 



planne om mense te belet om ‘n kennis 
van die Bybel te verkry; want die 
duidelike verklarings van die Bybel 
openbaar sy bedrog. By elke opwekking 
in God se werk word die vors van 
boosheid opgewek tot groter 
bedrywigheid; tans wend hy alle 
pogings aan in ‘n finale stryd teen 
Christus en Sy navolgers. Die laaste 
groot bedrog sal ons eerlank sien. Die 
Antichris sal sy wonderwerke voor ons 
oë verrig. So baie sal die vervalsing na 
die egte lyk, dat dit onmoontlik sal wees 
om die verskil te sien, behalwe met 
behulp van die heilige Skrifte. Elke 
verklaring en elke wonderwerk moet aan 
die getuienis van die Bybel getoets 
word. 
 
(2)  WAARVAN SAL ONS KRAG 
PUT OM GOD EERDER AS DIE 
MENS TE GEHOORSAAM? 
 
En mag die God van alle genade self, 
wat ons geroep het tot sy ewige 
heerlikheid in Christus Jesus, nadat 
ons ‘n kort tyd gely het, julle volmaak, 
bevestig, versterk en grondves!  
(1 Petrus 5:10) 
 
 Diegene wat trag om al die gebooie 
van God te gehoorsaam, sal weerstaan 
en uitgelag word. Hulle kan alleen in 
God staande bly. Om die beproewing 



wat voor hulle is te kan verduur, moet 
hulle God se wil verstaan soos in Sy 
Woord geopenbaar; hulle kan Hom 
alleen eer namate hulle ’n regte begrip 
van Sy karakter, regering en doel het en 
as hulle daarvolgens handel. Alleen 
diegene wat hulle verstand versterk het 
met Bybelse waarhede, sal staande bly 
in die groot stryd. Elke siel sal voor die 
vraag te staan kom: Sal ek God 
gehoorsaam liewer as die mens? Die 
beslissende uur het reeds aangebreek. 
Staan ons voete op die rots van God se 
onveranderlike Woord? Is ons gereed 
om onwrikbaar te staan in die 
verdediging van God se gebooie en die 
geloof van Jesus? 
 
(3)  WAAROM HET GOD 
PROFESIE IN SY WOORD 
GEGEE? 
 
Want alles wat tevore geskrywe is , is 
tot ons lering tevore geskrywe, sodat 
ons deur lydsaamheid en bemoediging 
van die skrifte hoop kan hê. (Romeine 
15:14) 
Die verborge dinge is vir die HERE, 
onse God; maar die geopenbaarde 
dinge is vir ons en ons kinders tot in 
ewigheid, om te doen al die woorde van 
hierdie wet. (Deuteronómium 29:29) 
 



 Voor Sy kruisiging het die Heiland 
aan Sy dissipels verduidelik dat Hy sou 
sterwe en uit die graf sou opstaan; en 
daar was engele teenwoordig om Sy 
woorde op die verstand en harte van Sy 
dissipels te druk; maar hulle het 
uitgesien na die verlossing van die 
Romeinse juk in ‘n tydelike sin en hulle 
kon nie die gedagte verdra dat Hy op 
wie al hulle hoop gevestig was, ‘n 
skanddood moes sterf nie. Die woorde 
wat hulle moes onthou het, is uit hulle 
gedagtes verban; en toe die tyd van 
beproewing kom, was hulle 
onvoorbereid daarvoor. Die dood van 
Jesus het hulle hoop so volkome 
vernietig asof Hy hulle nooit vooraf 
gewaarsku het nie. So word die toekoms 
ook aan ons geopenbaar in die profesieë 
— net so duidelik as wat dit aan die 
dissipels deur die woorde van Christus 
geopenbaar is. Die gebeurtenisse in 
verband met die sluiting van die 
genadetyd en die voorbereiding vir die 
tyd van benoudheid, word duidelik 
geopenbaar. Maar daar is menigtes wat 
so min begrip van hierdie belangrike 
waarhede het, asof hulle nooit 
geopenbaar is nie. Satan lê op die loer 
om elke indruk wat mense wys kan 
maak tot saligheid, uit te wis en die tyd 
van benoudheid sal hulle onvoorbereid 
vind. 



(4)  WATTER DRIE EINDTYD 
WAARSKUWINGS IS ONS 
WEKROEP TOT DIE WEG VAN 
SALIGHEID? 
 

En ek het ‘n ander engel in die middel 
van die lug sien vlieg met ‘n ewige 
evangelie om te verkondig aan die 
bewoners van die aarde en aan alle 
nasies en stamme en tale en volke. En 
hy het met ‘n groot stem gesê: Vrees 
God en gee Hom heerlikheid, want die 
uur van Sy oordeel het gekom; en 
aanbid Hom wat die hemel en die aarde 
en die see en die waterfotneine gemaak 
het. En ‘n ander engel het gevolg en 
gesê: Geval, geval het Bablon die groot 
stad omdat sy al die nasies laat drink 
het van die wyn van die grimmigheid 
van  haar hoerery. En ‘n derde engel 
het hulle gevolg en met ‘n groot stem 
gesê: as iemand die dier en sy beeld 
aanbid en ‘n merk op sy voorhoof of op 
sy hand ontvang, sal hy self ook drink 
van die wyn van die grimmigheid van 
God wat ongemeng ingeskink is in die 
beker van sy toorn, en hy sal gepynig 
word met vuur en swawel voor die 
heilige engele en voor die Lam. En die 
rook van hul pyninging gaan op tot in 
alle ewigheid, en hulle het dag en nag 
geen rus nie – hulle wat die dier en sy 
beeld aanbid, en elkeen wat die merk 
van sy naam ontvang. (Openbaring 
14:6-11)  



 Wanneer God aan mense 
waarskuwings stuur wat so belangrik is 
dat hulle voorgestel word deur engele wat 
in die middel van die lug vlieg 
(Openbaring 14), verwag Hy dat elke 
persoon wat kan dink, sal ag slaan op die 
boodskappe. Die vreeslike oordeel wat 
uitgespreek is teen die aanbidding van die 
dier en sy beeld (Openbaring 14:9-11), 
behoort almal tot ‘n ywerige ondersoek 
van die profesieë te lei, om te leer wat die 
merk van die dier is, en hoe hulle dit kan 
vryspring. Maar die massas wend hulle 
ore af van die waarheid, en luister na 
fabels. 
 

(5) HOE BESKRYF DIE APOSTEL 
PAULUS DIE HOUDING VAN DIE 
WêRELDSGESINDE 
MEERDERHEID TEENOOR 
LEERSTELLIGE WAARHEID? 
 

Want daar sal ‘n tyd wees wanneer 
hulle die gesonde leer nie sal verdra 
nie, maar, omdat hulle in hulle gehoor 
gestreel wil wees, vir hulle ‘n menigte 
leraars sal versamel volgens hulle eie 
begeerlikhede en die oor sal afkeer van 
die waarheid en hulle sal wend tot 
fabels. (2 Timótheus 4:2-4) 
 
Daardie tyd het reeds aangebreek.  Die 
meerderheid wil nie Bybelse waarheid 
hê nie, omdat dit teenstrydig met die 
begeertes van ‘n sondige, wêreldgesinde 



hart is; en Satan voorsien die bedrog wat 
hulle begeer. 
 
(6)  HOE BEPAAL GOD SE 
WARE VOLGELINGE 
LEERSTELLIGE WAARHEID? 
 
Tot die wet en tot die getuienis! As 
hulle nie spreek volgens hierdie woord 
nie, is hulle ‘n volk wat geen dageraad 
het nie. (Jesaja 8:20) 
 
 Maar God sal ‘n volk op die aarde 
hê, wat sal staan op die Bybel en die 
Bybel alleen, as die maatstaf van alle 
leerstellings en die grondslag van alle 
hervormings. Die menings van 
geleerde manne, die bevinding van 
die wetenskap, die geloofsbelydenis 
en besluite van kerklike konsilies, net 
so talryk en verskillend as die baie 
kerke wat hulle verteenwoordig, die 
stem van die meerderheid — nie een 
van hierdie dinge, of almal tesame, 
moet aangeneem word as bewys teen 
of van enige geloofspunt nie. Voordat 
ons enige leerstelling of gebod 
aanneem, moet ons ‘n “So sê die 
Here” as bewys daarvoor eis. 
 

(7) WAT HET ONS 
VERANTWOORDELIKHEID TE 
DOEN MET DIE LERINGE VAN 
MENSE?  
 



En hierdie mense was edelmoediger as 
dié in Thessalonika; hulle het die 
woord met alle welwillendheid ontvang 
en elke dag die Skrifte ondersoek of 
hierdie dinge so was. (Handelinge 
17:11) 
 
 Satan trag steeds om die aandag van 
mense op die mens te vestig in plaas van 
op God. Hy lei mense om na biskoppe, 
predikante en teologiese professore as 
hulle gidse op te sien, in stede van die 
Skrifte te ondersoek ten einde hulle 
pligte vir hulleself te leer. En deur dan 
die verstand van hierdie leiers te beheer, 
kan hy die massas volgens sy wil 
beïnvloed.  
 
(8) WAT WAS DIE GEVOLG VAN 
DIE JOODSE NASIE SE STEUN 
OP HULLE LEIERS OM DIE 
SKRIFTE TE VERSTAAN? 
 
Hy was verag en deur die mense 
verlaat, ‘n man van smarte en bekend 
met krankheid, ja. Soos een vir wie ‘n 
mens sy gesig verberg; Hy was verag en 
ons het Hom nie geag nie. (Jesaja 
53:3) 
 Toe Christus die woorde van die 
lewe gespreek het, het die gewone 
mense blymoedig na Hom geluister; en 
baie van hulle, selfs van die priesters en 
owerstes, het in Hom geglo. Maar die 



owerpriesters en die owerstes van die 
volk was vasbeslote om Sy leerstellings 
te weerlê en te ontken. Hoewel al hulle 
pogings om beskuldigings teen Hom in 
te bring misluk het en alhoewel hulle nie 
kon help om die invloed en goddelike 
krag en wysheid van Sy woorde te voel 
nie, het hulle nogtans in hulle dop van 
vooroordeel ingekruip; hulle het die 
duidelikste bewyse van Sy Messiasskap 
verwerp, sodat hulle nie miskien Sy 
dissipels sou word nie. Hierdie 
teenstanders van Jesus was manne wat 
die volk van kindsbeen af geleer was om 
te eer en wie se gesag hulle 
onvoorwaardelik aangeneem het. “Hoe 
is dit,” het hulle gevra, “dat ons owerste 
en geleerde skrifgeleerdes nie in Jesus 
glo nie? Sou hierdie vrome manne Hom 
nie aanneem as Hy die Christus was 
nie?” Dit was die invloed van sulke 
leraars wat die Joodse volk beweeg het 
om hulle Verlosser te verwerp. 
Die gees wat hierdie priesters en 
owerstes besiel het, word vandag nog 
geopenbaar deur vele wat aanspraak 
maak op groot vroomheid. Hulle weier 
om die getuienis van die Skrifte 
aangaande die spesiale waarhede vir 
hierdie tyd te ondersoek. Hulle wys na 
hulle getalle, rykdom en populariteit en 
hulle kyk met veragting op die 
voorstanders van die waarheid as min in 



getal, armoedig en onpopulêr en met ‘n 
geloof wat hulle afskei van die wêreld. 
 
(9)  WATTER BRON IS DIE 
ENIGSTE BESKERMING TEEN 
MISLEDING?  
 
Lê jou daarop toe om jou beproef voor 
God te stel as ‘n werker wat hom nie 
hoef te skaam nie, wat die woord van 
die waarheid reg sny. (2 Timótheus 
2:15) 
 
 Christus het vooruitgesien dat die 
oordrewe aanmatiging van gesag 
waarop die skrifgeleerdes en Fariseërs 
aanspraak gemaak het, nie met die 
verstrooiing van die Jode sou eindig nie. 
Hy het in ‘n profetiese gesig gesien 
hoedat menslike gesag verhef sou word 
om die gewete te beheers — iets wat ‘n 
vreeslike vloek vir die kerk in alle eeue 
was. Sy vreeslike veroordeling van die 
skrifgeleerdes en Fariseërs en Sy 
waarskuwings aan die volk om nie 
hierdie blinde leiers te volg nie, is as ‘n 
waarskuwing aan toekomstige geslagte 
te boek gestel. 
 
(10)  WIE ONDER ONS SAL VALSE 
LERINGE SAAI VOLGENS DIE 
SKRIF? 
 



Maar daar was ook valse profete onder 
die volk, net soos daar onder julle valse 
leraars sal wees wat verderflike ketterye 
heimlik sal invoer, en ook die Here wat 
hulle gekoop het, verloën en ‘n vinnige 
verderf oor hulleself bring. (2 Petrus 
2:1) 
 Ofskoon die Bybel baie 
waarskuwings teen valse leraars bevat, 
is daar vele wat hulle siele aan die 
geestelikes toevertrou. Daar is vandag 
duisende belyers van godsdiens wat 
geen ander rede vir hulle geloof kan gee 
nie as dat hulle so deur hulle geestelike 
leiers geleer word. Die dinge wat die 
Heiland geleer het, gaan hulle verby 
sonder om daarop te let en hulle het die 
grootste vertroue in die woord van hulle 
predikante. Maar is predikante 
onfeilbaar? Hoe kan ons ons siele aan 
hulle leiding toevertrou, tensy ons uit 
God se Woord weet dat hulle ligdraers 
is? Gebrek aan sedelike moed om af te 
wyk van die pad wat die wêreld gebaan 
het, lei vele om geleerde mense na te 
volg; en deur hulle onwilligheid om 
dinge vir hulleself te ondersoek, word 
hulle hopeloos gebind met die kettings 
van dwaalleer. Hulle sien dat die 
waarheid vir hierdie tyd duidelik in die 
Bybel geopenbaar is, hulle voel die krag 
van die Heilige Gees wat met die 
verkondiging daarvan gepaard gaan, 
maar nogtans laat hulle toe dat die 



weerstand van die geestelikes hulle van 
die lig weghou. Ofskoon hulle verstand 
en gewete oortuig is, durf hierdie 
misleide siele nie anders dink as hulle 
predikante nie en hulle persoonlike 
oordeel en ewige belange word 
opgeoffer aan die ongeloof, die 
hoogmoed en vooroordeel van ‘n ander. 
 
(11)  OP WIE RUS DIE 
VERANTWOORDELIKHEID OM 
DIE WAARHEID OMTRENT 
VERLOSSING TE ONDERSOEK? 
 
Daarom, my geliefdes, soos julle altyd 
gehoorsaam gewees het, nie in my 
teenwoordigheid alleen nie, maar baie 
meer nou in my afwesigheid, werk julle 
eie heil uit met vrees en bewing. 
(Filippense 2:12) 
 
 Die waarheid en die heerlikheid van 
God is onafskeidbaar; met die Bybel 
binne ons bereik is dit onmoontlik vir 
ons om God te eer, terwyl ons dwalings 
aanhang. Daar is vele wat beweer dat dit 
nie eintlik saak maak wat mens glo nie 
solank jou lewe maar reg is. Maar jou 
lewe word gevorm deur wat jy glo.  As 
lig en waarheid binne ons bereik is en 
ons ons voorreg om dit te hoor en te 
sien, verwaarloos, verwerp ons dit 
feitlik; ons is besig om duisternis liewer 
as die lig te kies. 



 
(12)   WAAROM IS ONKUNDE 
AANGAANDE DIE SKRIFTE 
GEVAARLIK? 
 
Daar is ‘n weg wat vir die mens reg lyk, 
maar die einde daarvan is weë van die 
dood. (Spreuke 16:25) 
 
 Onkunde is geen verskoning vir 
dwaalleer of sonde wanneer daar alle 
geleentheid is om die wil van God te 
ken nie. Veronderstel dat ‘n man op reis 
is en ‘n plek bereik waar daar baie 
uitdraaipaaie is, met ‘n behoorlike 
padwyser wat aantoon waarheen elke 
pad gaan. As hy die padwyser 
verontagsaam en sommer die pad kies 
wat hy dink wat reg is, sal hy heel 
moontlik vind, hoe opreg hy ook al mag 
wees, dat hy die verkeerde pad gekies 
het. 
God het ons Sy Woord gegee sodat ons 
vertroud kan raak met Sy leerstellings 
en vir onsself kan weet wat Hy van ons 
verlang. Toe die wetgeleerde aan Jesus 
die vraag gestel het, “Wat moet ek doen 
om die ewige lewe te beërwe?”, het die 
Heiland hom na die Skrifte verwys en 
gesê, “Wat is in die wet geskrywe? Hoe 
lees jy?” Onkunde sal nóg jonk, nóg 
oud, verskoon of vrystel van die straf  
op die oortreding van God se wet; want 
daar is in hulle hande ’n betroubare 



voorstelling van daardie wet, sy 
beginsels en sy aansprake. Dit is nie 
genoeg om goeie voornemens te hê nie; 
dit is nie genoeg vir ‘n man om te doen 
wat hy dink wat reg is nie, of wat die 
predikant aan hom voorhou as reg nie. 
Die saligheid van sy siel is op die spel 
en hy behoort die Skrifte vir homself te 
ondersoek. Hoe sterk sy oortuiging ook 
mag wees, hoe seker hy ook daarvan 
mag wees dat sy predikant die waarheid 
ken, is dit geen veiligheid vir hom nie. 
Hy het ‘n kaart wat vir hom op sy reis 
na die hemel al die bakens aanwys en hy 
behoort oor niks te raai nie. 
 
(13)  HOE DUI DIE SKRIF DIE 
MANIER AAN HOE OM DIE SKRIF 
TE BESTUDEER?  
 
Want dit is gebod op gebod, gebod op 
gebod, reël op reël, reël op reël, hier ‘n 
bietjie, daar ‘n bietjie. (Jesaja 28:10) 
Die hele Skrif is deur God ingegee en is 
nuttig tot lering, tot weerlegging, tot 
teregwysing, tot onderwysing in die 
geregtigheid. (2 Timótheus 3:16) 
 
 Dit is die eerste en die hoogste plig 
van elke redelike wese om uit die Skrifte 
te leer wat waarheid is, om daarna in die 
lig te wandel en ook ander aan te 
moedig om sy voorbeeld te volg. Ons 
behoort die Bybel elke dag ywerig te 



ondersoek, elke gedagte te oorweeg en 
teks met teks te vergelyk. Met goddelike 
hulp behoort ons ons eie opinies te 
vorm, want ons sal self aan God 
rekenskap gee. 
 

(14)  WATTER BELOFTE KAN ONS 
OPEIS WANNEER ONS DIE 
BYBEL ONDERSOEK OM GOD SE 
WIL TE DOEN? 
 
As iemand gewillig is om Sy wil te 
doen, sal hy aangaande die leer weet of 
dit uit God is, en of Ek uit Myself 
spreek. (Johannes 7:17) 
 
Die duidelikste waarhede in die Bybel 
word deur geleerde manne in twyfel 
getrek en in duisternis gehul — manne 
met ‘n skyn van groot wysheid leer dat 
die Skrifte ‘n mistieke, geheime en 
geestelike betekenis het wat nie duidelik 
uitkom in die taal waarin dit geskryf is 
nie. Sulke manne is valse leraars. Dit was 
aan hierdie klas wat Jesus gesê het, “Julle 
dwaal deurdat julle die Skrifte en ook die 
krag van God nie ken nie” (Mark. 
12:24). Die taal van die Bybel behoort 
vertolk te word volgens die klaarblyklike 
betekenis, tensy daar ‘n simbool of 
figuur gebruik word. Christus het die 
belofte gegee dat “as iemand gewillig is 



om sy wil te doen, sal hy aangaande die 
leer weet” (Joh. 7:17). As mense die 
Bybel soos dit geskryf is wou neem, as 
daar nie valse leraars was om hulle te 
mislei en te verwar nie, sou daar ‘n werk 
gedoen word wat die engele sal bly maak 
en wat duisende en duisende wat nou 
dwaal in die kraal van Christus sou 
bring. 
 
(15)  WATTER STAPPE SAL 
CHRISTUS SE BELOOFDE 
RESULTATE OPLEWER? 
 
Dan sal julle My aanroep en heengaan 
en tot My bid, en Ek sal na julle luister. 
En julle sal My soek en vind as julle na 
My vra met julle hele hart. (Jeremia 
29:12-13) 
 
 Ons behoort al ons kragte by die 
ondersoek van die Skrifte in te span en 
ons behoort ons te beywer om, sover as 
sterwelinge dit kan doen, die diep dinge 
van God te verstaan; maar nogtans moet 
ons nie vergeet nie dat leersaamheid en 
onderwerping van ’n kind, die ware gees 
van die ondersoeker moet wees. 
Skriftuurlike probleme kan nooit op 
dieselfde wyse as filosofiese 
vraagstukke opgelos word nie. Ons 
behoort nie ‘n ondersoek van die Bybel 
aan te pak met daardie selfvertroue 



waarmee so baie die wetenskap 
ondersoek nie; maar dit moet geskied 
met ’n biddende afhanklikheid van God 
en ’n opregte begeerte om Sy wil te ken. 
Ons moet met ’n nederige en 
ontvanklike gees kom om kennis van die 
groot  EK IS te verkry. As ons dit nie 
doen nie, sal bose engele ons verstand 
so verblind en ons harte so verhard dat 
die waarheid geen indruk op ons sal 
maak nie.  
 
(16) AAN WIE WORD BYBELSE 
WYSHEID BELOOF?   
 
En Jesus sê vir die Jode wat in Hom 
geglo het: As julle in My woord bly, is 
julle waarlik my dissipels. En julle sal 
die waarheid ken, en die waarheid sal 
julle vrymaak. (Johannes 8:31-32) 
 
Die wet van die HERE is volmaak: dit 
verkwik die siel; die getuienis van die 
HERE is gewis: dit gee wysheid aan die 
eenvoudige. (Psalm 19:8) 
 
 Baie Skrifgedeeltes wat mense as 
verborgenhede beskou, of wat hulle as 
onbelangrik verbygaan, bevat veel troos 
en onderrig aan die een wat in die skool 
van Christus geleer het. Een van die 
redes waarom baie teoloë nie ‘n 
duideliker begrip van God se Woord het 
nie, is omdat hulle hul oë sluit vir 



waarhede wat hulle nie wil gehoorsaam 
nie. ‘n Begrip van Bybelse waarhede 
hang nie soseer af van verstandelike 
krag as van doelbewustheid en ‘n 
ernstige verlange na geregtigheid nie. 
 
(17)  HOE WORD GEESTELIKE 
WAARHEDE VERSTAAN? 
 
Maar die natuurlike mens neem die 
dinge van die Gees van God nie aan 
nie; want dit is vir hom dwaasheid, en 
hy kan dit nie verstaan nie, omdat dit 
geestelik beoordeel word.  
(1 Korinthiërs 2:14) 
   

 Die Bybel moet nooit sonder gebed 
ondersoek word nie. Die Heilige Gees 
alleen kan ons daartoe bring om die 
belangrikheid te voel van daardie dinge 
wat so maklik is om te verstaan, en Hy 
kan ons vrywaar van die verdraaiing van 
die waarhede wat moeilik is om te 
verstaan. Dit is die werk van hemelse 
engele om die hart te berei om God se 
Woord so te verstaan, dat ons bekoor sal 
word deur sy skoonheid, gewaarsku 
deur sy waarskuwings en besiel en 
versterk sal word deur sy beloftes. Ons 
behoort saam met die psalmis te bid, 
“Open my oë, dat ek kan sien die 
wonders uit u wet” (Ps. 119:18). 
Versoekings kom dikwels 
onweerstaanbaar voor omdat die een wat 
versoek is weens verwaarlosing van 



gebed en die ondersoek van God se 
Woord, nie geredelik God se beloftes 
kan onthou en Satan kan weerstaan met 
Skriftuurlike wapens nie. Maar daar is 
engele rondom diegene wat gewillig is 
om onderrig te word in goddelike dinge; 
en in die tyd van groot nood sal hulle 
juis daardie waarhede in herinnering 
roep waaraan hulle die grootste behoefte 
het. Wanneer die vyand dus soos ‘n 
vloedgolf inkom sal die Gees van die 
Here ‘n banier teen hom ophef (Jesaja 
59:19-KJV) 
 
(18)  HOE SAL ONS IN TYE VAN 
BENOUDHEID GEESTELIKE 
WAARHEDE KAN ONTHOU? 
 
Maar die Trooster, die Heilige Gees 
wat die Vader in my Naam sal stuur, 
Hy sal julle alles leer en sal julle 
herinner aan alles wat Ek vir julle gesê 
het. (Johannes 14:26) 
 
 Maar ten einde die Gees van God in 
staat te stel om ons te herinner aan die 
beloftes in tye van nood, moet die 
leringe van Christus van tevore reeds in 
ons harte opgeneem wees. “Ek het u 
Woord in my hart gebêre,” het Dawid 
gesê, “dat ek teen U nie sal sondig 
nie”(Psalm 119:11). 



(19)  WAT IS DIE TRAGIESE 
GEVOLG VAN SKEPTISISME IN 
GOD SE WOORD?  
 

En omdat hulle dit nie die moeite werd 
geag het om God in erkentenis te hou 
nie, het God hulle oorgegee aan ‘n 
slegte gesindheid, om te doen wat nie 
betaam nie. (Romeine 1:28) 

 

Sorg daarvoor, broeders, dat daar nie 
miskien in een van julle ‘n bose en 
ongelowige hart is deurdat hy van die 
lewende God afvallig word nie. 
(Hebreërs 3:12) 
 

 Almal wat hulle ewige belange 
waardeer, behoort op hulle hoede te 
wees teen die aanvalle van skeptisisme. 
Selfs die groot pilare van die waarheid 
sal aangeval word. Ons is almal 
blootgestel aan die sarkasme, drogredes 
en listige verpestelike leerstellings van 
moderne ongeloof. Satan pas sy 
versoekings aan by alle klasse. Hy val 
die ongeleerdes aan met skerts en 
spotlag, terwyl hy die geleerdes ontmoet 
met wetenskaplike besware en 
filosofiese argumente — alles dinge wat 
wantroue in en veragting van die Skrifte 
laat ontstaan. Selfs jongmense met min 
ondervinding matig hulle aan om twyfel 
te verwek in die grondbeginsels van die 
Christelike geloof; en sulke ongeloof by 
jongmense, hoe oppervlakkig dit ook 



mag wees, het ’n nadelige invloed. Op 
hierdie manier word vele daartoe 
gebring om die spot te dryf met die 
geloof van hulle vaders en hulle smaad 
die Gees van Genade (Vgl. Heb. 10:29). 
Menige lewe wat beloof het om ‘n eer 
vir God en ‘n seën vir die wêreld te 
wees, is verskroei deur die verpestelike 
asem van ongeloof. Almal wat vertroue 
in die grootse bevindings van die 
menslike verstand stel en wat hulle 
verbeel dat hulle die goddelike 
verborgenhede kan verklaar en wat die 
waarheid wil verstaan sonder die 
wysheid van God, word in die strikke 
van Satan gevang. 
 
(20)  WAT SAL DIE GEVOLG VAN 
ONS BEPROEWINGE WEES 
WANNEER ONS GOD SE WOORD 
ONS BRON VAN KRAG MAAK?  
 
Dan sal Ek die derde deel in die vuur 
bring en hulle smelt soos ‘n mens silwer 
smelt en hulle toets soos ‘n mens goud 
toets. Hulle sal my Naam aanroep,en Ek 
sal hulle verhoor. Ek sê: Dit is my volk! 
En hulle sal sê: Die HERE, my God! 
(Sagaria 13:9)  
 
Geseënd is die man wat op die HERE 
vertrou, en wie se vertoue die HERE is. 
Want hy sal wees soos ‘n boom wat by 
die water geplant is en sy wortels 



uitskiet by die stroom en nie vrees as 
daar hitte kom nie, maar sy blad bly 
groen; en in ‘n jaar van droogte is hy 
nie besorg nie en hou nie op om vrugte 
te dra nie. (Jeremia 17:7-8) 
 
 Wanneer die toetstyd kom, sal 
diegene wat God se Woord hulle 
lewensreël gemaak het, geopenbaar 
word. In die somer is daar nie eintlik ‘n 
merkbare verskil tussen die immergroen 
bome en die ander nie; maar as die 
winter daar is, bly die immergroen bome 
onveranderd, terwyl die ander bome 
kaal is. So ook kan die valse belyer nie 
nou onderskei word van die ware 
Christen nie, maar die tyd is voor die 
deur wanneer die verskil opmerklik sal 
wees. Laat teenstand, dweepsug en 
onverdraagsaamheid maar weer hulle 
koppe uitsteek, laat die vuur van 
vervolging weer aangesteek word en die 
halfhartige huigelaars sal wankel en 
hulle geloof versaak; maar die opregte 
Christen sal so onwrikbaar soos ‘n rots 
staan. Sy geloof sal sterker en sy hoop 
heerliker wees as in die dae van 
voorspoed. 
 
Ek besef dat Satan in die finale dae van 
die aarde se geskiedenis elke moontlike 
manier sal gebruik om te voorkom dat 
die mensdom ‘n kennis van God se 
heilige Woord sal verkry.  



 
Omkring:   Ja    Besluitloos 
 
Ek verstaan dat diegene wat probeer om 
al God se gebooie te gehoorsaam 
teengestaan en gespot sal word en net 
deur krag wat uit God se Woord geput 
word, staande sal kan bly.  
 
Omkring:   Ja    Besluitloos 
 
Ek besef dat die dag hier is wanneer die 
meerderheid gedryf deur wellus, nie 
Bybelwaarheid wil hê nie omdat dit teen 
die begeertes van hule sondige 
wêreldliewende harte indruis. 
 
Omkring:   Ja    Besluitloos 
 
Ek sien in God se Woord dat daar in die 
laaste dae baie valse leraars sal wees wat 
valse leerstellings sal verkondig. Ek is 
dankbaar vir die Here wat die profesieë 
voorsien wat ons wys kan maak tot 
verlossing.  
 
Omkring:   Ja    Besluitloos 
 
Dit is my besluit om met God se hulp my 
eie daaglikse studie van God se Woord te 
hê en om nie staat te maak op andere se 
vertolking daarvan nie  
 
Omkring:   Ja    Besluitloos 



 
Ek dank God vir die sterk vesting van Sy 
Woord in hierdie benoude tye, en deur Sy 
genade sal ek onder diegene wees wat 
gehoorsaam is aan Sy Woord en sal 
staan op die dag van Sy wederkoms  
 
Omkring:   Ja    Besluitloos    
________________________________ 

 

Les 9 
Die Finale Waarskuwing 

 
(1)  WATTER EINDTYD 
WAARSKUWINGSBOODSKAP 
WORD DEUR DIE “ENGEL” VAN 
OPENBARING 14:8 VERKONDIG? 
 
En ‘n ander engel het gevolg en gesê: 
geval, geval het Babilon die groot stad 
omdat sy al die nasies laat drink het 
van die wyn van die grimmigheid van 
haar hoerery. (Openbaring 14:8) 
 



En ná hierdie dinge het ek ‘n engel 
sien neerdaal uit die hemel, met groot 
mag, en die aarde is verlig deur sy 
heerlikheid. En hy het met ‘n groot 
stem kragtig uitgeroep en gesê: Geval, 
geval het die groot Babilon, en dit het 
geword ‘n woonplek van duiwels en ‘n 
versamelplek van allerhande onreine 
geeste en ‘n versamelplek van 
allerhande onreine en haatlike voëls. 
(Openbaring 18:1-2) 
 
(2)  WATTER PLEIDOOI WORD 
AAN GOD SE GETROUE 
VOLGELINGE GEGEE, 
WANNEER HIERDIE 
WAARSKUWING WEER IN 
OPENBARING 18 GEGEE 
WORD?  
 
En ek het ‘n ander stem uit die hemel 
hoor sê: Gaan uit haar uit, my volk, 
sodat julle nie gemeenskap met haar 
sondes mag hê en van haar plae 
ontvang nie. (Openbaring 18:4) 
 

 Hierdie skriftuur verwys na ‘n tyd 
wanneer die aankondiging dat Babilon 
geval het, soos gemaak deur die tweede 
engel van Openbaring 14, herhaal sal 
word met die bykomstige verklaring van 
die verdorwenheid van die verskillende 
organisasies waaruit Babilon bestaan— 
dit wil sê, na die tyd dat die boodskap 
die eerste keer in die somer van 1844 



verkondig is. Die ontsettende toestand 
van die godsdienstige wêreld word hier 
beskryf. Met elke verwerping van die 
waarheid word die verstand van die 
mens al meer verduister, hulle harte 
word harder, totdat hulle verskans is in 
‘n ongelowige hardnekkigheid. In 
veragting van die waarskuwings wat 
God gegee het, sal hulle voortgaan om 
een van die gebooie te vertrap, totdat 
hulle daartoe gebring word om diegene 
wat daardie gebod heilig te vervolg. 
Christus word verag in die veragting van 
Sy Woord en Sy volk. Namate die kerke 
die leerstellings van Spiritisme 
aanneem, word die vleeslike hart nie 
langer beteuel nie en die belydenis van 
godsdiens word ’n dekmantel om die 
afskuwelikste sondes te bedek. ’n 
Geloof in spiritistiese verskynsels maak 
die deur oop vir verleidende geeste en 
leringe van duiwels en dus sal die 
invloed van bose engele in die kerke 
gevoel word. 
 
(3)  TOT WATTER VLAK HET DIE 
“SONDES” VAN BABILON 
GESTYG? 
 
Want haar sondes reik tot aan die 
hemel, en God het haar ongeregtighede 
onthou. (Openbaring 18:5 ) 
 



 Sy het die beker van haar 
ongeregtigheid volgemaak en sy staan 
op die punt om verwoes te word. Maar 
God het nog mense in Babilon en 
voordat Sy oordele haar tref, moet 
hierdie getroues uitgeroep word, sodat 
hulle nie in haar sondes sal deel en van 
haar plae ontvang nie. Die beweging 
word dus voorgestel deur die engel uit 
die hemel wat die aarde met sy 
heerlikheid verlig en met ‘n groot stem 
die sondes van Babilon aankondig. In 
verband met sy boodskap word die 
roepstem gehoor, “Gaan uit haar uit, my 
volk.” Hierdie boodskap, saam met die 
derde engel se boodskap, is die finale 
waarskuwing wat aan die aardbewoners 
gegee word. 
 

(4)  WATTER STRAFMAATREëLS 
SAL TEEN GOD SE OORBLYFSEL, 
WAT WEIER OM DEEL TE Hê 
AAN HAAR VALS 
LEERSTELLINGS, DEUR DIE 
DIER SE BEELDMAG INGESTEL 
WORD?  
 
Sodat niemand kan koop of verkoop 
nie, behalwe hy wat die merk of die 
naam van die dier of die getal van sy 
naam het. (Openbaring 13:17) 
 
En dit is hom gegee om ‘n gees aan die 
dier se beeld te gee, sodat die dier se 
beeld ook sal praat en maak dat almal 



gedood word wat die dier se beeld nie 
aanbid nie. (Openbaring13:15) 
 
 Vreeslik is die beslissing waarvoor 
die wêreld te staan sal kom. Die aardse 
magte, verenig in stryd teen die gebooie 
van God, sal bepaal dat “almal, klein en 
groot, en die rykes en die armes, en die 
vrymense en die slawe” (Openb.13:16), 
moet meedoen aan die gebruike van die 
kerk deur die valse Sabbat te vier. Almal 
wat weier om dit te doen, sal gestraf 
word deur die burgerlike howe en 
uiteindelik sal daar verklaar word dat 
hulle die dood verdien. 
 
(5) WATTER 
WAARSKUWINGSBOODSKAP 
VERKONDIG GOD DEUR DIE 
DERDE ENGEL AAN DIEGENE 
WAT KIES OM DIE DIER TE 
AANBID?  
 



En ‘n derde engel het hulle gevolg en 
met ‘n groot stem gesê: As iemand die 
dier en sy beeld aanbid en ‘n merk op sy 
voorhoof of op sy hand ontvang, sal hy 
self ook drink van die wyn van die 
grimmigheid van God wat ongemeng 
ingeskink is in die beker van sy toorn, 
en hy sal gepynig word met vuur en 
swawel voor die heilige engele en voor 
die Lam. (Openbaring 14:9-10) 
 
 Aan die anderkant weer, eis die wet 
van God wat die viering van die Skepper 
se rusdag gebied, gehoorsaamheid en dit 
bevat dreigemente van wraak teen almal 
wat die gebooie oortree. 
Met die saak so duidelik gestel, sal 
enigeen wat God se wet vertrap en 
menslike gebooie gehoorsaam, die merk 
van die dier ontvang; hy neem die teken 
aan van trou aan die mag wat hy verkies 
om te gehoorsaam in stede van God. Die 
waarskuwing van die hemel lui soos 
volg: “As iemand die dier en sy beeld 
aanbid en ’n  merk op sy voorhoof of op 
sy hand ontvang, sal hy self ook drink 
van die wyn van die grimmigheid van 
God wat ongemeng ingeskink is in die 
beker van sy toorn.” Openb.14:9, 10. 
Maar die wraak van God sal niemand 
tref aleer die waarheid aan sy verstand 
en gewete tuisgebring is en hy dit 
verwerp het nie. Daar is vele wat nog 
nie ‘n geleentheid gehad het om die 



spesiale waarhede vir hierdie tyd te hoor 
nie. Die verpligting van die vierde 
gebod is nog nooit in die ware lig voor 
hulle gestel nie. Hy wat in elke hart kan 
sien en wat al die beweegredes ken, sal 
nie toelaat dat enigeen wat begeer om 
die waarheid te ken, bedrieg sal word 
ten opsigte van die dinge waaroor die 
stryd gaan nie. Die dekreet sal nie 
blindelings op mense afgedwing word 
nie. Elkeen gaan genoeg lig ontvang om 
op intelligente wyse sy eie keuse te 
maak. 
(6)  WAT STEL DIE SABBAT VAN 
DIE VIERDE GEBOD VOOR 
VOLGENS DIE SKRIF? 
 

En heilig my sabbatte; en hulle sal ‘n 
teken wees tussen My en julle, dat julle 
kan weet dat Ek die HERE julle God is. 
(Esegiël 20:20) 
 
Daarby het Ek ook my sabbatte aan 
hulle gegee om ‘n teken te wees tussen 
My en hulle, dat hulle kan weet dat dit 
Ek, die HERE, is wat hulle heilig. 
(Esegiël 20:12) 
 

En die kinders van Israel moet die 
sabbat onderhou deur die sabbat te vier 
in hulle geslagte as ‘n ewige verbond. 
Tussen My en die kinders van Israel is 
dit vir ewig ‘n teken; want in ses dae 
het die HERE die hemel en die aarde 
gemaak. Maar op die sewende dag het 



Hy gerus en Hom verkwik. (Exodus 
31:16-17) 
 Die Sabbat sal die groot toets van 
getrouheid wees; want dit is die deel van 
die waarheid wat veral betwis word. 
Wanneer alle mense voor die finale toets 
te staan kom, dan sal die skeidslyn 
getrek word tussen diegene wat God 
dien en tussen diegene wat Hom nie 
dien nie. Terwyl die viering van die 
valse Sabbat in gehoorsaamheid aan die 
staatswette, maar in botsing met die 
vierde gebod, ‘n betuiging van trou is 
aan ‘n mag wat in stryd is met God, sal 
die viering van die ware Sabbat in 
gehoorsaamheid aan God se wet die 
bewys van getrouheid aan die Skepper 
wees. Terwyl die een klas deur die 
aanvaarding van die teken van 
onderwerping aan aardse magte die 
merkteken van die dier ontvang, 
ontvang die ander klas deur die teken 
van getrouheid aan Goddelike gesag te 
verkies, die seël van God. 
Voor hierdie tyd is diegene wat die 
waarhede van die derde engel se 
boodskap verkondig het, dikwels beskou 
as blote alarmmakers. Hulle 
voorspellings dat godsdienstige 
onverdraagsaamheid weer die oorhand 
sal kry in die Verenigde State van 
Amerika en dat kerk en Staat sal verenig 
om diegene te vervolg wat die gebooie 
van God bewaar, is bestempel as 



belaglik en sonder enige grond. Daar is 
met die grootste vertroue verklaar dat 
hierdie land (VSA) nooit iets anders kan 
word as wat dit in die verlede was nie — 
naamlik die beskermer van 
godsdiensvryheid. Maar namate die saak 
van verpligte Sondagviering wyd en syd 
bespreek word, sal ons die gebeurtenis 
wat so lank betwyfel is, sien nader, en 
die derde engel se boodskap sal ‘n 
uitwerking hê wat dit nie voorheen kon 
gehad het nie. 
 
(7) WIE SIEN GOD AS DIE 
“KINDERS VAN ISRAEL?” 
 

Maar ek sê dit nie asof die woord van 
God verval het nie; want hulle is nie 
almal Israel wat uit Israel is nie. Ook 
nie omdat hulle Abraham se nageslag 
is, is hulle almal kinders  nie; maar: in 
Isak sal jou nageslag genoem word. Dit 
wil sê, nie hulle is kinders van God wat 
die kinders van die vlees is nie, maar 
die kinders van die belofte word 
gereken as die nageslag. (Romeine 9:6-
8) 
 
Soos Hy ook in Hoséa sê: Ek sal die 
wat nie my volk is nie, my volk noem; 
en haar wat nie bemin is nie, beminde; 
en in die plek waar aan hulle gesê is: 
Julle is nie my volk nie! – daar sal 
hulle genoem word kinders van die 
lewende God. En Jesaja roep oor Israel 



uit: al is die getal van die kinderS van 
Israel soos die sand van die see, net die 
oorblyfsel sal gered word. (Romeine 
9:25-27) 
 
(8)  NA WIE TOE SAL DIE 
WELLUSTIGE MEERDERHEID 
DRAAI VIR GEESTELIKE 
LEIERSKAP IN DIE LAASTE 
DAE? 
 
Want daar sal ‘n tyd wees wanneer 
hulle die gesonde leer nie sal verdra 
nie, maar, omdat hulle in hul gehoor 
gestreel wil wees, vir hulle ‘n menigte 
leraars sal versamel volgens hulle eie 
begeerlikhede, en die oor sal afkeer van 
die waarheid en hulle sal wend tot 
fabels. (2 Timótheüs 4:3-4) 
 
(9) HOE MOET GOD SE 
EINDTYDBOODSKAP 
AFGELEWER WORD?  
 
Verkondig die woord; hou aan tydig en 
ontydig; weerlê, bestraf, vermaan in 
alle lankmoedigheid en lering. (2 
Timótheüs 4:2) 
 
 In elke geslag het God Sy 
diensknegte uitgestuur om die sonde 
beide in die wêreld en in die kerk te 
bestraf. Maar die mense wil strelende 
dinge hoor en die reine, naakte waarheid 



is nie aanneemlik nie. Baie hervormers 
het in die aanvaarding van hulle werk 
besluit om groot versigtigheid aan die 
dag te lê in hulle bestraffing van die 
sondes van die kerk en die volk. Hulle 
het gehoop om deur die voorbeeld van 
‘n reine Christelike lewe die volk terug 
te lei na die leerstellings van die Bybel. 
Maar die Gees van God het op hulle 
gekom soos dit op Elia gekom het toe 
dit hom beweeg het om die sondes van 
die bose koning en die afvallige volk te 
bestraf; hulle kon nie help om die 
duidelike waarhede van die Bybel, 
naamlik die leerstellings wat hulle 
huiwerig was om voor te stel, te 
verkondig nie. Hulle is beweeg om die 
waarheid ywerig te verkondig en op die 
gevaar van siele te wys. Die woorde wat 
die Here aan hulle gegee het, het hulle 
gespreek, sonder vrees vir die gevolge 
en die volk is gedwing om na hulle 
waarskuwing te luister. 
 

(10)  WIE SAL GOD GEBRUIK OM 
DIE DRIE-ENGELE-BOODSKAPPE 
VAN OPENBARING 14 AAN DIE 
WêRELD TE GEE?  
 
Julle is my vriende as julle alles doen 
wat Ek julle beveel. Ek noem julle nie 
meer diensknegte nie, omdat die 
dienskneg nie weet wat sy heer doen 
nie. Maar Ek het julle vriende genoem, 
omdat Ek alles wat Ek van my Vader 



gehoor het, aan julle bekend gemaak 
het. Julle het My nie uitverkies nie, 
maar Ek het julle uitverkies en julle 
aangestel om vrug te gaan dra en dat 
julle vrug kan bly, sodat wat julle die 
Vader ook al in my Naam vra, Hy julle 
dit kan gee. (Johannes 15:14-16) 
 
As Ek aan die goddelose sê: Jy sal 
sekerlik sterwe – en jy waarsku hom 
nie en spreek nie om die goddelose vir 
sy goddelose weg te waarsku om hom 
in die lewe te hou nie, dan sal hy, die 
goddelose, deur sy ongeregtigheid 
sterwe; maar sy bloed sal Ek van jou 
hand eis. Maar as jy die goddelose 
waarsku, en hy hom nie van sy 
goddeloosheid en van sy goddelose weg 
bekeer nie, dan sal hy deur sy 
ongeregtigheid sterwe; maar jy het hou 
siel gered. (Eségiël 3:18-19) 
 
Want vir ons is dit onmoontlik om nie 
te spreek oor wat ons gesien en gehoor 
het nie. (Handelinge 4:20) 
 
 So ook sal die boodskap van die 
derde engel verkondig word. Wanneer 
die tyd aanbreek om dit met die grootste 
krag te verkondig, sal die Here deur 
eenvoudige werktuie werk en diegene 
wat hulle harte aan Hom toegewy het, sal 
Hy in Sy diens lei. Die werkers sal vir 
hulle werk berei word deur die salwing 



van Sy Heilige Gees, liewer as deur 
opleiding in inrigtings. Manne van geloof 
en gebed sal gedring word om met 
heilige ywer uit te gaan en die woorde te 
verkondig wat God aan hulle gee. 
 
(11) WATTER BELOFTE KAN 
DIEGENE WAT ERNSTIG DAARNA 
STREEF OM DIE WARE 
LEERSTELLINGS VAN CHRISTUS 
TE VOLG OPEIS, WANNEER DIE 
VALSE LEERSTELLINGS VAN 
BABILON GEOPENBAAR SAL 
WORD?  
 
En Jesus sê vir die Jode wat in Hom 
geglo het: as julle in my woord bly, is 
julle waarlik my dissipels. En julle sal 
die waarheid ken, en die waarheid sal 
julle vrymaak. (Johannes 8:31-32) 
 
 Die sondes van Babilon sal 
openbaar word. Die vreeslike gevolge 
wat daar sal wees wanneer die gebruike 
van die kerk deur die burgerlike gesag 
verpligtend gemaak word, die inbreuk 
van Spiritisme,  die ongemerkte, maar 
vinnige vooruitgang van die pouslike 
mag — alles sal aan die kaak gestel 
word. Deur hierdie ernstige 
waarskuwings sal die mense wakker 
geskud word. Duisende en duisende wat 
nog nooit woorde soos hierdie gehoor 
het nie, sal luister. Met verbasing sal 



hulle aanhoor dat Babilon die kerk is 
wat geval het weens haar dwalings en 
sonde, omdat sy die waarheid wat aan 
haar uit die hemel gestuur is, verwerp 
het. Wanneer die mense na hulle vorige 
leraars gaan en gretig vra: “Is hierdie 
dinge so?” sal die predikante fabels 
verkondig, en strelende dinge profeteer 
om hulle vrees weg te neem en hulle 
opgewekte gewetens stil te maak. Maar 
omdat baie nie tevrede sal wees met 
blote menslike gesag nie en sal aandring 
op ‘n duidelike “So sê die Here,” sal die 
predikante, net soos die Fariseërs van 
ouds, en woedend omdat hulle gesag in 
twyfel getrek is, die boodskap uitskel as 
die boodskap van Satan en hulle sal die 
massas wat die sonde liefhet, aanhits om 
diegene wat die boodskap verkondig te 
belaster en te vervolg.  
 
(12)  WATTER PROFESIE IN 
HIERDIE VERS SAL VERVUL 
WORD TEEN DIEGENE WAT KIES 
OM GOD SE GEBOOIE TE 
GEHOORSAAM TEENOOR DIE 
VALS LEERSTELLINGS VAN 
BABILON?  
 
En die draak was vertoornd op die 
vrou, en hy het weggegaan om oorlog 
te voer teen haar ander nakomelinge 
wat die gebooie van God bewaar en die 



getuienis van Jesus hou. (Openbaring 
12:17) 
Maar wees julle vir julleself op die 
hoede, want hulle sal julle oorlewer 
aan regbanke, en in sinagoges sal julle 
geslaan word en voor goewerneurs en 
konings gebring word om My ontwil, 
vir hulle tot ‘n getuienis. En die 
evangelie moet eers aan al die nasies 
verkondig word. En wanneer hulle jul 
weglei om julle oor te lewer, moenie 
julle vooraf kwel oor wat julle sal 
spreek nie, en moenie daaroor dink 
nie; maar wat julle in dié uur gegee 
word, dit moet julle spreek; want dit is 
nie julle wat spreek nie, maar die 
Heilige Gees. (Markus 13:9-11) 
 
 Namate die stryd tot nuwe velde 
uitbrei en die aandag van die mense 
gevestig word op God se vertrapte wet, 
word Satan baie bedrywig. Die krag 
waarmee die verkondiging van die 
boodskap gepaard gaan, sal diegene wat 
dit weerstaan, woedend maak. Die 
geestelikes sal byna bomenslike pogings 
aanwend om die lig uit te sluit sodat dit 
nie op hulle gemeentes skyn nie. Deur 
alle middels tot hulle beskikking sal 
hulle trag om die bespreking van hierdie 
allerbelangrikste vraagstukke te 
onderdruk. Die kerk sal hom beroep op 
die sterk arm van die burgerlike 
owerheid en in hierdie werk sal 



Katolieke en Protestante verenig. 
Namate die beweging vir verpligte 
Sondagviering stoutmoediger en 
beslister word, sal die wet ingeroep 
word teen die bewaarders van die 
gebooie. Hulle sal gedreig word met 
boete en tronkstraf; sommige sal 
verantwoordelike betrekkings aangebied 
word en ander sal beloning en ander 
voordele ontvang om hulle te beweeg 
om hulle geloof te versaak. Maar hulle 
onverbiddelike antwoord is, “Oortuig 
ons van ons dwaling uit die Woord van 
God,” — dieselfde antwoord as wat 
Luther onder dergelike omstandighede 
gegee het. Diegene wat voor die hof 
gebring word, sal die waarheid sterk 
verdedig en sommige wat hulle hoor, sal 
gelei word om ook vir al die gebooie 
van God uit te staan. Op hierdie manier 
sal die lig aan duisende gebring word 
wat andersins niks van hierdie waarhede 
sou geweet het nie. 
 

(13)  WAT SAL SELFS TUSSEN 
GESINSLEDE GEBEUR OMDAT 
SOMMIGE GEHOORSAAMHEID 
AAN DIE WAARHEID VERKIES 
HET?  
 



En die een broer sal die ander tot die 
dood oorlewer, en die vader sy kind, en 
die kinders sal teen hulle ouers opstaan 
en hulle doodmaak. (Markus 13:12) 
 
 Nougesette gehoorsaamheid aan 
God se Woord sal beskou word as 
rebellie. Verblind deur Satan, sal ouers 
kras en wreed teenoor hul gelowige 
kinders optree; huisheer of huisvrou sal 
hul bediendes wat die gebooie bewaar, 
verdruk. Liefde sal verkoel; kinders sal 
onterf en uit die huis gejaag word. Die 
volgende woorde van Paulus sal letterlik 
vervul word: “Almal wat ook 
godvrugtig wil lewe in Christus Jesus, 
sal vervolg word.” 2 Timótheüs 3:12. 
Sommige van die verdedigers van die 
waarheid wat weier om die Sondag-
sabbat te vereer, sal in die tronk gestop 
word, sommige sal verban word, en 
ander sal soos slawe behandel word. Vir 
ons lyk dit vandag alles onmoontlik; 
maar namate die Gees van God aan die 
mense onttrek word en hulle deur Satan, 
wat die Goddelike gebooie haat, beheers 
word, sal daar vreemde verwikkelings 
wees. Die menslike hart kan baie wreed 
wees wanneer vrees en liefde daaruit 
gewyk het. 
 
(14)  WAT MOET DIE KENNIS 
VAN DIE WAARHEID VERGESEL 
OM TE KEER DAT ONS NIE DIE 



GROOTSTE VYAND DAARVAN 
WORD NIE 
 
Hy wat sê: Ek ken Hom – en sy gebooie 
nie bewaar nie – is ‘n leuenaar en in 
hom is die waarheid nie. Maar elkeen 
wat sy woord bewaar, in hom het die 
liefde van God waarlik volmaak geword. 
Hieraan weet ons dat ons in Hom is. (1 
Johannes 2:4-5) 
 Namate die storm nader, sal ’n groot 
aantal van diegene wat voorgegee het 
om in die derde engel se boodskap te 
glo, maar wat nie geheilig is deur 
gehoorsaamheid aan die waarheid nie, 
hulle geloof prysgee en aansluit by die 
geledere van die teenstander. Deur met 
die wêreld te verenig en met sy gees 
besiel te word, sal hulle sake net soos 
die wêreldlinge beskou en wanneer die 
toets kom, sal hulle gereed wees om die 
maklike, populêre kant te kies. 
Talentvolle en innemende mense wat 
hulle eenmaal in die waarheid verbly 
het, sal hulle kragte gebruik om siele te 
bedrieg en te mislei. Hulle sal die 
bitterste vyande van hul gewese 
broeders word. Wanneer Sabbathouers 
voor die howe gebring word oor hulle 
geloof, sal hierdie afvalliges die beste 
werktuie van Satan wees om hulle te 
beskuldig en vals voor te stel; hulle sal 
deur valse getuienis en beskuldigings 



die owerheid teen eersgenoemdes 
ophits. 
 
(15)  WAT SAL DIE BESLUIT 
WEES, SOOS WAT PETRUS EN 
JOHANNES GEMAAK HET, VAN 
DIEGENE WAT VERVOLGING 
SAL LY WANNEER HULLE DIE 
WAARHEID VERKONDIG?  
 
Toe antwooord Petrus en Johannes en 
sê vir hulle: Of dit reg is voor God om 
julle meer gehoorsaam te wees as God, 
moet julle self beslis; want vir ons is dit 
onmoontlik om nie te spreek oor wat 
ons gesien en gehoor het nie. 
(Handelinge 4:19-20) 
 
 In hierdie tyd van vervolging sal die 
geloof van God se diensknegte op die 
proef gestel word. Getrou het hulle die 
waarskuwing gegee en tot God en Sy 
Woord alleen opgesien. God se Gees 
wat in hulle harte gewerk het, het hulle 
gedwing om te spreek. Besiel met 
heilige ywer en sterk onder Goddelike 
invloed het hulle hulle pligte aanvaar 
sonder om te dink aan die gevolge wat 
daar sou ontstaan as hulle tot die mense 
die woord wat God aan hulle gegee het, 
spreek. Hulle het nie gedink aan hulle 
tydelike belange of gesoek om hulle 
reputasie en lewens te beveilig nie. En 
nogtans, wanneer die storm van 



teenstand teen hulle losbars, sal 
sommige, oorweldig deur vrees, gereed 
wees om uit te roep: “As ons vooraf die 
gevolge van ons woorde kon geweet het, 
sou ons stil gebly het.” Aan alle kante is 
hulle omring deur moeilikhede.  Satan 
val hulle aan met heftige versoekings. 
Dit lyk vir hulle of die werk wat hulle 
gekies het, te moeilik is. Hulle word met 
die dood gedreig. Die geesdrif wat hulle 
besiel het, verdwyn; maar hulle kan nie 
teruggaan nie. En dan, onder ’n besef 
van hulle magteloosheid, neem hulle hul 
toevlug tot die Almagtige om krag. 
Hulle onthou dat die woorde wat hulle 
gespreek het, nie hulle s’n was nie, maar 
die van Hom wat hulle gebied het om 
die waarskuwing te gee.  God het die 
waarheid in hulle harte geplaas en hulle 
kon nie anders as om dit te verkondig 
nie. 
(16)  VAN WIE KAN ONS KRAG 
PUT IN HIERDIE OOMBLIKKE 
VAN GEVAAR? 
 
Weet jy dit nie? Of het jy dit nie gehoor 
nie? ‘n Ewige God is die HERE, 
Skepper van die eindes van die aarde; 
Hy word nie moeg of mat nie; daar is 
geen deurgronding van sy verstand nie. 
Hy gee die vermoeide krag en 
vermenigvuldig sterkte vir die wat geen 
kragte het nie. Die jonges word moeg 
en mat, en die jongmanne struikel 



selfs; maar die wat op die HERE wag, 
kry nuwe krag; hulle vaar op met 
vleuels soos die arende; hulle hardloop 
en word nie moeg nie, hulle wandel en 
word nie mat nie. (Jesaja 40:28-31) 
  
 Namate die teenstand heftiger word, 
is die diensknegte van God weer 
verbyster, want dit skyn vir hulle asof 
hulle die krisis laat ontstaan het. Maar 
hulle gewete en die Woord van God 
verseker hulle dat hulle die regte weg 
ingeslaan het; en ofskoon die 
beproewings voortduur, ontvang hulle 
krag om dit te verdra. Die stryd word 
swaarder, heftiger, maar hulle ontvang 
geloof en moed namate die nood hoër 
styg. Hulle getuig: “Ons durf nie die 
hand aan God se Woord slaan of God se 
heilige wet verdeel deur een deel 
belangrik en die ander deel onbelangrik 
te noem om die guns van die wêreld te 
win nie. Die God wat ons dien, is 
magtig om ons te verlos. Christus het 
die aardse magte oorwin en sal ons bang 
wees vir ‘n wêreld wat reeds oorwin is?” 
 
(17)  WATTER BEHANDELING 
KAN ONS VERWAG WANNEER 
ONS CHRISTUS SONDER 
VOORBEHOUD DIEN?  
 
Dan sal hulle julle aan verdrukking 
oorgee en julle doodmaak; en julle sal 



deur al die nasies gehaat word ter wille 
van my Naam. (Matthéüs 24:9) 
 
 Vervolging in sy verskillende vorms 
is die ontwikkeling van ‘n beginsel wat 
sal bly solank as Satan bestaan en die 
Christelike godsdiens lewenskrag het. 
Niemand kan God dien sonder om die 
teenstand van die leërskare van die 
duisternis  op te wek nie. Bose engele 
sal hom aanval omdat hulle bevrees is 
dat sy invloed hulle prooi uit hulle 
hande sal verlos. Bose mense, bestraf 
deur sy voorbeeld, sal saamwerk met die 
bose engele in ‘n poging om hom van 
God af te skei deur hulle verloklike 
versoekings. As dit nie geluk nie, word 
daar tot geweld oorgegaan om die 
gewete te forseer. 
 
(18)  WIE BEHEER EINTLIK 
AARDSE REGEERDERS IN 
HIERDIE GEVAARLIKE TYE?  
 
Die koning se hart is in die hand van 
die HERE soos waterstrome: Hy lei dit 
waarheen Hy wil. (Spreuke 21:1) 
 
Laat elke mens hom onderwerp aan die 
magte wat oor hom gestel is, want daar 
is geen mag behalwe van  God nie, en 
die wat daar is, is deur God ingestel. 
(Romeine 13:1) 
 



 Maar solank as Jesus in die heiligdom 
daarbo optree as middelaar van die mens, 
sal die weerhoudende invloed van die 
Heilige Gees deur regeerders en die volk 
gevoel word. In ‘n sekere mate beheers dit 
nog die wette van die land. As dit nie vir 
hierdie wette was nie, sou die toestand van 
die wêreld baie erger gewees het as wat dit 
tans is. Terwyl baie van ons regeerders 
aktiewe werktuie van Satan is, het God ook 
Sy werktuie onder die leiers van die volk. 
Die vyand beïnvloed sy diensknegte om 
maatreëls voor te stel wat God se werk baie 
sal verhinder; maar godvresende 
staatsamptenare word deur heilige engele 
beïnvloed om sulke maatreëls te bestry met 
onweerlegbare argumente. Op hierdie 
manier sal ‘n paar manne die sterk stroom 
van onheil terughou. Die teenstand van die 
vyande van die waarheid sal bedwing word 
sodat die derde engel se boodskap sy werk 
kan verrig. Wanneer die finale 
waarskuwing gegee word, sal dit die aandag 
trek van hierdie vooraanstaande manne deur 
wie die Here tans werk en sommige van 
hulle sal die boodskap aanneem en sal met 
God se volk staan in die tyd van 
benoudheid. 
 
(19)  WIE SAL GOD STUUR OM 
DIE HARTE VAN MENSE AAN TE 
RAAK OM HIERDIE LAASTEDAG 
WAARSKUWINGSBOODSKAP 
AAN TE NEEM?  



 
En daarna sal Ek my Gees uitgiet  op 
alle vlees, en julle seuns en julle 
dogters sal profeteer,  julle ou mense 
drome droom,  julle jongelinge gesigte 
sien. (Joël 2:28) 
 Die werk sal gelyk wees aan die wat 
op Pinksterdag gedoen was. Net soos die 
“vroeë reën” gegee is tydens die 
uitstorting van die Heilige Gees aan die 
begin van die evangelie om die kosbare 
saad te laat ontkiem, so sal die “laat 
reën” gegee word aan die einde om die 
oes ryp te maak. “En laat ons ken — laat 
ons dit najaag om die Here te ken; sy 
opgang is so seker soos die dagbreek, en 
Hy sal tot ons kom soos die reën, soos 
die laat reëns wat die aarde besproei.” 
Hos. 6:3. “En julle, kinders van Sion, 
juig en wees bly in die Here julle God, 
want Hy gee julle die leraar tot 
geregtigheid en laat op julle neerdaal die 
reën, die vroeë reëns en die laat reëns 
soos voorheen.” Joël 2:23. “En in die 
laaste dae, spreek God, sal Ek van my 
Gees uitstort op alle vlees.” “En elkeen 
wat die Naam van die Here aanroep, sal 
gered word.” Handelinge 2:17, 21. 
 
(20)  TERWYL TEKENS EN 
WONDERS VAN GOD AF 
UITGAAN OM IMPAK AAN DIE 
WAARSKUWINGSBOODSKAP TE 
GEE, WAT SAL SATAN OOK 



DOEN DEUR SY AGENTE IN ‘N 
POGING OM DIE KRAG VAN 
GOD SE GEES TE WEERLê EN 
DIE MENIGTES TE MISLEI?  
 
Hy doen ook groot tekens, sodat hy 
selfs vuur uit die hemel laat neerdaal 
op die aarde voor die oë van al die 
mense. (Openbaring 13:13) 
 Diensknegte van God, met hulle 
gesigte stralende van heilige toewyding, 
sal hulle van plek tot plek haas om die 
boodskap van die hemel te verkondig. 
Deur duisende stemme oor die aarde sal 
die waarskuwing gegee word. 
Wonderwerke sal verrig word, siekes sal 
genees word en daar sal tekens en 
wonders wees. Satan sal ook werk met 
wonders van die leuen, en hy sal selfs 
vuur uit die hemel laat neerdaal voor die 
oë van die mense (Openbaring 13:13). 
Op hierdie manier sal die bewoners van 
die aarde beweeg word om kant te kies. 
 
(21) WAT SAL DIE RESULTAAT 
WEES WANNEER DIE GEES VAN 
GOD HARTE VAN DIE FINALE 
WAARSKUWINGSBOODSKAP 
SAL OORTUIG?  
 
En in die laaste dae, spreek God, sal Ek 
van my Gees uitstort op alle vlees, en 
julle seuns en julle dogters sal 
profeteer, en julle jongelinge sal 



gesigte sien, en julle ou mense sal 
drome droom. En ook op my 
diensknegte en diensmaagde sal Ek in 
dié dae van my Gees uitstort, en hulle 
sal profeteer. En Ek sal wonders gee bo 
in die hemel en tekens onder op die 
aarde, bloed en vuur en rookdamp. Die 
son sal verander in duisternis en die 
maan in bloed voor dat die groot en 
deurlugtige dag van die Here kom. En 
elkeen wat die Naam van die Here 
aanroep, sal gered word. (Handelinge 
2:17-21)  
 Die boodskap sal verkondig word, 
nie soseer deur argumente nie, as deur 
’n diepe oortuiging van die Gees van 
God. Die argumente is reeds aangevoer. 
Die saad is gesaai en nou sal dit opkom 
en vrugte afwerp. Die leesstof wat deur 
sendingwerkers versprei is, het sy 
invloed laat geld, maar baie wat onder 
die indruk daarvan gekom het, is belet 
om die waarheid ten volle te verstaan en 
te gehoorsaam. Nou sal die ligstrale 
orals deurdring en die waarheid sal in sy 
helderheid gesien word en die opregte 
kinders van God sal die bande verbreek 
wat hulle vashou. Familiebetrekkinge en 
kerklike bande is nou magteloos om 
hulle vas te hou. Die waarheid is vir 
hulle dierbaarder as alle ander dinge. En 
ten spyte van die magte wat teen die 
waarheid verenig is, sal ’n groot getal 
hulle aan die kant van die Here skaar. 



 
Ek is dankbaar teenoor die Here dat 
Hy ons die waarskuwingsboodskap van 
Openbaring 14 gee om ons voor te 
berei om  nie mislei te word nie. 
  
Omkring:   Ja    Besluitloos 
 
Ek bid dat die Heilige Gees my sal lei 
en enige vooroordeel wat my sal 
verhinder om die waarheid aan te 
neem, te verwyder.  
 
Omkring:   Ja    Besluitloos 
 
Hierdie waarskuwingsboodskappe 
openbaar dat hierdie groot stryd gaan 
oor lojaliteit aan God. Ek bid vir krag 
en moed om Sy gebooie te volg wat 
ookal gebeur.  
 
Omkring:   Ja    Besluitloos 
 
Noudat ek hierdie waarhede geleer het, 
besef ek dat dit my verantwoordelikheid 
is om hierdie lewegewende boodskap 
met  andere te deel.   
 
Omkring:   Ja    Besluitloos 
________________________________ 



 

Les 10 
Die Tyd van Benoudheid 

 
(1) WATTER AFKONDIGING 
DEUR CHRISTUS VANUIT DIE 
HEMELSE HEILIGDOM SAL DIE 
EINDE VAN DIE MENS SE 
GENADETYD AANDUI?  
 

Wie onreg doen, laat hom nog meer 
onreg doen; en wie vuil is, laat hom 
nog vuiler word; en laat die regverdige 
nog regverdiger word, en laat die 
heilige nog heiliger word. (Openbaring 
22:11 ) 
 

 Wanneer die derde engel se 
boodskap afgesluit word, sal daar nie 
meer genade vir die skuldige 
aardbewoners wees nie. Die volk van 
God het hulle werk gedoen. Hulle het 
die “laat reëns,” “tye van verkwikking 
van die aangesig van die Here,” ontvang 
en hulle is berei vir die beproewingsuur 



voor hulle. Engele haas heen en weer in 
die hemel. ’n Engel, wat terugkeer van 
die aarde, kondig aan dat sy werk klaar 
is; die eindtoets is aan die wêreld gegee 
en almal wat hulle getrou betoon het aan 
die Goddelike voorskrifte het die “seël 
van die lewende God” ontvang. Nou 
staak Jesus Sy voorbidding in die 
heiligdom daarbo. Hy hef Sy hande op 
en met ‘n luide stem sê Hy, “Dit is 
volbring;” die leërskare van engele haal 
hulle krone af, terwyl Hy die volgende 
plegtige aankondiging doen: “Wie onreg 
doen, laat hom nog meer onreg doen; en 
wie vuil is, laat hom nog vuiler word; en 
laat die regverdige nog regverdiger 
word, en laat die heilige nog heiliger 
word.” Openb. 22:11. Elke saak vir die 
lewe of die dood is beslis. Christus het 
versoening gedoen vir Sy volk en hulle 
sondes uitgedelg. Die getal van Sy 
onderdane is vol; “Die koningskap en 
die heerskappy en die grootheid van die 
koninkryke onder die ganse hemel” sal 
eerlank gegee word aan diegene wat die 
saligheid beërf het en Jesus sal regeer as 
Here. [Openbaring 17:14] 
 

(2)  WATTER KATASTROFIESE 
GEBEURTENIS SAL PLAASVIND 
TUSSEN DIE SLUITING VAN DIE 
GENADEDEUR EN DIE EERSTE 
OPSTANDING? 
 



“En in dié tyd sal Migael, die groot 
vors wat oor die kinders van jou volk 
staan, optree;  en dit sal ‘n tyd van 
benoudheid wees soos daar nie gewees 
het, vandat ‘n volk bestaan het tot op 
dié tyd nie; maar in dié tyd sal jou volk 
gered word, elkeen wat in die boek 
opgeskrywe staan.” (Daniël 12:1) 

 Wanneer Hy die heiligdom verlaat, 
bedek donkerheid die aardbewoners. In 
daardie vreeslike tyd moet die 
regverdiges voor ’n heilige God leef 
sonder ‘n Middelaar. Die bedwang wat 
die goddelose weerhou het, is nou 
opgehef en Satan het volkome beheer 
oor die verharde onboetvaardiges. God 
se lankmoedigheid is beëindig. Die 
wêreld het Sy genade verwerp, Sy liefde 
versmaai en Sy wet vertrap. Die 
goddelose het die grense van hulle 
genadetyd oorskry; die Gees van God 
wat hulle so hardnekkig weerstaan het, 
is uiteindelik onttrek. Sonder die 
beskerming van Goddelike genade, is 
daar vir hulle geen beskerming teen die 
Bose nie. Satan sal nou die 
aardbewoners in die laaste groot stryd 
dompel. 
 

(3)  WATTER GODDELIKE 
WERKING HOU HIERDIE WINDE 
VAN STRYD VAS SODAT GOD SE 
MENSE EERS VERSëL KAN 
WORD? 
 



En na hierdie dinge het ek vier engele 
op die vier hoeke van die aarde sien 
staan, en hulle het die vier winde van 
die aarde vasgehou, sodat geen wind 
sou waai op die aarde of op die see of 
teen enige boom nie. (Openbaring 7:1 ) 
 

 Namate die engele van God die 
woeste winde van menslike drifte 
loslaat, sal al die elemente van stryd 
vryelik woed. Die hele wêreld sal in ‘n 
verwoesting baie erger as die van 
Jerusalem van ouds gewikkel wees. 
Een engel het al die eersgeborenes van 
Egipteland vernietig en die land in rou 
gedompel. Toe Dawid teen God 
gesondig het deur die volk te tel, het een 
engel daardie ontsettende verwoesting 
aangerig wat gekom het as straf op sy 
sonde. Dieselfde verwoestende krag van 
die heilige engele wat geskied het op 
bevel van God, sal uitgeoefen word deur 
bose engele wanneer God hulle toelaat. 
Daar is nou reeds magte gereed; hulle 
wag net op die Goddelike toelating om 
orals verwoesting aan te rig. 
  
(4)  WATTER TWEE EIENSKAPPE 
VAN GOD SE MENSE SAL 
ONGEKENDE WOEDE EN 
VERVOLGING IN DIE HARTE 
VAN DIE GODDELOSE OPWEK?  
 

Hier kom die lydsaamheid van die 
heiliges te pas; hier is hulle wat die 



gebooie van God en die geloof van 
Jesus bewaar. (Openbaring 14:12 ) 
 
 Diegene wat God se wet vereer, 
word beskuldig dat hulle die oorsaak is 
van die oordele wat die wêreld tref en 
hulle sal ook beskou word as die 
oorsaak van die verskriklike 
stuiptrekkings van die natuur en die 
stryd en bloedvergieting wat die aarde 
met ellende vervul. Die krag waarmee 
die laaste waarskuwing gepaard gaan, 
sal die goddelose woedend maak; hulle 
woede sal losbars teen diegene wat die 
boodskap aangeneem het en Satan sal 
die gees van haat en vervolging tot 
groter heftigheid aanblaas. 
 

(5)  WATTER SELFDE 
GEESTELIKE TOESTAND SAL 
DIE SELFVERKLAARDE 
GEESTELIKE MEERDERHEID IN 
DIE LAASTE DAE BESIT AS IN 
CHRISTUS SE DAE?  
 
Hierdie volk nader My met hulle mond 
en eer My met die lippe, maar hulle 
harte is ver van My af. (Matthéüs 15:8-
9 ) 
 
 Toe God Sy teenwoordigheid 
uiteindelik aan die Joodse volk onttrek 
het, het die priesters en die volk dit nie 
besef nie. Hoewel hulle onder beheer 
van Satan gestaan het en besiel was met 



die afskuwelikste en kwaadwilligste 
drifte, het hulle hul self nogtans beskou 
as die uitverkorenes van God. Die diens 
in die tempel het voortgegaan; 
brandoffers is geoffer op die besoedelde 
altare en daagliks is die Goddelike seën 
afgesmeek op ‘n volk wat skuldig was 
aan die bloed van God se geliefde Seun 
en wat steeds getrag het om Sy 
diensknegte en apostels om die lewe te 
bring. En so ook, wanneer die 
onherroeplike besluit in die heiligdom 
aangekondig en die lot van die wêreld 
vir ewig beslis is, sal die aardbewoners 
dit nie weet nie. Die volk aan wie die 
Gees van God finaal onttrek is, sal 
voortgaan met hulle vormdiens; die 
sataniese ywer waarmee die vors van die 
bose hulle besiel om sy kwaadwillige 
planne uit te voer, sal die skyn van ywer 
vir God hê. 
 

(6) WAT SAL DIE GODDELOSE 
PROBEER DOEN TERWYL 
HULLE DINK DIT IS ‘N DIENS VIR 
GOD? 
 
Hulle sal julle uit die sinagoges ban. Ja 
daar kom ‘n uur dat elkeen wat julle 
om die lewe bring, sal dink dat hy ‘n 
diens aan God bewys. (Johannes 16:2 ) 
 

En dit is hom gegee om ‘n gees aan die 
dier se beeld te gee, sodat die dier se 
beeld ook sal praat en maak dat almal 



gedood word wat die dier se beeld nie 
aanbid nie. (Openbaring 13:15) 
 
 Daar die Sabbat die spesiale 
twispunt geword het  deur die ganse 
Christendom en die godsdienstige en 
burgerlike owerhede verenig het om die 
viering van Sondag verpligtend te maak, 
sal die hardnekkige weiering van ‘n 
klein minderheid om gehoor te gee aan 
die algemene vereiste, hulle die spesiale 
voorwerpe van algemene verfoeiing 
maak. Daar sal aangevoer word dat die 
paar wat in stryd is met ‘n instelling van 
die kerk en ‘n wet van die Staat, nie 
gedoog moet word nie; en dat dit vir 
hulle beter sou wees om te ly as dat al 
die volke tot verwarring en 
wetteloosheid sou oorgaan. Dieselfde 
argument is byna tweeduisend jaar 
gelede teen Christus deur die “owerstes 
van die volk” aangevoer. Dit is 
voordelig vir ons, het die listige Kajafas 
gesê, “dat één man vir die volk sterwe 
en nie die hele nasie omkom nie.” 
Johannes 11:50. Hierdie argument sal 
afdoende blyk; en daar sal uiteindelik 
teen diegene wat die Sabbat van die 
vierde gebod heilig (Exodus 20:8-11) ‘n 
dekreet uitgevaardig word waarin 
uitgemaak word dat hulle die swaarste 
straf verdien en waarkragtens dit die 
mense na ‘n sekere tyd sal vrystaan om 
hulle dood te maak. Romanisme in die 



Ou Wêreld en afvallige Protestantisme 
in die Nuwe, sal dieselfde weg inslaan 
teenoor diegene wat die Goddelike 
gebooie eerbiedig. 
 

(7)  WAARMEE WORD HIERDIE 
VREESLIKE LAASTEDAG 
VERSKRIKKING TEEN GOD SE 
MENSE, VERGELYK? 
 
Wee, want die dag is groot, sonder 
weerga! En dit is ‘n tyd van Jakob se 
benoudheid vir Jakob; maar hy sal 
daaruit verlos word. (Jeremia 30:7) 
 

 Die volk van God sal dan in daardie 
tonele van lyding en ellende, wat deur 
die profeet beskryf word as die tyd van 
Jakob se benoudheid, gedompel word. 
“So sê die Here: Ons het ‘n stem van 
verskrikking gehoor; daar is vrees en 
geen vrede nie! . . . Waarom . . . is alle 
aangesigte in bleekheid verander? Wee, 
want die dag is groot, sonder weerga!  
En dit is ’n tyd van benoudheid vir 
Jakob; maar hy sal daaruit verlos word.” 
Jer. 30:5-7. 
Jakob se nag van benoudheid, toe hy in 
die gebed geworstel het vir verlossing 
uit die hand van Esau, is ’n voorstelling 
van wat God se volk sal deurmaak in die 
tyd van benoudheid (Gen. 32:24-30)... 
 

(8)  WIE IS DIE DRAAK?   
 



En die groot draak is neergewerp, die 
ou slang wat genoem word duiwel en 
Satan, wat die hele wêreld verlei, hy is 
neergewerp op die aarde, en sy engele 
is saam met hom neergewerp. 
(Openbaring 12:9) 
 
(9)  WAT IS DIE DRAAK SE 
REAKSIE TEENOOR DIEGENE 
WAT LOJAAL IS AAN GOD SE 
GEBOOIE?  
 
En die draak was vertoornd op die 
vrou, en het weggegaan om oorlog te 
voer teen haar ander nakomelinge wat 
die gebooie van God bewaar en die 
getuienis van Jesus Christus hou. 
(Openbaring 12:17 ) 
 
 Net soos Satan Esau beïnvloed het 
om teen Jakob op te trek, so sal hy ook 
die goddeloses opwek om God se volk 
in die tyd van benoudheid te vernietig. 
En net soos hy Jakob beskuldig het, sal 
hy ook beskuldigings teen God se volk 
inbring. Hy beskou die aardbewoners as 
sy onderdane, maar die klein klompie 
wat God se gebooie onderhou, 
weerstaan sy heerskappy. As hy hulle 
maar net van die aarde kon uitdelg, sou 
sy oorwinning volkome wees. Hy sien 
dat heilige engele hulle beskerm en 
daaruit lei hy af dat hulle sondes 
vergewe is, maar hy weet nie dat hulle 
sake reeds in die heiligdom daarbo 



afgehandel is nie. Hy het ‘n noukeurige 
kennis van al die sondes waartoe hy 
hulle verlei het en dié stel hy baie 
vergroot aan God voor en hy voer aan 
dat hierdie mense in dieselfde mate as 
hy verdien om van God se guns 
uitgesluit te word. Hy voer aan dat God 
nie in regverdigheid hul sondes kan 
vergewe, terwyl God hom en sy engele 
verdelg nie. Hy maak op hulle as sy 
prooi aanspraak en eis dat hulle in sy 
hande oorgegee word, sodat hy hulle 
kan vernietig.  
 
(10)  WATTER BELANGRIKE 
ASPEK VAN DIE CHRISTEN  SE 
KARAKTER SAL IN HIERDIE 
BENOUDE TYD GETOETS WORD? 
 

Sodat die beproefdheid van julle geloof, wat 
baie kosbaarder is as goud wat vergaan 
maar deur vuur gelouter word, bevind mag 
word tot lof en eer en heerlikheid by die 
openbaring van Jesus Christus. (1 Petrus 
1:7) 
 
Omdat julle weet dat die beproewing 
van julle geloof lydsaamheid bewerk. 
(Jakobus 1:3) 
 
 Terwyl Satan die volk van God 
aankla weens hulle sondes, laat die Here 
hom toe om hulle tot die uiterste toe te 
beproef. Hulle vertroue in God, hulle 
geloof en standvastigheid sal swaar 



beproef word. As hulle aan die verlede 
dink, sak hulle hoop, want in hulle hele 
lewe kan hulle nie veel goeds sien nie. 
Hulle is volkome bewus van hulle 
swakheid en onwaardigheid. Satan 
probeer om hulle bang te maak met die 
gedagte dat hulle saak hopeloos is en dat 
hulle besoedeling nooit uitgewis kan 
word nie. Hy hoop om hulle geloof te 
vernietig, sodat hulle sal toegee aan sy 
versoekings en hulle trou aan God sal 
versaak. 
 
(11) WATTER BELOFTE HET GOD 
AAN SY KINDERS GEGEE WAT 
DEUR GELOOF VOLHARD? 
 
Omdat jy die woord van my 
lydsaamheid bewaar het, sal Ek jou ook 
bewaar in die uur van beproewing wat 
oor die hele wêreld kom om die 
bewoners van die aarde op die proef te 
stel. (Openbaring 3:10) 
 
En julle sal deur almal gehaat word 
ter wille van my Naam. Maar wie 
volhard tot die einde toe, hy sal 
gered word. (Matthéüs 10:22 ) 
 
 Ofskoon God se volk omring is van 
vyande wat op hulle vernietiging uit is, 
is die angs wat hulle deurmaak egter nie 
‘n vrees vir vervolging oor die waarheid 
nie; hulle vrees dat daar ‘n sonde mag 



wees wat hulle nie versaak het nie en dat 
hulle deur die een of ander eie fout nie 
die volgende belofte van die Heiland 
verwesenlik sal sien nie: “Ek [sal] jou 
ook bewaar in die uur van beproewing 
wat oor die hele wêreld kom.” Openb. 
3:10. As hulle maar net die versekering 
van vergifnis kon hê, sou hulle nie 
terugdeins vir marteling of die dood nie, 
maar as hulle onwaardig bevind word en 
hulle lewens moet prysgee weens hulle 
eie karaktergebreke, sou God se heilige 
Naam gesmaad word. 
Aan alle kante hoor hulle van 
sameswerings tot verraad en sien hulle 
rebellie; in hulle ontstaan daar ‘n sterk 
begeerte, ‘n sielsverlange, dat die groot 
afval tot ‘n einde moet kom en dat daar 
’n einde aan die goddelose en 
goddeloosheid gemaak moet word. Maar 
terwyl hulle God smeek om die werk 
van rebellie teen te hou, doen hulle dit 
met ‘n diepe besef van selfverwyt dat 
hulle op sigself nie meer krag het om die 
magtige vloedgolf van boosheid te 
weerstaan en terug te slaan nie. Hulle 
voel dat as hulle altyd al hulle vermoëns 
aan die diens van Christus bestee het en 
van krag tot krag voortgegaan het, die 
magte van Satan minder in staat sou 
wees om hulle te oorwin. 
Hulle verootmoedig hulle siele voor 
God, terwyl hulle verwys na die berou 
van hulle sondes in die verlede en 



aanspraak maak op die Heiland se 
belofte, “Hulle moet my beskutting 
aangryp, vrede met My maak, vrede met 
My maak.” Jesaja 27:5. Hulle versaak 
nie hulle geloof, omdat hulle gebede nie 
onmiddellik verhoor word nie. Hoewel 
hulle in die grootste angs, vrees en 
ellende verkeer, staak hulle nie hulle 
voorbidding nie. Hulle neem die krag 
van God beet net soos Jakob die engel 
beetgeneem het; en die taal van hulle 
hart is, “Ek sal U nie laat gaan nie tensy 
dat U my seën.” Genesis 32:26. 
 

(12)  HOE SAL GOD DIE GEBEDE 
VAN DIEGENE SIEN WAT 
AANHOU OM SY WETTE TE 
VERONAGSAAM EN LEEF MET 
ONBELYDE SONDES?  
 

Wie sy oor wegdraai om nie na die wet 
te luister nie, selfs sy gebed is ‘n 
gruwel. (Spreuke 28:9) 
 

Daarom hy wat dit verwerp, verwerp 
nie ‘n mens nie, maar God wat ook sy 
Heilige Gees aan ons gegee het. (1 
Thessalonicense 4:8) 
 

 As Jakob hom nie voorheen bekeer 
het van sy sonde van bedrog in verband 
met die geboortereg nie, sou God nie sy 
gebed verhoor en sy lewe gespaar het 
nie. So ook in die tyd van benoudheid; 
as daar sondes teen God se volk staan 
wat nie bely is nie, terwyl hulle in die 



tyd van benoudheid gefolter word deur 
vrees en angs, sou hulle oorweldig 
word; wanhoop sou hulle geloof 
vernietig en hulle sou geen 
vrymoedigheid hê om tot God om 
verlossing te bid nie. Maar terwyl hulle 
‘n diepe besef van hulle onwaardigheid 
het, is daar nie bedekte sondes wat 
geopenbaar moet word nie. Hulle sondes 
het vooruitgegaan na die gereg en dit is 
uitgedelg; dit kan nie weer in 
herinnering gebring word nie. 
 

(13)  HOE BELOON GOD 
DIEGENE WAT IN DIE KLEIN 
DINGETJIES GETROU IS? 
 

En sy heer sê vir hom: Mooi so goeie 
en getroue dienskneg, oor weinig was 
jy getrou, oor veel sal ek jou aanstel. 
Gaan in in die vreugde van jou heer. 
(Matthéüs 25:21) 
 

 Satan bring mense daartoe om te glo 
dat God hulle ontrouheid in die klein 
dingetjies sal oorsien, maar in Sy 
handeling met Jakob het die Here 
getoon dat Hy geensins sondes sal 
toelaat of gedoog nie. Almal wat trag 
om hulle sondes te bedek of verskoning 
daarvoor te maak en wat daardie sondes 
in die boeke van die hemel laat bly, dit 
nie bely en nie vergewe word nie, sal 
deur Satan oorwin word. Hoe groter 
hulle lig is, hoe meer verhewe die 
posisie wat hulle beklee, hoe ernstiger 



beskou God hulle sondes en hoe 
sekerder die oorwinning van hulle groot 
vyand. Diegene wat nalaat om voor te 
berei vir die dag van God, sal dit nie kan 
doen in die tyd van benoudheid of enige 
tyd daarna nie. Die sake van al diesulkes 
is hopeloos. 
 

(14)   WAT IS DIE VRUGTE VAN 
WARE BEKERING?  
 
Ja, my ongeregtigheid bely ek, ek is 
bekommerd oor my sonde. (Psalm 
38:18) 
 Dan sal julle dink aan julle verkeerde 
weë en aan jul handelinge wat nie goed 
was nie; en julle sal vir julleself walglik 
wees oor jul ongeregtighede en oor jul 
gruwels. (Esegiël 36:31) 
 

 Daardie belydende Christene wat 
onvoorbereid tot die laaste groot stryd 
kom, sal in hulle wanhoop hulle sondes 
in die grootste angs bely, terwyl die 
goddeloses hulle oor hulle ellende 
verheug. Hulle belydenis van die sonde 
is van dieselfde soort as die van Esau en 
Judas. Diegene wat dié belydenis doen, 
is jammer oor die gevolge van hulle 
oortreding, maar nie oor hulle sonde self 
nie. Daar is nie ware berou en geen 
afsku van die sonde nie. Hulle bely hulle 
sonde uit vrees vir die straf, maar, soos 
Farao van oudsher, sou hulle weer hulle 
uitdagende houding teen die hemel 



aanneem as die oordele van God 
verwyder sou word. 
 

(15)  AS ONS NA DIE HERE 
TERUGGEKEER HET IN WARE 
BEROU, WAT SAL DIE RESULTAAT 
VAN DIE VUUR VAN BEPROEWING 
WEES? 
 

Sodat die beproefdheid van julle geloof, 
wat baie kosbaarder is as goud wat 
vergaan maar deur vuur gelouter word, 
bevind mag word tot lof en eer en 
heerlikheid by die openbaring van 
Jesus Christus. (1 Petrus 1:7) 
 
 Jakob se geskiedenis is ‘n 
versekering aan ons dat God nie diegene 
wat bedrieg, versoek en tot die sonde 
verlei is, maar wat in ware bekering tot 
Hom terugkeer, sal verwerp nie. Terwyl 
Satan trag om hierdie klas te vernietig, 
sal God Sy engele stuur om hulle in die 
tyd van gevaar te vertroos en te 
beskerm. Die aanslae van Satan is 
woedend en vasberade en sy verleidings 
is ontsettend; maar die oog van die Here 
is oor Sy volk en Sy oor hoor hulle 
roepstem. Hulle lyding is groot; dit skyn 
of die vlamme van die smeltkroes hulle 
wil verswelg, maar die Een wat hulle 
louter sal hulle te voorskyn bring soos 
goud wat deur vuur beproef is. God se 
liefde vir Sy kinders gedurende die tyd 
van hulle grootste beproewing is net so 
sterk en teer as in die dae van hulle 



grootste voorspoed, maar dit is nodig dat 
hulle deur die smeltkroes moet gaan; 
hulle aardse skuim moet verteer word en 
hulle moet die beeld van Christus 
volkome weerkaats. 
 

(16)  WATTER TIPE GEBEDES 
HET GROOT KRAG?  
 

Bely mekaar julle misdade en bid vir 
mekaar, sodat julle gesond kan word. 
Die vurige gebed van ‘n regverdige het 
groot krag. (Jakobus 5:16 ) 
 

 Die tyd van ellende en angs wat 
voor ons is, vereis ‘n geloof wat 
vermoeienis, vertraging en honger sal 
verduur — ‘n geloof wat nie sal verflou 
nie hoe heftig die beproewing ook is. 
Die genadetyd word aan almal 
toegestaan om hulle vir daardie tyd voor 
te berei. Jakob het oorwin, omdat hy 
volhardend en vasberade was. Sy 
oorwinning is ‘n bewys van die krag van 
volhardende gebed. Almal wat, soos hy, 
aanspraak maak op God se belofte en 
wat so ernstig en volhardend is as hy, sal 
oorwin soos hy oorwin het. Diegene wat 
onwillig is om die eie-ek te verloën, om 
in sielsangs tot God te bid en lank en 
vurig om Sy seën te smeek, sal dit nie 
verkry nie. Worstel met God — hoe min 
is daar wat weet wat dit beteken! 
Hoeveel is daar wat met hulle ganse hart 
en met die vurigste begeerte en met alle 
kragte tot God bid? Wanneer golwe van 



wanhoop, wat nie in woorde beskryf kan 
word nie, teen die smeker slaan, hoeveel 
is daar wat met ‘n onwrikbare geloof 
aan die beloftes van God sal vasklem? 
 
(17)  WAT IS DIE REDDINGSBOEI 
VAN DIE WARE CHRISTEN, NOU 
EN VIR DIE GEVAARLIKE TYE 
WAT VOORLê? 
 

Want die geregtigheid van God word 
daarin geopenbaar uit geloof tot geloof, 
soos geskrywe is: MAAR DIE 
REGVERDIGE SAL UIT DIE 
GELOOF LEWE. (Romeine 1:17) 
 
En dat niemand deur die wet by God 
geregverdig word nie, is duidelik want 
die regverdige sal uit die geloof lewe. 
(Galasiërs 3:11) 
 
 Diegene wat nou min geloof het, 
loop gevaar om onder die invloed van 
sataniese bedrog, asook die dekreet om 
die gewete te dwing, te beswyk. En selfs 
as hulle die toets kan deurstaan, sal hulle 
in die tyd van benoudheid in nog groter 
angs en ellende gedompel word omdat 
hulle nie die gewoonte aangekweek het 
om op God te vertrou nie. Die lesse van 
geloof wat hulle verwaarloos het, sal 
hulle onder vreeslike druk van 
ontmoediging moet leer.  
 



(18)  WAT IS DIE SLEUTEL TOT 
DIE HANDHAWING VAN ONS 
LEWENSLYN VAN GELOOF?  
 
Bid sonder ophou. (1 Thessalonicense 
5:17) 
 
 Ons behoort God nou te leer ken 
deur Sy beloftes te beproef. Die engel 
skryf elke ernstige en opregte gebed op. 
Ons behoort liewer die bevrediging van 
die eie-ek te versaak as om gemeenskap 
met God te verwaarloos. Die grootste 
armoede, die grootste selfverloëning is 
met God se seën beter as rykdom, eer, 
gemak en vriende sonder Sy 
goedkeuring. Ons moet tyd neem om te 
bid. As ons toelaat dat ons harte deur 
wêreldse belange in beslag geneem 
word, kan die Here ons tyd gee deur ons 
afgode van goud, of huise, of vrugbare 
landerye van ons af weg te neem.  
 
(19)  WAAROM KAN ONS NIE OP 
ONS FAMILIE, VRIENDE OF 
GEESTELIKE LEIERS 
STAATMAAK OM ONS 
GEESTELIKE LEWENSLYN IN 
STAND TE HOU NIE? 
 
Daarom, my geliefdes, soos julle altyd 
gehoorsaam gewees het, nie in my 
teenwoordigheid alleen nie, maar baie 
meer nou in my afwesigheid, werk julle 



eie heil uit met vrees en bewing. 
(Filippense 2:12) 
 
 Die “tyd van benoudheid soos daar 
nie gewees het nie” sal binnekort 
aanbreek en daarvoor sal ons ‘n 
ondervinding nodig hê wat ons nie nou 
het nie en wat vele te lui is om te verkry. 
Dikwels is dit die geval dat moeilikheid 
wat ons verwag, groter skyn as wat dit 
werklik is, maar dit is nie die geval met 
die krisis voor ons nie. Die treffendste 
woorde sal nie die grootheid van die 
benoudheid kan beskryf nie. In daardie 
tyd van beproewing sal elke siel alleen 
voor God moet staan. “Al was Noag, 
Daniël en Job daarin,” naamlik in die 
land, “so waar as Ek leef, spreek die 
Here Here, hulle sou geen seun of 
dogter red nie; hulle sou net hulle eie 
siel deur hul geregtigheid red.” 
Esegiël14:20. 
 
(20)  WATTER TIPE NATUUR KAN 
ONS VERKRY AS ONS ONS 
SWAKHEID MET GOD SE KRAG 
VERENIG? 
 
Waardeur Hy ons die grootste en 
kosbare beloftes geskenk het, sodat 
julle daardeur deelgenote kan word van 
die goddelike natuur, nadat julle die 
verdorwenheid ontvlug het wat deur 
begeerlikheid in die wêreld is.  



(2 Petrus 1:4) 
 
 Dit is in hierdie lewe dat ons die 
sonde moet versaak deur geloof in die 
versoenende bloed van Christus. Ons 
dierbare Heiland nooi ons om ons by 
Hom te voeg, ons swakheid met Sy 
krag, ons onkunde met Sy wysheid en 
ons onwaardigheid met Sy verdienstes te 
verenig. Die voorsienigheid van God is 
die skool waarin ons die nederigheid en 
ootmoed van Jesus moet leer. Die Here 
stel gedurig voor ons, nie die weg wat 
ons graag kies nie — die aangenamer en 
makliker weg nie — maar die ware doel 
van die lewe. Dit hang van ons af of ons 
met die werktuie wat die Hemel gebruik 
in die werk om ons karakters te vorm 
volgens die Goddelike model, sal 
saamwerk. Niemand kan hierdie werk 
nalaat of afstel sonder die grootste 
gevaar vir sy siel nie. 
 
(21)   WATTER DRIE STRATEGIEë 
SAL DIE SATAN EN SY BOSE 
ENGELE GEBRUIK OM DIE 
MENIGTES TE MISLEI?  
 
Hy wie se koms volgens die werking 
van die Satan is met allerhande 
kragtige dade en tekens en wonders 
van die leuen. (2 Thessalonicense 2:9 ) 
 



 Vreeslike verskynsels van ‘n 
bonatuurlike aard sal eerlank in die 
hemele as ‘n teken van die 
wonderwerkende mag van duiwels 
geopenbaar word. Die geeste van 
duiwels sal na die konings van die aarde 
en die hele wêreld gaan om hulle te 
bedrieg en hulle oor te haal om met 
Satan te verenig in sy laaste poging teen 
die regering van die hemel. Deur hierdie 
werktuie word sowel regeerders as 
onderdane bedrieg. Daar sal persone 
verskyn wat sal voorgee dat hulle 
Christus self is en hulle sal aanspraak 
maak op die titel en aanbidding wat die 
wêreld se Verlosser alleen toekom. 
Hulle sal wonderwerke van 
gesondmaking verrig en hulle sal 
voorgee dat hulle openbarings uit die 
hemel ontvang het wat die getuienis van 
die Skrifte weerspreek. 
 

(22)   WAT SAL DIE 
KRONINGSTONEEL VAN 
BEDROG WEES? 
   
Want daar sal valse christusse en valse 
profete opstaan, en hulle sal groot 
tekens en wonders doen om, as dit 
moontlik was, ook die uitverkorenes te 
mislei. (Matthéüs 24:24 ) 
 
 As kroningstoneel in die groot 
drama van bedrog sal Satan hom 
voordoen as Christus. Lank reeds het die 



kerk uitgesien na die koms van die 
Heiland as die verwesenliking van haar 
hoop. Die groot bedrieër sal dit nou laat 
skyn asof Christus werklik gekom het. 
In verskillende dele van die wêreld sal 
Satan homself onder die mense 
openbaar as ‘n majestueuse wese van 
skitterende heerlikheid wat voldoen aan 
die beskrywing van die Seun van God 
soos deur Johannes in Openbaring 1:13-
15 gegee. Die heerlikheid waarmee hy 
omring is, is onoortreflik — sterwelinge 
het nog nooit so iets aanskou nie. ‘n 
Triomfkreet weergalm deur die lug: 
“Christus het gekom! Christus het 
gekom!” Die mense val in aanbidding 
voor hom neer, onderwyl hy sy hande 
ophef en ‘n seën oor hulle uitspreek net 
soos Christus Sy dissipels geseën het  
toe Hy op aarde was. Hy het ‘n sagte, 
dog soetklinkende stem. In sagte, 
medelydende woorde verkondig hy 
sommige van dieselfde heerlike, 
hemelse waarhede wat die Heiland 
gespreek het; hy genees die siektes van 
die mense en dan, in sy aangenome 
karakter van Christus, beweer hy dat hy 
die Sabbat verander het na Sondag en hy 
gebied almal om die dag wat hy geseën 
het, heilig te hou. Hy verklaar dat 
diegene wat volhard in die heiliging van 
die sewende dag sy naam laster deur te 
weier om te luister na sy engele wat hy 
met lig en waarheid gestuur het. Dit is 



die groot, byna onweerstaanbare bedrog. 
Net soos die Samaritane wat deur 
Simon, die towenaar, bedrieg is, luister 
die skare, groot en klein, na hierdie 
towery en hulle sê: “Hy is die groot krag 
van God.” Handelinge 8:10. 
 
(23)  WAT SAL VERHOED DAT 
GOD SE MENSE MISLEI WORD? 
 
Tot die wet en tot die getuienis! As 
hulle nie spreek volgens hierdie woord 
nie, is hulle ‘n volk wat geen dageraad 
het nie. (Jesaja 8:20) 
 
 Maar die volk van God sal nie 
mislei word nie. Die leerstellings van 
hierdie valse Christus stem nie ooreen 
met die Skrifte nie. Sy seën word 
uitgespreek op die aanbidders van die 
dier en sy beeld, juis die klas op wie, 
volgens die Bybel, God se ongemengde 
wraak uitgestort sal word. 
 
(24)  HOE SAL DIE WARE 
CHRISTUS TERUGKEER? 
 
En dan sal die teken van die Seun van 
die mens in die hemel verskyn, en dan 
sal al die stamme van die aarde rou 
bedryf en die Seun van die mens sien 
kom op die wolke van die hemel met 
groot krag en heerlikheid. En Hy sal sy 
engele uitstuur met harde 



trompetgeluid, en hulle sal sy 
uitverkorenes versamel uit die vier 
windstreke, van die een einde van die 
hemel af tot die ander einde daarvan.  
(Matthéüs 24:30-31 ) 
 

 En wat meer is, Satan word nie 
toegelaat om die wyse van Christus se 
koms na te maak nie. Die Heiland het Sy 
volk gewaarsku teen bedrog op hierdie 
punt en Hy het die wyse van Sy koms 
duidelik voorspel. “Daar sal valse 
christusse en valse profete opstaan, en 
hulle sal groot tekens en wonders doen 
om, as dit moontlik was, ook die 
uitverkorenes te mislei. Kyk, Ek het dit 
vir julle vooruit gesê. As hulle dan vir 
julle sê: Kyk, Hy is in die woestyn — 
moet nie uitgaan nie; kyk, Hy is in die 
binnekamer — moet dit nie glo nie. 
Want soos die weerlig uit die ooste 
uitslaan en tot in die weste skyn, so sal 
ook die koms van die Seun van die mens 
wees.” Matthéüs 24:24-27. (Sien ook 
Matt. 24:31; 25:31; Openb. 1:7; 1 Thess. 
4:16, 17.) Dit is onmoontlik om hierdie 
koms na te maak. Dit sal oor die hele 
wêreld bekend wees — deur almal 
gesien word. 
 

(25)  WAAROM SAL DIE 
MEERDERHEID MISLEI WORD? 
 

En met allerhande verleiding van 
ongeregtigheid in die wat verlore gaan, 
omdat hulle die liefde tot die waarheid 



nie aangeneem het om gered te word 
nie. (2 Thessalonicense 2:10) 
 
 Alleen diegene wat ywerige 
studente van die Skrifte is en wat die 
liefde vir die waarheid aangeneem het, 
sal beskerm word teen die verskriklike 
bedrog wat die wêreld sal oorval. Deur 
die getuienis van die Bybel sal hulle die 
bedrieër in sy vermomming herken. 
 
(26) WATTER DRIE STRIKKE 
WORD ONS TEEN GEWAARSKU 
OM TE VERMY?  
 
Want alles wat in die wêreld is – die  
begeerlikheid van die vlees en die 
begeerlikheid van die oë en die 
grootsheid van die lewe – dit is  nie uit 
die Vader nie, maar is uit die wêreld. (1 
Johannes 2:16 ) 
 
 Almal sal getoets word. Deur 
versoeking sal die opregte Christen 
geopenbaar word. Is die volk van God 
nou so onbeweeglik gevestig op God se 
Woord dat hulle nie sal toegee aan die 
getuienis van hulle sintuie nie? Sal hulle 
in so ‘n krisis vasklem aan die Bybel, en 
die Bybel alleen? Indien moontlik, sal 
Satan hulle verhinder om die 
voorbereiding te maak sodat hulle kan 
staande bly in daardie dag. Hy sal sake 
so reël dat hulle weg versper word; hy 



sal hulle verstrik met aardse skatte, hulle 
swaar en vermoeiende laste laat dra, 
sodat hulle harte beswaar kan word met 
die sorge van hierdie lewe en dat die dag 
van beproewing hulle kan oorval soos ‘n 
dief. 
 
(27)  WAAR SAL BAIE VAN GOD 
SE GETROUES SKUILING SOEK 
IN HIERDIE GROOT TYD VAN 
BENOUDHEID? 
 
Hy sal op hoogtes woon, rotsvestings is 
sy burg; sy brood word hom gegee, sy 
water is gewis. (Jesaja 33:16) 
 
 Wanneer die dekrete wat 
uitgevaardig word deur die verskillende 
owerhede van die Christendom, die 
beskerming van die regering sal onttrek 
aan diegene wat die gebooie bewaar, en 
hulle sal oorgee aan diegene wat hulle 
wil vernietig, sal die volk van God 
wegvlug uit die stede en dorpe en hulle 
sal in groepies saamkom en op afgeleë 
plekke gaan woon. Baie sal skuiling 
vind in bergvestings. Soos die Christene 
van die Piedmont-vallei, sal hulle van 
die hoë plekke van die aarde 
heiligdomme maak en hulle sal God 
dank vir  “die rotsvesting.” Jesaja 33:16. 
 
(28)   OP WATTER BELOFTE KAN 
DIEGENE WAT VIR HUL GELOOF 



IN DIE GEVANGENIS IS, 
STAATMAAK? 
 
Kan ‘n vrou haar suigeling vergeet, dat 
sy haar nie ontferm oor die seun van 
haar skoot nie? Ofskoon hulle sou 
vergeet, nogtans sal Ek jou nie vergeet 
nie! Kyk, Ek het jou in die handpalms 
gegraveer; jou mure is gedurig voor 
My. (Jesaja 49:15-16) 
 
... maar nou spreek die HERE:... die 
wat My eer, sal Ek vereer, maar die 
wat My verag, sal veragtelik wees. (1 
Samuel 2:30) 
 Maar vele van alle volke en van alle 
klasse, hoog en laag, ryk en arm, swart 
en wit, sal in die onregverdigste en 
wreedste slawerny geknel word. Die 
geliefdes van God sal lang, vermoeiende 
dae moet deurmaak in kettings gebind, 
in tronke opgesluit, tot die dood 
veroordeel, sommige om miskien 
uitgehonger te word in afskuwelike 
donker kerkers. Geen menslike oor hoor 
hulle gekreun nie; geen menslike hand 
word uitgesteek om hulle te help nie. 
Sal die Here Sy volk in hierdie uur van 
beproewing vergeet? Het hy die getroue 
Noag vergeet toe die oordele die mense 
tydens die Sondvloed getref het? Het Hy 
Lot vergeet toe vuur uit die hemel 
neergedaal het om die stede van die 
vlakte te verwoes? Het Hy Josef vergeet 



toe hy in Egipte deur afgodedienaars 
omring was? Het Hy Elia vergeet toe 
Isebel gesweer het om hom in die lot 
van die Baälprofete te laat deel? Het hy 
Jeremia vergeet in die vieslike, donker 
kuil waarin hy gewerp was? Het Hy die 
drie Hebreërs in die brandende 
vuuroond vergeet of Daniël in die 
leeukuil? 
“Sion sê: Die Here het my verlaat en die 
Here het  my vergeet! Kan ‘n vrou haar 
suigling vergeet, dat sy haar nie ontferm 
oor die seun van haar skoot nie? 
Ofskoon hulle sou vergeet, nogtans sal 
Ék jou nie vergeet nie! Kyk, Ek het jou 
in die handpalms gegraveer.” Jes. 49:14-
16. Die Here van die leërskare het gesê, 
“Wie julle aanraak, raak sý oogappel 
aan.” Sag. 2:8. 
Ofskoon vyande hulle in die tronk stop, 
kan die tronkmure hulle nie afsny van 
gemeenskap met Christus nie. Een wat 
hulle swakheid sien, wat bekend is met 
al hulle beproewings, staan hoër as alle 
aardse magte; engele sal hulle besoek in 
hulle eensame selle en die lig en vrede 
van die hemel aan hulle bring. Die 
gevangenis sal soos ‘n paleis wees, want 
diegene wat ryk is in geloof woon daar 
en die sombere mure sal verlig word met 
‘n hemelse lig, net soos toe Paulus en 
Silas om middernag in die tronk in 
Filippi gebid en lofsange gesing het. 
 



(29)  HOE BESKRYF HIERDIE 
VERS GOD SE DAAD OM DIE 
GODDELOSE TE OORDEEL?  
 
Want die HERE sal Hom gereed maak 
soos by die berg Pérasim; Hy sal aanstorm 
soos in die dal by Gibeon om sy werk te 
doen – vreemd is sy werk! En om sy daad 
te verrig – ongehoord is sy daad! (Jesaja 
28:21) 
 
 God se oordele sal diegene wat soek 
om Sy volk te verdruk en te vernietig, 
tref. Sy groot lankmoedigheid teenoor 
die goddelose verstout hulle in hulle 
oortreding, maar hulle straf is 
desnieteenstaande nie minder gewis en 
verskriklik omdat dit lank uitgestel word 
nie. “Die Here sal Hom gereed maak 
soos by die berg Pérasim; Hy sal 
aanstorm soos in die dal by Gibeon om 
sy werk te doen — vreemd is sy werk!” 
Jes. 28:21. Vir ons genadige God is die 
uitoefening van straf ‘n vreemde daad. 
“So waar as Ek leef, spreek die Here 
Here, gewis Ek het geen behae in die 
dood van die goddelose nie.” Eseg. 
33:11. Die Here is “‘n barmhartige en 
genadige God, lankmoedig en groot van 
goedertierenheid en trou. . . Wat 
ongeregtigheid en oortreding en sonde 
vergewe.”  Maar Hy sal die skuldiges 
“nooit ongestraf laat bly nie.” “Die Here 
is lankmoedig, maar groot van krag; en 



nooit laat die Here ongestraf bly nie.” 
Exodus 34:6, 7; Nahum 1:3. Deur 
vreeslike dinge in geregtigheid sal die 
Here die gesag van Sy vertrapte wet 
wreek. Die ontsettende vergelding wat 
vir die oortreder wag, blyk uit die Here 
se huiwering om die reg uit te voer. Die 
volk wat Hy lank verdra en wat Hy nie 
wil straf totdat die beker van hulle 
ongeregtigheid vol is nie, sal uiteindelik 
die beker van God se wraak, wat 
ingeskink is sonder genade, moet drink. 
 
(30)  WATTER SEWE VREESLIKE 
PLAE VAN OORDEEL SAL 
DIEGENE WAT DIE MERK VAN 
ONGEHOORSAAMHEID HET, 
ONDERVIND?  
 
Toe gaan die eerste een weg en gooi sy 
skaal op die aarde uit, en kwaai en bose 
swere het aan die mense gekom wat die 
merk van die dier gehad het en sy beeld 
aanbid het. (Openbaring 16:2) 
 
En die tweede engel het sy skaal op die 
see uitgegooi, en dit het bloed geword 
soos van ‘n dooie, en al die lewende 
wesens in die see het gesterwe. 
(Openbaring 16:3) 
 
En die derde engel het sy skaal 
uitgegooi  op die riviere en op die 



waterfonteine en dit het bloed geword. 
(Openbaring 16:4 ) 
 
En die vierde engel het sy skaal op die 
son uitgegooi, en daaraan is dit gegee 
om die mense met vuur te skroei. 
(Openbaring 16:8 ) 
En die vyfde engel het sy skaal 
uitgegooie op die troon van die dier en 
sy koninkryk is verduister, en hulle het 
hul tonge gekou vn pyn; (Openbaring 
16:10 ) 
 
En die sesde engel het sy skaal uit 
gegooi op die groot rivier, die Eufraat, 
en sy water het opgedroog, sodat die 
pad van die konings wat van die Ooste 
af kom, reggemaak kon word. 
(Openbaring 16:12 ) 
 
En daar het stemme gekom en groot 
donderslae en bliksemstrale, en daar 
het ‘n groot aardbewing gekom soos 
daar nog nie gewees het vandat die 
mense op die aarde was nie – so ‘n 
geweldige groot aardbewing. 
(Openbaring 16:18 ) 
 
 Wanneer Christus Sy voorbidding in 
die heiligdom staak, sal die wraak van 
God ongemeng uitgestort word op 
diegene wat die dier en sy beeld aanbid 
en sy merkteken ontvang.(Openb.14:9, 
10) Die plae wat Egipte getref het net 



voordat God Israel verlos het, stem 
ooreen met die nog verskrikliker en 
uitgebreider oordele wat die wêreld sal 
tref net voor die finale verlossing van 
God se volk. Waar Hy hierdie vreeslike 
oordele beskryf, sê Johannes: “Kwaai en 
bose swere het aan die mense gekom 
wat die merk van die dier gehad het en 
sy beeld aanbid het.” Die see “het bloed 
geword soos van ‘n dooie, en al die 
lewende wesens in die see het 
gesterwe.” Die riviere en die 
waterfonteine “het bloed geword.” 
Vreeslik soos hierdie strawwe is, is God 
se oordele volkome regverdig. Die engel 
van God het verklaar: “Ja, Here God, die 
Almagtige, waaragtig en regverdig is u 
oordele. Want hulle het die bloed van 
heiliges en profete vergiet, en U het vir 
hulle bloed gegee om te drink, want 
hulle het dit verdien.” Openb. 16:2, 4, 7, 
6. Deur die volk van God op die aarde 
tot die dood te veroordeel, het hulle net 
so gewis die skuld op hulle hals gehaal 
asof hulle met hulle eie hande die bloed 
vergiet het. Net so ook het Christus die 
Jode van Sy tyd skuldig verklaar aan die 
bloed van al die heiliges wat vergiet is 
van die dae van Abel af, want hulle was 
besiel met dieselfde gees en hulle het 
getrag om dieselfde werk as die 
moordenaars van die profete te doen. 
In die plaag wat volg, word daar krag 
aan die son gegee “om die mense met 



vuur te skroei. En die mense is geskroei 
met ‘n groot hitte.” Openb.16:8, 9. Die 
profete beskryf die toestand van die 
aarde gedurende daardie vreeslike tyd, 
soos volg: “Die veld is verwoes, die 
akkerland treur... Al die bome van die 
land het verdor; want beskaamd is die 
vreugde, weg van die mensekinders af.”  
“Die graankorrels het weggekrimp 
onder hulle kluite, die voorraadkamers 
is verwoes... Hoe sug die vee! Die 
troppe beeste is onrustig, want daar is 
geen weiveld vir hulle nie... Die 
waterstrome het opgedroog, en ‘n vuur 
het die weivelde van die woestyn 
verteer.” “En die liedere van die paleis 
sal in dié dag weeklaag, spreek die Here 
Here: ‘n menigte van lyke; hulle gooi dit 
oral neer. Stilte.” Joël 1:10-12, 17-20; 
Amos 8:3. 
Die plae is nie wêreldwyd nie, anders 
sou die aardbewoners almal uitgeroei 
word. Hulle is nogtans die vreeslikste 
teisterings wat sterwelinge ooit geken 
het. Voor die afsluiting van die 
genadetyd was al die oordele van God 
op die mense met genade vermeng. Die 
pleitende bloed van Christus het 
sondaars beskerm teen die volle straf op 
hulle sonde, maar in die eindoordeel 
word die grimmigheid van God sonder 
genade uitgestort. 
 



(31)  HOE SAL DIE GETROUES 
ONDERHOU WORD WANNEER 
DIE GODDELOSES HONGER LY? 
 
Hy wat in geregtigheid wandel en 
spreek wat reg is, wat gewin deur 
afpersing versmaad, wat sy hande 
uitskud om geen omkoopgeskenk aan 
te gryp nie, wat sy oor toestop om van 
geen bloedskuld te hoor nie, en sy oë 
sluit om wat sleg is nie te sien nie – hy 
sal op hoogtes woon, rotsvestings is sy 
burg; sy brood word hom gegee, sy 
water is gewis. (Jesaja 33:15-16) 
 
 Die volk van God sal nie van lyding 
vry wees nie, maar hoewel hulle vervolg 
word en in ellende verkeer en terwyl 
hulle ontberings sal ly en voedselgebrek 
sal hê, sal hulle nie verlaat word om te 
sterf nie. Die God wat vir Elia gesorg 
het, sal nie een van Sy selfopofferende 
kinders verbygaan nie. Hy wat die hare 
van hulle hoof tel, sal vir hulle sorg; in 
die tyd van hongersnood sal hulle 
versorg word. Terwyl die goddelose 
sterf van honger en die pes, sal engele 
die regverdiges beskerm en in hulle 
behoeftes voorsien.  Aan hom “wat in 
geregtigheid wandel,” is die belofte 
gegee, “Sy brood word hom gegee, sy 
water is gewis.” Jesaja 33:15, 16. 
 



(32)  WANNEER ALLE HOOP 
VERLORE BLYK TE WEES, WAT 
SAL DIE REGVERDIGES SE 
PLEITROEP WEES, SOOS JAKOB IN 
SY TYD VAN BENOUDHEID? 
 
Toe sê Hy: Laat My gaan, want die dag 
het gebreek. Maar hy antwoord: Ek sal 
U nie laat gaan nie tensy dat U my 
seën. (Genesis 32:26) 
 
 Uit ‘n menslike oogpunt beskou, sal 
dit lyk of die volk van God spoedig hulle 
getuienis met hulle bloed sal moet verseël 
net soos die martelare voor hulle. Selfs 
hulle sal begin vrees dat die Here hulle 
aan die genade van hulle vyande 
oorgelaat het. Dit is ‘n tyd van 
verskriklike sielsangs. Dag en nag roep 
hulle tot God om verlossing. Die 
goddelose is verheug en honend vra 
hulle, “Waar is julle geloof nou? As julle 
werklik God se volk is, waarom verlos 
Hy julle nie uit ons hande nie?” Maar 
hierdie wagtendes onthou hoedat Jesus 
aan die kruis van Golgota gesterf het en 
hoedat die priesters en owerstes spottend 
gesê het: “Ander het Hy verlos, Homself 
kan Hy nie verlos nie. As Hy die Koning 
van Israel is, laat Hom nou van die kruis 
afkom, en ons sal in Hom glo.” Matthéüs 
27:42. Soos Jakob worstel almal met 
God. Die tekens van hulle innerlike stryd 
kan op hulle gelaat gesien word. Elke 



gesig is bleek. Maar nogtans hou hulle 
nie op met hulle smeking nie. 
 
(33)  AAN WIE HET GOD OPDRAG 
GEGEE VIR DIE BESKERMING 
VAN SY GETROUES? 
 
Want Hy sal sy engele aangaande jou 
bevel gee om jou te bewaar op al jou 
weë. (Psalm 91:11) 
 
 As die oë van die mense geopen kon 
word, sou hulle groepe magtige engele 
rondom diegene wat die Woord van 
Christus bewaar het, sien. Met 
medelydende teerheid het die engele 
hulle ellende gesien en hulle gebede 
gehoor. Hulle wag nou op bevel van 
hulle Aanvoerder om die mense uit hulle 
gevaar te red. Maar hulle moet nog ‘n 
bietjie langer wag. Die volk van God 
moet die beker drink en met die doop 
gedoop word. Juis die talming wat vir 
hulle so swaar is, is die beste antwoord 
op hulle gebede. In ‘n poging om met 
vertroue te wag op die Here om te werk, 
moet hulle hulle geloof, hoop en 
lydsaamheid beoefen — dinge wat hulle 
so min in hulle Christelike lewe beoefen 
het. Maar vir die ontwil van die 
uitverkorenes sal die tyd van 
benoudheid verkort word. “Sal God dan 
nie reg doen aan sy uitverkorenes wat 
dag en nag tot Hom roep nie? . . . Ek sê 



vir julle dat Hy gou aan hulle reg sal 
doen.” Lukas 18:7, 8. Die einde sal 
spoediger kom as wat die mense 
verwag. Die koring sal bymekaar 
gemaak en in gerwe gebind word vir die 
skuur van God; die onkruid sal in 
bondels gebind word vir die vure van 
verwoesting. 
 
(34) WATTER WONDERLIKE 
PROFESIE VAN BELOFTE SAL OP 
BEVEL VAN DIE VADER VERVUL 
WORD?  
 
Al val daar duisend aan jou sy en 
tienduisend aan jou regterhand – na 
jou sal dit nie aankom nie. (Psalm 
91:7) 
 
 Die hemelse wagters hou steeds 
getrou wag. Hoewel ‘n algemene dekreet 
die tyd bepaal het waarna die bewaarders 
van die gebooie gedood mag word, sal 
hulle vyande in sommige gevalle 
voorbarig optree en voor die bepaalde tyd 
probeer om die mense dood te maak. 
Maar nie een van hulle sal kan verbykom 
by die magtige wagters rondom elke 
gelowige siel nie. Sommige word 
aangeval terwyl hulle uit die stede en die 
dorpe vlug, maar die swaarde wat teen 
hulle opgehef word, sal verbreek word en 
soos ‘n strooitjie uit die hande van 
diegene wat hulle hanteer, val. Ander 



word deur engele in die gedaante van 
krygsliede beskerm.  
 Die oog van God, deur die eeue 
heen kykende, is gevestig op die krisis 
waardeur Sy volk moet gaan wanneer 
aardse magte teen hulle sal opstaan. 
Soos ‘n banneling sal hulle ‘n honger- 
en gewelddadige dood vrees. Maar die 
Heilige, wat die pad vir Israel deur die 
Skelfsee gemaak het, sal Sy mag 
openbaar en hulle verlos. “Hulle sal My 
tot ‘n eiendom wees, sê die Here van die 
leërskare, op die dag wat Ek skep, en Ek 
sal met hulle medelyde hê soos ‘n man 
medelye het met sy seun wat hom dien.” 
Mal. 3:17. As die bloed van Christus se 
getroue getuies in hierdie tyd vergiet sou 
word, sou dit nie soos die bloed van die 
martelare soos saad wees wat ‘n oes vir 
God sou oplewer nie. Hulle getrouheid 
sou nie getuig om ander van die 
waarheid te oortuig nie, want die 
verharde hart het die strome van genade 
so baiekeer geweier dat hulle nooit meer 
sal terugkom nie. As die regverdiges 
nou die prooi sou word van hulle 
vyande, sou dit ‘n oorwinning wees vir 
die vors van duisternis. Die psalmis sê, 
“Hy steek my weg in Sy hut in die dag 
van onheil; Hy verberg my in die 
skuilplek van Sy tent; Hy verhef my op 
‘n rots.” Ps. 27:5. En Christus sê: “Kom, 
my volk, gaan in jou binnekamers en 
sluit jou deur agter jou toe, verberg jou 



vir ‘n klein oomblik, totdat die 
grimmigheid verbygaan. Want kyk, die 
Here sal uit sy plek uitgaan om die 
ongeregtigheid van die bewoners van 
die aarde oor hulle te besoek.” Jesaja 
26:20, 21. Heerlik sal die verlossing 
wees van diegene wat geduldig gewag 
het op Sy koms en wie se name in die 
boek van die lewe geskryf staan. 
 
Ek het die Here met my hele hart lief. 
Ek bid dat ek aan Sy kant sal wees 
wanneer Hy sê: “Laat die regverdiges 
nog regverdiger word.” 
 
Omkring:   Ja    Besluitloos 
 
Ek besef nou dat Satan soos ‘n 
brullende leeu is en soek wie hy kan 
verslind. Ek bid vir wysheid om aan te 
hou om God se Woord te bestudeer en te 
aanvaar om die misleidings wat Satan in 
die finale oomblikke van hierdie wêreld 
se geskiedenis sal manifesteer, te vermy.  
 
Omkring:   Ja    Besluitloos 
 
Ek is dankbaar teenoor God dat Hy ons 
waarsku oor die groot “tyd van 
benoudheid” wat oor diegene sal kom 
wat Sy goddelike vereistes vereer.     
 
Omkring:   Ja    Besluitloos  
 



Ek bid dat God my karakter sal verfyn 
en my geloof sal versterk, sodat ek deur 
Sy genade tot Sy heerlikheid sal 
oorwin.  
 
Omkring:   Ja    Besluitloos 
 
In liefde en geloof, gee ek vertrouend 
alles in God se hande oor. Ek bid dat 
Hy my sal gebruik om Sy Naam te 
verheerlik of ek deur ‘n wonderwerk in 
die lewe sal bly of ‘n martelaarsdood 
moet sterf.  
 
Omkring:   Ja    Besluitloos 
______________________________ 
 
 
 
 
 
 



 

Les 11 
God se Volk Verlos 

 
 Wanneer die beskerming van 
menslike wette onttrek word aan 
diegene wat God se wet eer, sal daar in 
verskillende lande ‘n gelyktydige 
beweging vir hulle vernietiging wees. 
Namate die tyd van die dekreet nader, 
sal die mense saamsweer om die gehate 
sekte met wortel en tak uit te roei. Daar 
sal ‘n besluit geneem word om in een 
nag ‘n beslissende slag te slaan wat die 
stem van afkeuring en bestraffing vir 
ewig sal stilmaak. 
 
(1)  OP WATTER BELOFTE KAN 
DIEGENE WAT GETROU BLY, 
STAATMAAK? 
 



Omdat jy die woord van my 
lydsaamheid bewaar het, sal Ek jou ook 
bewaar in die uur van beproewing wat 
oor die hele wêreld kom om die 
bewoners van die aarde op die proef te 
stel. (Openbaring 3:10 ) 
 

 Die volk van God, sommige in 
gevangenisse en sommige in eensame 
skuilplekke in die bosse en berge, sal 
nog om Goddelike beskerming smeek, 
terwyl gewapende manne, aangehits 
deur leërskare van bose engele, aan alle 
kante klaarmaak vir hulle werk van 
vernietiging. Dit is nou, in die uur van 
uiterste nood, dat die God van Israel 
tussenbei tree om Sy uitverkorenes te 
verlos. Die Here sê: “Die lied sal by 
julle wees soos in die nag as die fees 
gevier word, en julle sal vrolik wees van 
hart soos die wat met die fluite loop, om 
te kom op die berg van die Here, na die 
Steenrots van Israel. En die Here sal sy 
stem vol majesteit laat hoor en die 
neerdaling van sy arm laat sien, met 
grimmige toorn en die vlam van ‘n 
verterende vuur, storm en stortreën en 
haelkorrels.” Jes. 30:29, 30.  
Met triomfkrete, spotredes en 
verwensings begin skares van bose 
mense op hulle prooi afstorm, maar 
skielik word die aarde deur ’n duisternis 
wat donkerder is as die donkerste nag 
oorval. Daarna word daar ‘n reënboog in 
die lug gesien, blinkende met die 



heerlikheid van die troon van God en dit 
skyn asof dit elke biddende groep 
omring. Die bose skare staan skielik stil. 
Hulle spottende stemme sterf weg. Die 
voorwerpe van hulle haat word vergeet. 
Met ontsettende voorgevoelens staar 
hulle die simbool van God se verbond 
aan en hulle een begeerte is om teen die 
oormeesterde glans daarvan beskerm te 
word. 
 
(2)  WATTER WOORDE VAN 
BLYDSKAP SAL UIT DIE MONDE 
VAN DIE GETROUES GEHOOR 
WORD? 
 
En hulle sal in dié dag sê: Kyk, dit is 
onse God op wie ons gewag het, dat Hy 
ons kan verlos; dit is die HERE op wie 
ons gewag het: laat ons juig en bly 
wees oor sy hulp. (Jesaja 25:9) 
 
 God se volk hoor ‘n stem, duidelik 
en welluidend wat sê, “Kyk op,” en met 
hulle oë na die hemel opgehef, sien 
hulle die boog van belofte. Die 
grimmige, swart wolke, wat die 
uitspansel bedek het, verdwyn en soos 
Stefanus kyk hulle op na die hemel en 
hulle sien die heerlikheid van God en 
die Seun van die mens sittende op Sy 
troon. In die Goddelike vorm sien hulle 
die merke van Sy vernedering; en van 
Sy lippe verneem hulle die versoek wat 



Hy rig aan Sy Vader en voor die heilige 
engele, “Ek wil dat waar Ek is, hulle wat 
U My gegee het, ook saam met My sal 
wees.” Joh.17:24. Weer word daar ‘n 
stem gehoor, welluidend en oorwinnend, 
wat sê: “Hulle kom! Hulle kom! Heilig, 
onskuldig en onbesoedeld. Hulle het die 
woord van My lydsaamheid bewaar; 
hulle sal onder die engele wandel” en 
die bleek, bewende lippe van diegene 
wat hulle geloof vasgehou het, hef die 
oorwinningskreet aan. 
 

(3)  WATTER WOORD KOM UIT 
GOD SE MOND UIT? 
 

En die sewende engel het sy skaal 
uitgegooi in die lug, en ‘n groot stem 
het uit die tempel van die hemel gekom, 
van die troon af, wat gesê het: Dit is 
verby! (Openbaring 16:17 ) 
 
 Dit is middernag wanneer God Sy 
krag vir die verlossing van Sy volk 
openbaar. Die son verskyn in sy volle 
krag. Tekens en wonders volg vinnig op 
mekaar. Met vrees en verbasing aanskou 
die goddelose die toneel, terwyl die 
regverdiges met heilige vreugde die 
tekens van hulle verlossing sien. Dit 
skyn of alles in die natuur ontwrig is. 
Riviere vloei nie meer nie. Swaar, 
donker wolke kom op en hulle bots met 
mekaar. Maar in die middel van die 
onstuimige hemele is daar een helder, 



oop plek van onbeskryflike heerlikheid, 
waaruit die stem van God gehoor word 
soos die gedruis van baie waters, wat sê: 
“Dit is verby!” Openb.16:17. 
 
(4)  WATTER GROOT 
GEBEURTENIS SAL GOD SE 
STEM VEROORSAAK? 
 
En daar het stemme gekom en 
donderslae en bliksemstrale, en daar 
het ‘n groot aardbewing gekom soos 
daar nog nie gewees het vandat die 
mense op die aarde was nie – so ‘n 
geweldige groot aardbewing. 
(Openbaring 16:18) 
 
 Daardie stem skud die hemele en die 
aarde. . . . Dit skyn of die uitspansel oop 
en toe gaan en asof die heerlikheid van 
die troon van God daardeur flits. Die 
berge skud soos ‘n riet wat deur die 
wind beweeg word en geskeurde rotse 
val aan alle kante. Daar word ‘n gedreun 
gehoor soos van ‘n geweldige wind. Die 
see bruis. Die gedruis van ‘n rukwind 
word gehoor soos die stemme van 
duiwels op hulle vernietigingswerk. Die 
aarde beweeg op en neer soos die golwe 
van die see. Die oppervlakte daarvan 
breek op; dit skyn of die fondamente 
wegsak. Bergkettings sak weg. 
Bewoonde eilande verdwyn. Die 
hawestede wat soos Sodom geword het 



weens hulle goddeloosheid, word 
verswelg deur die woeste waters. Die 
grote Babilon is in gedagtenis voor God 
gebring “om haar te gee die beker van 
die wyn van die grimmigheid van sy 
toorn.” Openbaring16:19. Groot 
haelstene van omtrent ‘n talent in gewig 
doen hulle 
vernietigingswerk.(Openbaring16:21) 
Die trotsste stede van die aarde word 
verwoes. Die pragtige paleise waaraan 
die groot manne van die wêreld hulle 
rykdom bestee het om hulself te 
verheerlik, lê in puin voor hulle oë. 
Gevangenismure stort inmekaar en God 
se volk, wat daar opgesluit was vir hulle 
geloof, word vrygestel. 
 

(5)  WIE SAL DIE TWEEDE KOMS 
VAN CHRISTUS SIEN? 
 

Kyk, Hy kom met die wolke, en elke 
oog sal Hom sien, ook hulle wat Hom 
deursteek het; en al die geslagte van die 
aarde sal oor Hom rou bedryf; ja, 
amen! (Openbaring 1:7) 
 

 Grafte word geopen “en baie van die 
wat in die stof van die aarde slaap, sal 
ontwaak, sommige tot die ewige lewe en 
sommige tot groot smaadheid, vir ewig 
afgryslik.” Dan.12:2. Almal wat in 
geloof in die derde engel se boodskap 
gesterf het, kom verheerlik uit die graf 
voort om God se verbond van vrede te 



hoor met diegene wat Sy wet onderhou 
het. “Ook hulle wat Hom deursteek het,” 
diegene wat Christus bespot en uitgeskel 
het in Sy doodsangs en die vernaamste 
teenstanders van Sy waarheid en Sy 
volk word opgewek om Hom in Sy 
heerlikheid te sien en om die eer te 
aanskou wat die getroues en 
gehoorsames ontvang. (Openbaring 1:7) 
 

(6)   WAT SAL DIE REAKSIE VAN 
DIE GODDELOSE WEES AS 
HULLE BESEF DIT IS DIE 
TWEEDE KOMS VAN CHRISTUS? 
 
En vir die berge en die rotse gesê: Val op 
ons en verberg ons vir die aangesig van 
Hom wat op die troon sit, en vir die toorn 
van die Lam. (Openbaring 6:16) 
 
 Donker wolke bedek nog die lug, 
maar die son breek nou en dan deur en 
dit lyk soos die wraaknemende oog van 
Jehova. Blitse omhul die aarde in 
vuurvlamme. Bokant die vreeslike 
gedonder word geheimsinnige en 
vreeslike stemme gehoor wat die 
verdoemenis van die goddelose 
uitspreek. Die woorde wat gespreek is, 
word nie deur almal verstaan nie, maar 
hulle word duidelik verstaan deur die 
valse leraars. Diegene wat nog ‘n rukkie 
tevore so onverskillig, grootpraterig en 
uitdagend was en wat hulle so verheug 
het in hulle wreedheid teenoor God se 



gebooie-bewarende volk, is nou 
oorweldig deur ‘n verskriklike, 
ontsettende vrees. Bokant die gedreun 
van die elemente word hulle angskrete 
gehoor. Duiwels erken die Godheid van 
Christus en hulle bewe voor Sy mag, 
terwyl mense in die grootste vrees 
neerval en om genade smeek. 
 
(7)  WATTER  TRIOMFANTELIKE 
LIED SAL VAN DIE 
REGVERDIGES WEERKLINK? 
 
God is vir ons ‘n toevlug en sterkte; as 
hulp in benoudhede is Hy in hoë mate 
beproef. Daarom sal ons nie vrees nie, 
al waggel die aarde en al wankel die 
berge weg in die hart van die see. Laat 
sy waters bruis, laat hulle skuim; laat 
die berge bewe deur sy onstuimigheid! 
Sela. (Psalms 46:1-4 ) 
 
 Deur ‘n opening in die wolke skyn 
daar ’n ster waarvan die glans vier maal 
vermeerder is in teenstelling met die 
duisternis. Dit spreek van hoop en 
vreugde tot die getroues, maar van 
hardheid en wraak teen die oortreders 
van God se wet. Diegene wat alles 
opgeoffer het vir Christus is nou veilig, 
weggesteek in die skuilplek van die 
Here se tent. Hulle is getoets en voor die 
wêreld en die veragters van die waarheid 
het hulle hul getrouheid betoon aan 



Hom wat vir hulle gesterf het. Daar het 
‘n wonderbaarlike verandering gekom 
oor diegene wat hulle opregtheid in die 
aangesig van die dood gehandhaaf het. 
Hulle is skielik verlos van die 
donkerheid en die verskriklike tirannie 
van mense wat in duiwels verander is. 
Hulle aangesigte, wat kort gelede nog so 
bleek, angstig en vervalle was, straal 
nou van verbasing, geloof en liefde. 
Hulle sing ‘n oorwinningslied: “God is 
vir ons ‘n toevlug en sterkte; as hulp in 
benoudhede is Hy in hoë mate beproef. 
Daarom sal ons nie vrees nie, al waggel 
die aarde en al wankel die berge weg in 
die hart van die see. Laat sy waters 
bruis, laat hulle skuim; laat die berge 
bewe deur sy onstuimigheid!” Psalm 
46:2-4. 
 
(8)   WAT SAL IN DIE HEMELE 
VERKONDIG WORD? 
 
En die hemele verkondig sy 
geregtigheid, want God staan gereed 
om te oordeel! Sela. (Psalms 50:6 ) 
 
 Terwyl hierdie woorde van heilige 
vertroue tot God opstyg, open die wolke 
en die sterrehemel word gesien, 
onuitspreeklik heerlik in teenstelling 
met die swart en toornige uitspansel aan 
albei kante. Die heerlikheid van die 
Godstad stroom deur die half-oop poorte 



en in die lig verskyn daar ‘n hand wat 
twee kliptafels wat toegevou is, vashou. 
Die profeet het gesê, “Die hemele 
verkondig sy geregtigheid, want God 
staan gereed om te oordeel!” Ps. 50:6. 
Daardie heilige wet, God se 
geregtigheid, wat te midde van donder 
en bliksem as lewensreël op Sinai 
afgekondig is, word nou aan die mense 
geopenbaar as die maatstaf van die 
oordeel. Die hand vou die tafels oop en 
die gebooie van die Dekaloog staan daar 
geskryf soos met ‘n pen van vuur. Die 
woorde is so duidelik dat alle mense 
hulle kan lees. Dit kom in herinnering, 
die duisternis van bygeloof en dwaalleer 
word weggeveeg uit alle harte en God se 
tien woorde, kort en bondig en 
gesaghebbend, word geopenbaar aan al 
die aardbewoners. 
 
(9)  WATTER WAARHEID 
AANGAANDE GOD SE GEBOOIE 
SAL VREES IN DIE HARTE VAN 
DIE GODDELOSE LAAT POSVAT? 
 
Die hele inhoud van U woord is 
waarheid, en al u regverdige 
verordeninge is tot in ewigheid. (Psalm 
119:160 ) 
 

 Dit is onmoontlik om die 
verskrikking en wanhoop van diegene 
wat God se heilige gebooie vertrap het 
te beskryf. Die Here het Sy wet aan 



hulle gegee; hulle kon hulle karakters 
daaraan getoets en die gebreke gesien 
het, terwyl daar nog geleentheid was vir 
bekering en hervorming; maar om die 
guns van die wêreld te win, het hulle die 
gebooie verwerp en andere geleer om dit 
ook te oortree. Hulle het pogings 
aangewend om God se volk te dwing om 
Sy Sabbat te ontheilig. Nou staan hulle 
veroordeel deur daardie wet wat hulle 
verag het. Met ontsettende helderheid 
besef hulle dat hulle sonder verskoning 
staan. Hulle het gekies wie hulle wou 
dien en aanbid. “Dan sal julle weer die 
onderskeid sien tussen die regverdige en 
die goddelose, tussen die wat God dien 
en die wat Hom nie dien nie.” Maleagi 
3:18. 
 
(10)  WAT IS DIE GEVOLG 
WANNEER DIE KENNIS VAN DIE 
WAARHEID NIE MET DIE 
VERLORENES GEDEEL WORD 
NIE?  
 
As Ek aan die goddelose sê: Jy sal 
sekerlik sterwe – en jy waarsku hom 
nie en spreek nie om die goddelose vir 
sy goddelose weg te waarsku om hom 
in die lewe te hou nie, dan sal hy, die 
goddelose, deur sy ongeregtigheid 
sterwe; maar sy bloed sal Ek van jou 
hand eis. Maar as jy die goddelose 
waarsku, en hy hom nie van sy 



goddelossheid en van sy goddelose weg 
bekeer nie, dan sal hy deur sy 
ongeregtigheid sterwe; maar jy het jou 
siel gered.  (Esegiël 3:18-19 ) 
 

 Die vyande van God se wet, van die 
predikante tot by die minste onder hulle, 
het nou ‘n nuwe begrip van waarheid en 
plig. Te laat sien hulle dat die Sabbat 
van die vierde gebod die seël van die 
lewende God is. Te laat besef hulle die 
ware aard van hulle valse Sabbat en die 
fondament van sand waarop hulle gebou 
het. Hulle ontdek dat hulle teen God 
geveg het. Godsdienstige leiers het siele 
tot die verderf gelei, terwyl hulle 
voorgegee het om hulle na die poorte 
van die Paradys te lei. Eers in die dag 
van finale afrekening sal dit bekend 
word hoe groot die verantwoordelikheid 
van diegene, wat die heilige amp beklee, 
is en hoe vreeslik die gevolge van hulle 
ontrouheid is. Eers in die ewigheid sal 
ons in staat wees om te besef wat die 
verlies van een enkele siel beteken. 
Vreeslik sal die verdoemenis wees van 
dié aan wie God sal sê, “Gaan weg van 
My, jou bose dienskneg.” 
 

(11)  WAAR SAL CHRISTUS MET 
SY KOMS TE SIEN WEES? 
 

Jesus antwoord Hom: U het dit gesê. 
Maar Ek sê vir u almal: Van nou af sal 
u die Seun van die mens sien sit aan 



die regterhand van die krag van God en 
kom op die wolke van die hemel. 
(Matthéüs 26:64 ) 
 

 Kort daarna verskyn daar in die 
ooste ‘n klein swart wolkie, omtrent so 
groot as ‘n man se hand. Dit is die wolk 
rondom die Heiland en wat in die verte 
lyk asof dit in duisternis gehul is. Die 
volk van God weet dat dit die teken van 
die Seun van die mens is. In plegtige 
stilte staan hulle en kyk, terwyl dit nader 
aan die aarde kom en steeds ligter en 
heerliker word totdat dit naderhand ’n 
groot, wit wolk is. Die onderkant 
daarvan lyk soos ‘n verterende vuur en 
daar bo-oor is die reënboog van die 
verbond. Jesus ry voort soos ‘n magtige 
oorwinnaar. Nou is Hy nie meer die 
“man van smarte” om die beker van 
skande en ellende te drink nie; Hy kom 
nou as oorwinnaar van hemel en aarde 
om die lewende en die dode te oordeel. 
“Getrou en Waaragtig, en Hy oordeel en 
voer oorlog in geregtigheid.” “En die 
leërs in die hemel het Hom gevolg.” 
Openbaring 19:11, 14. Met hemelse 
lofliedere vergesel die engele Hom — ‘n 
leërskare van engele wat ontelbaar is. 
Die uitspansel is bedek met heerlike 
gedaantes — tienduisend maal 
tienduisend en duisende van duisende. 
 



(12)  HOE BESKRYF DIE PROFEET 
HABAKKUK DIE TWEEDE KOMS 
VAN CHRISTUS? 
 
God kom van Teman en die Heilige van 
die berg Paran. Sela. Sy majesteit 
bedek die hemel, en die aarde is vol van 
sy lof. En die glans soos sonlig is daar, 
ligstrale aan sy sy; en daar is die 
omhulsel van sy krag. (Habakkuk 3:3-
4) 
 

 Geen pen kan die toneel beskryf nie; 
geen menseverstand kan die heerlikheid 
besef nie. “Sy majesteit bedek die 
hemel, en die aarde is vol van Sy lof. En 
glans soos sonlig is daar.” Habakkuk 
3:3, 4. Namate die wolk steeds nader 
kom, sien elke oog die Vors van die 
lewe. Geen doringkroon skend nou Sy 
heilige hoof nie, maar Hy dra ‘n kroon 
van heerlikheid. Sy aangesig oortref die 
verblindende heerlikheid van die 
middagson. “En Hy het op Sy kleed en 
op Sy heup die Naam wat geskrywe is: 
Die Koning van die konings en die Here 
van die here.” Openbaring 19:16. 
 
(13)  HOE BESKRYF DIE PROFEET 
JEREMIA DIE REAKSIE VAN DIE 
MENSDOM OP HIERDIE GROOT 
GEBEURTENIS? 
 
Vra tog, en kyk of ‘n manspersoon 
baar? Waarom sien ek elke man met sy 



hande op sy heupe soos een wat baar, 
en is alle aangesite in bleekheid 
verander? Wee, want die dag is groot, 
sonder weerga! En dit is ‘n tyd van 
benoudheid vir Jakob; maar hy sal 
daaruit verlos word. (Jeremia 30:6-7) 
 
 Voor Sy aangesig “is alle aangesigte 
in bleekheid verander.” Jer. 30:6. 
Diegene wat God se genade verwerp 
het, verkeer in ewige wanhoop. “Die 
hart versmelt, en knieë wankel, . . . en 
die aangesig van hulle almal word 
bleek.” Nahum 2:10. Die regverdiges 
roep bewend uit, “Wie kan bestaan?” 
Die engele hou op met sing en daar is ’n  
onheilspellende stilte. Daarna word die 
stem van Jesus gehoor, wat sê: “My 
genade is vir jou genoeg.” Die 
aangesigte van die regverdiges word 
verlig en vreugde vervul elke hart. Die 
engele sit hulle lied hoër in en begin 
weer sing, terwyl hulle steeds nader aan 
die aarde kom. 
 
(14)  WATTER PROFESIE WAT 
CHRISTUS GEGEE HET 
AANGAANDE DIEGENE WAT 
VERANTWOORDELIK WAS VIR 
SY KRUISIGING, SAL VERVUL 
WORD? 
 
Jesus antwoord hom: U het dit gesê. 
Maar Ek sê vir u almal: Van nou af sal 



u die Seun van die mens sien sit aan 
die regterhand van die krag van God en 
kom op die wolke van die hemel. 
(Matthéüs 26:64) 
 
 Daar is diegene wat Christus bespot 
het in Sy vernedering. Met krag word 
hulle nou herinner aan die Lyer se 
woorde toe Hy, nadat Hy deur die 
hoëpriester besweer is, plegtig verklaar 
het, “Van nou af sal u die Seun van die 
mens sien sit aan die regterhand van die 
krag van God en kom op die wolke van 
die hemel.” Matt. 26:64. Nou sien hulle 
Hom in Sy heerlikheid, en later sal hulle 
Hom sien sit aan die regterhand van 
God. 
Diegene wat Sy aanspraak dat Hy die 
Seun van God is, bespot het, staan nou 
spraakloos. Daar staan die trotse 
Herodes wat Sy koninklike titel gehoon 
en sy soldate gebied het om Hom as 
koning te kroon. Daar staan die manne 
wat met duiwelse hande die purper 
kleed vir Hom aangetrek het, die 
doringkroon op Sy hoof geplaas het en 
in Sy weerlose hand die spot-septer 
gegee het en wat met godslasterende 
gespot voor Hom neergekniel het. Die 
manne wat die Vors van die lewe 
geslaan en bespuug het, deins nou terug 
voor Sy deurdringende blik en hulle 
probeer om weg te vlug van die 
oorweldigende heerlikheid van Sy 



teenwoordigheid. Diegene wat die 
spykers deur Sy hande en voete geslaan 
het en die soldate wat Hom in die sy 
gesteek het, aanskou die merktekens met 
verskrikking en verwyt. 
(Daar sal ’n spesiale opstanding wees - 
“Kyk, Hy kom met die wolke, en elke 
oog sal Hom sien, ook hulle wat Hom 
deursteek het; en al die geslagte van die 
aarde sal oor Hom rou bedryf; ja, 
amen!” Openbaring 1:7) 
Met die grootste helderheid herinner die 
priesters en owerstes hulle die tonele op 
Golgota. Met grillende afsku onthou 
hulle hoe hulle uitgeroep het, terwyl 
hulle hulle hoofde met sataniese vreugde 
geskud het: “Ander het Hy verlos, 
Homself kan Hy nie verlos nie. As Hy 
die koning van Israel is, laat Hom nou 
van die kruis afkom, en ons sal in Hom 
glo. Hy het op God vertrou; laat Hy 
Hom nou verlos as Hy behae in Hom 
het.” Matt. 27:42, 43. 
Helder kom nou voor hulle gees die 
Heiland se gelykenis van die landbouers 
wat geweier het om die vrugte van die 
wingerd aan hulle heer te lewer en wat 
sy diensknegte mishandel en sy seun 
gedood het. Ook kom die vonnis in 
herinnering wat hulle oor hulself 
uitgespreek het, naamlik, die eienaar van 
die wingerd “sal hulle ‘n slegte dood 
laat sterwe.” In die sonde en die straf 
van daardie ontroue mense erken die 



priesters en die ouderlinge hulle eie 
handelswyse en hulle eie regverdige 
verdoemenis. En nou word daar ‘n kreet 
van doodsangs gehoor. Luider as die 
geroep wat op die strate van Jerusalem 
gehoor is, toe hulle geskreeu het, 
“Kruisig Hom! Kruisig Hom!” 
weergalm ‘n wanhopige geweeklaag, 
“Hy is die Seun van God! Hy is die ware 
Messias!” Hulle wend pogings aan om 
te vlug van die teenwoordigheid van die 
Koning van konings. In die diep skeure 
van die aarde, wat deur die botsende 
elemente oopgeskeur is, trag hulle 
tevergeefs om weg te kruip. 
In die lewens van almal wat die 
waarheid verwerp, kom daar oomblikke 
wanneer die gewete wakker skrik en 
wanneer die kwellende herinnering van 
‘n lewe van geveinsdheid helder voor 
die gees kom en die siel geteister word 
deur ‘n vergeefse gewetenswroeging. 
Maar wat ís hierdie dinge vergeleke met 
die verwyte op daardie dag wanneer 
“verskrikking kom soos ‘n onweer, en 
julle ondergang soos ‘n stormwind!” 
Spreuke 1:27. Diegene wat Christus en 
Sy getroue volk wou uitroei, aanskou 
nou die heerlikheid wat op hulle rus. Te 
midde van hulle verskrikking hoor hulle 
die stemme van die heiliges wat met 
vreugde uitroep, “Kyk, dit is onse God 
op wie ons gewag het, dat Hy ons kan 
verlos.” Jesaja 25:9. 



 
(15) WATTER UITROEP SAL DIE 
HEMELE VUL WANNEER 
CHRISTUS DIE REGVERDIGE 
DODE TOT DIE LEWE OPROEP?  
 
DOOD WAAR IS JOU ANGEL? 
Doderyk, waar is jou oorwinning? (1 
Korinthiërs 15:55) 
 
 Terwyl die aarde waggel, die 
weerligte uitslaan en die gedreun van 
donder gehoor word, roep die Seun van 
God die slapende heiliges te voorskyn. 
Hy kyk na die grafte van die regverdiges 
en dan met Sy hande uitgestrek na die 
hemel roep Hy, “Staan op, staan op, 
staan op, julle wat in die stof slaap, 
staan op!” Oor die lengte en breedte van 
die aarde sal die dode Sy stem hoor; en 
hulle wat hoor, sal lewe. En oor die hele 
aarde sal die voetstappe gehoor word 
van die groot skare bestaande uit alle 
nasies, geslagte, tale en volke. Uit die 
gevangenis van die dood kom hulle met 
onsterflike heerlikheid beklee en 
roepende, “Dood, waar is jou angel? 
Doderyk, waar is jou oorwinning?” 1 
Korinthiërs 15:55. Dan verenig die 
lewende regverdiges en die opgewekte 
heiliges hulle stemme in ‘n groot, blye 
oorwinningskreet.  
 



(16)   WATTER VERANDERING 
SAL IN DIE REGVERDIGES 
PLAASVIND? 
 
In ‘n oomblik, in ‘n oogwink, by die 
laaste basuin; want die basuin sal 
weerklink, en die dode sal overganklik 
opgewek word: en ons sal verander 
word. Want hierdie verganklike moet 
met onverganklikheid beklee word, en 
hierdie sterflike moet met 
onsterflikheid beklee word.  (1 
Korinthiërs 15:52-53) 
 
 Almal kom uit hulle grafte voort net 
so groot as toe hulle gesterf het. Adam, 
wat ook onder die verrese skare is, is 
lank en van pragtige liggaamsbou, maar 
hy is ‘n bietjie kleiner as die Seun van 
God. Hy vorm ‘n treffende teenstelling 
met die mense van latere geslagte; en 
hierin kan die groot agteruitgang van die 
mens gesien word. Almal staan op in die 
lewenskrag van ewige jeug. Die mens is 
in die begin geskape in die ewebeeld 
van God, nie alleen wat karakter betref 
nie, maar ook in vorm en gelaatstrekke.  
Die sonde het die Goddelike beeld 
geskend en byna uitgewis; maar 
Christus het gekom om te herstel wat 
verlore was. Hy sal ons vernederde 
liggame van gedaante verander om 
gelykvormig te word aan Sy verheerlikte 
liggaam. Die sterflike, verganklike 



vorm, sonder enige skoonheid en wat 
eenmaal deur die sonde besoedeld was, 
is nou volmaak, heerlik en onsterflik. 
Alle smette en gebreke word in die graf 
agtergelaat. Met vrye toegang tot die 
boom van die lewe in Eden, wat so lank 
verlore was, sal die verlostes ontwikkel 
tot die volle grootte van die menslike 
geslag voor die sondeval. Die laaste 
spore van die vloek van die sonde sal 
weggeneem word en die getroues van 
Christus sal verskyn in die heerlikheid 
van die Here onse God en verstandelik, 
geestelik en liggaamlik sal hulle die 
volmaakte ewebeeld van hulle Here 
weerkaats. O, wonderbare verlossing — 
die verlossing waarvan so lank gepraat 
is, waarop so lank gehoop is, waarna 
gretig vooruitgesien is, maar wat nooit 
ten volle begryp is nie! 
 
(17)  WAARHEEN SAL DIE 
UITVERKORENES GAAN 
ONMIDDELLIK NA HIERDIE 
VERANDERING?  
 
Daarna sal ons wat in die lewe oorbly, 
saam met hulle in wolke weggevoer 
word die Here tegemoet in die lug; en 
so sal ons altyd by die Here wees. (1 
Thessalonicense 4:17 ) 
 
 Die lewende regverdiges word 
verander “in ‘n oomblik, in ‘n 



oogwink.” Op God se magwoord word 
hulle verheerlik; nou is hulle onsterflik 
en saam met die verrese heiliges word 
hulle opgeneem, die Here tegemoet in 
die lug. Engele maak die uitverkorenes 
bymekaar uit die vier windstreke. Klein 
kindertjies word deur engele na hulle 
moeders se arms gedra. Vriende wat 
lank deur die dood geskei was, word 
herenig om nooit weer te skei nie en met 
vreugde liedere vaar hulle saam op na 
die Godstad. 
 
(18) WAT SAL CHRISTUS, ONS 
REGVERDIGE REGTER, AAN 
ELKEEN VAN DIE VERLOSTES 
GEE?   
 
En wanneer die Opperherder verskyn, 
sal julle die onverwelklike kroon van 
heerlikheid ontvang. (1 Petrus 5:4 ) 
 
 Voordat hulle die Godstad 
binnegaan, gee die Verlosser aan Sy 
navolgers die tekens van oorwinning en 
Hy beklee hulle met die kentekens van 
hulle koninklike status. Die glinsterende 
geledere val in, in die vorm van ‘n 
vierkant, rondom hulle Koning wie se 
majestueuse gestalte dié van die heiliges 
en die engele ver oortref, en wie se 
gelaat vol van liefde op hulle skyn. Die 
blik van die ontelbare leërskare van 
verlostes is op Hom gerig en elke oog 



sien die heerlikheid van Hom van wie 
gesê is, “So misvormd was Sy 
voorkomste, geen mens meer nie, en Sy 
gestalte was nie soos die van ‘n 
mensekind nie.” Op die hoofde van die 
oorwinnaars plaas Jesus met Sy eie 
regterhand die kroon van heerlikheid. 
Vir elkeen is daar ‘n kroon met Sy eie 
“nuwe naam” daarop, en met die 
opskrif, “Heilig aan die Here.” Elkeen 
ontvang die oorwinnaarspalm en ‘n 
glinsterende siter. En wanneer die 
engele wat lei, die snare aanraak, 
bespeel elke hand op behendige wyse sy 
siter wat die heerlikste en soetste 
melodie voortbring. Elke hart verkeer in 
onuitspreeklike verrukking en elke stem 
hef die danklied aan: “Aan Hom wat ons 
liefgehad het en ons van ons sondes 
gewas het in sy bloed en ons gemaak het 
konings en priesters vir sy God en 
Vader, aan Hom die heerlikheid en die 
krag tot in alle ewigheid.” Openbaring 
1:5, 6. 
 
(19) WATTER VREUGDEVOLLE 
UITNODIGING SAL CHRISTUS 
AAN DIE VERLOSTES GEE?  
 
Dan sal die Koning vir die wat aan sy 
regterhand is, sê: Kom, julle geseëndes 
van my Vader, beërf die koninkryk wat 
vir julle berei is van die grondlegging 



van die wêreld af. (Matthéüs 25:34 ) 
 
 Voor die verloste skare is die heilige 
stad. Jesus maak die pêrelpoorte wyd 
oop en die nasies wat die waarheid 
bewaar het, gaan binne. Daar sien hulle 
die paradys van God, die tuiste van 
Adam in sy onskuld. Dan hoor hulle 
daardie stem wat soeter klink as die 
pragtigste musiek wat die menslike oor 
nog ooit gehoor het, wat sê: “Julle stryd 
is verby.” “Kom, julle geseëndes van 
my Vader, beërf die koninkryk wat vir 
julle toeberei is van die grondlegging 
van die wêreld af.” 
Nou is die Verlosser se gebed, wat Hy 
vir Sy dissipels gebid het, vervul: “Ek 
wil dat waar Ek is, hulle wat U My 
gegee het, ook saam met My sal wees.” 
Christus stel diegene, wat Hy met Sy 
bloed gekoop het, aan Sy Vader voor 
“sonder gebrek voor sy heerlikheid met 
gejuig,” terwyl Hy sê, “Hier is Ek en die 
kinders wat U My gegee het.” “Oor die 
wat U My gegee het, het Ek gewaak.” 
O, die wonder van verlossende liefde! 
Die verrukking van daardie uur wanneer 
die ewige Vader die verlostes aanskou 
en Sy beeld in hulle sal sien; wanneer 
die wanklanke van die sonde weg is, die 
vloek daarvan verwyder en die mens 
weer in ooreenstemming met God is! 
Met onuitspreeklike liefde verwelkom 
Jesus Sy getroue kinders in die vreugde 



van hulle Here. Die Heiland se vreugde 
bestaan in die aanskouing, in die 
koninkryk van heerlikheid, van die siele 
wat verlos is deur Sy lyding en 
vernedering. En die verlostes sal deel in 
Sy vreugde, wanneer hulle, onder die 
verlostes, diegene sien wat tot Christus 
gewin is deur hulle gebede, hulle arbeid 
en hulle opoffering van liefde. Waar 
hulle om die groot wit troon vergader, 
sal hulle harte met onuitspreeklike 
blydskap vervul wees wanneer hulle 
diegene sien wat hulle tot Christus 
gewin het en sien hoedat hulle weer 
ander gewin het, en daardie nog weer 
ander wat na die hawe van rus gebring is 
om daar hulle krone aan Jesus se voete 
neer te lê en Hom deur die ewigheid 
heen te loof. 
 
(20)  WATTER GROEP SAL 
BEVOORREG WEES OM ‘N 
UNIEKE LOFSANG VIR HUL 
VERLOSSER TE SING? 
 
En hulle het ‘n nuwe lied gesing voor 
die troon en voor die vier lewende 
wesens en die ouderlinge; en niemand 
kon die lied leer nie, behalwe die 
honderd-vier-en-veertigduisend wat 
van die aarde vrygekoop is. 
(Openbaring 14:3 ) 
 



 Op die see van kristal voor die 
troon, daardie see van glas met vuur 
gemeng – so glinsterend is dit van die 
heerlikheid van God – is die skare 
vergader wat “die oorwinnaars oor die 
dier en oor sy beeld en oor sy teken, oor 
die getal van sy naam,” is.(Openb.15:2) 
Die honderd vier-en-veertigduisend wat 
onder die mense verlos is, staan saam 
met die Lam op die berg Sion, met die 
siters van God; en daar is ‘n geluid 
gehoor soos die geluid van baie waters 
en soos van ‘n harde donderslag van 
siterspelers wat speel op hulle 
siters.(Openb.14:1-5) En hulle sing ‘n 
nuwe lied voor die troon, ‘n lied wat 
niemand, behalwe die honderd vier-en-
veertigduisend kan leer nie. Dit is die 
lied van Moses en die Lam – ‘n 
verlossingslied. Niemand behalwe die 
honderd vier-en-veertigduisend kan 
daardie lied leer nie, want dit is ’n 
ondervindingslied – ‘n ondervinding 
soos geen ander groep mense ooit gehad 
het nie. “Dit is hulle wat die Lam volg 
waar Hy ookal heengaan.” Hierdie 
mense, afkomstig uit die lewendes op 
die aarde wat verheerlik is, word beskou 
as die “eerstelinge vir God en die Lam.” 
Openbaring 15:2, 3; 14:1-5. 
 

(21)  WAT ONDERSKEI HIERDIE 
GROEP VAN DIE MENIGTE 
VERLOSTES?  
 



Toe het een van die ouderlinge 
gespreek en vir my gesê: Hulle wat 
bekleed is met wit klere, wie is hulle en 
waarvandaan het hulle gekom? En ek 
sê vir hom: My heer, u weet dit. En hy 
sê vir my: Dit is hulle wat uit die groot 
verdrukking kom, en hulle het hul 
klere gewas en hul klere wit gemaak in 
die bloed van die Lam. (Openbaring 
7:13-14 ) 
 
Dit is hulle wat hulself met vroue nie 
besoedel het nie, want hulle is 
maagdelik rein; dit is hulle wat die 
Lam volg waar Hy ook heengaan; dit is 
hulle wat gekoop is uit die mense as 
eerstelinge vir God en die Lam. 
(Revelation 14:4 ) 
 
  “Dit is hulle wat uit die groot 
verdrukking kom;” hulle het die tyd van 
benoudheid deurgemaak soos daar nie 
was vandat daar ’n volk was nie; hulle 
het die angs van Jakob se benoudheid 
deurgemaak; en tydens die uitstorting 
van God se oordele op die aarde het 
hulle sonder Middelaar gestaan. Maar 
hulle is verlos omdat hulle “hul klere 
gewas en hul klere wit gemaak [het] in 
die bloed van die Lam.” Openb. 7:14. 
“In hulle mond is daar geen bedrog 
gevind nie; want hulle is sonder gebrek 
voor die troon van God.” Openb. 14:5. 
“Daarom is hulle voor die troon van 



God en dien Hom dag en nag in sy 
tempel; en Hy wat op die troon sit, sal 
sy tent oor hulle oopspan.”(Openb. 7:15) 
Hulle het gesien hoedat die aarde 
verwoes is deur hongersnood en 
pestilensies, hoedat die son die mense 
met groot hitte geskroei het, en hulle het 
lyding, honger en dors verduur. Maar 
“hulle sal nie meer honger en meer dors 
hê nie, en nooit sal die son of enige hitte 
op hulle val nie; want die Lam wat in 
die middel van die troon is, sal hulle laat 
wei en hulle na lewende waterfonteine 
lei en God sal alle trane van hulle oë 
afvee.” Openbaring 7:16, 17. 
 
(22) WATTER BEGINSEL WAT IN 
HIERDIE VERS BESKRYF WORD 
SAL DIE VERLOSTES INSPIREER 
OM HUL GETUIENIS VAN 
VERLOSSING MET DIE HEELAL 
TE DEEL?  
 

Omdat hulle niks gehad het om te betaal 
nie, het hy dit aan altwee geskenk. Sê 
nou, wie van hulle sal  hom die meeste 
liefhê? En Simon antwoord en sê: Ek 
veronderstel dié een aan wie hy die 
meeste geskenk het. En Hy antwoord 
hom: Jy het reg geoordeel. (Lukas 7:42-
43) 
 

 Deur die eeue heen is die Heiland se 
uitverkorenes opgevoed en 
gedissiplineer in die skool van 



beproewing. Hulle het die smal pad op 
die aarde bewandel; hulle is gelouter in 
die smeltkroes van beproewing. Vir die 
ontwil van Jesus het hulle teenstand, 
haat en hoon verduur. Hulle het Hom 
deur swaar beproewing gevolg; hulle het 
selfverloëning en bitter teleurstellings 
verduur. Uit bittere ondervinding het 
hulle die afskuwelikheid van die sonde 
en die krag en die skuld en die ellende 
daarvan leer ken en dit met verfoeiing 
beskou. ‘n Besef van die vreeslike prys 
wat daar betaal is vir die verlossing van 
die sonde, het hulle nederig gemaak en 
hulle harte vervul met ‘n dankbaarheid 
wat diegene wat nooit in die sonde geval 
het, nie kan verstaan nie. Hulle het baie 
lief omdat hulle baie vergeef is. Omdat 
hulle deelgenote was aan Christus se 
lyde, is hulle geskik gemaak om 
deelgenote van Sy heerlikheid te wees. 
 

(23) WATTER SMAAD SAL VAN 
DIE REGVERDIGES 

WEGGENEEM WORD? 
 
Hy sal die dood vir ewig vernietig, en 
die Here HERE sal die trane van alle 
aangesigte afvee; en Hy sal die smaad 
van sy volk van die hele aarde af 
wegneem; want die HERE het dit 
gespreek. (Jesaja 25:8 ) 
 
 Die erfgename van God het uit 
solders, krotte, kerkers, skavotte, berge, 



woestyne en grotte gekom. Op die aarde 
is hulle gestenig, verdruk en mishandel. 
Miljoene is na die graf met hoon, omdat 
hulle standvastig geweier het om toe te 
gee aan die verleidelike aansprake van 
Satan. In aardse howe is hulle skuldig 
bevind as die laagste misdadigers. Maar 
nou staan God gereed om te oordeel (Ps. 
50:6). Nou sal die uitsprake van aardse 
howe omgekeer word. “Hy sal die 
smaad van sy volk van die hele aarde af 
wegneem.” Jes. 25:8. “Hulle sal genoem 
word: die heilige volk, die verlostes van 
die Here.” Jes. 62:12. Dit is beskik dat 
aan hulle gegee sal word “sieraad vir as, 
vreugde-olie vir treurigheid, ’n  gewaad 
van lof vir ‘n verslae gees.” Jes. 61:3. 
Nie meer is hulle swak, gekasty, 
verstrooi en verdruk nie. Van nou af sal 
hulle altyd by die Here wees. Hulle 
staan voor die troon geklee in ‘n gewaad 
wat heerliker is as die klere wat die 
geëerdstes van die aarde ooit gedra het. 
Hulle is gekroon met krone baie 
heerliker as wat nog ooit op die hoof 
van aardse konings geplaas is. Die dae 
van lyding en geween is vir ewig 
beëindig. Die Koning van heerlikheid 
het alle trane van hulle aangesigte 
afgevee; elke oorsaak van droefheid is 
verwyder. Terwyl hulle met palmtakke 
waai, sing hulle ‘n loflied, helder, soet 
en welluidend; elke stem neem deel 
totdat die loflied deur die hemel 



weergalm, “Heil aan onse God wat op 
die troon sit, en aan die Lam!” En die 
bewoners van die hemel antwoord, 
“Amen! Die lof en die heerlikheid en die 
wysheid en die danksegging en die eer 
en die krag en die sterkte aan onse God 
tot in alle ewigheid!” Openbaring 7:10, 
12. 
 
 (24)  HOE BESKRYF DIE BYBEL 
DIE PLAN VAN VERLOSSING?  
 
En onteenseglik, die verborgenheid van 
die godsaligheid is groot: God is 
geopenbaar in die vlees, is geregverdig 
in die Gees, het verskyn aan engele, is 
verkondig onder die heidene, is geglo 
in die wêreld, is opgeneem in  
heerlikheid. (1 Timotheüs 3:16 ) 
 
 In hierdie lewe begin ons net die 
wonderbare verlossing te verstaan. Met 
ons beperkte verstand mag ons die 
skande en die heerlikheid, die lewe en 
die dood, die geregtigheid en genade, 
wat die kruis as middelpunt het, 
oorpeins; maar nooit, met al ons 
verstandelike kragte, sal ons die volle 
betekenis daarvan besef nie. Die lengte 
en die breedte en die diepte en die 
hoogte van verlossende liefde word 
maar baie flou besef. Die 
verlossingsplan sal nie ten volle verstaan 
word selfs wanneer die verlostes kan 



sien soos hulle gesien word en ken soos 
hulle geken is nie, maar deur die 
ewigheid sal daar gedurig nuwe 
waarhede voor die verbaasde en 
verheugde verstand ontplooi. Hoewel 
die droefheid en pyn en versoekings van 
die aarde beëindig en die oorsake 
verwyder is, sal die volk van God steeds 
‘n duidelike, intelligente kennis hê van 
wat hulle verlossing gekos het. 
 
(25)   WAT IS DIE WETENSKAP EN 
LIED VAN DIE VERLOSTES IN 
DIE VERLEDE, HEDE EN 
TOEKOMS?  
 
En julle sal instaat wees om saam met 
al die heiliges ten volle te begryp wat 
die breedte en lengte en diepte en 
hoogte is, en die liefde van Christus te 
ken wat die kennis oortref, sodat julle 
vervul kan word tot al die volheid van 
God.  (Efesiërs 3:18-19 ) 
 
 Die kruis van Christus sal die 
onderwerp van hul wetenskap en lied 
deur die ewigheid heen wees. In 
Christus, die verheerlikte, sal hulle 
Christus, die gekruisigde, sien. Nooit sal 
hulle vergeet dat Hy, deur wie se krag 
die ontelbare wêrelde geskape en die 
groot ruimtes in stand gehou word, die 
Geliefde van God, die Majesteit van die 
hemel, wat deur gerubs en serafs aanbid 



word, Homself verneder het om die 
gevalle mens op te hef nie; dat Hy die 
skuld en die skande van die sonde gedra 
het, die verberging van Sy Vader se 
aangesig verduur het, totdat al die 
ellendes van ‘n verlore wêreld Sy hart 
gebreek en Sy lewe aan die kruis van 
Golgota uitgepers het. Dat die Skepper 
van al die wêrelde, die Beskikker van 
alle lotgevalle, Sy heerlikheid afgelê en 
Homself verneder het om die mens lief 
te hê, sal gedurig die verbasing en die 
aanbidding van die heelal uitlok. 
Wanneer die verlostes hulle Verlosser 
aanskou en die heerlikheid van die 
Vader sien straal in Sy gelaat; wanneer 
hulle Sy troon sien wat van ewigheid tot 
ewigheid is en weet dat Sy koninkryk 
nooit tot ‘n einde sal kom nie, hef hulle 
‘n verruklike lied aan, “Waardig, 
waardig is die Lam wat geslag is en wat 
ons verlos het deur Sy eie dierbare 
bloed!” 
Die verborgenheid van die kruis 
verklaar alle ander verborgenhede. In 
die lig, wat van Golgota straal, is die 
eienskappe van God, wat ons eers met 
vrees en bewing vervul het, nou heerlik 
en aantreklik. Ons sien hoedat genade, 
teerheid en ouerlike liefde met 
heiligheid, geregtigheid en krag 
saamsmelt. Terwyl ons die majesteit van 
Sy troon wat hoog en verhewe is, 
aanskou, sien ons Sy karakter in al Sy 



heerlike openbarings, en ons besef soos 
nooit tevore nie, die betekenis van 
daardie dierbare Naam, “Onse Vader.” 
Daar sal gesien word dat Hy wat 
oneindig is in wysheid, geen ander plan 
vir ons verlossing kon uitgewerk het, 
behalwe deur die opoffering van Sy 
Seun nie. Die vergoeding vir hierdie 
opoffering is die vreugde om die aarde 
met verloste wesens, heilig en gelukkig 
en onsterflik te bevolk. Die gevolg van 
die Heiland se stryd met die magte van 
duisternis, is vreugde vir die verlostes 
wat tot die heerlikheid van God deur die 
ewigheid heen strek. En so groot is die 
waarde van ‘n siel dat die Vader tevrede 
was om die prys te betaal, en waar 
Christus die vrugte van Sy groot 
opoffering aanskou, is Hy ook tevrede. 
 
Ek kyk uit na daardie wonderlike dag 
wanneer Christus in die wolke van die 
hemel sal kom om Sy volk te verlos van 
die boosheid van hierdie aarde en die 
vreeslike tyd van benoudheid wat vir 
ons voorlê.  
 
Omkring:   Ja    Besluitloos 
 
Ek sien met groot verwagting daarna 
uit om Christus se vreugdevolle 
uitnodiging aan te neem: “Kom julle 
geseëndes van My Vader, neem die 



koninkryk wat van die grondlegging 
van die aarde af voorberei is, in besit.” 
 
Omkring:   Ja    Besluitloos 
_______________________________ 
 
 
 
 
 
 
 
 
 
 
 
 
 
 
 
 
 



 

Les 12 
Die Verwoesting van die 

Aarde  
(1)   WATTER 
GENADEBOODSKAP 
VERKONDIG DIE HEMEL AAN 
DIEGENE WAT ONWETEND DIE 
VALSE LEERSTELLINGS VAN 
BABILON VOLG?  
 
En ek het ‘n ander stem uit die hemel 
hoor sê: Gaan uit haar uit, My volk, 
sodat julle nie gemeenskap met haar 
sondes mag hê en van haar plae 
ontvang nie. (Openbaring 18:4 ) 
 
(2)  WATTER OORDELE SAL 
BABILON EN DIEGENE WAT AAN 
HAAR LEERSTELLINGS VASHOU, 
TREF? 



 
Daarom sal haar plae op een dag 
kom: dood en droefheid en honger; 
en met vuur sal sy verbrand word, 
want sterk is die Here God wat haar 
oordeel. (Openbaring 18:8) 
 
 Dit is die oordele wat Babilon sal 
tref in die dag van God se grimmigheid. 
Sy het haar beker van ongeregtigheid 
volgemaak; haar tyd het gekom; sy is 
ryp vir verwoesting. 
Wanneer die stem van God Sy volk 
verlos, is daar ‘n vreeslike ontwaking 
van diegene wat alles verloor het in die 
groot stryd van die lewe. Terwyl die 
genadetyd geduur het, was hulle 
verblind deur Satan se verleidings en 
hulle het hulle sondige weë geregverdig. 
Die rykes was trots daarop dat hulle 
hoër as die minderbevoorregtes was, 
maar hulle het hulle rykdom verkry deur 
die oortreding van God se wet. 
 
(3)  WATTER BASIESE BEGINSEL 
HET DIEGENE WAT VERLORE 
GAAN GEWILLIGLIK OORTREE?  
 
Ek was ‘n vreemdeling, en julle het vir 
My nie herberg gegee nie; naak, en 
julle het My nie geklee nie; siek en in 
die gevangenis, en julle het My nie 
besoek nie. Dan sal hulle Hom ook 
antwoord en sê: Here, wanneer het ons 



U honger gesien of dors of ‘n 
vreemdeling of naak of siek of in die 
gevangenis, en U nie gedien nie?  Dan 
sal Hy hulle antwoord en sê: Voorwaar 
Ek sê vir julle, vir sover julle dit nie 
gedoen het aan een van hierdie 
geringstes nie, het julle dit aan My ook 
nie gedoen nie. (Matthéüs 25:43-45) 
 
 Hulle het nagelaat om die 
hongeriges te voed, die naaktes te klee, 
om regverdig te handel en genade lief te 
hê. Hulle het getrag om hulleself te 
verhef en die hulde van hulle medemens 
te verkry. Nou is alles wat hulle groot 
gemaak het, aan hulle ontneem en hulle 
staan behoeftig en weerloos. Met vrees 
aanskou hulle die vernietiging van die 
afgode wat hulle bokant hulle Maker 
verkies het. Hulle het hulle siele 
verkoop vir aardse rykdom en plesier en 
hulle het nie rykdom by God gesoek nie. 
Die gevolg is dat hulle lewens ‘n 
mislukking is; hulle plesier is nou in gal 
verander en hulle skatte in verderf. Die 
winste van ‘n leeftyd word in een 
oomblik weggeveeg. Die rykes beween 
die vernietiging van hulle pragtige 
wonings en die verstrooiing van hulle 
goud en silwer. Maar hulle geween word 
stilgemaak deur die vrees dat hulle self 
ook saam met hulle afgode sal vergaan. 
 



(4)  WATTER VERANDERING 
VIND IN DIE LEWE PLAAS 
WANNEER DIE GODDELOSE 
WERKLIK BEROU HET? 
 
[As] My volk, oor wie My Naam 
uitgeroep  is, hulle verootmoedig en bid 
en my aangesig soek en hulle bekeer 
van hul verkeerde weë, dan sal Ek uit 
die hemel hoor en hulle sonde vergewe 
en hulle land genees.  (2 Kronieke 
7:14) 
 
 Die goddelose is met spyt vervul, 
nie weens hulle verwaarlosing van God 
en hulle medemens nie, maar omdat 
God oorwin het. Hulle beween die 
gevolge, maar hulle bekeer hulle nie van 
hulle goddeloosheid nie. Hulle sou alle 
middele aanwend om die oorwinning te 
behaal as hulle maar kon. 
 
(5)  WATTER WONDERLIKE 
BELOFTE WORD AAN DIE 
REGVERDIGES VERVUL? 
 
Want Hy is dit wat jou sal red uit die 
net van die voëlvanger, van die 
verderflike pes. Hy sal jou dek met sy 
vlerke, en onder sy vleuels sal jy skuil; 
sy trou is ‘n skild en pantser. (Psalm 
91:3-4 ) 
 



 Die wêreld sien nou dat die mense 
wat hulle bespot en verag het en wat 
hulle wou uitroei, ongedeerd heen kom 
deur pessiekte, storm en aardbewing. Hy 
wat vir die oortreders van Sy wet ’n 
verterende vuur is, is vir Sy volk ‘n 
veilige vesting. 
 
(6)  WATTER OORDEEL SAL OOR 
DIE GEESTELIKE LEIERS 
UITGESPREEK WORD WAT DIE 
WAARHEID GEïGNOREER EN 
HUL KUDDE MISLEI HET? 
 

Wee die herders wat die skape van my 
weide laat omkom en hulle verstrooi, 
spreek die HERE. Daarom, so sê die 
HERE, die God van Israel, 
aangaandie die herders wat my volk 
oppas: Júlle het My skape verstrooi en 
hulle verdrywe en hulle nie opgesoek 
nie. Kyk, Ek besoek oor julle die 
boosheid van julle handelinge, spreek 
die HERE. (Jeremia 23:1-2) 
 
 Die predikant wat die waarheid 
opgeoffer het vir die guns van mense, 
sien nou die aard en invloed van sy leer. 
Dit is nou duidelik dat die alsiende oog 
hom gevolg het waar hy in die kansel 
gestaan, op die strate geloop en onder die 
mense in verskillende lewenstonele 
gewandel het. Elke emosie van die siel, 
elke reël wat geskryf is, elke woord wat 
geuiter is, elke daad wat mense daartoe 



gebring het om op valsheid te vertrou, 
was soos saad wat gesaai is; en nou, in 
die ellendige verlore siele rondom hom, 
sien hy die oes. 
 
(7) WAT HET HIERDIE ONTROUE 
LEIERS NAGELAAT OM TE 
ERKEN? 
 
Die hele inhoud van U woord is 
waarheid, en al u regverdige 
verordeninge is tot in ewigheid. 
(Psalm 119:160) 
 

U geregtigheid is geregtigheid tot in 
ewigheid, en U wet is waarheid. (Psalm 
119:142) 
 

 Predikante sowel as die volk sien 
dat hulle nie die regte houding teenoor 
God ingeneem het nie. Hulle sien dat 
hulle gerebelleer het teen die Gewer van 
alle regverdige wette. Die verwerping 
van die Goddelike gebooie het duisende 
maniere van sonde doen tot gevolg 
gehad, asook tweedrag, haat en boosheid 
totdat die aarde in een groot strydperk, 
een poel van verrotting omskep is. Dit is 
wat diegene wat die waarheid verwerp 
en dwaalleer gekies het nou sien. 
Woorde kan nie die verlange beskryf 
wat die ongehoorsames en ontroues voel 
vir wat hulle vir ewig verbeur het, 
naamlik die ewige lewe nie. Mense wat 
deur die wêreld aanbid is weens hulle 



talente en welsprekendheid, sien sake 
nou in hulle ware lig. Hulle besef nou 
wat hulle verbeur het deur hulle 
oortreding en hulle val neer aan die 
voete van diegene wie se getrouheid 
hulle bespot en verag het en hulle bely 
dat God hulle liefgehad het. 
 

(8)  HOE SAL DIE VERLORENES 
REAGEER TEENOOR DIEGENE 
WAT HULLE BEDRIEG HET? 
 

En in dié dag sal ‘n groot verwarring 
van die HERE onder hulle kom,  sodat 
die een die hand van die ander sal gryp, 
en die hand van die een hom sal verhef 
teen die hand van die ander. (Sagaria 
14:13 ) 
 
 Die mense sien dat hulle bedrieg 
was. Die een beskuldig die ander dat hy 
hom tot die verderf gelei het maar almal 
tesame veroordeel die predikante. 
Ontroue leraars het strelende dinge 
verkondig; hulle het hulle hoorders gelei 
om die wet van God tot niet te maak en 
diegene wat dit geheilig het, te vervolg. 
In hulle wanhoop erken hierdie leraars 
nou voor die wêreld dat hulle werk ‘n 
bedrog was. Die skare is met woede 
vervul. “Ons is verlore!” skreeu hulle, 
“en julle is die oorsaak van ons 
ondergang” en dan val hulle die valse 
herders aan. Diegene wat eers die 
meeste van die predikante gedink het, 



sal hulle nou die heftigste vervloek. 
Dieselfde hande wat hulle een tyd met 
lourierkranse bekroon het, sal nou 
opgehef word om hulle te vernietig. Die 
swaarde wat God se volk moes dood, 
word nou gebruik om hulle vyande te 
dood. Orals is daar stryd en 
bloedvergieting. 
 
(9)  WIE WORD INGESLUIT BY 
DIE STRYD TUSSEN GOD EN 
SATAN NA DIE SLUITING VAN 
DIE GENADETYD?  
“Oorlogsrumoer het gekom tot by die 
einde van die aarde, want die Here het 
‘n twis met die nasies, Hy hou gerig oor 
alle vlees. Die goddelose — aan die 
swaard het Hy hulle oorgegee.” 
(Jeremia 25:31) 
 

 Vir sesduisend jaar het die groot 
stryd gewoed; die Seun van God en Sy 
hemelse boodskappers het die stryd 
gevoer teen die Bose om die 
mensekinders te waarsku, te verlig en te 
verlos. Nou het almal hulle besluit 
geneem; die goddelose het nou ten volle 
by Satan in sy oorlog teen God 
aangesluit. Die tyd het nou aangebreek 
vir God om die gesag van Sy vertrapte 
wet te handhaaf. Die stryd is nou nie net 
teen Satan alleen nie, maar teen mense. 
“Die Here het ‘n twis met die nasies;” 
Hy sal hulle oorgee aan die swaard. 
 



(10)   WAT SAL VAN DIE 
GODDELOSE WORD WANNEER 
HULLE CHRISTUS OP DIE 
WOLKE SIEN KOM? 
 

En dan sal die ongeregtige geopenvaar 
word, hy wat die Here met die asem van 
sy mond sal verdelg en deur die 
verskyning van sy wederkoms tot niet 
sal maak. (2 Thessalonicense 2:8) 
 
En vir die berge en rotse gesê: Val op 
ons en verberg ons vir die aangesig van 
Hom wat op dit troon sit, en vir die 
toorn van die Lam; want die groot dag 
van sy toorn het gekom, en wie kan 
bestaan?  (Openbaring 6:16-17) 
 
 By die koms van Christus word die 
goddelose oor die ganse aarde uitgedelg 
— verteer deur die asem van Sy mond 
en verdelg deur die heerlikheid van Sy 
koms. Christus neem Sy volk na die 
Godstad en die aarde is sonder 
bewoners. “Kyk, die Here maak die 
aarde leeg en verwoes dit, en Hy keer sy 
oppervlakte om en verstrooi sy 
bewoners, . . . Die aarde word heeltemal 
leeg gemaak en heeltemal geplunder, 
want die Here het hierdie woord 
gespreek. (Jesaja 24:1, 3.) 
(11)   WAT IS DIE 
GRONDOORSAAK VIR DIE 
VERNIETIGING VAN DIE 
GODDELOSE?  



 
Want die aarde is ontheilig onder sy 
bewoners; want hulle het die wette 
oortree, die insetting geskend, die 
ewige verbond verbreek. Daarom 
verteer die vloek die aarde, en moet 
sy bewoners boet; daarom word die 
bewoners van die aarde deur ‘n 
gloed verteer, en bly daar min mense 
oor. (Jesaja 24:5-6 ) 
 
“... Daarom verteer die vloek die aarde, 
en moet sy bewoners boet; daarom word 
die bewoners van die aarde deur ‘n 
gloed verteer.” [Ewige verbond sien 
Exodus 31:16, 17; 20:8, 11; Esegiël 
20:12; Jesaja 66:22, 23].  
 
(12) WATTER FISIESE 
UITWERKING SAL DIE HERE SE 
KOMS OP DIE AARDE Hê? 
 
Maar die dag van die Here sal kom 
soos ‘n dief in die nag, waarin die 
hemele met gedruis sal verbygaan en 
die elemente sal brand en vergaan, en 
die aarde en die werke wat daarop is, 
sal verbrand. (2 Peter 3:10) 
 
 Die hele aarde is soos ’n woeste 
wildernis. Orals kan die puinhope van 
stede en dorpe wat deur die aardbewing 
verwoes is, ontwortelde bome, rotse wat 
uit die see gewerp of uit die aarde geruk 



is, gesien word, terwyl groot gate die 
plekke aanwys waar berge van hulle 
fondamente weggeskeur is. 
 
(13)  WAT IS SATAN SE LOT NA 
DIE TWEEDE KOMS VAN 
CHRSITUS?  
 
En hy het die draak gegryp – die ou 
slang wat die duiwel en die Satan is 
– en hy het hom gebind duisend jaar 
lank, en hom in die afgrond gewerp 
en hom toegesluit en dit bo hom 
verseël, sodat hy die nasies nie meer 
sou verlei totdat die duisend jaar 
voleindig is nie.(Openbaring 20:2-3) 
 
 Nou vind die gebeurtenis plaas wat 
voorafgeskadu is in die sluitingsdiens 
van die versoendag. Toe die bediening 
in die Allerheiligste plek afgesluit en die 
sondes van Israel uit die heiligdom 
verwyder is deur die bloed van die 
sondoffer, is die sondebok lewendig 
voor die Here gestel; en in die 
teenwoordigheid van die vergadering 
het die hoëpriester oor hom belydenis 
gedoen van al die ongeregtighede van 
die kinders van Israel en van al hulle 
oortredinge, wat hulle sondes ook al 
was; en hy het dit op die kop van die 
bok gelê (Lev.16:21). So ook, wanneer 
die werk van versoening in die hemelse 
heiligdom voleindig is, word die sondes 



van God se volk in die teenwoordigheid 
van God en heilige engele op Satan 
geplaas; hy sal skuldig verklaar word 
aan al die boosheid waartoe hy die 
mense verlei het. En net soos die 
sondebok in die woestyn weggestuur is, 
sal Satan ook na die verwoeste aarde 
verban word, ‘n onbewoonde en verlate 
wildernis. 
 

(14) WATTER BEPERKINGE 
PLAAS GOD OP DIE DUIWEL SE 
AKTIWITEITE GEDURENDE DIE 
DUISEND JAAR VAN SY 
GEVANGESKAP?   
 

en hom in die afgrond gewerp en hom 
toegesluit en dit bo hom verseël, sodat 
hy die nasies nie meer sou verlei totdat 
die duisend jaar voleindig is nie. 
(Openbaring 20:3) 
 

 Hier het ons ‘n beskrywing van die 
plek waar Satan en sy bose engele vir ‘n 
duisend jaar sal woon. Beperk tot 
hierdie aarde, sal hy nie toegang hê tot 
die ander wêrelde om diegene wat nooit 
in die sonde geval het, te versoek en 
lastig te val nie. Dit is in hierdie sin dat 
hy gebind word: daar bly geen mense 
oor op wie hy sy krag kan beoefen nie. 
Hy is heeltemal afgesny van sy werk 
van bedrog en verwoesting wat vir 
soveel eeue sy enigste vreugde was. 
Waar die profeet Jesaja vooruitgesien 
het na die tyd van Satan se ondergang, 



het hy uitgeroep: “Hoe het jy uit die 
hemel geval, o môrester, seun van die 
dageraad! Hoe lê jy teen die aarde 
neergeslaan, oorweldiger van die nasies! 
En jý het in jou hart gesê: Ek wil opklim 
in die hemel... my gelykstel met die 
Allerhoogste! Ja, in die doderyk sal jy 
neergewerp word, in die diepste plekke 
van die kuil! Die wat jou sien, beskou 
jou, hulle let op jou en sê: Is dit die man 
wat die aarde laat sidder het, koninkryke 
laat beef het? Die wêreld soos ‘n 
woestyn gemaak en sy stede verwoes 
het, wat sy gevangene nie losgelaat het 
huis toe nie?” Jes.14:12-17. 
Vir sesduisend jaar lank het Satan se 
rebellie die aarde laat sidder. Hy het “die 
wêreld soos ’n woestyn gemaak en sy 
stede verwoes.” En hy het nie die 
gevangenes “losgelaat huis toe nie.” Vir 
sesduisend jaar het hy die volk van God 
in sy gevangenis ingeneem en hy sou 
hulle vir ewig gevange gehou het as dit 
nie was dat Christus die bande verbreek 
en die gevangenes vrygestel het nie. 
Selfs die goddelose is nou buite bereik 
van Satan wat alleen met sy bose engele 
agterbly om die gevolge te sien wat die 
vloek van die sonde gebring het. “Die 
konings van die nasies, hulle almal rus 
met eer, elkeen in sy huis [die graf]; 
maar jý is gewerp, ver van jou graf, soos 
‘n afskuwelike uitspruitsel... Jy word nie 
met hulle in die graf verenig nie, want jy 



het jou land verwoes, jou volk gedood.” 
Jesaja 14:18-20.  
Vir ‘n duisend jaar sal Satan heen en 
weer op die verwoeste aarde ronddwaal 
om die gevolge van sy rebellie teen die 
wet van God te betrag. Gedurende 
hierdie tyd is sy lyding vreeslik. Sedert 
sy val het sy lewe van onophoudelike 
bedrywigheid hom geen kans gegee vir 
oorpeinsing nie, maar nou is sy krag 
ontneem en hy word alleen gelaat om sy 
werk sedert hy teen die regering van die 
hemel in opstand gekom het, te betrag, 
en vooruit te sien met vrees en bewing 
na die ontsettende toekoms wanneer hy 
sal moet ly vir al die sonde wat hy 
gedoen het en gestraf sal word vir die 
sondes wat hy laat doen het. 
 
(15)  WAT SAL DIE VERLOSTES 
GEDURENDE DIE DUISEND JAAR 
DOEN? 
 
En ek het trone gesien, en hulle het 
daarop gaan sit, en aan hulle is die 
oordeel gegee; en ek het die siele gesien 
van die wat onthoof is oor die getuienis 
van Jesus en oor die woord van God en 
die wat die dier en sy beeld nie aanbid 
het nie, en die merk op hulle voorhoof 
en op hulle hand nie otvang het nie; en 
hulle het geleef en as konings geregeer 
saam met Christus die duisend jaar 



lank. (Openbaring 20:4 ) 
 
 Gedurende die duisend jaar tussen 
die eerste en die tweede opstanding, 
vind die oordeel van die goddelose 
plaas. Die apostel Paulus verwys na 
hierdie oordeel as iets wat na die 
tweede koms plaasvind. “Daarom moet 
julle nie voor die tyd oordeel voordat 
die Here kom nie, wat die verborge 
dinge van die duisternis in die lig sal 
bring en die bedoelinge van die harte 
openbaar sal maak.”1 Kor.4:5 Daniël 
verklaar dat “aan die heiliges van die 
Allerhoogste reg verskaf is,” toe die 
Oue van dae gekom het.Dan. 7:22 
Gedurende hierdie tyd regeer die 
regverdiges soos konings en priesters 
van God. In Openbaring sê Johannes: 
“Ek het trone gesien, en hulle het 
daarop gaan sit, en aan hulle is die 
oordeel gegee... Hulle sal priesters van 
God en van Christus wees en sal saam 
met Hom as konings regeer duisend 
jaar lank.”Openb. 20:4,6 Dit is in 
hierdie tyd, soos deur Paulus voorspel 
is, “dat die heiliges die wêreld sal 
oordeel.”1Kor.6:2,3 Saam met Christus 
oordeel hulle die goddelose, hulle 
vergelyk hulle dade met die wetboek, 
die Bybel, en hulle beslis elke saak 
volgens die dade wat in die liggaam 
geskied het. Dan sal die straf wat die 
goddelose moet ly, afgemeet word, 



volgens hulle werke; en dit sal 
aangeteken word teenoor hulle name in 
die boek van die dood. 
 

(16)  WIE WORD IN HIERDIE 
OORDEEL INGESLUIT?  
 

Weet julle nie dat die heiliges die 
wêreld sal oordeel nie? En as die 
wêreld deur julle geoordeel word, is 
julle dan onbevoeg vir die geringste 
regsake? Weet julle nie dat ons engele 
sal oordeel nie, hoveel te meer die 
alledaagse dinge? (1 Korinthiërs 6:2-3) 
 

 Ook Satan en die bose engele word 
deur Christus en Sy volk geoordeel. 
Paulus sê, “Weet julle nie dat ons engele 
sal oordeel nie.” 1 Korinthiërs 6:3. En 
Judas sê  dat “die engele wat hulle eie 
beginsel nie bewaar het nie, maar hulle 
eie woning verlaat het, het Hy vir die 
oordeel van die groot dag met ewige 
boeie onder die duisternis bewaar.” 
Judas 6. 
 

(17)   WAT SAL AAN DIE EINDE 
VAN DIE DUISEND JAAR 
PERIODE PLAASVIND?  
 

En die ander dode het nie herlewe 
totdat die duisend jaar voleindig was 
nie. Dit is die eerste opstanding. 
(Openbaring 20:5 ) 
 

 Aan die einde van die duisend jaar 
vind die tweede opstanding plaas. Dan 



sal die goddelose uit die dode opgewek 
word en hulle sal voor God verskyn vir 
die voltrekking van hulle vonnis. 
Daarom sê Johannes, nadat hy die 
opstanding van die regverdiges beskryf 
het, “Die ander dode het nie herlewe 
totdat die duisend jaar voleindig was 
nie.” Openbaring 20:5. En aangaande 
die goddelose verklaar Jesaja, “Hulle sal 
opgesluit word soos gevangenes 
opgesluit word in ‘n kuil, en bewaar 
word in ‘n kerker; maar ná baie dae sal 
daar op hulle ag gegee word.” Jesaja 
24:22. 
 
Die Skrifte het die groot gebeure wat 
hierdie groot stryd sal beeïndig 
geopenbaar. Ek verstaan dat voor die 
einde van hierdie konflik elke individu 
‘n keuse sal maak aan wie hy lojaal wil 
wees.  
 
Omkring:   Ja    Besluitloos 
 
Ek besef dat Satan in sy poging om my 
te vernietig, elke metode in sy mag sal 
gebruik om my te mislei en as dit faal, 
kan vervolging geskied.  
 
Omkring:   Ja    Besluitloos 
 
Ek is dankbaar dat God in Sy liefde en 
genade Sy mense uit die valse 
leerstellings van Babilon uitroep en die 



waarhede openbaar wat misleiding sal 
voorkom. Ek bid vir leiding van die 
Heilige Gees om waarheid van dwaling 
te onderskei sodat ek nie onder die 
misleides sal wees nie.  
 
Omkring:   Ja    Besluitloos 
 
Ek besef nadat die mensdom hul keuse 
gemaak het aan wie hulle getrou sal 
wees, God se oordele hierdie aarde 
gaan vernietig. Ek kies om lojaal te bly 
aan Hom wat ookal dit verg en is 
dankbaar vir Sy beloftes vir my 
verlossing  
 
Omkring:   Ja    Besluitloos    
_______________________________ 
 
 
 
 
 
 



 

Les 13 
Die Stryd Beëindig 

 
 Aan die einde van die duisend jaar 
sal Christus weer na die aarde toe 
terugkeer. Hy word vergesel van ‘n 
leërskare van verlostes, asook deur ‘n 
gevolg van engele. Terwyl Hy in groot 
heerlikheid neerdaal, gebied Hy die 
goddelose dode om op te staan vir die 
uitvoering van hulle vonnis. Hulle kom 
voort, ‘n magtige leërskare, ontelbaar 
soos die sand aan die see. Wat ‘n 
teenstelling is dit met diegene wat in die 
eerste opstanding opgewek is! Die 
regverdiges het opgestaan, beklee met 
ewige jeug en skoonheid. Die goddelose 
staan op met die tekens van siekte en die 
dood. 
(1)  WATTER WOORDE SAL UIT 
ONWILLIGE LIPPE UITKOM 



AANGEDRYF DEUR DIE KRAG 
VAN DIE WAARHEID?  
 
Kyk, julle huis word vir julle woes 
gelaat. Voorwaar Ek sê vir julle dat 
julle My sekerlik nie sal sien nie totdat 
die dag kom wanneer julle sal sê: 
Geseënd is Hy wat kom in die naam 
van die Here! (Lukas 13:35) 
 

 Elke oog in daardie groot skare is 
gerig op die heerlikheid van die Seun 
van God. Soos met een stem roep die 
goddelose menigtes uit: “Geseënd is Hy 
wat kom in die Naam van die Here!” Dit 
is nie liefde vir Jesus wat aanleiding gee 
tot hierdie woorde nie. Die krag van die 
waarheid dwing die woorde van 
onwillige lippe. Net soos die goddelose 
in hulle grafte neergedaal het, so kom 
hulle voort, met dieselfde vyandigheid 
teenoor Christus en dieselfde opstandige 
gees. Vir hulle is daar nie ‘n nuwe 
genadetyd om die gebreke van die 
verlede aan te vul nie. Dit sou ook niks 
help nie. ‘n Lewe van oortreding het nie 
hulle harte versag nie. As daar ‘n tweede 
genadetyd aan hulle gegee word, sou 
hulle dit net soos die eerste bestee — in 
‘n ontduiking van die vereistes van God 
en in opstand teen Hom. 
 

(2) WAT DAAL NEER UIT DIE 
HEMEL SOOS ‘N “BRUID WAT 
VIR HAAR MAN VERSIER IS?” 
 



En ek, Johannes, het die heilige stad, 
die nuwe Jerusalem, sien neerdaal van 
God uit die hemel, toeberei soos ‘n 
bruid wat vir haar man versier is. 
(Openbaring 21:2) 
 
 Christus daal neer op die Olyfberg 
vanwaar Hy na Sy opstanding opgevaar 
het en waar die engele die belofte van 
Sy wederkoms herhaal het. Die profeet 
sê: “Dan sal die Here my God kom, al 
die heiliges met U!” “In dié dag sal sy 
voete staan op die Olyfberg wat voor 
Jerusalem lê, aan die oostekant; en die 
Olyfberg sal middeldeur gesplyt word . . 
. tot ‘n baie groot dal . . . en die Here sal 
Koning wees oor die hele aarde; in dié 
dag sal die Here een wees, en sy Naam 
een.” Sagaria 14:5, 4, 9. Wanneer die 
Nuwe Jerusalem in verblindende 
heerlikheid uit die hemel neerdaal, sal 
dit tot rus kom op die plek wat daarvoor 
gereinig en gereed gemaak is en 
Christus sal saam met Sy volk en die 
engele die heilige stad binnegaan. 
 
(3)  WATTER AKTIWITEIT SAL 
SATAN HERVAT NA DIE DUISEND 
JAAR WANNEER DIE GODDELOSE 
SAL OPSTAAN?  
 
En wanneer die duisend jaar voleindig 
is, sal die Satan uit sy gevangenis 
ontbind word; en hy sal uitgaan om die 



nasies te verlei wat in die vier hoeke 
van die aarde is, die Gog en die Magog, 
om hulle te versamel vir die oorlog; en 
hulle getal is soos die sand van die see. 
(Openbaring 20:7-8) 
 
 Nou maak Satan hom klaar vir die 
laaste magtige poging om 
opperheerskappy te verkry. Terwyl sy 
mag ontneem en hy afgesny was van sy 
werk van bedrog, was die vors van 
boosheid bedroef en terneergedruk; 
maar wanneer die goddelose dode 
opgewek word en hy die groot skare aan 
sy kant sien, herleef sy hoop en hy 
besluit om nie die groot stryd gewonne 
te gee nie. Hy sal al die leërskare van 
die goddelose onder sy banier 
aanmonster en deur hulle sal hy ‘n 
poging aanwend om sy planne uit te 
voer. Die goddelose is Satan se 
gevangenes. Deur hulle verwerping van 
Christus het hulle die regering van die 
rebelle-leier aangeneem. Hulle is gereed 
om sy planne aan te neem en sy bevele 
uit te voer. Maar nog net so listig as 
altyd, erken hy nie dat hy Satan is nie. 
Hy maak daarop aanspraak dat hy die 
vors en die regmatige eienaar van die 
wêreld is wat onwettig van sy erfdeel 
beroof is. Hy stel hom aan sy misleide 
onderdane voor as ’n verlosser, en hy 
verseker hulle dat dit sy krag is wat 
hulle uit hulle grafte opgewek het en dat 



hy op die punt staan om hulle te verlos 
van die wreedste tirannie. In die 
afwesigheid van Christus verrig Satan 
wonders om sy aansprake te staaf. Hy 
maak die swakkes sterk en hy besiel 
almal met sy eie gees en energie. Hy stel 
voor om hulle aan te voer teen die laer 
van die heiliges en om die stad van God 
in te neem. Met sataniese vreugde wys 
hy na die ontelbare miljoene wat uit die 
dode opgewek is en hy verklaar dat hy, 
as hulle leier, in staat is om die stad in te 
neem en beide sy troon en sy koninkryk 
te herwin. 
 
(4)  WAARMEE VERGELYK DIE 
SKRIF DIE GROOT SKARE 
VERLORENES?   
 
en hy sal uitgaan om die nasies te verlei 
wat in die vier hoeke van die aarde is, die 
Gog en die Magog, om hulle te versamel 
vir die oorlog; en hulle getal is soos die 
sand van die see. (Openbaring 20:8) 
 
 Onder hierdie groot skare is daar 
menigtes van diegene wat so oud 
geword het voor die Sondvloed; manne 
van groot gestalte en reuse verstand wat, 
nadat hulle hulle oorgegee het aan die 
beheer van gevalle engele, al hulle 
kennis en behendigheid bestee het aan 
die verheffing van die eie-ek; manne 
wat weens hulle kunswerke deur die 



wêreld aanbid is, maar wat weens hulle 
wreedheid en bose uitvindsels die aarde 
besoedel en die beeld van God geskend 
het, sodat God hulle van Sy skepping 
uitgedelg het. Daar is konings en 
generaals wat volke onderwerp het; 
helde wat nooit ‘n veldslag verloor het 
nie; trotse stryders voor wie koninkryke 
gesidder het. In die dood het hierdie 
mense geen verandering ondergaan nie. 
Wanneer hulle uit hulle grafte 
voortkom, hervat hulle hul gedagtes net 
waar hulle opgehou het. Hulle is besiel 
met dieselfde begeerte om te verower as 
toe hulle gesneuwel het. 
Satan bespreek sake met sy engele en 
daarna met hierdie konings en 
veroweraars en magtige manne. Hulle 
aanskou die mag en menigtes aan hulle 
kant, en hulle verklaar dat die leër 
binne-in die stad klein is in vergeleke 
met hulle s’n en dat hulle dit kan 
oorwin. Hulle beraam planne om die 
rykdom en heerlikheid van die Nuwe 
Jerusalem in besit te neem. Dadelik 
maak almal gereed vir die slag. Bedrewe 
vakmanne maak oorlogstuig. Militêre 
leiers, beroemd vir hulle sukses, 
organiseer die menigte in regimente en 
divisies. 
 
(5)  WAT PROBEER HIERDIE 
GROOT WEERMAG DOEN 
ONDER SATAN SE BEVEL? 



 
 En hulle het opgekom oor die breedte 
van die aarde en die laer van die 
heiliges en die geliefde stad omsingel, en 
vuur het van God uit die heml 
neergedaal en hulle verslind.  
(Openbaring 20:9) 
 
 Eindelik word die bevel gegee om 
op te ruk en die ontelbare leërskare 
beweeg —’n leër soos wat nog nooit 
deur aardse veroweraars op die been 
gebring is of wat deur die gesamentlike 
magte van alle eeue sedert die eerste 
oorlog op die aarde oortref is nie. Satan, 
die magtigste van alle stryders, is aan 
die voorpunt en sy engele verenig hulle 
kragte vir die finale slag. Hy word 
gevolg deur konings en helde wat weer 
op hulle beurt deur die menigtes in groot 
afdelings, elke afdeling onder sy eie 
aanvoerder, gevolg word. Met militêre 
reëlmatigheid ruk die linies op oor die 
aarde se gebroke oppervlakte na die stad 
van God. Op bevel van Jesus word die 
poorte van die Nuwe Jerusalem gesluit; 
die leërs van Satan omsingel die stad en 
maak gereed vir die aanval. 
Christus verskyn nou sodat Sy vyande 
Hom kan sien. Hoog bokant die stad, op 
‘n fondament van blink goud, is ‘n 
troon, hoog en verhewe. Op hierdie 
troon sit die Seun van God en rondom 
Hom is die onderdane van Sy 



koninkryk. Geen pen kan die mag en 
majesteit van Christus beskryf nie. Die 
heerlikheid van die Ewige Vader omring 
Sy Seun. Die heerlikheid van Sy 
teenwoordigheid vervul die stad, maar 
dit strek buitekant die poorte en vervul 
die hele aarde met Sy glans. 
 

(6)  WIE IS DIE GROOT SKARE 
RONDOM DIE TROON VAN GOD? 
 

En ek sê vir hom: My heer, u weet dit. 
En hy sê vir my: Dit is hulle wat uit die 
groot verdrukking kom, en hulle het 
hul klere gewas en hul klere wit 
gemaak in die bloed van die Lam. 
(Openbaring 7:14) 
 

 Naaste aan die troon is diegene wat 
eenmaal ywerig vir die saak van Satan 
was, maar wat soos stukke brandhout uit 
die vuur geruk is en hulle Verlosser 
gevolg het met ‘n vurige toegewydheid. 
Naas hulle is diegene wat hulle 
Christelike karakters vervolmaak het te 
midde van valsheid en ongeloof; 
diegene wat die wet van God geëer het 
toe die Christenwêreld dit tot niet 
verklaar het; en die miljoene van alle 
eeue wat die marteldood vir hulle geloof 
gesterf het. En anderkant hulle is “‘n 
groot menigte wat niemand kon tel nie, 
uit alle nasies en stamme en volke en 
tale... voor die troon en voor die Lam, 
bekleed met wit klere en met palmtakke 
in hulle hande.” Openb. 7:9, 10. Hulle 



stryd is beëindig, die oorwinning is 
behaal. Hulle het die wedloop voleindig 
en die prys gewen. Die palmtakke in 
hulle hande is ‘n simbool van hulle 
oorwinning, die wit klere is ‘n simbool 
van die vlekkelose geregtigheid van 
Christus wat nou hulle s’n is. 
 

(7)  WATTER FRASE VAN 
AANBIDDING SAL WEERKLINK 
UIT DIE MOND VAN DIE 
VERLOSTES? 
 

En hulle het met ‘n groot stem geroep 
en gesê: Heil aan onse God wat op die 
troon sit, en aan die Lam!  
(Openbaring 7:10) 
 
 Die verlostes hef ‘n loflied aan wat 
deur die hemel weergalm: “Heil aan 
onse God wat op die troon sit, en aan die 
Lam!” Engele en serafs sing saam. Waar 
die verlostes die krag en 
kwaadwilligheid van Satan sien, besef 
hulle, soos nog nooit tevore nie, dat 
geen krag behalwe dié van Christus 
hulle oorwinnaars kon gemaak het nie. 
In daardie ganse, heerlike skare is daar 
nie een wat sy verlossing aan homself 
toeskryf asof hy deur sy krag en 
goedheid oorwin het nie. Daar word nie 
een woord gesê van wat hulle gedoen en 
gely het nie, maar die tema van elke lied 
en die grondtoon van elke loflied is, 
“Heil aan onse God en aan die Lam!” 



 
(8)  VIR WATTER GROOT 
GEBEURTENIS WORD DIE 
GODDELOSE DODE OPGEWEK?  
 

En ek het die dode, klein en groot voor 
God sien staan, en die boeke is geopen; 
en ‘n ander boek, die boek van die lewe 
is geopen. En die dode is geoordeel na 
wat in die boeke geskryf is, volgens 
hulle werke.  En die see het die dode 
gegee wat daarin was, en die dood en 
die doderyk het die dode gegee wat 
daarin was; en hulle is geoordeel, 
elkeen volgens sy werke.     
(Openbaring 20:12-13) 
 
 In die teenwoordigheid van die 
vergaderde bewoners van die aarde en 
die hemel vind die finale kroning van 
die Seun van God plaas. En nou, beklee 
met die opperste majesteit en krag, 
spreek die Koning van die konings die 
vonnis uit oor die rebelle teen Sy 
regering en daar word regverdige straf 
uitgedeel aan diegene wat Sy wet 
oortree en Sy volk verdruk het. Die 
profeet van God sê: “Ek het ‘n groot wit 
troon gesien en Hom wat daarop sit voor 
wie se aangesig die aarde en die hemel 
weggevlug het; en daar is geen plek vir 
hulle gevind nie. En ek het die dode, 
klein en groot, voor God sien staan en 
die boeke is geopen; en ‘n ander boek, 
die boek van die lewe, is geopen. En die 



dode is geoordeel na wat geskrywe is in 
die boeke, volgens hulle werke.” 
Openbaring 20:11, 12. 
 
(9)  WAT SAL IN DIE GROOT 
OORDEEL GEOPENBAAR WORD?  
 
Want ons moet almal voor die 
regterstoel van Christus verskyn, sodat 
elkeen kan ontvang wat hy deur die 
liggaam verrig het, volgens wat hy 
gedoen het, of dit goed is of kwaad.     
(2 Korinthiërs 5:10) 
 
 Sodra die boeke geopen word en die 
oog van Jesus op die goddelose gevestig 
is, word hulle bewus van elke sonde wat 
hulle nog ooit gepleeg het. Hulle sien 
presies waar hulle voete afgedwaal het 
van die weg van reinheid en heiligheid 
en presies hoe ver hoogmoed en opstand 
hulle gevoer het in die oortreding van 
die wet van God. Die verleidelike 
versoekings wat hulle aangemoedig het 
deur verlustiging in sonde, die seëninge 
wat hulle misbruik het, die boodskappe 
van God wat hulle verag het, die 
waarskuwings wat hulle verwerp het, 
die strome van genade wat hulle 
teruggehou het deur ‘n halsstarrige, 
onboetvaardige hart - alles sien hulle 
nou soos met letters van vuur geskryf. 
 



(10)  WATTER FEITE WAT IN 
HIERDIE VERSE BESKRYF WORD 
SAL VREES IN DIE HARTE VAN 
DIE VERLORENES BRING OP DIE 
OORDEELSDAG?  
 
Hy was verag en deur die mense 
verlaat, ‘n man van smarte en bekend 
met krankheid; ja, soos een vir wie ‘n 
mens sy gelaat verberg; Hy was verag 
en ons het hom nie geag nie....Maar 
Hy is ter wille van ons oortredinge 
deurboor, ter wille van ons 
ongeregtighede is Hy verbrysel; die 
straf wat vir ons die vrede aanbring, 
was op Hom en deur sy wonde het 
daar vir ons genesing gekom.    
(Jesaja 53:3, 5) 
 
 Bokant die troon verskyn die kruis; 
en panoramies word die tonele vertoon 
van Adam se versoeking en sondeval en 
die agtereenvolgende stappe in die groot 
verlossingsplan. Die Heiland se nederige 
geboorte; sy kinder- en jongelingsjare 
van eenvoud en gehoorsaamheid; Sy 
doop in die Jordaanrivier; Sy vas en 
versoeking in die woestyn; Sy openbare 
bediening waarin Hy aan die mense die 
hemel se kosbaarste seëninge ontvou 
het; die dae vol dade van liefde en 
genade; die nagte van gebed en die 
waking in eensaamheid op die berge; die 
sameswerings van afguns, haat en 



kwaadwilligheid waarmee Sy goedheid 
terugbetaal is; die ontsettende, 
misterieuse angs van Getsemane onder 
die verskriklike las van die sondes van 
die ganse wêreld; Sy oorgawe in die 
hande van die moordlustige gepeupel; 
die vreeslike gebeurtenisse van daardie 
nag van verskrikking — die weerlose 
gevangene, verlaat deur Sy geliefde 
dissipels, op meedoënlose wyse deur die 
strate van Jerusalem voortgesleep; die 
Seun van God jubelend voor Annas 
gebring, in die hoëpriester se paleis 
verhoor, daarna in die geregsaal van 
Pilatus, voor die lafhartige en wrede 
Herodes, bespot, beledig, gemartel en 
tot die dood veroordeel — al hierdie 
dinge word duidelik voorgestel. 
En nou, voor die slingerende skare word 
die eindtonele geopenbaar — die 
geduldige Lyer betree die pad na 
Golgota; die Vors van die hemel 
hangende aan die kruis; die trotse 
priesters en die honende gepeupel wat 
spot met Sy doodsangs; die bonatuurlike 
duisternis; die bewende aarde, die 
geskeurde rotse, die geopende grafte wat 
die oomblik aanwys toe die wêreld se 
Verlosser Sy lewe opgegee het. 
Die vreeslike toneel word weergegee net 
soos dit was. Satan, sy engele en sy 
onderdane het geen mag om weg te 
draai van die prent van hulle eie werk 
nie. Elkeen herinner hom aan die rol wat 



hy gespeel het. Herodes wat die 
onskuldige kindertjies van Betlehem laat 
doodmaak het, sodat hy die Koning van 
Israel kon vernietig; die lae Herodias; 
aan wie se skuldige siel die bloed van 
Johannes die Doper kleef; die swak, 
weifelende Pilatus; die spottende 
soldate; die priesters en die owerstes en 
die rasende gepeupel wat uitgeroep het: 
“Laat sy bloed op ons en ons kinders 
kom!”— almal sien hoe groot hulle 
skuld is. Tevergeefs trag hulle om hulle 
te verberg van die Goddelike majesteit 
van Sy voorkoms wat die heerlikheid 
van die son oortref, terwyl die verlostes 
hulle krone aan die Heiland se voete 
neerwerp en uitroep: “Hy het vir my 
gesterf!” 
 

(11)  WAT IS DIE FINALE LOT 
VAN DIE GODDELOSE?  
 
En as dit bevind is dat iemand nie 
opgeskryf was in die boek van die lewe 
ie, is hy in die poel van vuur gewerp. 
(Openbaring 20:15) 
 
Hy wat in sy vlees saai, sall uit die vlees 
verderf maai; maar hy wat in die Gees 
saai, sal uit ide Gees die ewige lewe 
maai. (Galasiërs 6:8) 
 
 Die ganse bose wêreld staan nou 
voor die regbank van God op die 
aanklag van hoogverraad teen die 



regering van die hemel. Hulle het 
niemand om hulle saak te bepleit nie; 
hulle staan sonder verskoning en die 
vonnis van die ewige dood word oor 
hulle uitgespreek. 
Dit is nou duidelik vir almal dat die loon 
van die sonde nie ‘n heerlike 
onafhanklikheid en ewige lewe is nie, 
maar slawerny, ondergang en die dood. 
Die goddelose besef nou wat hulle 
verbeur het deur hulle lewe van rebellie. 
Die alles oortreffende en ewige 
heerlikheid is verag toe dit vir hulle 
aangebied is, maar hoe begeer hulle dit 
nie nou nie! “Dit alles,” roep die verlore 
siel uit, “kon ek gehad het; maar ek het 
al hierdie dinge verwerp. O, 
onverstaanbare dwaasheid! Ek het 
vrede, geluk en eer verruil vir ellende, 
oneer en wanhoop.” Almal sien dat hulle 
uitsluiting uit die hemel regverdig is. 
Deur hulle lewens het hulle verklaar, 
“Ons wil nie hê dat hierdie Man oor ons 
koning moet wees nie.” 
 
(12)  WATTER LOFLIED SAL DIE 
VERLOSTES UITER?  
 
En hulle het die lied gesing van Moses, 
die dienskneg van God, en die lied van 
die Lam, en gesê: Groot  en wonderlik 
is u werke, Here God, Almagtige; 
regverdig en waaragtig is u weë, o 
Koning van die heiliges! (Openbaring 



15:3) 
 
 Soos in ‘n droom het die goddelose 
die kroning van die Seun van God 
aanskou. In Sy hande sien hulle die 
tafels van die Goddelike wet, die 
bepalings wat hulle verag en oortree het. 
Hulle aanskou die verbasing, die 
verrukking en die aanbidding van die 
verlostes; en terwyl ’n golf van melodie 
oor die skare buitekant die stad sweef, 
roep almal soos met een stem uit, 
“Groot en wonderlik is U werke, Here 
God, die Almagtige; regverdig en 
waaragtig is U weë, o Koning van die 
heiliges!” Openbaring 15: 3. En op hulle 
aangesigte neervallende, aanbid hulle 
die Vors van die lewe. 
 

(13)  WATTER EIENSKAP VAN 
SATAN SE KARAKTER SAL 
UITEINDELIK AAN DIE HEELAL 
OPENBAAR WORD?  
 

Jy was volkome in jou weë van die dag 
af dat jy geskape is, totdat daar 
ongeregtigheid in jou gevind is; Weens 
die grootheid van jou koophandel het 
hulle jou binneste met geweld gevul, en 
jy het gesondig; daarom het Ek jou as 
onheilige van die godeberg afgedrywe, 
en Ek het jou tussen die vurige 
gesteentes uit vernietig, o gerub wat 
beskut! Hoogmoedig het jou hart 
geword oor jou skoonheid; jy het jou 



wysheid op die grond gewerp, Ek het 
jou oorgegee voor die aangesig van 
konings dat hulle op jou neer kan sien. 
(Esegiël 28:15-17) 
 

 Die hoofdoel van die groot rebel 
was maar altyd om homself te regverdig 
en om te bewys dat die Goddelike 
regering aanspreeklik was vir sy 
opstand. Met hierdie doel voor oë het hy 
al sy krag en sy reuse verstand ingespan. 
Stelselmatig en met voorbedagte rade 
het hy te werk gegaan, met verbasende 
sukses, om die ontelbare skare te lei om 
sy verklaring aan te neem van die groot 
stryd wat so lank reeds woed. Vir 
duisende jare het hierdie hoof van 
samesweerders valsheid vir waarheid 
afgesmeer; maar die tyd het nou 
aangebreek vir die finale onderdrukking 
van die opstand en vir die 
openbaarmaking van die geskiedenis en 
karakter van Satan. In hierdie laaste 
groot poging om Christus te onttroon, 
Sy volk te vernietig en die stad van God 
in te neem, word die aartsbedrieër ten 
volle ontmasker. Diegene wat met hom 
saamgestaan het, sien nou die totale 
mislukking van sy saak. Christus se 
navolgers en die lojale engele sien nou 
al sy gekonkel teen die regering van 
God. Hy is nou die voorwerp van 
algemene afsku. 
 



(14)  WAT SAL DIE REAKSIE VAN 
ELKE SKEPSEL WEES?  
 

Sodat in die Naam van Jesus sou buig 
elke knie van die wat in die hemel en 
die wat op die aarde en die wat onder 
die aarde is, en elke tong sou bely dat 
Jesus Christus die Here is tot 
heerlikheid van God die Vader. 
(Filippense 2:10-11) 
 
 Satan sien nou dat sy rebellie hom 
ongeskik gemaak het vir die hemel. Hy 
het sy kragte beoefen in oorlog teen 
God; die reinheid, vrede en 
eensgesindheid van die hemel sou vir 
hom die grootste marteling wees. Sy 
beskuldigings teen die genade en 
regverdigheid van God is nou 
stilgemaak. Die smaad wat hy op Jehova 
wou werp, val nou op hom. En nou buig 
Satan hom neer en hy erken die 
regverdigheid van sy vonnis. 
 
(15)   WATTER WAARHEID 
OMTRENT GOD SE REGERING EN 
KARAKTER SAL NOU DUIDELIK 
WORD VIR DIE HELE HEELAL?  
 
Wolke en donkerheid is rondom Hom; 
geregtigheid en reg is die grondslag 
van sy troon. (Psalm 97:2) 
 
 Elke punt van waarheid en 
dwaalleer in die langdurige stryd is nou 



verduidelik. Die gevolge van rebellie en 
die vrugte op die tersydestelling van die 
Goddelike gebooie is nou aan al die 
geskape wesens geopenbaar. Die 
uitwerking van Satan se regering, in 
teenstelling met die regering van God, is 
aan die ganse heelal voorgestel. Satan se 
eie werke het hom veroordeel. God se 
wysheid, Sy regverdigheid en Sy 
goedheid staan volkome bewys. Daar is 
gesien dat al Sy handelwyse in die groot 
stryd geskied het met die oog op die 
ewige welsyn van Sy volk en vir die 
beswil van al die wêrelde wat Hy 
geskape het. “Al u werke loof U, o Here, 
en u gunsgenote prys U.” Ps. 145:10. 
Deur die ewigheid heen sal die 
geskiedenis van die sonde getuig dat die 
geluk van alle geskape wesens in die 
wet van God opgeslote is. Met al die 
feite van die groot stryd nou 
geopenbaar, verklaar die ganse heelal, 
beide die getroues en die opstandiges, 
soos met een stem: “Regverdig en 
waaragtig is u weë, o Koning van die 
heiliges!” 
 
(16)  WAT IS DIE REAKSIE VAN 
DIEGENE WAT DEUR SATAN 
MISLEI WAS, WANNEER SY 
WARE KARAKTER EN MOTIEWE 
BEKEND WORD? 
 



Al jou bekendes onder die volke is 
ontsteld oor jou; jy het ‘n verskrikking 
geword en sal daar nie meer wees tot in 
ewigheid nie. (Esegiël 28:19) 
 
 Ten spyte van die feit dat Satan 
gedwing is om die geregtigheid van God 
te erken en hom neer te buig voor die 
oppergesag van Christus, bly sy karakter 
onveranderd. Die opstandige gees bars 
nou uit soos ‘n magtige stroom. Vervul 
met woede, besluit hy om nie die groot 
stryd gewonne te gee nie. Die tyd het 
aangebreek vir ‘n laaste wanhopige 
poging teen die koning van die hemel. 
Hy haas hom na sy onderdane en hy 
probeer om hulle aan te vuur met sy eie 
woede en om hulle op te wek om dadelik 
die stryd te begin. Maar onder die 
ontelbare miljoene wat hy tot rebellie 
verlei het, is daar nou nie een wat sy 
oppergesag erken nie. Sy mag is op ‘n 
einde. Die goddelose is met dieselfde 
haat teen God vervul wat Satan besiel, 
maar hulle sien dat hulle saak hopeloos is 
en dat hulle nie teen Jehova kan staan 
nie. Hulle woede is nou opgewek teen 
Satan en sy werktuie in die bedrog en 
met die woede van duiwels val hulle 
hulle aan. 
 
(17)  WATTER REGVERDIGE 
STRAF WORD DEUR GOD GEGEE 



WAT DIE UITEINDELIKE LOT 
VAN SATAN OPENBAAR? 
 
Weens die menigte van jou 
ongeretighede, deur die onreg van jou 
koophandel, het jy jou heiligdomme 
ontheilig; daarom het Ek ‘n vuur in jou 
binneste laat uitgaan; dit het jou verteer, 
en Ek het jou tot as gemaak op die aarde 
voor die oë van almal wat jou gesien het. 
Al jou bekendes onder die volke is 
ontsteld oor jou; jy het ‘n verskrikking 
geword en sal daar nie meer wees tot in 
ewigheid nie. (Esegiël 28:18, 19 ) 
 
(18)  WATTER OORDEEL WORD 
OP DIEGENE UITGESPREEK WIE 
SE NAME NIE IN DIE BOEK VAN 
DIE LEWE OPGESKRYWE IS NIE? 
 
En as dit bevind is dat iemand nie 
opgeskryf was in die boek van die lewe 
nie, is hy in die poel van vuur gewerp.. 
(Openbaring 20:15 ) 
 
 “Want elke soldateskoen wat daar 
wegstap met gedreun, en die kleed wat 
in bloed gerol is, dien tot verbranding, 
‘n prooi van die vuur,” Jesaja 9:4. 
“Want die toorn van die Here is oor al 
die nasies, en grimmigheid oor al hulle 
leërskare; Hy het hulle met die banvloek 
getref, Hy het hulle oorgegee om geslag 
te word.” Jesaja 34:2. “Hy sal op die 



goddelose vangnette, vuur en swawel 
laat reën; en ‘n gloeiende wind sal die 
deel van hulle beker wees.” Psalm 11:6. 
Vuur daal neer van God uit die hemel. 
Die aarde word opgebreek. Die wapens 
wat in sy dieptes weggesteek is, word 
geopenbaar. Verterende vlamme skiet 
by elke skeur uit. Selfs die rotse is aan 
die brand. Die dag wat brand soos ’n 
oond, het gekom. Die elemente versmelt 
weens die verskriklike hitte en die aarde 
en die werke wat daarop is, verbrand. 
(Maleagi 4:1; sien ook 2 Pettrus 3:10). 
Die oppervlakte van hele aarde is een 
gesmelte massa — ’n groot, kokende 
poel van vuur. Dit is die dag van oordeel 
en verderf vir die goddelose — “‘n dag 
van wraak, ‘n jaar van vergelding in die 
regsaak van Sion.” Jesaja 34:8; sien ook 
Spreuke 11:31. 
 
(19)  WAT SAL DIE BASIS WEES 
VAN GOD SE OORDEEL WEES EN 
DIE UITEINDELIKE UITVOERING 
VAN GEREGTIGHEID? 
 
Wat elkeen sal vergeld na sy werke. 
(Romeine 2:6 ) 
 
 Die goddelose ontvang hulle 
vergelding op die aarde. Hulle sal “‘n 
stoppel wees; en die dag wat kom sal 
hulle aan die brand steek, sê die Here 
van die leërskare.” Maleagi 4:1. 



Sommige word in ‘n oomblik vernietig, 
terwyl ander baie dae ly. Almal word 
gestraf volgens hulle dade. Daar die 
sondes van die regverdiges op Satan 
oorgeplaas is, ondergaan hy nie alleen 
straf vir sy eie opstand nie, maar ook vir 
al die sondes waartoe hy God se volk 
verlei het. Sy straf sal baie groter wees 
as wat diegene ontvang wat hy verlei 
het. Nadat almal vernietig is wat weens 
sy bedrog ten gronde gegaan het, sal sy 
straf nog steeds voortduur. 
 
(20)  WAT SAL VAN SATAN EN ALLE 
BOOSHEID OORBLY NADAT DIE 
REINIGENDE VLAMME GESTOP 
HET?  
Weens die menigte van jou 
ongeregtighede, deur die onreg van jou 
koophandel, het jy jou heiligdomme 
ontheilig; daarom het Ek ‘n vuur uit 
jou binneste laat uitgaan; dit het jou 
verteer, en Ek het jou tot as gemaak op 
die aarde voor die oë van  almal wat 
jou gesien het. (Esegiël 28:18 ) 
 
 In die reinigende vlamme word die 
goddelose eindelik verdelg, wortel en tak 
— Satan die wortel en sy volgelinge die 
takke. Die volle straf van die wet word 
uitgevoer; daar word voldoen aan die 
vereistes van geregtigheid; en die hemel 
en die aarde waar hulle dit aanskou, 
getuig van die geregtigheid van Jehova. 



 
(21)  HOE BESKRYF DIE SKRIF 
DIE FINALE LOT VAN DIE 
GODDELOSE? 
 
Mag die sondaars omkom van die 
aarde en die goddelose mense nie meer 
wees nie! Loof die HERE, o my siel! 
Halleluja! (Psalm 104:35 ) 
 
(22)  WATTER BELOFTE SAL 
ALMAL WAT DIE 
VERNIETIGING VAN SONDE 
ONDERVIND HET, MET 
VREUGDE OPEIS? 
 

Wat wil julle beraam teen die HERE? 
Hy maak daar ‘n einde aan; die 
benoudheid sal nie twee maal opkom 
nie. (Nahum 1:9 ) 
 
 Satan se werk van verwoesting is vir 
ewig beëindig. Vir sesduisend jaar lank 
het hy sy wil uitgevoer, die aarde met 
ellende vervul en droefheid oor die 
ganse heelal veroorsaak. Die hele 
skepping het gesug en tesame in 
barensnood verkeer. Nou word God se 
skepsels vir altyd verlos van sy 
teenwoordigheid en versoekings. “Die 
hele aarde rus, is stil; hulle [die 
regverdiges] breek uit in gejubel.” Jesaja 
14:7. ‘n Kreet van oorwinning en dank 
styg op van die ganse lojale heelal. “Die 
stem van ‘n groot menigte en soos die 



geluid van baie waters en soos die 
geluid van sterk donderslae,” word 
gehoor, wat sê, “Halleluja! want die 
Here God, die Almagtige, het die 
koningskap aanvaar.” Openbaring 19:6. 
 

(23)  WAT GAAN VERBY EN 
WORD DEUR DIE NUWE 
VERVANG? 
 

“Ek het ‘n nuwe hemel en ‘n nuwe 
aarde gesien, want die eerste hemel en 
die eerste aarde het verbygegaan.” 
(Openbaring 21:1) 
 Die vuur wat die goddelose verdelg, 
reinig die aarde. Elke spoor van die 
vloek word uitgewis. Daar sal nie ‘n 
ewig brandende hel wees om die 
verlostes gedurig te herinner aan die 
vreeslike gevolge van die sonde nie. 
 

(24)  WATTER EEN 
HERINNERING VAN DIE SONDE 
SAL CHRISTUS VIR ALTYD DRA? 
 
Die ander dissipels sê toe vir hom: Ons 
het die Here gesien! Maar hy het vir 
hulle gesê: As ek nie in sy hande die 
merk van die spykers sien en my vinger 
steek in die merk van die spykers en my 
hand in sy sy steek nie, sal ek nooit glo 
nie. (Johannes 20:25 ) 
 

 Daar sal net een herinnering aan die 
sonde wees: ons Verlosser sal altyd die 
tekens van Sy kruisiging dra. Op Sy 



hoof, aan Sy sy en aan Sy hande en 
voete is die tekens van die wrede werk 
van die sonde. Waar die profeet Christus 
in Sy heerlikheid aanskou, sê hy, “Glans 
soos sonlig is daar, ligstrale aan sy sy; 
en dáár is die omhulsel van sy krag.” 
Habakuk 3:4. Die deursteekte sy waaruit 
die rooi stroom gevloei het wat die mens 
met God versoen het — daar is die 
Heiland se heerlikheid, “daar is die 
omhulsel van sy krag.” Magtig om te 
red deur die offer van verlossing, 
daarom was Hy sterk om diegene te 
oordeel wat God se genade verag het. 
En die tekens van Sy vernedering is die 
tekens van Sy hoogste eer; deur die 
ewigheid heen sal die wonde van 
Golgota Sy lof en Sy mag verkondig. 
 
(25)   WAT BEREI CHRISTUS 
VOOR VIR DIE GETROUES? 
 
In die huis van my Vader is daar baie 
wonings; as dit nie so was nie, sou Ek 
dit vir julle gesê het. Ek gaan om vir 
julle plek te berei. (Johannes 14:2 ) 
 
 Uit vrees dat hulle ons toekomstige 
erfenis te materialisties sal voorstel, is 
baie daartoe gebring om die waarhede in 
verband daarmee te vergeestelik. Christus 
het Sy dissipels verseker dat Hy vir hulle 
wonings in Sy Vader se huis gaan berei. 
Diegene wat die leer van God se Woord 



aanneem, sal nie heeltemal onkundig 
wees aangaande die hemelse tuiste nie. 
En tog word daar gesê, “Wat die oog nie 
gesien en die oor nie gehoor en in die 
hart van ‘n mens nie opgekom het nie, 
wat God berei het vir die wat Hom 
liefhet.” 1 Kor. 2:9. Menslike taal kan nie 
die loon van die regverdiges beskryf nie. 
Alleen diegene wat dit eendag sal sien, 
sal dit ken. Die beperkte menslike 
verstand kan nie die heerlikheid van die 
paradys van God begryp nie. 
 
(26)  WAARMEE WORD ONS 
ERFDEEL VERGELYK? 
 
Want die wat sulke dinge sê, verklaar 
dat hulle ‘n vaderland soek. (Hebreërs 
11:14 ) 
 
Wie oorwin, Ek sal hom ‘n pilaar in die 
tempel van my God maak, en hy sal 
daar nooit weer uitgaan nie; en Ek sal 
op hom die Naam van my God skrywe 
en die naam van die stad van my God, 
van die nuwe Jerusalem, wat uit die 
hemel van my God neerdaal en my 
nuwe Naam. (Openbaring 3:12 ) 
 
 In die Bybel word die erfdeel van 
die verlostes ‘n vaderland genoem. 
(Heb. 11:14-16) In daardie land sal die 
hemelse Herder Sy kudde na fonteine 
van lewende waters lei. Die boom van 



die lewe gee elke maand sy vrugte en 
die blare van die boom is vir die 
genesing van die nasies. Daar is 
strome wat nooit opdroog nie, so 
helder soos kristal en langs hulle groei 
bome wat hulle skaduwees werp op 
die paaie wat vir die verlostes van die 
Here berei is. Daar is wyd uitgestrekte 
vlaktes, begrens deur pragtige heuwels 
en deur die berge van God met hulle 
hoë spitse. Op daardie vreedsame 
vlaktes, langs daardie lewende strome, 
vind God se volk, wat so lank pelgrims 
en swerwelinge was, ‘n tuiste. 
 
(27)   HOE SAL DIE NUWE 
JERUSALEM LYK?  
 
En dit het die heerlikheid van God 
gehad, en sy lig was soos ‘n baie 
kosbare steen, soos die kristalhelder 
jaspissteen. (Openbaring 21:11 ) 
 
(28)  HOE SAL DIE ATMOSFEER 
WEES IN DIE LAND WAT ONS GAAN 
BEWOON? 
 
My volk sal woon in ‘n plek van vrede 
en in veilige wonings en in plekke van 
onbesorgde rus. (Jesaja 32:18 ) 
 

 “Die woestyn en die dor land sal bly 
wees; en die wildernis sal juig en bloei 
soos ‘n herfslelie.”Jesaja 35:1 “Vir ‘n 
doringboom sal ‘n sipres opgaan; vir ‘n 



distel sal ‘n mirteboom opgaan.” Jesaja 
55:13 “Dan wei die wolf by die lam, en 
die luiperd gaan lê by die bokkie... en ‘n 
klein seuntjie sal hulle aanja.” “Hulle sal 
geen kwaad doen of verderf aanrig op 
my hele heilige berg nie,” sê die Here. 
Jesaja 11:6, 9. 
 
(29)  WATTER WONDERLIKE 
AKTIWITEITE SAL DIE 
VERLOSTES OP DIE NUWE 
AARDE MET VREUGDE 
UITVOER? 
 
En hulle sal huise bou en bewoon, en 
wingerde plant en die vrug daarvan eet 
(Jesaja 65:21) 
 
(30)  WATTER VIER BEWYSE VAN 
SONDE SAL NIE LANGER 
BESTAAN NIE? 
 

En God sal al die trane van hulle oë 
afvee, en daar sal geen dood meer wees 
nie; ook droefheid en geween en moeite 
sal daar nie meer wees nie, want die 
eerste dinge het verbygegaan. 
(Openbaring 21:4) 
 
 In die atmosfeer van die hemel kan 
daar geen pyn wees nie. Daar sal nie 
meer trane wees nie; ook geen 
begrafnisse of tekens van rou nie..  . . . 
want die eerste dinge het verbygegaan. . 
“En geen inwoner sal sê: Ek is siek nie; 



vir die mense wat daarin woon, is die 
skuld vergewe.” Jesaja 33:24. 
 

(31)  WAT SAL DIE BRON VAN LIG 
IN DIE STAD VAN GOD WEES? 
 
En nag sal daar nie wees nie; en hulle 
het geen lamp of sonlig nodig nie, 
omdat die Here God hulle verlig; en 
hulle sal as konings regeer tot in alle 
ewigheid. (Openbaring 22:5) 
 
 In die Godstad sal daar geen nag 
wees nie. Niemand sal behoefte aan 
slaap hê nie. Daar sal geen vermoeienis 
wees in die uitvoering van die wil van 
God of in die toebringing van lof aan Sy 
Naam nie. Ons sal gedurig die frisheid 
van die môre voel en dit sal steeds môre 
bly.  Die lig van die son sal vervang 
word deur ‘n glans wat, hoewel verhit 
nie verblindend is nie, nogtans die 
helderheid van die middagson sal 
oortref. Die heerlikheid van God en die 
Lam verlig die heilige stad met ‘n lig 
wat nooit verflou nie. Die verlostes sal 
in die sonlose heerlikheid van ewige 
daglig wandel. 
 
(32)  WIE SE GODDELIKE 
TEENWOORDIGHEID SAL NIE 
LANGER DIE VOORHANGSEL 
VAN ‘N AARDSE TEMPEL DRA 
NIE?  



“En ’n tempel het ek nie daarin gesien nie, 
want die Here God, die Almagtige, is sy 
tempel, en die Lam.” (Openbaring 21:22) 
 
 Die volk van God het die voorreg 
van openlike gemeenskap met die Vader 
en die Seun. “Nou sien ons deur ‘n spieël 
in ‘n raaisel.”  1 Kor. 13:12. Ons sien nou 
die beeld van God weerkaats soos in ‘n 
spieël in die natuur en in Sy handelinge 
met die mense, maar op die nuwe aarde 
sal ons Hom van aangesig tot aangesig 
sonder ‘n sluier tussenin sien. Ons sal in 
Sy teenwoordigheid staan en die 
heerlikheid van Sy aanskyn sien. 
Dáár sal die verlostes ken, net soos hulle 
geken is. Die liefde en medelyde wat 
God in die siel ingeskape het, sal daar 
ware en volle uitdrukking vind. Die reine 
gemeenskap met heilige wesens, die 
eenstemmige sosiale lewe saam met die 
geseënde engele en die getroues van alle 
eeue, wat hulle klere gewas en wit 
gemaak het in die bloed van die Lam, die 
heilige bande wat die geslag “in die 
hemele en op die aarde” saamsnoer — al 
hierdie dinge sal bydra tot die geluk van 
die verlostes. 
Dáár sal onsterflike verstande met 
nimmereindigende vreugde die wonders 
van die skepping en die verborgenheid 
van verlossende liefde oorpeins. Dáár sal 
geen wrede, verleidende vyande wees om 
die mense te lei om God te vergeet nie. 



Alle vermoëns sal vermeerder. Die 
verkryging van kennis sal nie die 
verstand of die energie uitput nie. Dáár 
sal die grootse ondernemings voortgesit 
word, die hoogste ideale bereik en die 
hoogste ambisies vervul word. En nog sal 
daar nuwe hoogtes wees om te bereik, 
nuwe wonders om te bewonder, nuwe 
waarhede om te verstaan, en nuwe 
voorwerpe om die vermoëns van 
liggaam, siel en verstand besig te hou. 
 
(33)  WATTER GETUIENIS SAL 
VANAF DIE VERLOSTES 
WEERKLINK DEUR DIE 
EWIGHEID HEEN?  
 
En met ‘n groot stem het hulle gesê: 
Die Lam wat geslag is, is waardig om te 
ontvang die krag en rykdom en wysheid 
en sterkte en eer en heerlikheid en lof. 
(Openbaring 5:12) 
 
Al die skatte van die heelal sal oop wees 
vir die studie van die verlostes van God. 
Ongebonde deur sterflikheid sal hulle na 
verafgeleë wêrelde vlieg — wêrelde wat 
met droefheid vervul was by die 
aanskouing van menslike ellende en wat 
weergalm het met liedere van blydskap 
toe hulle verneem het van ‘n siel wat 
verlos is. Met onuitspreeklike vreugde 
deel die kinders van die aarde in die 
blydskap en wysheid van wesens wat 



nooit geval het nie. Hulle deel in die 
skatte van kennis en wysheid wat verkry 
is deur die eeue heen in die oorpeinsing 
van God se handewerk. Met ‘n 
onbelemmerde gesig aanskou hulle die 
heerlikheid van die skepping — sonne, 
sterre en stelsels — wat almal op hulle 
vasgestelde bane rondom die troon van 
die Godheid beweeg. Op alle dinge, van 
die geringste tot die grootste, staan die 
Skepper se Naam geskrywe en in almal 
word die rykdom van Sy mag 
tentoongestel.  
 
(34)  WATTER LIED SAL VANAF 
DIE LIPPE VAN DIE VERLOSTES 
VLOEI WANNEER HULLE 
NADINK OOR DIE UITKOMS VAN 
DIE GROOT STRYD? 
 
“En elke skepsel wat in die hemel en op 
die aarde en onder die aarde en wat op 
die see is, en alles wat in hulle is, het ek 
hoor sê: Aan Hom wat op die troon sit, 
en aan die Lam kom toe die lof en die 
eer en die heerlikheid en die krag tot in 
alle ewigheid!” (Openbaring 5:13)  
 
 En namate die eeue verloop, sal daar 
steeds ryker en heerliker openbarings 
van God en Christus wees. Net soos 
kennis progressief is, sal ook liefde, 
eerbied en geluk vermeerder. Hoe meer 
mense van God leer, hoe groter sal hulle 



bewondering van Sy karakter wees. 
Waar Jesus voor hulle die rykdom van 
die verlossing en die verbasende 
prestasies in die groot stryd met Satan 
openbaar, sal die harte van die verlostes 
met groter toewyding tril en met nog 
heerliker vreugde sal hulle die siters van 
goud bespeel; en tienduisend maal 
tienduisend en duisende van duisende 
stemme sal verenig in die magtige koor 
van lof. Die groot stryd is beëindig. 
Sonde en sondaars bestaan nie meer nie. 
Die ganse heelal is skoon. Een pols van 
eensgesindheid en blydskap klop deur 
die groot skepping. Van Hom wat almal 
geskape het, vloei lewe en lig en 
blydskap deur die onbeperkte ruimtes. 
Van die kleinste atoom tot die grootste 
wêreld, alle dinge, lewendig en 
lewensloos, in hulle volmaakte 
skoonheid en vreugde, verklaar dat God 
liefde is. 
 
Ek is dankbaar dat God in liefde die 
lewegewende kennis van die Groot Stryd 
in die Skrif geopenbaar het. Ek besef die 
finale vegterrein is my hart en die 
uiteindelike kwessie van die stryd is my 
lojaliteit of getrouheid.  
 
Omkring:   Ja    Besluitloos 
 
Ek verstaan nou hoe die stryd begin 
het, die beginsels betrokke daarby, 



hoe lank dit sal duur, en hoe dit sal 
eindig. Ek is dankbaar dat ek nou 
bewus is van Satan se misleidings en 
is beter voorbereid om kritiese 
besluite te maak wat my ewige 
bestemming sal bepaal.    
 
Omkring:   Ja    Besluitloos 
 
Ek kyk uit na die jare van die ewigheid 
wat selfs heerliker openbarings van die 
kennis van God en Christus sal bring.  
 
Omkring:   Ja    Besluitloos 
 
My opregte gebed is: “Liewe Heer, ek 
gee my lewe as ‘n nederige offer. 
Verander my deur U genade na U 
beeld. Gee my asseblief die selfvertroue 
om hierdie lewegewende boodskappe 
met ander te deel. Voorsien die wysheid 
en genade om in gehoorsaamheid aan 
U heilige wette te leef. Gee my die krag 
om getrou te bly aan hierdie belangrike 
oortuiging, kom wat wil. Kom asseblief 
spoedig Heer Jesus! 
 
Omkring:   Ja    Besluitloos   
________________________________ 

 
 
 
 
 



Aanhangsel 
 

Gewetensvryheid Bedreig 
   Romanisme (Katolisisme) word tans 
deur Protestante met groter guns bejeën 
as in vorige jare. In die lande waar 
Katolisisme nie oorheersend is nie en 
waar pousgesindes die weg van 
versoening inslaan om invloed te verkry, 
is daar ‘n toenemende onverskilligheid 
teenoor die leerstellings wat die 
hervormde kerke skei van die pouslike 
hiërargie; die opvatting word meer 
algemeen dat ons per slot van rekening 
tog nie op belangrike punte so baie 
verskil as wat eers gemeen is nie en dat 
‘n bietjie toegewing aan ons kant ons tot 
‘n beter verstandhouding met Rome sal 
bring. Daar was ‘n tyd toe 
Protestantisme die gewetensvryheid, wat 
hulle so duur gekoop het, baie hoog 
waardeer het. Hulle het hulle kinders 
geleer om die Roomse godsdiens te 
verafsku en hulle was die mening 
toegedaan dat toenadering tot Rome 
ontrouheid aan God is. Maar hoe 
verskillend is die menings wat vandag 
uitgespreek word! 
Die kampvegters van die pousdom 
verklaar dat die kerk belaster is; en die 
Protestantse wêreld is geneig om die 
verklaring aan te neem. Baie meen dat 
dit nie reg is om die kerk van vandag te 
oordeel na die gruweldade en 
afskuwelikhede wat haar heerskappy 



gedurende die eeue van onkunde en 
duisternis gekenmerk het nie. Hulle wil 
die wreedheid van die Roomse Kerk 
verskoon as iets wat veroorsaak is deur 
die barbaarsheid van daardie tye en 
hulle voer aan dat die invloed van die 
moderne beskawing die kerk verander 
het. 
Het hierdie mense dan die aanspraak op 
onfeilbaarheid wat vir agthonderd jaar 
deur hierdie trotse mag gemaak is, 
vergeet? Ver daarvandaan om hierdie 
aanspraak prys te gee, word dit in die 
afgelope eeu met groter beslistheid as 
ooit tevore beklemtoon. Waar Rome 
beweer dat die kerk  “nooit gedwaal het”  
en volgens die Skrifte “nooit kan dwaal 
nie” (Mosheim, Ecclesiastical History, 
boek 3, elfde eeu, deel 2, hoofstuk 2, 
par. 9, opmerking 1), hoe kan sy dan die 
beginsels wat haar in vergange eeue 
beheers het, versaak? 
Die pouslike kerk sal nooit haar 
aanspraak op onfeilbaarheid laat vaar 
nie. Alles wat sy gedoen het in haar 
vervolging van diegene wat haar 
leerstellings verwerp het, verdedig sy as 
reg; en sal sy nie weer as die geleentheid 
hom voordoen net so handel nie? Laat 
die beperkings wat tans deur die 
burgerlike regerings opgelê is, verwyder 
word en laat Rome tot haar vorige mag 
herstel word en ons sal baie gou weer ‘n 



herlewing van haar tirannie en 
vervolging sien. 
‘n Bekende skrywer sê die volgende van 
die standpunt van die pouslike hiërargie 
wat betref vryheid van gewete en van 
die gevare wat veral die Verenigde State 
bedreig as Rome se beleid slaag: 
“Daar is vele wat enige vrees vir 
Rooms-Katolisisme in die Verenigde 
State aan bekrompenheid en 
kinderagtigheid toeskryf. Diesulkes sien 
niks in die houding en beleid van 
Katolisisme wat vyandig teenoor vrye 
instellings is nie. Ook sien hulle geen 
gevaar in die vinnige uitbreiding 
daarvan nie. Laat ons in die eerste plek 
sommige van die grondbeginsels van 
ons regering teenoor die van die 
Katolieke Kerk stel. 
Die grondwet van die Verenigde State 
waarborg vryheid van gewete. Niks is 
belangriker en dierbaarder nie. Pous 
Pius IX het in ‘n omsendbrief van 15 
Augustus 1854 gesê: ‘Die belaglike en 
verkeerde leerstellings en die lawaai ter 
verdediging van gewetensvryheid is ‘n 
verpestelike dwaling —‘n pes wat van 
alle peste die meeste gevrees moet word 
in ‘n staat.’ Hierdie selfde pous het in sy 
omsendbrief van 8 Desember 1864 ‘die 
banvloek uitgespreek oor diegene wat 
vryheid van gewete en van godsdiens 
voorstaan,’ asook oor, ‘almal wat 



beweer dat die kerk nie geweld mag 
gebruik nie’. 
Die vreedsame stem van Rome in die 
Verenigde State veronderstel nie ‘n 
verandering van hart nie. Sy is 
verdraagsaam waar sy hulpeloos is. 
Biskop O’Connor sê: ‘Godsdiensvryheid 
word slegs gedoog totdat die 
teenoorgestelde in werking gebring kan 
word sonder om die Katolieke wêreld in 
gevaar te stel.’ . . . Die aartsbiskop van 
St. Louis het eenkeer gesê, ‘Kettery en 
ongeloof is misdade; en in 
Christenlande, soos byvoorbeeld Italië 
en Spanje, waar al die mense Katolieke 
is en waar die Katolieke geloof ‘n 
belangrike deel uitmaak van die wet van 
die land, word hierdie dinge gestraf as 
misdade...’ 
Elke kardinaal, aartsbiskop en biskop 
van die Katolieke Kerk lê ‘n eed van 
getrouheid af aan die pous waarin die 
volgende woorde voorkom: ‘Ek sal my 
uiterste doen om ketters, verdelers en 
rebelle teen ons Here [die pous] of sy 
opvolgers, te vervolg en te 
weerstaan.’”— Dr. Josiah Strong, Our 
Country, hoofstuk 5, para. 1-3. 
Dit is waar, daar is opregte Christene in 
die Rooms-Katolieke Kerk. Duisende in 
daardie kerk dien God volgens die lig 
wat hulle het. Hulle het nie toegang tot 
God se Woord nie en daarom sien hulle 
nie die waarheid nie. Hulle het nog nooit 



die teenstelling gesien tussen ‘n opregte 
diens van die hart en die blote vorme en 
seremonies nie. God bejeën hierdie siele 
wat opgelei is in ‘n geloof wat 
misleidend en onbevredigend is, met die 
grootste teerheid. Hy sal ligstrale laat 
deurdring tot die groot duisternis wat 
hulle omring. Hy sal die waarheid soos 
dit in Jesus is aan hulle openbaar. En 
baie sal nog by Sy volk aansluit. 
Maar die Roomse stelsel is vandag net 
so min in ooreenstemming met die 
evangelie van Christus as in enige 
vorige tydperk van sy geskiedenis. Die 
Protestantse kerke verkeer in groot 
duisternis of anders sal hulle die tekens 
van die tye bespeur. Die planne en 
metodes van die Roomse Kerk is 
verreikend. Rome maak gebruik van alle 
middele om haar invloed en mag uit te 
brei ter voorbereiding vir ‘n heftige en 
meedoënlose stryd om 
wêreldheerskappy te herwin, om weer 
vervolging in te stel en om alles wat 
Protestantisme gedoen het, ongedaan te 
maak. Katolisisme wen veld aan alle 
kante. Om dit te bewys, hoef ons maar 
net te kyk na die steeds toenemende 
getal kerke en kapelle in Protestantse 
lande. Kyk maar hoe gewild haar 
kolleges en kweekskole in Amerika is, 
wat so algemeen deur Protestante 
ondersteun word. Kyk na die uitbreiding 
van ritualisme in Engeland en die 



toevloei tot die geledere van die 
Katolieke. Hierdie dinge behoort almal, 
wat die reine beginsels van die 
evangelie op prys stel, te verontrus. 
Protestante ondersteun Katolieke; hulle 
het al kompromieë aangegaan en 
toegewings gemaak wat selfs 
pousgesindes verbaas het en wat hulle 
nie kon verstaan nie. Mense sluit hulle 
oë vir die ware  karakter van 
Katolisisme en vir die gevare wat daar 
vir sy opperheerskappy te vrees is. 
Mense moet wakker geskud word om 
die toenaderings van hierdie uiters 
gevaarlike vyand van burgerlike- en 
godsdiensvryheid te weerstaan. 
Baie Protestante is onder die indruk dat 
die Katolieke godsdiens onaantreklik is 
en dat dit uit ‘n lewelose en 
betekenislose reeks seremonies bestaan. 
Hier begaan hulle ‘n fout. Terwyl die 
Roomse godsdiens op bedrog gebaseer 
is, is dit nie ‘n growwe en lompe bedrog 
nie. Die seremonies in verband met die 
Roomse Kerk is baie indrukwekkend. 
Die grootse vertoon en plegtige gebruike 
betower die sintuie en maak die stem 
van rede en die gewete stil. Die oog 
word gestreel. Pragtige kerkgeboue, 
indrukwekkende optogte, goue altare, 
versierde tempels, seldsame skilderye en 
pragtige beeldhouwerk werk op ‘n mens 
se skoonheidsgevoel. Ook die oor word 
gestreel; die musiek is verloklik. Die 



betowerende klanke van die orrel wat 
saamsmelt met die melodie van baie 
stemme waar dit die hoë koepels en 
suilegalerye van die grootse katedrale 
vul, kan nie anders as die hart aangryp 
en dit met ‘n gevoel van ontsag en 
eerbied vervul nie. 
Hierdie uiterlike prag en praal en 
seremonies wat slegs die spot dryf met 
die verlangens van sondebelaste siele, is 
‘n bewys van inwendige verderf. Die 
godsdiens van Christus het nie behoefte 
aan sulke aantreklikhede om dit aan te 
beveel nie. In die lig wat van die kruis 
skyn, is die ware godsdiens so rein en 
aantreklik dat daar nie uiterlike 
versierings nodig is om sy waarde groter 
te maak nie. Dit is die sieraad van 
heiligheid, ‘n sagmoedige en stille gees 
wat in God se oog van waarde is. 
‘n Indrukwekkende voorkoms is nie 
noodwendig ‘n teken van verhewe, reine 
gedagtes nie. ‘n Hoë begrip van kuns en 
verfynde smaak word dikwels aangetref 
by mense wat aards en sinlik is. Hierdie 
dinge word dikwels deur Satan gebruik 
om die mens die behoeftes van die siel 
te laat vergeet, om nie te dink aan die 
toekoms en die ewige lewe nie en om 
hom weg te voer van sy ewige Helper, 
sodat hy vir hierdie wêreld alleen lewe. 
‘n Godsdiens wat uit uiterlike dinge 
bestaan, is aantreklik vir die 
onwedergebore hart. Die prag en die 



seremonies van die Katolieke erediens 
het ‘n verleidelike, betowerende krag 
waardeur baie bedrieg word; hulle 
beskou die Katolieke Kerk as die poort 
van die hemel. Alleen diegene wat pal 
op die fondament van waarheid staan en 
wie se harte deur die Gees van God 
hernu is, is bestand teen sy invloed. 
Duisende wat nie ‘n 
proefondervindelike kennis van Christus 
het nie, sal daartoe gebring word om die 
skyn van godsaligheid aan te neem 
sonder die krag daarvan. So ‘n 
godsdiens is net wat die massas begeer. 
Die aanspraak van die kerk om sonde te 
vergewe, skep ‘n gevoel by die Katoliek 
dat hy maar kan sondig; en die bieg, 
waarsonder sy vergifnis nie verkry kan 
word nie, het ook ‘n neiging tot 
onbeperkte sonde. Die persoon wat voor 
‘n gevalle mens neerkniel en die 
geheime van sy hart ontbloot in 
belydenis, verlaag sy menswaardigheid, 
asook elke edele vermoë van sy wese. 
Waar hy sy sondes aan ‘n priester bely – 
aan ‘n dwalende, sondige sterfling en 
een wat maar te dikwels besoedel is deur 
wyn en losbandigheid – verlaag hy sy 
eie karakter en as gevolg daarvan word 
hy self besoedel. Sy begrip van God 
word verlaag tot die ewebeeld van ‘n 
gevalle mens; want die priesters staan as 
verteenwoordigers van God. Hierdie 
verlagende belydenis van ‘n mens aan ‘n 



mens is die geheime bron waaruit so 
baie van die boosheid wat die wêreld 
besoedel, vloei en dit vir die uiteindelike 
verwoesting voorberei. Maar vir hom 
wat selfbevrediging liefhet, is dit 
aanneemliker om aan ‘n medesterfling te 
bely as om sy hart voor God te ontbloot. 
Dit is aanneemliker vir die menslike 
natuur om belydenis te doen as om 
sonde te versaak; dit is makliker om die 
vlees te dood deur sak en as, 
brandnekels en pynlike kettings as om 
die vleeslike luste te kruisig. Swaar is 
die juk wat die vleeslike hart gewillig is 
om te dra liewer as om die juk van 
Christus op te neem. 
Daar is ‘n treffende ooreenkoms tussen 
die Roomse Kerk en die Joodse Kerk 
tydens Christus se eerste koms. Terwyl 
die Jode in die geheim elke beginsel van 
die wet van God vertrap het, was hulle 
uiterlik baie nougeset in die nakoming 
van die gebooie wat hulle belas het met 
vereistes en tradisies wat 
gehoorsaamheid pynlik en swaar 
gemaak het. Net soos die Jode 
voorgegee het om die wet te eerbiedig, 
so ook maak die Katolieke daarop 
aanspraak dat hulle die kruis eerbiedig. 
Hulle verhef die simbool van Christus se 
lyding, terwyl hulle in hul lewens Hom 
wat deur die kruis voorgestel word, 
loën. Die Katolieke het kruise aan hulle 
kerke, aan hulle altare en aan hulle 



klere. Orals kan daar kruise gesien 
word. Orals word dit uiterlik vereer en 
verhef. Maar die leer van Christus is 
onder ‘n massa van betekenislose 
tradisies, valse verklarings en 
meedoënlose vereistes begrawe. Die 
Heiland se woorde aangaande die 
dweepsugtige Jode is met groter krag 
van toepassing op die leiers van die 
Rooms-Katolieke Kerk: “Hulle bind 
pakke saam wat swaar en moeilik is om 
te dra, en sit dit op die skouers van die 
mense, maar self wil hulle dit nie met 
hulle vinger verroer nie” (Matt 23:4). 
Bekommerde siele word in gedurige 
vrees gehou vir die wraak van ‘n 
beledigde God, terwyl vele van die 
waardigheidsbekleërs van die kerk in 
weelde en sinsgenot lewe. 
Die aanbidding van beelde en relikwieë, 
die aanroeping van heiliges en die 
verheffing van die pous, is almal planne 
van Satan om die aandag van die mense 
van God en van Sy Seun af te trek. Om 
hulle ondergang te bewerk, trag hy om 
hulle aandag af te trek van Hom deur 
wie hulle alleen die verlossing kan 
verkry. Hy sal hulle op enige voorwerp 
wys wat hulle in die plek kan stel van 
die Een wat gesê het: “Kom na My toe, 
almal wat vermoeid en belas is, en Ek 
sal julle rus gee” (Matt.11:28). 
Satan is gedurig daarop uit om God se 
karakter, asook die aard van die sonde 



en die dinge wat op die spel is in die 
groot stryd verkeerd voor te stel. Sy 
drogredes verminder die vereistes van 
die goddelike wet en laat mense vry om 
te sondig. Terselfdertyd lei hy hulle 
daartoe om valse begrippe van God te 
koester, sodat hulle Hom met vrees en 
haat, liewer as met liefde beskou. Die 
wreedheid van sy eie natuur skryf hy 
aan die Skepper toe; dit word in die 
godsdienstige stelsels opgeneem en dit 
vind in die metodes van aanbidding 
uitdrukking. Op hierdie manier word die 
verstand van mense verblind, en verkry 
Satan hulle as werktuie in sy oorlog teen 
God. Deur verdraaide begrippe van die 
goddelike eienskappe, is heidense volke 
daartoe gebring om menslike offerandes 
te offer om die guns van die hulle gode 
te wen; en vreeslike wreedhede is onder 
die verskillende vorme van afgodediens 
gepleeg. 
Die Rooms-Katolieke Kerk verbind die 
vorms van paganisme met die 
Christelike godsdiens en soos 
paganisme wat die karakter van God 
verkeerd voorstel, het sy haar aan 
gebruike wat nie minder wreed en 
weersinwekkend is nie oorgegee. In die 
dae toe Rome oppergesag gevoer het, is 
daar martel-instrumente gebruik om 
mense te dwing om haar leerstellings 
aan te neem. Die brandstapel was daar 
vir diegene wat nie aan haar eise wou 



toegee nie. Daar was bloedbaddens op 
‘n skaal wat nooit bekend sal wees tot 
eers in die oordeel nie. 
Waardigheidsbekleërs van die kerk het 
onder Satan, hulle meester, geleer om 
werktuie vir die wreedste foltering te 
gebruik, maar sodat die lewe van die 
slagoffer nogtans behoue bly. In baie 
gevalle is die helse proses herhaal tot die 
uiterste van menslike uithouvermoë, 
totdat die natuur die stryd gewonne 
gegee en die lyer die dood verwelkom 
het as ‘n heerlike bevryding. 
Dit was die lot van Rome se 
teenstanders. Vir haar eie gelowiges het 
sy die dissipline van die gésel, honger 
en die foltering van alle bedenklike 
soorte liggaamlike straf gehad. Om die 
guns van die hemel te wen, het 
boetvaardiges die wet van God oortree 
deur die wette van die natuur te oortree. 
Hulle is geleer om die bande te verbreek 
wat Hy geskep het om die mens se 
verblyf op die aarde te seën en te 
veraangenaam. Die kerkhowe bevat 
miljoene slagoffers wat hulle lewens 
bestee het aan vergeefse pogings om 
hulle natuurlike liefde en elke gedagte 
en gevoel van medelyde met hulle 
medemens te onderdruk, omdat dit, soos 
hulle gemeen het, vir God aanstootlik is. 
As ons die vasberade wreedheid van 
Satan wil verstaan wat hy vir honderde 
jare reeds geopenbaar het, nie onder 



diegene wat nog nooit van God gehoor 
het nie, maar in die hart van die 
Christendom, hoef ons net te kyk na die 
geskiedenis van die Katolieke Kerk. 
Deur hierdie reuse stelsel van bedrog 
bereik die vors van die bose sy doel om 
oneer aan God en ellende tot die mens te 
bring. En waar ons sien hoedat hy daarin 
slaag om homself te vermom en sy doel 
te bereik deur die leiers van die kerk, sal 
ons beter verstaan waarom hy so teen 
die Bybel gekant is. As daardie Boek 
gelees word, sal die genade en liefde 
van God geopenbaar word en daar sal 
ontdek word dat Hy geeneen van die 
swaar laste op die mense lê nie. Al wat 
Hy vra, is ‘n gebroke en boetvaardige 
hart; ‘n nederige, gehoorsame gees. 
Christus het gedurende Sy lewe geen 
voorbeeld aan manne en vroue gegee 
om hulleself in kloosters op te sluit om 
hulle vir die hemel geskik te maak nie. 
Hy het nooit geleer dat liefde en 
medelyde onderdruk moet word nie. Die 
Heiland se hart het oorgeloop van liefde. 
Hoe nader die mens tot sedelike 
volmaaktheid kom, hoe skerper word sy 
sintuie; hoe sterker sy 
waarnemingsvermoëns om die sonde te 
sien, hoe groter sy medelyde met die 
lydendes. Die pous maak daarop 
aanspraak dat hy die plaasvervanger van 
Christus is; maar hoe steek sy karakter 
af by die karakter van ons Heiland! Het 



Christus ooit mense na die gevangenis 
of die pynbank gestuur omdat hulle nie 
aan Hom hulde betoon het as die Koning 
van die hemel nie? Het Hy ooit diegene 
wat Hom nie wou aanneem nie, tot die 
dood veroordeel? Toe Hy deur die 
mense van ‘n Samaritaanse dorpie 
beledig is, het die apostel Johannes 
verontwaardig gevra:“Here, wil U hê 
ons moet sê dat vuur van die hemel 
afdaal en hulle verteer, soos Elia ook 
gedoen het?” (Luk. 9:54). Jesus het Sy 
dissipel met ontferming aangekyk en sy 
harde gees veroordeel deur te sê, “Die 
Seun van die mens het nie gekom om 
die mense se lewe te verderf nie, maar te 
red” (Luk. 9:56). Hoe anders is die gees 
wat deur Christus geopenbaar is as die 
van Sy sogenaamde plaasvervanger! 
Die Roomse Kerk toon nou haar mooi 
kant aan die wêreld en haar verskriklike 
wreedhede van die verlede word met 
verskonings bedek. Sy het Christelike 
klere aangetrek; maar sy is nog 
dieselfde. Elke beginsel van die 
pousdom wat in die verlede bestaan het, 
bestaan vandag nog. Die leerstellings 
wat in die Middeleeue uitgedink is, 
word nog gehandhaaf. Laat niemand 
homself bedrieg nie. Die pousdom wat 
Protestante so gereed is om te vereer, is 
nog dieselfde as die wat die wêreld in 
die tyd van die Hervorming regeer het 
toe manne van God opgestaan en in 



lewensgevaar haar sondes aan die kaak 
gestel het. Sy besit vandag nog dieselfde 
hoogmoed en aanmatiging waardeur sy 
oor konings en vorste baasgespeel het en 
die prerogatiewe van God vir haar 
toegeëien het. Haar gees is nie minder 
wreed en despoties vandag as wat dit 
was toe sy menslike vryheid vernietig en 
die heiliges van die Allerhoogste gedood 
het nie. 
Die pousdom is presies wat die profesie 
verklaar het dat dit sou wees, naamlik 
die afvallige mag van die laaste dae 
(vgl. 2 Thess. 2:3, 4). Dit maak deel uit 
van haar beleid om die karakter aan te 
neem waardeur sy haar doel die beste 
kan bereik; maar onder die gedurige 
verandering soos ‘n verkleurmannetjie 
bedek sy die gif van die slang. “Daar 
moet geen gemeenskap gehou word met 
ketters of persone wat van kettery 
verdink word nie,” verklaar sy. 
(Lenfant, History of the Council of 
Constance, deel 1, bl. 516, 1728-
uitgawe.) Sal hierdie mag wie se 
geskiedenis vir ‘n duisend jaar met die 
bloed van die heiliges geskryf is, nou 
erken word as deeluitmakende van die 
Christelike kerk? 
Dit is nie sonder rede nie dat daar 
vandag in Protestantse lande beweer 
word dat Katolisisme nou minder verskil 
van Protestantisme as in vorige tye. 
Daar het ‘n verandering plaasgevind; 



maar nie ‘n verandering in die pousdom 
nie. Katolisisme lyk vandag gewis baie 
na die hedendaagse Protestantisme; 
maar dit is omdat Protestantisme so 
ontaard het sedert die dae van die 
Hervormers! 
Namate die Protestante die guns van die 
wêreld gesoek het, het ‘n valse 
welwillendheid hulle oë verblind. Hulle 
sien nie in dat dit nie reg is om goed van 
kwaad te dink nie; en die onvermydelike 
gevolg sal wees dat hulle uiteindelik 
kwaad sal dink van alles wat goed is. In 
stede van die geloof wat eenmaal aan 
die heiliges oorgelewer is te verdedig, 
maak hulle vandag as’t ware verskoning 
aan Rome vir die onchristelike opinies 
wat hulle teen haar gekoester het en 
hulle vra vergifnis vir hulle 
bekrompenheid. 
‘n Aansienlike klas, selfs van diegene 
wat nie gunstig gesind is teenoor Rome 
nie, het min besef van die gevaar van 
haar mag en invloed. Vele voer aan dat 
die verstandelike en sedelike duisternis 
wat gedurende die Middeleeue geheers 
het, die verspreiding van haar dogmas, 
bygeloof, en verdrukking aangehelp het 
en dat die vermeerderde intelligensie 
van moderne tye, die algemene 
verspreiding van kennis en die 
toenemende liberaliteit wat die 
godsdiens betref, ‘n herlewing van die 
onverdraagsaamheid en tirannie van 



Rome sal belet. Selfs die gedagte 
daaraan dat so ‘n toestand van sake in 
hierdie verligte eeu kan ontstaan, word 
as belaglik beskou. Dit is waar dat baie 
lig op intellektuele, morele en 
godsdienstige gebied vandag op hierdie 
geslag skyn. Deur God se heilige Woord 
skyn daar lig uit die hemel op die 
wêreld. Maar daar moet onthou word dat 
hoe groter die lig, hoe groter die 
duisternis van diegene wat dit misbruik 
of verwerp. 
‘n Biddende ondersoek van die Bybel 
sal die ware karakter van die pousdom 
aan Protestante toon en dit sal hulle 
daartoe bring om dit te vermy en te 
verafsku; maar vele is so wys in hulle 
eie verwaandheid dat hulle geen 
behoefte voel om God nederig te vra om 
hulle in die waarheid te lei nie. Ofskoon 
hulle trots is op hulle verligting, is hulle 
onkundig beide wat die Skrifte en die 
krag van God betref. Hulle moet die een 
of ander middel hê om hulle gewetens te 
sus; en hulle soek die middel wat die 
minste vernederend en geestelik is. Wat 
hulle begeer, is ‘n metode waardeur 
hulle God kan vergeet, terwyl hulle dit 
voordoen as ‘n metode waardeur hulle 
Hom onthou. Die pousdom is goed 
aangepas om in die behoeftes van sulkes 
te voorsien. Dit is berei vir twee klasse 
van mense wat byna die ganse wêreld 
insluit — naamlik diegene wat deur 



hulle eie verdienste gered wil word en 
diegene wat in hulle sondes gered wil 
word. Hierin lê die mag van die 
pousdom. 
Dit het geblyk dat tye van groot 
verstandelike duisternis gunstig is vir 
die sukses van die pousdom. Maar daar 
sal nog bewys word dat ‘n tyd van groot 
verstandelike verligting net so gunstig is 
vir haar sukses. In die verlede toe mense 
sonder God se Woord en sonder ‘n 
kennis van die waarheid was, was hulle 
oë verblind en duisende is verstrik 
omdat hulle nie die net gesien het wat 
vir hulle gespan was nie. In hierdie 
geslag is daar vele wie se oë verblind is 
deur die skerpe glans van menslike 
spekulasies — “valslik sogenaamde 
kennis;” hulle sien nie die strik nie, en 
stap daarin asof hulle geblinddoek is. 
Dit was God se plan dat die mens se 
intellektuele kragte as ‘n gawe van sy 
Skepper beskou moes word en dat dit in 
die diens van waarheid en geregtigheid 
gebruik moes word; maar wanneer 
hoogmoed en ambisie gekoester word en 
die mens sy teorieë verhef bokant die 
Woord van God, dan kan intelligensie 
meer kwaad doen as onkunde. So sal die 
valse wetenskap van vandag, wat geloof 
in die Bybel ondermyn, net so suksesvol 
wees om die weg te berei vir die 
pousdom met al sy strelende vorms as 
wat die onthouding van kennis was in 



die opening van die weg vir sy 
verheerliking in die Middeleeue. 
Deur die beweging wat tans in die 
Verenigde State aan die gang is om 
staatsondersteuning te verkry vir die 
instellings en gebruike van die kerk, is 
Protestante besig om in die voetstappe 
van Katolieke te wandel. Nee, nog meer, 
hulle is besig om die deur oop te maak 
vir die pousdom om die oppergesag in 
Protestantse Amerika te verkry wat hy 
in die Ou Wêreld verloor het. En wat 
groter betekenis aan hierdie beweging 
gee is die feit dat die hoofdoel daarvan 
verpligte Sondagviering is – ‘n gebruik 
wat sy oorsprong in die Rooms-
Katolieke Kerk het en wat daardie kerk 
aanvoer as die teken van haar gesag. Dit 
is die gees van die pousdom – naamlik 
die gees van gelykvormigheid aan 
wêreldse gebruike, die verering van 
mensetradisies bo die gebooie van God 
– waarvan die Protestantse kerke 
deurtrokke is en wat hulle lei om 
Sondag op dieselfde manier te verhef as 
wat die pousdom voor hulle gedoen het. 
As die leser die werktuie wat in die 
aanstaande stryd gebruik sal word, wil 
verstaan, hoef hy maar net die middele 
na te gaan wat in die verlede deur Rome 
gebruik is om dieselfde doel te bereik. 
As hy wil weet hoedat verenigde 
Katolieke en Protestante sal handel met 
diegene wat hulle leer verwerp, laat hom 



dan maar let op die gees wat Rome 
teenoor die Sabbat en sy verdedigers 
geopenbaar het. 
Koninklike dekrete, algemene konsilies, 
kerklike verordeninge deur burgerlike 
mag gehandhaaf – dit was die stappe 
waardeur die heidense feesdag sy 
posisie van eer in die Christelike wêreld 
verkry het. Die eerste openbare maatreël 
waardeur Sondagviering verpligtend 
gemaak is, was die wet wat Konstantyn 
in 321 n.C. uitgevaardig het. Hierdie 
dekreet het bepaal dat die dorpenaars op 
die “eerbiedwaardige dag van die son” 
moes rus; maar dit het die plattelandse 
bewoners nie belet om hulle plaaswerk 
voort te sit nie. Hoewel dit feitlik ‘n 
heidense wet was, is dit nogtans deur die 
keiser na sy sogenaamde aanname van 
die Christelike geloof toegepas. 
Omdat hierdie keiserlike mandaat nie ‘n 
genoegsame plaasvervanger van die 
goddelike gesag was nie, het Eusebius, 
‘n biskop wat die guns van die vorste 
gesoek het en wat ‘n goeie vriend en 
bewonderaar van Konstantyn was, 
beweer dat Christus die Sabbat 
oorgeplaas het op Sondag. Nie ‘n enkele 
bewys uit die Skrifte is aangevoer om 
hierdie nuwe leerstelling te staaf nie. 
Onwetend het Eusebius self die valsheid 
van die verandering erken, en hy wys 
ons op die ware bewerkers van die 
verandering.  “Alle dinge,” het hy 



geskryf, “wat dit ons plig was om op die 
Sabbat te doen, dit het ons op die dag 
van die Here oorgeplaas.”—R. Cox, 
Sabbath Laws and Sabbath Duties, bI. 
538, 1853-uitgawe. Maar die Sondag-
argument, ongegrond soos dit was, het 
die mense aanleiding gegee om die 
Sabbat van die Here te vertrap.  Almal 
wat na wêreldse eer gesoek het, het 
hierdie gewilde feesdag aangeneem. 
Namate die pousdom bevestig is, het die 
verheffing van Sondag voortgegaan. Vir 
‘n tyd het die mense aangegaan met 
hulle landbouwerk wanneer hulle nie die 
kerkdienste bygewoon het nie en die 
sewende dag was nog beskou as die 
Sabbat. Maar langsamerhand het die 
verandering posgevat. Diegene wat ‘n 
heilige amp beklee het, is verbied om 
enige burgerlike geskil op Sondag te 
verhoor. Kort daarna is alle mense, van 
watter rang ookal, beveel om hulle van 
gewone werk te onthou op straf van ‘n 
boete vir vrymense en slae in die geval 
van slawe. Later is daar bepaal dat ryk 
mense gestraf moes word met die verlies 
van die helfte van hulle besittings; en 
eindelik as hulle volhard in hulle 
ongehoorsaamheid sou hulle slawe 
word. Die Iaer klasse sou vir altyd 
verban word.  
Ook is daar gebruik gemaak van 
wonderwerke om te help. Onder andere 
is daar vertel hoedat ‘n landbouer sy 



grond op Sondag wou ploeg en sy ploeg 
met ‘n stuk yster wou skoonmaak. Die 
stuk yster het aan sy hand vasgesit en hy 
moes dit so in sy hand vir twee jaar “in 
verskriklike pyn en tot groot skande 
dra.” — Francis West, Historical and 
Practical Discourse on the Lord’s Day, 
bI. 174.  
Later het die pous beveel dat die 
wykspriester diegene wat Sondag 
ontheilig het, moes bestraf en dat hy 
hulle moes gebied om kerk toe te gaan 
en hulle gebede op te sê om ‘n groot 
ramp op hulleself of hul bure te verhoed. 
‘n Kerklike konsilie het die argument 
aangevoer, ‘n argument wat later ook 
deur Protestante gebruik is, dat persone 
deur weerlig getref is, terwyl hulle op 
Sondag gewerk het en dat Sondag die 
Sabbat moes wees. “Dit is duidelik,” het 
die prelate gesê, “hoe verskriklik dit 
God mishaag as hulle hierdie dag 
veronagsaam.”  Daar is toe ‘n beroep op 
priesters en predikante, konings en 
vorste, en op alle gelowiges gedoen “om 
alle pogings aan te wend om sorg te dra 
dat die dag herstel word tot sy posisie 
van eer en dat dit vir die welsyn van die 
Christendom in die vervolg strenger 
gevier moes word.”— Tho. Morer, 
Discourse in Six Dialogues on the 
Name, Notion and Observation of the 
Lord’s Day bI. 271, 1701-uitgawe.  



Omdat die dekrete van konsilies nie 
voldoende was nie, is die burgerlike 
outoriteite gevra om ‘n dekreet uit te 
vaardig wat vrees by die mense sou laat 
ontstaan en wat hulle sou dwing om 
hulle van werk op Sondae te weerhou. 
Op ‘n sinode wat in Rome gehou is, is 
alle vorige besluite met groter krag en 
plegtigheid herbeklemtoon. Hulle is 
opgeneem in die kerklike wet en deur 
die burgerlike owerhede dwarsdeur byna 
die hele Christendom verpligtend 
gemaak. (Sien Heylyn se History of the 
Sabbath deel 2, hoofstuk 5, afdeling 7.) 
Maar steeds het die gemis aan 
skriftuurlike gesag vir Sondagviering 
groot verleentheid veroorsaak. Die 
mense wou weet waar hulle leraars die 
reg gekry het om die positiewe 
verklaring van Jehova, “die sewende 
dag is die Sabbat van die Here jou God,” 
ter syde te stel ten einde die dag van die 
son te vereer. Weens die gebrek aan 
Bybelse bewyse moes hulle hulle 
toevlug tot ander dinge neem. ‘n 
Ywerige voorstander van Sondag wat 
teen die einde van die twaalfde eeu die 
kerke van Engeland besoek het, was 
deur getroue getuies van die waarheid 
weerstaan en so vrugteloos was sy 
pogings dat hy die land vir ‘n tyd verlaat 
het om middele te soek om sy 
leerstellings te bekragtig. Toe hy weer 
teruggekeer het, het hy die, middele 



gehad en het hy met groter sukses 
gewerk. Hy het ‘n rol met hom 
saamgebring waarvan beweer is dat dit 
van God self afkomstig was en dat dit 
die nodige bevel vir Sondagviering 
bevat het, asook vreeslike dreigemente 
om die ongehoorsames bang te maak. 
Hierdie kostelike dokument — net so 
vals as die instelling wat dit wou steun 
— sou kwansuis uit die hemel geval het 
en dit is beweer dat dit in Jerusalem op 
die altaar van St. Simeon op Golgota 
gevind is. Maar die waarheid is dat die 
pouslike paleis in Rome die plek is waar 
dit vandaan gekom het. Bedrog en 
vervalsings om die mag en voorspoed 
van die kerk te bevorder, is middele wat 
in alle eeue deur die pouslike hiërargie 
as wettig beskou is. 
Volgens hierdie rol is werk vanaf die 
negende uur, dit wil sê drie-uur, op 
Saterdagmiddag tot sonop Maandag 
verbied; daar is ook beweer dat die 
gesag van hierdie dokument deur baie 
wonderwerke bevestig is. Daar is 
verklaar dat mense wat op die verbode 
tyd gewerk het, met beroerte geslaan is. 
‘n Meulenaar wat sy koring gemaal het, 
sou pleks van meel ‘n stortvloed van 
bloed sien uitkom het en die wiel van 
die meule wou nie beweeg nie ten spyte 
van die sterk stroom water. ‘n Vrou wat 
haar deeg in die oond sou geplaas het, 
het dit nog rou uitgehaal, hoewel die 



oond baie warm was. ‘n Ander een wat 
die deeg gereed gehad het net toe die 
negende uur aanbreek, maar wat besluit 
het om dit te laat oorstaan tot Maandag, 
sou die volgende dag ontdek het dat die 
deeg in brode opgemaak en deur 
goddelike krag klaar gebak was. ‘n Man 
wat brood gebak het na die negende uur 
op Saterdag, het die volgende more 
ontdek dat daar bloed uit die brood 
gekom het. Deur sulke belaglike en 
bygelowige versinsels het die 
voorstanders daarvan probeer om die 
heiligheid van dié dag te bewys. (Sien 
Roger de Hoveden se Annals, deel 2, 
bls.528-530, Bohn-uitgawe) 
In Skotland sowel as in Engeland is daar 
groter agting vir Sondag verkry deur ‘n 
deel van die outydse Sabbat daaraan te 
verbind. Maar daar was verskil in die 
tyd wat geheilig moes word. In ‘n 
dekreet uitgevaardig deur die koning 
van Skotland is daar bepaal dat 
“Saterdag van twaalfuur af heilig beskou 
moes word,” en dat niemand van daardie 
tyd af tot Maandagmôre enige 
wêreldlike sake moes doen nie. (Morer, 
Dialogues on the Lord’s Day, bls.290, 
291.) 
Maar ten spyte van al die pogings om 
die heiligheid van Sondag te bevestig, 
het pousgesindes self die goddelike 
gesag vir die Sabbat bely en die 
menslike oorsprong van die instelling 



wat dit vervang het, erken. In die 
sestiende eeu het ‘n pouslike konsilie 
duidelik verklaar: “Laat alle Christene 
onthou dat die sewende dag deur God 
geheilig is en dat dit ontvang en gevier 
is, nie alleen deur die Jode nie, maar 
deur alle ander mense wat voorgegee het 
om God te dien; alhoewel ons as 
Christene hulle Sabbat verander het in 
die dag van die Here.”— id, bls. 281, 
282. Diegene wat hulle hande aan die 
goddelike wet geslaan het, het die aard 
van hulle daad besef. Hulle het hulself 
opsetlik bokant God gestel. 
In die langdurige en bloedige vervolging 
van die Waldense het ons ‘n treffende 
voorbeeld van Rome se beleid teenoor 
diegene wat van haar verskil. Sommige 
van die Waldense het die Sabbat gevier. 
Ook andere is op dergelike wyse weens 
hulle getrouheid aan die vierde gebod 
vervolg. Die geskiedenis van die kerke 
in Etiopië en Abessinië lewer treffende 
voorbeelde hiervan. In die duisternis van 
die Middeleeue is die Christene van 
Sentraal-Afrika deur die wêreld vergeet, 
en vir baie eeue het hulle vryheid van 
geloof geniet. Maar uiteindelik het 
Rome van hulle verneem en die keiser 
van Abessinië is gou oorgehaal om die 
pous as die plaasvervanger van Christus 
te erken. Daar is ook ander toegewings 
gemaak. Daar is ‘n dekreet uitgevaardig 
wat die viering van die Sabbat strafbaar 



gemaak het. (Vgl. Church History of 
Ethiopia, bls. 311, 312.) Maar die 
pouslike tirannie het eerlank so 
ondraaglik geword dat die Abessiniërs 
besluit het om die juk af te werp. Na ‘n 
heftige stryd is die Katolieke uit die land 
verban en die outydse geloof is weer 
herstel. Die kerke het hulle verbly in 
hulle vryheid en hulle het nooit die les 
vergeet wat hulle van die bedrog, 
dweepsug en despotiese mag van Rome 
geleer het nie. Hulle was tevrede om in 
hulle eensame land, onbekend aan die 
res van die Christendom, te woon. 
Die kerke van Afrika het die Sabbat 
gevier soos dit deur die pouslike kerk 
voor haar totale afval gevier is. Terwyl 
hulle die sewende dag in 
gehoorsaamheid aan die gebod van God 
gevier het, het hulle hul van werk op 
Sondag ooreenkomstig die gebruik van 
die kerk onthou. Met die verkryging van 
oppergesag het Rome die Sabbat van 
God vertrap om haar eie Sabbat te 
verhef; maar die kerke van Afrika wat 
vir byna ‘n duisend jaar onbekend was, 
het nie in hierdie afvalligheid gedeel nie. 
Toe hulle onder die mag van Rome 
gebring is, is hulle gedwing om die ware 
Sabbat te versaak en die valse te verhef; 
maar sodra hulle hulle onafhanklikheid 
herwin het, het hulle weer die vierde 
gebod gehoorsaam. 



Hierdie oorkondes van die verlede 
openbaar duidelik die vyandigheid van 
Rome teenoor die ware Sabbat en sy 
verdedigers, asook die middele wat sy 
gebruik het om haar instelling te vereer. 
Die woord van God leer ons dat hierdie 
tonele herhaal sal word wanneer Rooms-
Katolieke en Protestante in die 
verheffing van Sondag verenig. 
Die profesie van Openbaring 13 verklaar 
dat die mag wat voorgestel word deur 
die dier met die lamshorings sal “maak 
dat die aarde en die wat daarop woon” 
die pousdom aanbid, naamlik die mag 
wat voorgestel is deur die dier wat lyk 
“soos ‘n luiperd.” Ook sal die dier met 
die twee horings vir die bewoners van 
die aarde sê dat hy ‘n beeld moet maak 
vir die dier; en wat meer is, “hy [sal] 
maak dat aan almal, klein en die groot, 
en die rykes en die armes, en die 
vrymense en die slawe ‘n merk . . . 
gegee word,” naamlik die merk van die 
dier (Openb. 13:11-16). Daar is 
aangetoon dat die Verenigde State die 
mag is wat voorgestel word deur die dier 
met die lamshorings en dat hierdie 
profesie vervul sal word wanneer die 
Verenigde State Sondagviering 
verpligtend maak, naamlik die dag wat 
volgens Rome die merkteken van haar 
gesag is. Maar in hierdie huldebetoning 
aan die pousdom sal die Verenigde State 
nie alleen staan nie. Die invloed van 



Rome in die lande wat voorheen haar 
heerskappy erken het, is nog glad nie 
dood nie. Die profesie voorspel ‘n 
herstelling van daardie mag. “Ek het een 
van sy koppe gesien net of dit dodelik 
gewond was, en sy dodelike wond is 
genees. En die hele wêreld het 
verwonderd agter die dier aangegaan” 
(Openb. 13:3). Hierdie dodelike wond is 
tydens die val van die pousdom in 1798 
toegedien. Verder sê die profeet, “Sy 
dodelike wond is genees en die hele 
wêreld het verwonderd agter die dier 
aangegaan.”  Paulus het duidelik 
verklaar dat “die mens van sonde” sou 
bestaan tot die tweede koms van 
Christus. (Vgl. 2 Thess. 2:3-8.) Tot die 
einde toe sal hy sy werk van bedrog 
voortsit. En, verwysende na die 
pousdom, verklaar Johannes ook, “Al 
die bewoners van die aarde sal hom 
aanbid, almal wie se name nie van die 
grondlegging van die wêreld af in die 
boek van die lewe. . . geskrywe is nie” 
(Openb. 13:8). In beide die Ou en die 
Nuwe Wêreld sal daar hulde betoon 
word aan die pousdom deur die verering 
van Sondag, die instelling wat uitsluitlik 
berus op die gesag van die Roomse 
Kerk.  
Vir meer as ‘n eeu is ondersoekers van 
die profesieë besig om hierdie getuienis 
aan die wêreld te verkondig. In die 
gebeurtenisse wat tans plaasvind, bereik 



ons vinnig die tyd vir die vervulling van 
hierdie voorspelling. Protestantse leraars 
kan net so min goddelike gesag en 
Skriftuurlike bewys vir Sondagviering 
aanvoer as die pouslike leiers wat met 
verdigte wonderwerke voor die dag 
moes kom om die plek van ‘n goddelike 
bevel in te neem. Die bewering dat die 
oordele van God mense sal tref vir die 
ontheiliging van die Sondag-sabbat sal 
herhaal word – dit word reeds gedoen. 
En die beweging om Sondagviering 
verpligtend te maak wen vinnig veld. 
Die Roomse Kerk is baie slim en listig. 
Sy kan vooruit sien wat sal gebeur. Sy 
wag haar tyd af en sy sien dat die 
Protestantse kerke hulde aan haar betoon 
deur hulle aanname van die valse Sabbat 
en dat hulle reëlings tref om dit 
verpligtend te maak deur dieselfde 
middele as wat sy in die verlede gebruik 
het. Diegene wat die lig van die 
waarheid verwerp, sal nog by hierdie 
beweerde onfeilbare mag gaan hulp soek 
om ‘n instelling van daardie selfde mag 
te verhef. Hoe gewillig Rome sal wees 
om Protestante in hierdie werk te help, 
is nie moeilik om te sien nie. Wie 
verstaan beter as die pouslike leiers hoe 
om met diegene wat die kerk 
ongehoorsaam is te handel?  
Die Rooms-Katolieke Kerk met haar 
baie vertakkings in die wêreld is ‘n 
magtige organisasie onder die beheer en 



in die belang van die pouslike stoel. 
Haar miljoene lidmate in alle lande van 
die wêreld word geleer dat hulle trou 
verskuldig is aan die pous. Wat ook al 
hulle nasionaliteit of regering, hulle 
moet die gesag van die kerk beskou as 
die hoogste gesag. Hoewel hulle trou 
mag sweer aan ‘n staat, is hulle eed van 
gehoorsaamheid aan Rome sterker en dit 
stel hulle vry van enige belofte wat bots 
met haar belange.  
In die geskiedenis kan ons lees van haar 
slim en volhardende pogings om in te 
meng met die sake van volke; en hoedat 
sy, nadat sy daarin geslaag het, vir haar 
eie doeleindes werk selfs tot ondergang 
van die vorste en die volk. In die jaar 
1204 het Pous Innocentius lll die 
volgende buitengewone eed van Petrus 
II, koning van Arragon, afgedwing: “Ek, 
Petrus, koning van die Arragoniërs, bely 
en belowe om steeds getrou en 
gehoorsaam te wees aan my heer, Pous 
Innocentius, sy Katolieke opvolgers en 
die Roomse Kerk; en om getrou my 
koninkryk gehoorsaam aan hom te hou, 
om die Katolieke geloof te verdedig en 
om ketterse laaghede te vervolg.”— J. 
Dowling, History of Romanism, boek 5, 
hoofstuk 6, afdeling 55. 
Dit stem ooreen met die aansprake 
aangaande die Roomse pous dat dit “vir 
hom wettig is om keisers te onttroon, en 
dat hy onderdane van hulle eed van trou 



aan onregverdige heersers kan onthef.” 
– Mosheim, Ecclesiastical History, boek 
3, elfde eeu, deel 2, hoofstuk 2, afdeling 
9, opmerking 8. (vertaling deur 
Murdock.) 
En onthou, Rome spog daarmee dat sy 
nooit verander nie. Die beginsels wat 
vasgestel is deur Gregorius VII en 
Innocentius III is nog die beginsels van 
die Rooms-Katolieke Kerk. En as sy 
maar net die mag gehad het, sou sy 
daardie beginsels handhaaf met net 
soveel ywer as in vervloë eeue. 
Protestante besef nie wat hulle doen 
wanneer hulle voorstel om die hulp van 
Rome in die verheffing van Sondag te 
aanvaar nie. Terwyl hulle in beslag 
geneem word deur die uitvoering van 
hulle doel, mik Rome na die herstel van 
haar mag en die herstel van haar verlore 
opperheerskappy. As die beginsel eers 
eenmaal bevestig is in die Verenigde 
State dat die kerk staatshulp mag inroep 
of beheer, dat godsdienstige instellings 
deur burgerlike wette verpligtend 
gemaak kan word; kortliks, om die 
gesag van kerk en staat te gebruik om 
die gewete te dwing, dan is die 
oorwinning van Rome in hierdie land 
verseker.  
God se Woord het ons gewaarsku teen 
die dreigende gevaar; laat dit 
veronagsaam word en die Protestantse 
wêreld sal gou weet wat die doelwit van 



Rome wel is, maar wanneer dit te laat is 
om te ontsnap uit die strik. Ongemerk 
neem sy in mag toe. Haar leerstellings 
oefen invloed uit in parlemente, die 
kerke en in die harte van mense. Sy bou 
steeds haar grootse, massiewe geboue in 
die geheime skuilhoeke vanwaar sy haar 
vorige vervolgings sal herhaal. Stil en 
onverdag versterk sy haar magte om 
haar eie doel te bereik wanneer die tyd 
vir haar aanbreek om op te tree. Al wat 
sy nog begeer, is vatkans en dit word 
alreeds aan haar gegee. Eerlank sal ons 
sien en ook voel wat die doel van die 
Roomse Kerk is. Diegene wat die 
Woord van God aanneem en 
gehoorsaam sal daardeur verwyt en 
vervolging oor hulleself bring. 

